
Pweng Wo Ke Jesus Christ Ma Simla Sel
MATTHEW

Tukakinyen Book In MATTHEW

Book se inge, Pweng Wo Ke Jesus Christ Ma Simla Sel Matthew, el
akkalemye lah Jesus pa Mwet Lango su God El tuh wulela kac, su
akpwayeye wulela nukewa ma God El tuh oru nu sin mwet lal ke
Wuleang Matu uh. Pweng wo inge tia ma nu sin mwet Jew mukena, su
Jesus el tuh isusla ac muta inmasrlolos, a ma nu sin mwet faclu nufon.

Book lal Matthew uh arulana takinyukla wo. Mutawauk ke isusla lun
Jesus, na aketeya ke el tuh baptaisla ac ke srifeyuk el, ac toko tafwela
ke kas in fahkak lal ac mwe luti lal, ac ke el akkeyala mwet mas in acn
Galilee. Tukun ma inge, Matthew el simusla ke fufahsryesr lun Jesus
liki acn Galilee nu Jerusalem ac ma sikyak ke wik safla lal, yokna ke
anwuki el ac moulyak lal.

Book se inge fahkak lah Jesus el Mwet Luti na pwengpeng se, su
oasr ku ac suwohs lal in aketeya ke Ma Sap lun God, ac su luti ke
Tokosrai lun God. Yokiyen luti lal uh orekelik nu ke ip limekosr. (1)
Mwe Luti Fineol ah, su ma sramsramkin mwet lun Tokosrai lun Kusrao:
ke ouiyalos, ma kunalos, mwe insewowo nu selos, ac luman saflaiyen
moul lalos (Chapter 5-7); (2) kas in luti nu sin mwet tumal lutlut singoul
luo nu ke orekma kunalos (Chapter 10); (3) pupulyuk ke Tokosrai lun
kusrao (Chapter 13); (4) kas in luti ke kalmen moul lun sie mwet fahsr
tukun Jesus (Chapter 18); (5) mwe luti ke saflaiyen pacl uh, ac ke tuku
lun Tokosrai lun God (Chapter 24-25).

Takla Lun Koanon Book Se Inge
Takin fil lun Jesus, ac isusla lal 1:1—2:23
Mwe luti lal John Baptais 3:1-12
Baptaisla ac srifeyuk Jesus 3:13—4:11
Orekma lun Jesus in acn Galilee 4:12—18:35
Som liki Galilee nu Jerusalem 19:1—20:34
Wik safla in acn Jerusalem ac acn ma apkuran nu we 21:1—27:66
Sifil moulyak lun Leum ac sikyak lal nu sin mwet uh 28:1-20

Filin Sou Lun Jesus Christ
(Luke 3:23-38)

1 Pa inge takin filin sou lun Jesus Christ, su tuku ke filin tulik natul
David, su ma ke filin tulik natul Abraham.

2 Abraham el papa tumal Isaac, Isaac papa tumal Jacob, Jacob papa
tumal Judah ac tulik wial, 3 Judah papa tumal Perez ac Zerah sel Tamar,
Perez papa tumal Hezron, Hezron papa tumal Ram, 4 Ram papa tumal
Amminadab, Amminadab papa tumal Nahshon, Nahshon papa tumal
Salmon, 3 Salmon papa tumal Boaz sel Rahab, Boaz papa tumal Obed
sel Ruth, Obed papa tumal Jesse, 6 Jesse papa tumal David, su tokosra.

David el papa tumal Solomon sin mutan kial Uriah, 7 Solomon
papa tumal Rehoboam, Rehoboam papa tumal Abijah, Abijah papa
tumal Asa, 8 Asa papa tumal Jehoshaphat, Jehoshaphat papa tumal
Joram, Joram papa tumal Uzziah,  Uzziah papa tumal Jotham, Jotham

papa tumal Ahaz, Ahaz papa tumal Hezekiah, 10 Hezekiah papa tumal
Manasseh, Manasseh papa tumal Amos, Amos papa tumal Josiah,
11 Josiah papa tumal Jehoiachin ac tulik wial, ke pacl se mwet Israel
tuh som nu ke sruoh in acn Babylon.

12 Tukun safla sruoh lalos in acn Babylon: Jehoiachin el papa tumal
Shealtiel, Shealtiel papa tumal Zerubbabel, 13 Zerubbabel papa tumal
Abiud, Abiud papa tumal Eliakim, Eliakim papa tumal Azor, 14 Azor
papa tumal Zadok, Zadok papa tumal Achim, Achim papa tumal Eliud,
15 Eliud papa tumal Eleazar, Eleazar papa tumal Matthan, Matthan
papa tumal Jacob, 16 ac Jacob papa tumal Joseph, mukul tumal Mary
su oswella Jesus, su pangpang Messiah.

17 Quinge fil nukewa kacl Abraham me nwe kacl David oasr fil
singoul akosr, ac kacl David me nwe ke sruoh in Babylon oasr fil
singoul akosr, ac tukun sruoh in Babylon me nwe ke isusla lun Messiah
oasr pac fil singoul akosr.

Isusla Lun Jesus Christ
(Luke 2:1-7)

18 Pa inge luman isusla lun Jesus Christ. Mary, nina kien Jesus, el
tuh ako nu sel Joseph, tusruktu meet liki eltal ac payukyak uh, Mary
el etauk lah el pitutu ke Ngun Mutal. 19 Joseph el sie mwet suwoswos,
tusruktu el tia lungse akmwekinyal Mary ye mutun mwet uh, ke sripa
se inge el suk elan tari sel in lukma. 20 Ke el srakna nunku ma inge, sie
lipufan lun Leum sikyang nu sel in sie mweme ac fahk, “Joseph, fita
lal David, nimet kom sangeng in eisal Mary tuh elan mutan kiom. El
pitutuyak ke Ngun Mutal. 21 El ac fah oswela sie wen, ac kom fah sang
inel Jesus — mweyen El ac molela mwet lal liki ma koluk lalos.”

22 Ma inge nukewa sikyak tuh in akpwayeye kas ma Leum El tuh
fahkak ke oalin mwet palu, su fahk, 23 “Sie mutan fusr su soenna
etu mwet,” ac fah pitutuyak ac oswela sie wen, su ac fah pangpang
Immanuel” (kalmac pa “God El oasr yorosr”).

24 Quinge ke Joseph el asmakla, el eisal Mary tuh elan mutan kial,
oana ke lipufan lun Leum tuh fahk nu sel. 25 Tusruktu wangin osun
laltal in mano meet liki Mary el oswela wen se natul ah. Ac Joseph el
sang inel Jesus.

2

Mwet Su Tuku Kutulap Me

1Jesus El tuh isusla in acn Bethlehem in Judea, ke pacl se ma Herod
el tokosra. Tia paht tukun ma inge, kutu mwet ma yohk etu la ke itu
uh elos tuku Kutulap me nu Jerusalem, 2 ac siyuk, “Pia tulik fusr se ma
isusla tuh in tokosra lun mwet Jew uh? Kut tuh liye itu lal ke sikyak
in acn kutulap, ac kut tuku in alu nu sel.”

3 Ke Tokosra Herod el lohng ma inge, nunak lal arulana toasrla kac,
ac mwet nukewa in acn Jerusalem elos welul pac toasrla. 4 El solani
mwet tol fulat nukewa ac mwet luti ke Ma Sap uh ac siyuk selos, “Pia
acn Messiah el ac isusla we?”

%

1:21 Lk 1:31 1:23 mutan fusr su soenna etu mwet: kalmen kas Hebrew se ke Isa 7:14
pa “kutena mutan fusr ma sun matwen marut” Ke yac lumfoko toko tufah lungasyukla kas se
inge nu ke kas Greek su kalmac pa “mutan fusr su soenna etu mwet” (virgin).

5 Ac elos topuk, “In siti Bethlehem in acn Judea, tuh pa inge ma simla
sin mwet palu:
6 ‘Bethlehem, in acn Judah,
Kom tia srik inmasrlon siti srisrik lun Judah;

Tuh sie mwet kol ac fah tuku liki kom
Su ac fah kol mwet luk, Israel.’ ”

7Ke ma inge Herod el pangnolos su tuku Kutulap me nu ke sie osun
lukma, ac siyuk selos ke pacl na pwaye ma itu sac sikyak ah. 8 Na el
supwalosla nu Bethlehem, ac fahk ouinge nu selos, “Komtal som, suk
tulik sacn aklohye; ac komtal fin konalak, akkalemye nu sik tuh ngan
ku in som ac wi pac alu nu sel.”

9 Ke elos lohng tari kas lal tokosra, na elos som, ac itu se na ma
elos tuh liye Kutulap ah sifil sikyak ac fahsr meet lukelos nwe ke na
el tui fin acn se ma tulik sac oan we ah. 10 Ke elos liye itu sac, elos
arulana sessesla ke engan. 11 Elos ilyak nu in lohm uh, ac ke elos liye
tulik sac yorol Mary, nina kial, elos sikukmutuntei ac alu nu sel. Elos
srukak mwe sang saok lalos ke gold, franku, ac myrrh, ac sang nu sel.
12 Na elos folokla nu yen selos ke soko na inkanek, mweyen God El
sensenkakunulos in sie mweme elos in tia folokla nu yorol Herod.

Kaingla Nu Egypt
13 Tukun elos som, sie lipufan lun Leum sikyang nu sel Joseph ac
fahk, “Herod el ac suk tulik sacn elan unilya. Ke ma inge, tukakek, eis
tulik sacn wi nina kial, ac kaingla nu Egypt, ac muta we nwe ke na nga

fahk kom in som.”
14 Na Joseph el tukakek, eis tulik sac wi nina kial ac som nu Egypt in

fong sac, 15 ac elos muta we nwe ke na Herod el misa. Ma inge orek in
akpwayeye ma Leum el tuh fahk sin mwet palu me, “Nga pangonma
Wen nutik Egypt me.”

Anwukla Tulik Mukul Srisrik Uh
16 Ke Herod el akilenak lah mwet tuku Kutulap me elos kiapella, el

arulana foloyak. El sapkin in anwukla tulik mukul srisrik nukewa su
matwa oasr ke yac luo nu ten in Bethlehem ac acn ma oan apkuran
nu we. El oru ma inge in fal nu ke ma el lohng sin mwet ma tuh tuku
nu yorol ke sikyak lun itu sac.
17 Ouinge, kas lun mwet palu Jeremiah akpwayeiyuk, su fahk:

18 “Sie pusra lohngyuk in acn Ramabh,
Pusren tung na mwemelil.
Rachel el tungi tulik natul;

El tia lungse in akwoyeyuk el,

Mweyen tulik inge elos misa.”

Foloko Liki Egypt
(Luke 2:39)

19 Tukun Herod el misa, sie lipufan lun Leum sikyang nu sel Joseph
in sie mweme in acn Egypt, 20 ac fahk, “Tukakek, eis tulik sacn ac nina
kial ac folokla nu in acn Israel, mweyen elos su suk in unilya elos
misa.” 21 Ouinge Joseph el tukakek, eis tulik sac ac nina kial, ac folokla

nu Israel.
22 Ac ke Joseph el lohngak lah Archelaus el aolla Herod, papa tumal,

in tokosra lun Judea, el sangeng in som nu we. Na sifilpa fwackyang nu

sel in sie mweme ma elan oru. Ouinge el somla nu in acn Galilee, 23 ac
muta in sie siti srisrik pangpang Nazareth. Ke ma inge akpwayeiyuk
kas ma mwet palu elos simusla, su fahk, “El ac fah pangpang sie mwet
Nazareth.”

3

Luti Lal John Baptais
(Mark 1:1-8; Luke 3:1-18; John 1:19-28)

1In pacl sac John Baptais el tuku nu in acn mwesis in Judea ac
mutawauk in luti we. 2 El fahk, “Forla liki ma koluk lowos, tuh Tokosrai
lun kusrao apkuranme!” 3John pa mwet se mwet palu Isaiah el tuh
kaskaskin ac fahk,

“Oasr sie pusra su wowoyak yen mwesis ac fahk,
‘Akoela soko inkanek nu sin Leum;
Aksuwosyela elan fahsr kac!””

4 Nuknuk lal John uh orekla ke unen camel, ac infulwal losyuki ke
mwe lohl orek ke kulun kosro, ac mwe mongo nal pa locust ac honey
inima. 5 Mwet uh tuku nu yorol liki acn Jerusalem, liki acn Judea
nufon, ac liki acn nukewa ma apkuran nu Infacl Jordan. ¢ Elos fahkak
ma koluk lalos, ac el baptaiselosla ke Infacl Jordan.

7 Ke John el liye mwet Pharisee ac mwet Sadducee puspis tuku nu
yorol in tuh baptaisla, el fahk nu selos, “Kowos wet pwasin! Su fahk
mu kowos ac ku in kaingkunla mwe keok ma God El akoo in oru?
8 Kowos in oru ma ac ku in akkalemye lah pwaye kowos forla liki ma
koluk lowos an. 9 Ac nimet nunku mu kowos ac ku in kaingkunla mwe
keok ke kowos fahk mu Abraham pa papa matu tumowos uh. Nga
fahk nu suwos lah God El ku na in eis eot inge ac ekulla nu ke tulik
natul Abraham! 10 Tuhla uh akola tari in pakiya sak uh nwe ke oka
uh. Sak nukewa ma tia oswe fahko wo, ac fah pakpuki ac sisila nu in
e uh. 11 Nga baptaisi kowos ke kof, in akkalemye lah kowos auliyak,
tusruktu el su ac tuku tukuk el ac fah baptaisi kowos ke Ngun Mutal ac
ke e. Arulana yohk sripal likiyu; finne faluk lal uh nga kupansuwol in
us. 12 Fork in sraclik lal oasr inpaol, ac el akola in sraclik fiten wheat
liki kulun wheat. El ac fah orani wheat lal nu in nien filma lal, tusruk
kulun wheat uh ac fah isisyak in sie e su ac fah tiana kunla.”

Jesus El Baptaisla
(Mark 1:9-11; Luke 3:21-22)

13 In pacl sac Jesus el tuku Galilee me nu yorol John ke Infacl Jordan
tuh John elan baptaisella. 14 Tusruktu John el srike in oru Jesus elan
ekulla nunkal. John el fahk, “Fal in nga pa baptaisla sum uh, a kom
tuku nu yuruk!”

15 Tuh Jesus El fahk, “Pwaye, tuh ke pacl se inge oru oana nga fahk.
Ke lumah se inge kut ac akfalye ma nukewa ma God El enenu in orekla
uh.” Ouinge John el insese nu kac.

16 Tukunna Jesus El baptaisla ah, el otyak liki kof uh. Na ikakla acn
inkusrao nu sel ac el liye Ngun lun God oatume oana sie wuleoa ac
tuhwi facl. 17 Na sie pusra inkusrao me fahk, “El inge Wen kulo nutik,
su nga insewowo kacl.”

4

Srifeyuk Jesus
(Mark 1:12-13; Luke 4:1-13)
1 Na Ngun kololla Jesus nu yen mwesis in tuh srifeyuk el sel Devil.
2 Jesus el lalo len angngaul ac fong angngaul, na toko el masrinsral.
3 Na Devil el tuku nu yorol ac fahk, “Kom fin Wen nutin God, kom sap
eot inge in ekla bread.”

4 Ac Jesus El fahk, “Ma Simusla fahk mu, ‘Mwet tia moul ke bread™
mukena, a elos enenu pac kas nukewa ma tuku sin God me.””

5 Na Devil el usalak Jesus nu Jerusalem, Siti Mutal, ac fililya ke acn
se ma fulat oemeet ke Tempul uh, ¢ ac fahk nu sel, “Kom fin Wen nutin
God, kom atula nu ten, tuh Ma Simusla uh fahk,

‘God El ac fah sap nu sin lipufan lal keim;
Ac elos fah tapukkomyak inpaolos,
Tuh finne niom, ac fah tia ngalyak ke eot uh.””
7 Ac Jesus el fahk, “Tuh Ma Simusla uh fahk pac mu, ‘Nik kom srike

Leum God lom.” ” _ )
8 Na Devil el usalak Jesus nu fin eol na fulat soko, ac srisrngiya

tokosrai nukewa fin faclu ac fahkak wolana la nu sel. ° Na Devil el
fahk, “Ma inge nukewa nga ac fah sot lom, kom fin pasrla ac alu nu

4 »

sik.

10 Na Jesus el fahk nu sel, “Fahla likiyu, Satan! Ma Simusla uh fahk,
‘Kom in alu nu sin Leum God lom, ac kulansap nu sel mukena!””

11 Na Devil el som lukel Jesus, ac lipufan uh tuku ac kulansupwal.

Jesus El Mutawauk Orekma Lal In Galilee
(Mark 1:14-15; Luke 4:14-15)

12 Ke Jesus El lohngak lah John el kapiri in presin, el som nu Galilee.
13 El tuh tia muta Nazareth a el som ac muta Capernaum, sie siti srisrik
su oan sisken Lulu Galilee ke acn lun Zebulun ac Naphtali. 14 Ma inge
orek tuh in akpwayei kas ma mwet palu Isaiah el fahk,

15 “Facl lun Zebulun ac facl lun Naphtali,
Su oan inkanek nu ke Lulu Galilee, layen roto ke Infacl Jordan,
Galilee, facl sin mwet pegan!

16 Mwet su muta in lohsr
Elos liye sie kalem lulap.

Nu selos su muta in acn lohsr lun ngunin misa,
Kalem sac tololosyak tari.”
17 In pacl sac me Jesus El mutawauk in fahkak mwe luti lal ouinge:
“Forla liki ma koluk lowos, tuh Tokosrai lun kusrao apkuran me!”

Jesus El Pangon Mwet Patur Akosr
(Mark 1:16-20; Luke 5:1-11)

18 Ke Jesus el fahsr pe Lulu Galilee, el liye tamulel se — sie pa Simon
(su pangpang Peter), ac Andrew ma lel — ke eltal orekmakin nwek in
patur. 19 Jesus El fahk nu seltal, “Fahsru wiyu ac nga fah luti komtal
ouiyen paturi mwet.” 20In pacl sacna eltal filiya nwek natultal ac welul

om.
21 El fahsr nu meet kutu ac liyauk pac tamulel se, James ac John wen
natul Zebedee. Eltal welul Zebedee papa tumaltal muta in oak soko

*
4:4 bread: kalmac pa kutena mwe mongo.  4:6 Psa 91:11-12

onoh kwa lalos uh. Jesus El pangnoltal, 22 ac in pacl sacna eltal som
liki oak uh ac papa tumaltal, ac fahsr tokol.

Jesus El Luti, Ac Fahkak, Ac Akkeye Mwet Mas
(Luke 6:17-19)

23Jesus el fufahsryesr in acn Galilee nufon ac luti in iwen lolngok. Fl
fahkak Pweng Wo ke Tokosrai uh, ac akkeyala kain in mas ac munas
puspis yurin mwet uh. 24 Pweng kacl fahsrelik in acn Syria nufon,
ouinge mwet uh use nu yorol mwet nukewa su mas ac keok ke kain in
mas nukewa ma oasr yorolos: mwet su oasr demon yoro, mwet musen
pulkoa, mwet ul — ac Jesus el akkeyalosla nukewa. 25 Un mwet puspis

fahsr tokol liki acn Galilee ac Siti Singoul,T liki Jerusalem, Judea, ac acn
su oan layen kutulap ke Infacl Jordan.

5

Luti Lun Jesus Fineol Uh
1Jesus el liye un mwet puspis ac el fahsryak nu fineol uh, ac ke el
muta, mwet tumal lutlut elos fahsr nu yorol, 2 ac el mutawauk in luti
nu sin mwet uh ac fahk:
3 “Insewowo elos su sukasrup in ngun;*

Tuh Tokosrai lun kusrao ma lalos!
4 “Insewowo elos su asor;

Tuh elos fah pwarak!
5 “Insewowo elos su fakpap,
Tuh faclu fah ma lalos.
6 “Insewowo elos su masrinsral ac malukin ma suwoswos,
Tuh elos fah kihp!
7 “Insewowo elos su pakomuta;
Tuh elos fah eis pakomuta!
8 “Insewowo elos su nasnas insialos;
Tuh elos fah liye God!
9 “Insewowo elos su akiwe mwet uh;
Tuh pangpang elos tulik nutin God!
10 “Insewowo elos su kalyeiyuk ke ma suwoswos;

Tuh Tokosrai lun kusrao ma lalos. ]
11 “Insewowo kowos ke mwet akangonye kowos, ac kalyei kowos, ac

fahk kain koluk nukewa lain kowos in kikiap keik. 12 Kowos enganak
ac arulana insewowo, tuh yohk ma lacne lowos inkusrao; tuh ouinge
elos kalyei mwet palu su muta meet liki kowos.

Sohl Ac Kalem
(Mark 9:50; Luke 14:34-35)

13 “Kowos sohl lun faclu. Tuh fin wanginla eman sohl uh, wangin
ma ku in sifil folokunang eman sohl. Ouinge wanginla sripa, ac fal in
sisila in longyuki ye nien mwet uh.

14 “Kowos kalem nu sin faclu nufon. Sie siti su musaiyukla fin eol
uh, tia ku in wikla. 15 Wangin mwet akosak sie lam ac filiya ye sie ahlu,
a el ac filiya fin sukan lam uh, yen ma kalem kac ac tolak in lohm uh
nufon. 16 Quinge, kowos sang kalem lowos in tolak ye mutun mwet uh,

T 4:25 Siti Singoul: leng meet fahk mu Decapolis, su kalmac pa Siti Singoul. * 5:3 sukasrup
in ngun: kalmac pa elos su pulakin lah elos enenu kasru lun ngun.

tuh elos in ku in liye orekma wo lowos, ac kaksakin Papa tomowos su
inkusrao.

Mwe Luti Ke Ma Sap

17 “Nimet nunku mu nga tuku in kunausla Ma Sap lal Moses ac mwe
luti lun mwet palu uh. Nga tia tuku in kunausla, a in akpwayei mwe
luti lalos. 18 Pwayena nga fahk nu suwos, lah ke lusenna pacl ma
kusrao ac faclu ac oan uh, sie leta ku akul srisrik ke Ma Sap uh koflana
wanginla, nwe ke akpwayeyuk ma nukewa. 19 Ke ma inge, kutena
mwet su tia akos kutena sin ma sap uh, finne ma sap srisrik se, ac luti
nu sin mwet saya in oru oapana, el ac fah srik liki nukewa in Tokosrai
lun kusrao. Ac kutena mwet su akos ma sap ac luti nu sin mwet saya
in oru oapana, el pa ac yohk in Tokosrai lun kusrao. 20 Nga fahk nu
suwos lah moul in oaru lowos in oru ma lungse lun God, fin tia wo liki
moul lun mwet luti ke Ma Sap ac mwet Pharisee, kowos fah tia ku in
ilyak nu in Tokosrai lun kusrao.

Mwe Luti Ke Kasrkusrak
(Luke 12:57-59)

21 “Kowos lohng lah fwack nu sin mwet in pacl meet ah mu, ‘Nik
kom akmas; kutena mwet su akmas ac fah utukyak el nu ke nununku.’
22 Tuh inge nga fahk nu suwos: Kutena mwet su kasrkusrak sin mwet
lel, ac fah utukyak el nu ke nununku; el su fahk nu sin mwet wial,
‘Wangin sripom!” ac fah utukyak nu ye mutun Un Mwet Pwapa Fulat;
ac kutena mwet su fahk nu sin mwet wial, ‘Kom lalfon!” fal elan fosrgna
ke e in hell. 23 Ke ma inge kom fin akola in oru mwe kisa lom nu sin
God fin loang in kisa uh, ac kom esamak ingo lah oasr ma sufal lom
nu sin mwet lim, 24 filiya mwe kisa lom an sisken loang an, ac folokla
akwoyela inmasrlomtal meet, na kom fah foloko ac oru mwe kisa lom

nu sin God. . '
25 “Fin oasr mwet akola in us kom nu ke nununku, kom in aksaye

akwoyela inmasrlomtal meet liki komtal sun acn in nununku. Kom fin
tia, na el ac ku in eiskomyang nu ye mutun mwet nununku, su ac fah
eiskomyang nu sin mwet roso, ac elos fah siskomyang nu in presin.
26 Pwayena nga fahk nu sum, kom ac fah muta we nwe ke na kom
akfalyela ma nukewa pakpuki kom in moli uh.

Mwe Luti Ke Orek Kosro o )
27 “Kowos lohng tuh fwack tari, ‘Nik kom kosro.” 28 A inge nga fahk

nu suwos: Kutena mwet su ngetang nu sin sie mutan ac oasr nunak
in kena lal nu sel, el orek kosro nu sel tari in nunak lun insial. 29 Ke
ma inge, atronmotom layot fin akkolukye kom, tipalla ac sisla! Ac wo
nu sum in tuhlac sie ip ke monum, liki na monum nufon in sisila nu
in hell. 30 Lac poum layot fin akkolukye kom, pakela ac sisla! Ac wo
nu sum in wanginla la poum, liki na monum nufon in som nu in hell.

Mwe Luti Ke Fahsrelik Lun Marut
(Matthew 19:9; Mark 10:11-12; Luke 16:18)

31 “Oasr pac fahkya meet, ‘Kutena mwet su sisla mutan kial, enenu
in orala sie pwepu in fahsrelik ac sang nu sin mutan sac.” 32 Tusruktu,
inge nga fahk nu suwos: Sie mukul fin sisla mutan kial ke kutena sripa
sayen ke kosro, na oasr mwatan mukul sac ke el oru mutan sac in orek

5:27 Exo 20:14; Dut 5:18



MATTHEW 5:33 8 MATTHEW 6:3

kosro el fin sifilpa marut nu sin siena mukul. Ac mukul se su marut
nu sel el oayapa orek kosro.

Mwe Luti Ke Wulela Ye Mutun God ) )
33 “Kowos lohng tari ma fwack nu sin mwet uh in pacl meet, ‘Nik

kom kunausla wulela lom, a kom in akfalye ma kom wulela kac nu sin
Leum God.’ 34 A inge nga fahk nu suwos: Nik kom fulahk ke kutena
ma ke kom orala wulela lom nu sin God. Tia ke kusrao, tuh nien muta
lun God; 35 ac tia ke faclu, tuh faclu ma loangeyen nial; ac tia pac ke
acn Jerusalem, tuh acn we siti lun Tokosra fulat. 36 Nimet kom fulahk
pac ke insifom, tuh kom tia ku in orala soko aunsuf in fasrfasr ku
sroalsroal. 37 Fahk na ‘Aok’ ku ‘Mo’ — kutena ma saya ma kom ac fahk,
ma tuku sin el su Koluklana.

Mwe Luti Ke Foloksak

(Luke 6:29-30)

38 “Kowos lohng tari oakwuk meet ah: ‘Atronmuta molin atronmuta,

ac wihs molin wihs.” 39 Tusruktu inge nga fahk nu suwos: Nimet

foloksak nu sin kutena mwet su oru ma koluk lain kom. Mwet se fin
puokya la oalum layot, sang pac elan puokya layen lese an. 40 Ac mwet

se fin uskomyak nu in nununku in eisla nuknukfon lom an, sang pac

nu sel coat lom an. 41 Ac sie mwett fin sap kom in us pak lal uh ke
mael se, kom welul us ke mael luo. 42 Mwet se fin siyuk sum ke kutena
ma, kom sang nu sel; mwet se fin ngisre in orekmakin kutena ma lom
ac sifil folokonma, kom sang.

Lungse Nu Sin Mwet Lokoalok
(Luke 6:27-28, 32-36)

43 “Kowos lohng tuh fwack tari, ‘Lungse mwet tulan lom, ac srunga
mwet lokoalok lom.” 44 A inge nga fahk nu suwos: Lungse mwet
lokoalok lowos ac pre kaclos su kalyei kowos, 45 tuh kowos fah ku in
pangpang tulik nutin Papa tomowos su inkusrao. Tuh El oru kalmen
faht lal uh in sreya mwet koluk ac mwet wo oana sie, ac El sang pac

af nu fin mwet suwohs ac mwet sesuwos. 46 Efu ku God Elan sot
mwe moul nu suwos fin kowos lungse na mwet ma lungse kowos?

Finne mwet ma eisani tax uh elos oru pac ouingan! 47 Ac kowos
fin paing mwet kawuk lowos mukena, kowos tia sie liki mwet ngia,
mweyen finne mwet pegan uh, elos oru pac ouingan! 48 Kowos enenu
in suwosna, oana ke Papa tomowos inkusrao El suwosna.

6

Mwe Luti Ke Orekma In Kasru

1 «Liyaung tuh kowos in tia oru orekma wo* lowos ye mutun mwet
uh tuh elos in liye ma kowos oru. Kowos fin oru ouinge, ac fah wangin
topken ma inge nu suwos sin Papa tomowos su inkusrao.

2 “Ke ma inge, kowos fin sang kutena mwe kasru nu sin mwet enenu,
nimet oru in liyeyuk, oana ke mwet wosounkas elos oru in lohm alu uh
ac pe inkanek uh. Elos oru ouinge mwet uh in kaksakunulos. Pwayena
nga fahk nu suwos, elos eis tari molin orekma lalos. 3 A ke kowos sang
mwe kasru lowos nu sin sie mwet enenu, oru ke ouiya se ma wanginna

5:38 Exo0 21:24; Lev 24:20; Dut 19:21 T 5:41 sie mwet: pa sie mwet mweun sac. * 6:1
forekma wo: pa ip kunasr ke alu — oana lalo, pre, kasru mwet enenu

mwet etu kac, finne kawuk na fototo se lom. 4 Fin ouinge, na ac fah
sie ma lukma, ac Papa tomowos, su liye ma kowos oru in lukma, El ac
fah sot molin orekma lowos.

Mwe Luti Ke Ouiyen Pre
(Luke 11:2-4)

5 “Ke kowos pre, nimet pre oana ke mwet wosounkas elos oru uh!
Elos lungse tuyak ac pre ke lohm alu ac ke sruwasrik inkanek uh tuh
mwet nukewa in liyalos. Pwayena nga fahk nu suwos, elos eis tari
molin orekma lalos. ® A ke kom pre, utyak nu infukil sum, kaliya
srungul uh ac pre nu sin Papa tomom su in lukma. Ac Papa tomom,
su liye ma kom oru in lukma, EIl fah sot mwe moul nu sum.

7“Ke kowos pre, nimet orekmakin kas puspis su wangin kalmac oana
ke mwet pegan elos oru. Elos nunku mu god lalos elos ac lohngolos
ke sripen loes pre lalos. 8 Nimet kowos oru oana elos. Papa tomowos
El etu tari ma kowos enenu meet liki kowos siyuk sel. 9 Ke ma inge
kowos pre ouinge:

‘Papa tumasr su inkusrao;
Eelos oal pwaye;
10 Tokosrai lalos tuku;
Ma lungse lalos in orek fin faclu, ou elos oru inkusrao.
11 Kite kut len se inge ma kut mongo misenge.
12 Ac nunak munas nu sesr ke ma koluk lasr,
Oana kut nunak munas nu sin mwet su orekma koluk nu sesr.
13 Ac tia kol kut in mwel, a eiskutla liki ma koluk!"f [Tuh Tokosrai lalos,
ac ku, ac wolana ma pahtpat, Amen.]¥

14 “Kowos fin nunak munas nu sin mwet su orekma koluk nu suwos,
Papa tomowos su inkusrao El ac fah oayapa nunak munas nu suwos.
15 A kowos fin tia nunak munas nu sin mwet uh, na Papa tomowos El
ac fah tia pac nunak munas ke ma koluk ma kowos orala uh.

Mwe Luti Ke Lalo . .
16 “Ac kowos fin lalo, nimet oru motowos in ngetnget in asor, oana ke

mwet wosounkas elos oru. Elos pilesru in nawela manolos tuh mwet
uh in akilen lah elos lalo. Pwayena nga fahk nu suwos, elos eis tari
molin orekma lalos. 17 A kowos fin lalo, kowos twanla motowos ac
kawia sifowos, 18 tuh mwet uh in tia kalem kac lah kowos lalo, a Papa
tomowos in lukma mukena etu. Ac Papa tomowos, su etu ma kowos
oru in lukma, fah sot mwe moul nu suwos.

Ma Saok Su Oan Inkusrao
(Luke 12:33-34)

19 “Nimet elosak mwe kasrup nu suwos fin faclu, yen watil ac ras
ac kunausla, ac mwet pisrapasr elos ac kunausla acn ma oan we ac
pisrala. 20 A kowos in elosak mwe kasrup nu suwos inkusrao, yen
watil ac ras tia ku in kunausla, ac mwet pisrapasr elos tia ku in utyak

nu we ac pisrala. 21 Tuh yen ma saok lowos oasr we, nunkowos ac oan
pac we.

Mwe Kalem Nu Ke Mano
(Luke 11:34-36)

T 6:13 ma koluk: kalmac pa ku lun Satan. i 6:13 Tuh Tokosrai ... Amen: kas inge wangin
ke leng eomeet ah.

22 “Atronmutun mwet uh oana sie lam nu ke manolos. Fin wo
atronmotom, monum nufon ac fah sessesla ke kalem; 23 a atromotom

fin koluk, monum ac fah sessesla ke lohsr. Ke ma inge, kalem se ma
oan in kom fin lohsr, ac fuka yokiyen lohsr uh!

Luti Ke God Ac Mwe Kasrup
(Luke 16:13; 12:22-31)

24 “Wangin mwet kulansap ku in kulansapu leum luo. El ac srunga
sie, ac lungse el ngia; el ac pwaye nu sin sie, ac kwase el ngia. Kowos
koflana kulansupu God ac mani.

25 “Pa inge sripa se nga fahk nu suwos mu: Kowos in tia fosrnga ke
mwe mongo ac mwe nim su kowos enenu nu ke moul lowos, ku ke
nuknuk nu ke monuwos. Ya moul uh tia saok liki mwe mongo? Ac
mano uh tia saok liki nuknuk uh? 26 Liye won yen engyeng uh — elos
tiana orek ima, ku kosrani ac eisani fahko nu in nien filma; a Papa
tomowos inkusrao El sang enenu lalos! Ya kowos tia arulana saok
lukelos? 27 Ya kutena suwos ku in akloesyalik moul lal el fin fosrnga
kac?

28 “Ac efu kowos ku fosrnga ke ma kowos ac nukum? Liye luman
kapak lun ros inima uh: elos tia orekma, ku tuta nuknuk lalos. 29 A
nga fahk nu suwos: finne Tokosra Solomon in mwe kasrup lal, tia
ku in yunulla in kato oana sie sin ros inge. 30 God pa yunela mah
inima uh, su oan misenge na lutu isisyak ac wanginla. Ya El ac fah tia
yunikowosla in arulana wo liki? Sriklana lulalfongi lowos uh!

31 “Ke ma inge, nik kowos mutawauk in fosrngala mu: ‘Mwe mongo
nak ac tuku ya me — ku kof nimuk, ku nuknuk luk? 32 (Pa inge
ma mwet pegan uh fosrnga kac in pacl nukewa.) Papa tomowos su
inkusrao El etu lah kowos enenu ma inge nukewa. 33 A kowos in nunku
meet ma nu ke Tokosrai lun God ac ma lungse lal, na El ac fah asot
ma inge nukewa nu suwos. 34 Ke ma inge, nimet fosrnga ke ma ac fah
sikyak lutu; tuh ma sikyak lutu fal in fosrngakinyuk lutu. Tia enenu
in laesyuk mwe fosrnga lun kais sie len.

7

Mwe Luti Ke Nununku Mwet Saya
(Luke 6:37-38, 41-42)

1 “Nik kowos nununku mwet, tuh God Elan tia pac nununkekowos,
2mweyen God El ac fah nununkekowos oana ke kowos nununku mwet
saya, ac El ac fah folokonot nu suwos srikasrak se na ma kowos oru
nu sin mwet saya. 3 Efu ku kom liye kutkut srisrik ma oan luin mutun
mwet lim, ac tia lohang nu ke polosak lulap luin motom uh? 4 Efu
ku kom ku in fahk nu sin ma lim, ‘Lela nga in eisla kutkut se ke luin
motom an,” ke oasr pac polosak na lulap se oan in motom uh? 5 Kom
mwet wosounkas! Eisla meet sak lulap in motom an, na kom fah ku
in liye kalem kutkut srisrik ke mutun mwet lim.

6 “Nimet sang ma mutal nu sin kosro ngalngul uh — elos ac foroht
ngaliskomi. Nimet sisla ma saok lowos nu ye mutun pig uh, tuh elos
ac longya ye nialos.

Siyuk, Suk, Ac Towolak
(Luke 11:9-13)

7 «Siyuk, na kowos fah eis; suk, na kowos fah konauk; towolak na
srungul uh ac fah ikakla nu suwos. & Tuh elos nukewa su siyuk elos
ac fah eis; ac elos su suk fah konauk, ac srungul uh ac fah ikakla nu
selos su towolak. 9 Su inmasrlowos ac sang sie eot nu sin tulik natul el
fin siyuk ke bread? 10 Ku sang soko wet, el fin siyuk ke ik? 11 Kowos
finne koluk, kowos etu in sang ma wo nu sin tulik nutuwos uh. Ac fuka
lupan woiyen ma Papa tomowos inkusrao El ac sang nu selos nukewa
su siyuk sel!

12 “Oru nu sin mwet saya ma kowos lungse elos in oru nu suwos: pa
inge kalmen Ma Sap lal Moses ac mwe luti lun mwet palu.

Mutunpot Oasriksrik
(Luke 13:24)

13 “Utyak ke mutunpot oasriksrik, mweyen mutunpot nu in hell uh
sralap, ac inkanek nu kac uh fisrasr, ac pus mwet fahsr kac. 14 A funu
mutunpot nu ke moul uh oasriksrik, ac inkanek nu kac uh upa, ac pu
na mwet konauk.

Soko Sak Ac Fahko Kac
(Luke 6:43-44)

15 “Kowos liyekowosyang liki mwet palu kikiap. Elos ac tuku nu
yuruwos oana luman sheep, a nunak lalos oana luman wolf lemnak.
16 Kowos ac akilenulos ke orekma lalos. Kokul uh tia oswe grape, ac
sak ma oasr otoh kac tia oswe fig. 17 Soko sak wo fah oswe fahko wo,

ac soko sak koluk el ac oswe fahko koluk. 18 Soko sak wo koflana oswe
fahko koluk, ac soko sak koluk tia ku in oswe fahko wo. 19 Ac kutena

sak su tia oswe fahko wo, fah pakpuki ac sisila nu in e uh. 20 Ke ma
inge, kowos ac akilen mwet palu kikiap uh ke orekma lalos.

Nga Tiana Etekowos
(Luke 13:25-27)

21 “Tia mwet nukewa ma pangonyu ‘Leum, Leum’ ac fah ilyak nu
in Tokosrai lun kusrao, a elos na su oru ma lungse lun Papa tumuk
inkusrao. 22 Ke Len in Nununku ac tuku, mwet puspis ac fah fahk nu
sik, ‘Leum, Leum! Kut tuh fahkak kas lun God inem, ac sisla demon
puspis inem, ac oru ma usrnguk puspis!” 23 Na nga ac fahk nu selos,
‘Nga tiana etekowos. Fahla likiyu, kowos mwet koluk!’

Luo Mwet Musa Lohm
(Luke 6:47-49)

24 “Ke ma inge, kutena mwet su lohng kas luk inge ac akos, el oana
sie mwet lalmwetmet su musai lohm sel fin eot ku. 25 Na af uh kahkla,
ac infacl uh sronoti, ac eng uh tuhme arulana upa nu fin lohm sac, a
lohm sac tiana ikori, mweyen musaiyuk fin eot ku.

26 “A kutena mwet su lohng kas luk inge ac tia akos, el oana sie mwet
lalfon su musai lohm sel fin puk uh. 27 Ke af uh kahkla, ac infacl uh
sronoti, ac eng uh tuhme arulana upa nu fin lohm uh, na lohm sac
ikori, ac musalla na pwaye!”

Ku Yohk Lun Jesus
28 Tukun Jesus el fahkak ma inge, mwet uh arulana fwefela ke luti
lal uh. 29 Fl tia oana mwet luti Ma Sap uh; a el luti ke ku yohk ma oasr
in el sifacna.

Jesus El Akkeyala Sie Mwet
(Mark 1:40-45; Luke 5:12-16)

1Ke Jesus el oatui liki fineol uh, un mwet puspis fahsr tokol. 2 Na sie
mwet musen lepa tuku nu yorol, ac sikukmutunte ye mutal ac fahk,
“Leum, fin ou lungse lom, kom ku in aknasnasyeyula.”

3 Jesus el asroela paol, kahlilya ac fahk, “Nga lungse. Kom in
nasnasla!” Ke kitin pacl ac na mwet sac kwela liki mas lal. 4 Na Jesus el
fahk nu sel, “Liyaung tuh kom in tia fahk nu sin kutena mwet, a fahla
ingena ac fahkkomyak nu sin mwet tol. Sang mwe kisa ma Moses el
sap in orek uh, tuh in mwe akpwayeye nu sin mwet nukewa lah kom
kwela.”

Jesus El Akkeyala Mwet Kulansap Se Lun Sie Leum lun Acn Rome
(Luke 7:1-10)

5 Ke Jesus el utyak nu Capernaum, sie mwet leum lun solse Rome™
sonol ac kwafe sel, 6 “Leum, mwet kulansap luk el mas na oan in lohm
sik ah, tia ku in mukuikui ac el arulana keok.”

7 Ac Jesus el fahk, “Nga ac som ac akkeyalla.”

8 Na leum sac fahk, “Leum, nga arulana kupansuwol kom in tuku
nu in lohm sik ah. Tari kom sap mukena, ac mwet kulansap luk el
ac kwela. 9 Nga wi pac muta ye ku lun mwet leum, ac oasr pac mwet
mweun muta ye kolyuk luk. Nga ku in fahk nu sin sie, ‘Fahla!’ ac el
ac fahla. Ac nu sin sie pac, ‘Fahsru!’ na el ac fahsru. Ac nga ac sap nu
sin mwet kulansap luk, ‘Orala ma se inge!’ na el oru.”

10Ke Jesus el lohng ma inge, el lut ac fahk nu sin mwet ma fahsr tokol
uh, “Pwayena nga fahk nu suwos, nga soenna liye lupan lulalfongi
ouinge in acn Israel. 11 Nga fahk nu suwos lah mwet puspis ac fah
tuku kutulap me ac roto me, ac muta yorol Abraham, Isaac ac Jacob
ke pacl in kufwa in Tokosrai lun kusrao. 12 Tusruktu mwet puspis su
fal in wi nu in Tokosrai se inge ac fah sisila nu in acn lohsr uh, yen ma
elos ac fah tung, keok ac ngalis inwihselos.” 13 Na Jesus el fahk nu sin
leum sac, “Folokla nu in lohm sum, na ac fah orek nu sum oana ma
kom lulalfongi.”

Ac in pacl sacna mwet kulansap se lun mwet leum sac kwela.

Jesus El Akkeyala Mwet Puspis
(Mark 1:29-34; Luke 4:38-42)

14 Jesus el som nu in lohm sel Peter, ac el liye nina kien mutan kial
Peter, folla manol ac el oan fin mwe oan kial. 15 Jesus el kahlye paol,
ac musen fol lal som lukel, na el tukakek ac mutawauk in kulansap nu
sel Jesus.

16 Ke ekela, mwet uh use mwet mas puspis nu yorol su oasr demon
yoro. Jesus el lusak ngun koluk uh ke kas na lal, ac akkeyala mwet mas
nukewa. 17 El oru ma inge in akpwayeye kas ma mwet palu Isaiah el

tuh fahk, “El sifacna eisla munas lasr, ac usla kain in mas nukewa ma
oan yorosr.”

Mwet Su Motko In Fahsr Tukun Jesus
(Luke 9:57-62)

*
8:5 mwet leum lun solse Rome: mwet se inge el walkin “centurion” — kalmac pa el leum
fin solse siofok.  8:17 Isa 53:4

18 Ke Jesus el liye un mwet puspis su raunella, el sap mwet tumal
lutlut in som lefahl ngia ke lulu uh. 19 Sie mwet luti ke Ma Sap uh tuku
nu yorol ac fahk, “Mwet Luti, nga akola in wi kom nu yen nukewa kom
ac som nu we uh.”

20 Jesus el topuk ac fahk, “Oasr luf lun kosro fox uh, ac oasr ang lun
won uh, a Wen nutin Mwet wangin acn el ku in mongla we.”

21 Ac sie pac sin mwet tumal lutlut uh fahk, “Leum, lela ngan som
meet ac pikinya papa tumuk ah.”

22 Ac Jesus el fahk, “Fahsr tukuk, ac lela mwet misa in sifacna pikinya
mwet misa lalos.”

Jesus El Akmisyela Paka Se
(Mark 4:35-41; Luke 8:22-25)

23 Jesus el sroang nu fin oak soko, ac mwet tumal lutlut welul. 24 In
kitin pahl ah na eng na upa se tuhyak in lulu uh, ac oak uh apkuranna
in moti. A Jesus el motul. 25 Mwet tumal lutlut elos oaksalak ac fahk,
“Leum, molikutla! Kut akuranna misa!”

26 Ac Jesus el fahk, “Efu ku komtal sangeng? Efu ku srikla fuk
lulalfongi lomtal an!” Na el tukakek, ac sap ku nu sin eng uh ac noa
uh, na in pacl sacna arulana mihsla.

27 Elos nukewa arulana fwefela ac fahk, “Mwet na fuka se inge?
Finne eng uh ac noa uh elos aksol pac!”

Jesus El Akkeyala Luo Mwet Musen Demon
(Mark 5:1-20; Luke 8:26-39)

28 Ke Jesus el tuku nu in acn apkuran nu Gadara ke lefahl laco in lulu
uh, mwet luo sonol su tuku liki acn ma kulyuk uh oan we. Mwet inge
oasr demon in elos, ac eltal arulana fokoko, oru wangin mwet fahsr
ke inkanek soko inge. 29 Pacl se na eltal sonol Jesus eltal wowoyak ac
fahk, “Kom Wen nutin God, mea kom lungse sesr an? Ya kom tuku in
kalyei kut meet liki Len in Nununku?”

30 Tiana loes liki acn sac, oasr un pig na lulap se mongo we. 31 Ouinge
demon uh kwafe sin Jesus ac fahk, “Kom fin ac liskutla, supwekutla nu
in un pig se ingo.”

32 Na Jesus el fahk, “Fahsrot,” na elos illa ac utyak nu in pig uh. Na
un pig nufon sac riryak som liki mutun fulu sac, ac atula nu inkof uh,

ac walomla.
33 Mwet ma karingin pig uh kaingla som nu in siti uh ac fahkak ma

nukewa ma sikyak, ac oayapa ke mwet luo ma musen demon uh. 34 Na
mwet nukewa in acn sac som in sonol Jesus; ac ke elos liyel elos kwafe
sel elan som liki acn selos.

Jesus El Akkeyala Sie Mwet Ul
(Mark 2:1-12; Luke 5:17-26)
1Jesus el sroang nu fin oak uh ac folokla nu in acn sel. 2 Ac mwet uh
use sie mwet ul nu yorol, su oanna fin mwe oan kial. Ke Jesus el liye
lupan lulalfongi lalos, el fahk nu sin mwet ul sac, “Wen nutik, akkeye

kom! Ma koluk lom nunak munas tari nu sum.” )
3 Na kutu sin mwet luti ke Ma Sap elos sifacna nunku in elos, “Mwet

se inge el kaskas enum lain God!”

4Jesus el etu ma elos nunku, ac el fahk nu selos, “Efu ku kowos nunak

koluk? 5 Pia kac ma fisrasr in fahk: ‘Ma koluk lom nunak munas tari
nu sum,’ ku in fahk, ‘Tuyak ac fahsr’? 6 Nga ac akpwayei nu suwos lah

oasr ku lun Wen nutin Mwet in nunak munas ke ma koluk fin faclu.”
Ouinge el fahk nu sin mwet ul sac, “Tuyak, srukak mwe oan kiom ac

fahsr nu lohm sum!” )
7Mwet sac tuyak ac som nu lohm sel. 8 Ke mwet uh liye elos sangeng
ac kaksakin God lah El sang ku ouinge nu sin mwet uh.

Jesus El Pangnol Matthew
(Mark 2:13-17; Luke 5:27-32)

9 Jesus el som liki acn sac, ac ke el fahsr el liye sie mwet eisani tax
su muta ke nien orekma lal — inel pa Matthew. Na Jesus el fahk nu
sel, “Fahsr tukuk.”

Ac el tuyak ac fahsr tokol.

10Ke Jesus el muta ac mongo in lohm sel Matthew, mwet eisani tax ac
mwet koluk saya puspis tuku welul Jesus ac mwet tumal lutlut mongo.
11 Kutu sin mwet Pharisee liye ac siyuk sin mwet tumal lutlut, “Efu ku
mwet luti lowos uh wi kain in mwet ingan mongo?”

12 Jesus el lohng ma elos fahk, ac topuk nu selos, “Mwet ku elos tia
enenu mwet ono, a mwet mas mukena. 13 Kowos som ac suk lah mea
kalmen kas se in Ma Simusla ma fahk mu, ‘Pakoten pa nga lungsik, ac
tia mwe Kkisa.” Nga tia tuku ke sripen mwet wo, a ke mwet koluk.”

Sie Mwe Siyuk Ke Lalo
(Mark 2:18-22; Luke 5:33-39)

14 Na mwet lutlut lal John Baptais elos tuku nu yurin Jesus ac fahk,
“Efu ku kut ac mwet Pharisee uh lalo in pacl pus, a mwet lutlut lom
uh tiana lalo?”

15 Jesus el topuk ac fahk, “Ya kowos nunku mu mwet ma solsol nu

ke kufwa in marut uh ac asor ke pacl mukul se ac marut uh oasr

inmasrlolos? Elos ac tiana asor! Tusruktu len se ac fah tuku ke mwet
kacto sac ac fah itukla lukelos, na in pacl sacn elos ac fah lalo.

16 “Wangin mwet sang ipin nuknuk sasu pinis nuknuk mah uh, tuh
ipin nuknuk sasu sac fin tulakeni el ac seya nuknuk mah uh, ac mihsa
sac ac yokelik liki meet ah.

17 Oayapa wangin mwet okoaung wain sasu nu in pak in neinyuk
wain mah,* tuh mwe neinyuk mah sac ac mihsalik ac wain uh ac
kahkla, ac pak sac ac musalla. Tia ouinge, a itukyang wain sasu nu
ke mwe neinyuk sasu, na kewana ac fah wona.”

Acn Nutin Sie Mwet Leum Ac Sie Mutan Su Kahlye Nuknuk Lun Jesus
(Mark 5:21-43; Luke 8:40-56)

18 Ke Jesus el srakna fahk ma inge, sie mwet leum lun mwet Jew tuku
nu yorol, sikukmutunte ye mutal ac fahk, “Acn nutik el tufahna misa,
tusruktu fahsru ac filiya poum facl, ac el fah moulyak.”

19 Ouinge Jesus el tuyak ac fahsr tokol, ac mwet tumal lutlut welul.

20 Sie mutan su musen srah ke lusen yac singoul luo el fahsryang
tukun Jesus ac kahlye pulan nuknuk lal. 21 Mutan sac el nunku in el
sifacna mu, “Nga fin kahlye na pulan nuknuk lal, nga ac kwela.”

9:13 Mt 12:7; Hos 6:6 * 9:17 wain sasu ... wain mah: Liye ‘mwe neinyuk wain’ ke Kalmen
Kutu Kas.

22 Jesus el tapulla ac liyal, na el fahk, “Acn nutik, akkeye kom!
Lulalfongi lom oru kom in kwela.” In pacl sacna mutan sac kwela.

23 Na Jesus el som nu in lohm sin mwet leum sac. Ke el liye mwet
srital ke mwe on ke mas misa sac, ac mwet saya uh arulana wonak ke
tung lalos, 24 el fahk, “Mwet nukewa illa! Tulik mutan se inge tia misa

— el motul na!” Na elos nukewa mutawauk in isrunul. 25 Ac ke mwet
nukewa illa, Jesus el utyak nu infukil lun tulik mutan sac, sruokya paol,

ac el tukakek. 26 Pweng ke ma se inge sulkakinyukelik nu in polo acn
sac nufon.

Jesus El Akkeyala Luo Mwet Kun

27 Jesus el som liki acn sac, ac ke el fahsr, mwet kun luo fahsr tokol
ac wowoyak ac fahk, “Wen nutin David, pakomutasr!”

28 Ke Jesus el ilyak nu in lohm uh, mwet kun luo ah tuku nu yorol
ac el siyuk seltal, “Komtal lulalfongi mu nga ku in akkeyekomtalla?”

Na eltal fahk, “Aok!” 29 Na Jesus el kahlye mutaltal ac fahk, “Lela in
orek nu sumtal oana lulalfongi lomtal an!” 30 Na ikakla mutaltal eltal
ku in liye. Na Jesus el arulana wili nu seltal ac fahk, “Nimet komtal
fahk nu sin kutena mwet!”

31 Tuh eltal som ac fahkelik pweng kacl Jesus inge in polo acn sac
nufon.

Jesus El Akkeyala Sie Mukul Su Tia Ku In Kaskas

32 Ke mwet luo ah som lukel Jesus, oasr pac kutu mwet sifilpa tuku nu
yorol ac use sie mukul su tia ku in kaskas, mweyen oasr ngun fohkfok
in el. 33 Tusruk ke pacl se ma ngun fohkfok sac lisyukla liki mwet sac,
mwet sac mutawauk in kaskas, ac mwet uh arulana fwefela kac. Elos
fahk, “Kut soenna liye in orek ouinge in acn Israel meet.”

34 Tusruk mwet Pharisee elos fahk, “Leum lun ngun fohkfok uh pa
sang kain in ku inge nu sel, pwanang el ku in lusla ngun fohkfok uh.”

Jesus El Pakomuta Mwet Uh

35Jesus el som ac forfor in siti nukewa in polo acn sac. El luti in iwen
lolngok uh, ac fahkak Pweng Wo ke Tokosrai uh, ac akkeyala kain in
mas ac munas nukewa lun mwet uh. 36 Ke el liye un mwet puspis
el arulana pakomutalos, mweyen elos fosrnga ac tia ku in kasrelos
sifacna, oana sheep su wangin mwet sropo la. 37 Ke ma inge el fahk
nu sin mwet tumal lutlut, “Pwaye kosrani uh yohk, a pu mwet in
orekma. 38 Kowos pre nu sin leum lun kosrani, tuh elan supwala mwet
in kosrani ima lal.”

10

Mwet Sap Singoul Luo
(Matthew 3:13-17; Luke 6:12-16)
1Jesus el pangoneni mwet tumal lutlut singoul luo ac sang ku nu
selos in sisla ngun fohkfok ac akkeyala kain in mas nukewa. 2 Pa inge
inen mwet sap singoul luo ah: mwet se meet uh pa Simon (su pangpang
Peter), ac Andrew mwet lel; James, ac John mwet lel, su wen natul
Zebedee; 3 Phillip ac Bartholomew; Thomas ac Matthew, mwet eisani

tax; James wen natul Alphaeus, ac Thaddaeus; 4 Simon mwet Zealot;*
ac Judas Iscariot, su tukakunak Jesus.

Supweyukla Mwet Singoul Luo
(Mark 6:7-13; Luke 9:1-6)

5 Jesus el supwala mwet singoul luo inge ac fahk nu selos ma elos
in oru: “Nimet kowos som nu in kutena acn sin mwet pegan, ku nu in
acn sin mwet Samaria. ¢ A kowos in som nu yurin sheep tuhlac lun
Israel. 7 Kowos som ac luti ac fahk, ‘Tokosrai lun kusrao apkuran me!’
8 Akkeyala mwet mas, akmoulyauk mwet misa, aknasnasyela mwet
musen lepa, ac lusak ngun fohkfok uh. Kowos eis ku inge ke wangin
molo, ouinge kowos in tia pac eis molin ma kowos oru. 9 Nimet kowos
us kutena mani orek ke gold, silver, ku copper in mwe neinyuk mani
lowos an. 10 Nimet us kutena pak, ku nuknuk in ayaol, ku fahluk, ku
sikal in fahsr lowos an. Tuh fal in itukyang nu sin sie mwet orekma
mwe enenu lal.

11 “Ke kowos tuku nu in sie acn, kowos suk lah ac oasr mwet
insewowo in eis kowos, ac muta yorol nwe ke na pacl kowos ac som
liki acn sacn. 12 Kowos fin utyak nu in sie lohm, paing mwet in lohm
sac. 13 Mwet in lohm sacn fin eis kowos, lela painguk in misla lowos
in oan faclos; a elos fin tia eis kowos, na painguk lowos in folok nu
fowos. 14 Ac fin wangin mwet in lohm sac ku siti sac engan in eis
kowos ku lohng mwe luti lowos, na kowos som liki acn sacn, ac osrokla
kutkut ye niowost an we. 15 Pwayena nga fahk nu suwos lah ke Len
in Nununku, God El ac akkalemye pakomuta lal nu sin mwet in acn
Sodom ac Gomorrah liki na mwet in acn sac!

Mwe Keok Su Ac Fah Sikme
(Mark 13:9-13; Luke 21:12-17)

16 “Porongo ma nga fahk inge! Nga supwekowosla oana sheep nu
inmasrlon un kosro wolf uh. Kowos in ngusrik oana serpent, ac efahl
oana wuleoa uh. 17 Taran kowos, tuh oasr mwet ac fah sruokkowosi
ac uskowosyak nu in nununku, ac elos ac fah sringil kowos in iwen
lolngok uh. 18 Ke sripuk, ac fah utukyak kowos in nununkeyuk ye
mutun mwet leum ac tokosra, tuh kowos in fahkak Pweng Wo nu selos
ac nu sin mwet pegan. 19 Mwet uh fin uskowosyak nu in nununku, nik
kowos fosrngakin kas ma kowos ac fahk, ac lah kowos ac fahk fuka;
in pacl sacn, ac fah itukot ma kowos in fahk. 20 Tuh kas su kowos ac
fahk uh ac tia kas lowos; ac fah tuku sin Ngun lun Papa tomowos tuh

kowos in fahk. _ _ ) ) )
21 “Mwet uh ac fah sifacna kitala mwet wialos in anwuki, ac papa

uh ac fah oru oapana nu sin tulik natulos uh. Tulik ac fah forla lain
papa ac nina kialos, ac eisalosyang in anwuki elos. 22 Mwet nukewa
ac fah kwase kowos ke sripuk. Tusruktu elos nukewa su muteng nwe
ke safla, elos fah moul. 23 Elos fin akkeokye kowos in sie siti, na kowos
kaingla nu in sie pacna siti. Pwayena nga fahk nu suwos, kowos ac
soenna aksafyela orekma lowos in acn Israel a Wen nutin Mwet el ac
foloko.

%
10:4 Zealot: kalmac pa mwet ngalkin acn se. In kas Aramaic elos fahk mu “mwet

Cananaean.” T 10:14 osrokla kutkut ye niowos: lumah se inge akkalemye lah elos lain
mwet in acn sac.

24 “Wangin mwet lutlut el fulat liki mwet luti lal; ac wangin mwet
kohs el fulat liki leum lal. 25 Ke ma inge, sie mwet lutlut in falkin el fin
sun lupan etu lun mwet luti lal, ac sie mwet kohs in falkin el fin sun

lupan ku lun mwet kacto lal. Fin pangpang sifen sou se Beelzebul,
mwet in sou lal uh ac fah pangpang ke ine ma koluk liki.

Su Fal Mwet Uh in Sangeng Se
(Luke 12:2-7)

26 “Ke ma inge, nimet kowos sangeng sin mwet uh. Kutena ma su
afyufi inge ac fah ikakla, ac ma lukma nukewa ac fah akkalemyeyuk.
27 Ma su nga fahkot nu suwos in lohsr uh, kowos fahkelik in acn kalem;
ac kutena ma su kowos lohng in lukma, kowos fahkelik fin mangon
lohm uh. 28 Nik kowos sangeng selos su ac uniya mano mukena, a elos
tia ku in uniya ngun. A kowos in sangeng sin God, su ku in kunausla
kewana mano ac ngun in hell. 29 Tuh kowos ku in molela won sparrow
luo ke ipin cent se na, a tia siefanna sin sparrow inge ku in putatla
nu infohk uh Papa inkusrao El fin tia lela. 30 A funu kowos, finne
aunsifowos, oaoala pac tari. 3! Ke ma inge, nik kowos sangeng, tuh
kowos arulana saok liki won sparrow puspis!

Fahkulak Christ, Ku Lafwekunul
(Luke 12:8-9)

32 “Mwet se fin fahkak ye mutun mwet uh lah el ma luk, nga ac fah
oru oapana nu sel ye mutun Papa tumuk inkusrao. 33 A mwet se fin
lafwekinyu ye mutun mwet uh, nga ac fah lafwekunul ye mutun Papa
tumuk inkusrao.

Tia Misla, A Sie Cutlass
(Luke 12:51-53; 14:26-27)

34 “Nimet nunku mu nga tuku in ase misla nu faclu. Mo, nga tia tuku
in ase misla, a sie cutlass. 35 Nga tuku in oru tuh wen uh in lain papa
tumalos, ac acn uh in lain nina kialos, ac mutan payuk uh in lain nina
talupalos. 36 Mwet lokoalok lun sie mwet ac fah mwet na in sou lal uh.

37 “Kutena mwet su lungse papa tumal ku nina kial yohk likiyu, el
tia fal tuh elan mwet tumuk lutlut. Kutena mwet su lungse wen ku acn
natul yohk likiyu, el tia fal in mwet tumuk lutlut. 38 El su tia srukak
sakseng lal ac fahsr tukuk, el tia fal in mwet tumuk lutlut. 39 El su
suk in molela moul lal, ac fah tuhlac lukel; a el su tuhlac moul lal ke
sripuk, fah konauk moul lal.

Molin Orekma
(Mark 9:41)

40 “E] su eis kowos, el eisyu; ac el su eisyu, el eisal su supweyume.
41 F] su engan in eis sie mwet tutafpo lun God ke sripen el sie mwet
tutafpo, ac fah wi eis molin orekma lun sie mwet tutafpo. Ac el su
engan in eis sie mwet wo ke sripen el wo, ac fah wi eis molin orekma
wo lal. 42 Kowos in etu lah el su sang finne ahlu in kof ohu se nu sin
sie su pusisel oemeet sin mwet luk mweyen el fahsr tukuk, pwayena
lah el ac fah eis molin orekma lal.”

¥ 10:25 Beelzebul: pa inge sipel suwohs nu ke ine se inge; kalmac pa satan.

11

Mwet Supweyukla Sel John Baptais
(Luke 7:18-35)
1 Tukun Jesus el fahk kas inge nu sin mwet tumal lutlut singoul luo,
el som liki acn sac in luti ac fahkak in siti ma oan apkuran nu in acn

ac.

2 Ke John Baptais el lohng in presin ke ma Christ el oru inge, el
supwala kutu sin mwet tumal lutlut nu yorol. 3 Ac elos siyuk sin Jesus
ac fahk, “Fahkma nu sesr, ya kom pa el su ac fah tuku, ku kut ac soano
sie pacna?”

4Jesus el topuk ac fahk, “Folokot ac fahk nu sel John ma kowos lohng
ac liye inge: 5 mwet kun elos ku in liye, mwet ul elos ku in fahsr, mwet
musen lepa elos aknasnasyeyukla, mwet sulohngkas elos ku in lohng,
mwet misa elos akmoulyeyukyak, ac Pweng Wo uh lutiyuk nu sin mwet
sukasrup. ¢ Fuka lupan insewowo lalos su tia alolo keik!”

7 Ke mwet lal John elos mukuiyak in som, Jesus el sramsram kacl
John nu sin u lulap sac ac fahk, “Ke kowos tuh som nu yorol John
nu yen mwesis ah, mea kowos tuh finsrak mu kowos ac tuh liye? Ya
soko ah ma kusrusr ke eng uh? 8 Mea kowos som in liye ah? Ya sie
mwet su yunla ke nuknuk kato? Mwet ma nukum nuknuk kato uh elos
muta inkul fulat sin tokosra! 9 Fahkma nu sik, mea kowos som in liye
uh? Ya sie mwet palu? Aok pwaye, tusruktu nga fahk nu suwos, el su
kowos liye ah fulat liki na sie mwet palu. 1 Mweyen John pa mwet
se Ma Simusla uh fahk kacl: ‘Nga ac supwaot mwet sulkakin se luk
meet liki kom, in tuh sakunla inkanek lom uh.” 11 Pwayena nga fahk
nu suwos, tuh John Baptais el fulat liki kutena mwet su moul oemeet
me. Tusruktuy, el su pusisel oemeet in Tokosrai lun kusrao el fulat lukel
John. 12 Oe ke pacl John el mutawauk in luti nwe misenge, yohk mwe
akkeok sikyak in lain Tokosrai lun kusrao, ac mwet sulallal elos kena
sikulya ma lungse lun God uh. 13 Meet liki pacl lal John, mwet palu ac
Ma Sap lal Moses uh fahkak ke Tokosrai uh, 14 ac kowos fin lulalfongi
ke kas lalos inge, na John pa Elijah su tuh oasr fahkyen tuku lal uh.
15 Ke ma inge kowos porongo, fin oasr srewos!

16 “Na inge, mea nga ac ku in luma mwet in pacl inge uh nu kac?

Elos oana tulik srisrik su muta ke nien kuka uh. Sie un tulik uh wowo
nu sin sie pac u, ac fahk, 17 ‘Kut nikaruru nu sumtal, a komtal tiana

srosro nu kac! Ac kut yuk on in asor, a komtal tiana tung!” 18 Ke John
el tuh tuku, el lalo ac tia nim wain, ac mwet nukewa fahk, ‘Oasr ngun
fohkfok in el 19 Ac ke Wen nutin Mwet el tuku, el mongo ac nim,
ac mwet nukewa fahk, ‘Liye mwet se inge! El sie mwet kainmongo
ac nim wain, sie mwet kawuk nu sin mwet eisani tax ac mwet koluk
sayal’ Tusruktu, lalmwetmet lun God uh akpwayeyuk ke fahko la.”

Siti Su Tia Lulalfongi
(Luke 10:13-15)

20 Mwet in acn ma Jesus el oru inkaiyen orekma usrnguk lal we elos
tiana forla liki ma koluk lalos, ouinge el kai acn inge. 21 El fahk, “We
nu suwos, mwet Chorazin! We nu suwos, mwet Bethsaida! Orekma
usrnguk ma orek yuruwos uh funu orek in acn Tyre ac Sidon, mwet
we uh lukun nokomang na nuknuk yohk eoa oengi tari, ac okoaung
apat nu fin sifalos in akkalemye lah elos forla liki moul koluk lalos!

22 Pwayena nga fahk nu suwos lah ke Len in Nununku, God El fah
akkalemye pakomuta lal nu sin mwet Tyre ac Sidon liki kowos! 23 A
funu kowos, mwet Capernaum! Ya kowos lungse akfulatye kowos
sifacna nu inkusrao? Kowos ac fah sisila nu in hell! Orekma usrnguk
ma orek yuruwos uh funu orek in acn Sodom, acn we lukun srakna
oan nwe misenge! 24 Tuh nga fahk nu suwos lah ke Len in Nununku,
God El fah akkalemye pakomuta lal nu sin Sodom liki kowos!”

Fahsru Nu Yuruk Ac Eis Mongla
(Luke 10:21-22)
25 In pacl sac Jesus el fahk, “Papa, Leum lun kusrao ac faclu! Nga

kulo nu sum tuh kom ikasla nu sin mwet nikin ma su kom okanla liki
mwet lalmwetmet ac mwet etu. 26 Aok, Papa, ma inge orek fal nu ke

lungse lom.
27 “Papa tumuk El ase nu sik ma nukewa. Wangin mwet etu ke Wen,
a Papa mukena; ac wangin pac mwet etu ke Papa, a Wen mukena, ac

elos su Wen el sulela in fahkulak nu se.
Nu suw 28 “Fahsru nu yuruk, kowos su orekma ac totola, tuh nga fah

sot mongla nu suwos. 29 Eis srenenu luk nu fowos ac lutlut sik, tuh nga
fakpap ac inse pusisel; ac kowos fah konauk mongla. 30 Tuh srenenu
luk fisrasr, ac mwe utuk luk mulala.”

12

Mwe Siyuk Ke Len Sabbath
(Mark 2:23-28; Luke 6:1-5)

1Tia paht tukun ma inge, Jesus el fahsryak in sie ima in wheat ke len
Sabbath. Mwet tumal lutlut elos masrinsral, ouinge elos mutawauk in
kunesla wheat uh ac kang. 2 Ke mwet Pharisee liye ma inge, elos fahk
nu sin Jesus, “Liye, mwet tumom lutlut elos lain Ma Sap lasr ke elos
oru ma inge ke len Sabbath!”

3 Na Jesus el topuk ac fahk, “Ku kowos soenna rit ma David el tuh
oru ke pacl se el ac mwet lal elos tuh masrinsral ah? 4 El tuh utyak
nu in lohm sin God, na el, ac mwet lal, elos mongo ke bread ma
kisakinyukyang nu sin God, finne lain Ma Sap elos in mongo kac —
mwet tol mukena pa lela nu se in kang bread inge. 5 Ku kowos tia pac
rit in Ma Sap lal Moses lah ke len Sabbath nukewa, mwet tol su muta
in Tempul elos kunaus pac ma sap lun len Sabbath a wangin mwatalos
kac? 6 Nga fahk nu suwos lah oasr sie inge su yohk liki Tempul. 7 Ma
Simusla fahk mu, ‘Pakoten pa nga lungsik, ac tia mwe kisa.” Kowos
funu etu kalmen kas inge, kowos lukun tiana sang mwatan mwet su
wangin ma koluk la; 8 tuh Wen nutin Mwet el Leum lun len Sabbath.”

Sie Mwet Su Ul Lac Paol
(Mark 3:1-6; Luke 6:6-11)
9Tesus el fahsr liki acn sac ac som nu in sie iwen lolngok. 10 Sie mukul
su ul lac paol el muta we, wi kutu mwet su kena konauk mwatan Jesus.
Na elos siyuk sin Jesus, “Ya ac lain Ma Sap lal Moses in akkeyala mas
ke len Sabbath?”
11 Jesus el topuk ac fahk nu selos, “Ac fuka fin soko sheep nutin sie
suwos putatyang nu in sie luf na loal ke len Sabbath? Ya el ac tia som
sraklalak liki luf sac? 12 Arulana yohk sripen sie mwet liki soko sheep!

Ke ma inge, Ma Sap uh lela tuh kut in kasru mwet ke len Sabbath.”
13 Na el fahk nu sin mwet se ma ulla lac pao uh, “Asroela poum.”

Mwet sac asroela paol, na paol kwela oana lac po ngia. 14 Na mwet
Pharisee elos som ac pwapa in unilya Jesus.

Mwet Kulansap Su God El Sulela

15 Ke sripen Jesus el etu pwapa koluk lalos inge, el fahsr liki acn sac;
ac un mwet puspis fahsr tokol. El akkeyalosla nukewa su mas, 16 ac
wili nu selos in tiana fahk kacl nu sin kutena mwet. 17 El oru ouinge
in akpwayei ma mwet palu Isaiah el fahkak kacl:
18 “E] inge mwet kulansap luk su nga sulela,

El su nga lungsik, ac su nga insewowo kac.

Nga ac fah sang Ngunik nu facl,

Ac el ac fah fahkak nununku luk nu sin mutunfacl uh.
19 Fl ac fah tia alein, ku wowoyak,

Ku orek sramsram oraru inkanek uh.
20 El fah tia koteya soko loa ma kuruweni,

Ku konela sie lam su apkuran in kunla.
El ac kwafeang nwe ke pacl se ma suwohs uh kutangla.
21 Ac mwet in mutunfacl nukewa ac fah filiya finsrak lalos in el.”

Jesus ac Beelzebul
(Mark 3:20-30; Luke 11:14-23)

22 Na kutu mwet elos use sie mwet kun nu yurin Jesus su tia pac ku
in kaskas mweyen oasr sie ngun fohkfok in el. Jesus el akkeyala mwet
sac, na el ku in kaskas ac liye. 23 U lulap sac arulana fwefela ke ma
Jesus el oru. Na kutu selos fahk, “Ya tia el inge pa Wen nutin David?”

24 Ke mwet Pharisee elos lohng ma inge, elos fahk, “El lusla ngun
fohkfok inge ke sripen Beelzebul, leum lun ngun fohkfok uh, el sang

ku nu sel in oru.” )
25 Jesus el etu ma elos nunku, ke ma inge el fahk nu selos, “Kutena

facl lulap su sifacna amei inmasrlolos, ac fah tia oan paht. Ac kutena
acn, ku sou, ma tukeni alein, ac fah musalla. 26 Ke ma inge, Satan el
fin sisla Satan, kalmac pa el sifacna lainul, na tokosrai lal tia ku in oan
paht. 27 Kowos fahk mu nga lusla ngun fohkfok mweyen Beelzebul el
se ku nu sik in oru ouinge. Fin pwaye, na su sang ku nu sin mwet
lowos in oru ma inge? Ma mwet lowos uh oru sifacna akkalemye lah
kowos sutuela! 28 Mo, tia Beelzebul, a Ngun lun God pa ase nu sik ku
in lusla ngun fohkfok inge, su akpwayei lah Tokosrai lun God tuku tari

nu fowos.
29 “Wangin sie mwet ku in sifacna utyak nu in lohm sin sie mwet ku,

ac usla ma lal el fin tia kapriya mwet ku sacn meet, na toko el fah ku

in usla ma in lohm sel uh. )
30 “Kutena mwet su tia wiyu, pwayena lah el lainyu; kutena mwet

su tia kasreyu in orani, pwayena lah el akfahsryelik. 3! Ke sripa se
inge, nga fahk nu suwos: Mwet uh ku in eis nunak munas ke kutena
ma koluk, ku kutena kas fohkfok elos fahk; tusruktu, kutena mwet su
fahk kutena kas koluk ke Ngun Mutal, fah tiana nunak munas nu sel
kac. 32 Kutena mwet su fahk kutena kas lain Wen nutin Mwet, ac ku
in nunak munas nu sel kac; tusruktu, kutena mwet su fahk kutena kas
lain Ngun Mutal, ac fah tia ku in nunak munas nu sel-tia inge, ku nwe
tok.

Soko Sak ac Fahko Kac
(Luke 6:43—45)

33 “Fahko wo tuku ke sak ma ku; fin oasr soko sak ma munas, fahko
kac ac fah koluk. Soko sak eteyuk ke fahko la. 34 Kowos wet pwasin
— kowos ku in fahk kas wo fuka ke kowos mwet koluk? Tuh oalu el
kaskas ac fahk ma su insia sessesla kac. 35 Sie mwet wo el ac use ma
wo liki ma wo el elosak in el; ac sie mwet koluk el ac use ma koluk liki
ma koluk el elosak in el.

36 “Nga fahk nu suwos lah ke Len in Nununku, kais sie mwet ac
fah enenu in fahkak sripa lal ke kas lusrongten nukewa ma el fahkla.
37Kas lom sifacna ac fah touyak in nununkekom, in fahkak lah ac oasr
mwatum, ku wangin.”

Siyuk Ke Sie Mwe Akul Lulap
(Mark 8:11-12; Luke 11:29-32)

38 Na kutu sin mwet luti ke Ma Sap ac kutu mwet Pharisee elos tuku
ac fahk, “Mwet Luti, kut ke liye kom in oru sie mwe akul lulap sin God
me.”

39 Na Jesus el fahk, “Fuka lupan koluk ac pilesru God lun mwet in
pacl inge uh! Ya kowos ke liye sie mwe akul lulap? Mo! Pwayena
mwe akul kowos ac liye pa mwe akul su tuh sikyak nu sel mwet palu
Jonah. 40 In ouiya se na ma Jonah el tuh muta len tolu ac fong tolu ke
sien ik lulap soko ah, ouinge Wen nutin Mwet el ac fah oan ye fohk uh
len tolu ac fong tolu. 41 Ke Len in Nununku uh, mwet Nineveh elos ac
mau tuyak ac orek loh lain kowos, mweyen elos tuh forla liki ma koluk
lalos ke elos lohng luti lal Jonah. Ac nga fahk nu suwos lah oasr sie
inge su yohk lukel Jonah! 42 Ke Len in Nununku uh, Kasra lun Sheba el
ac mau tuyak ac orek loh lain kowos, mweyen el tuh tuku liki acn sel
su oan yen loeslana, in tuh porongo kas lalmwetmet lal Solomon. Ac
nga fahk nu suwos lah oasr sie inge su arulana yohk lukel Solomon!

Folok Lun Ngun Fohkfok
(Luke 11:24-26)

43 Ke pacl sie ngun fohkfok el illa liki sie mwet, el ac forfor yen
wangin kof we in suk acn elan muta we. El fin tia ku in konauk, 44 na el
ac nunku in el sifacna, ‘Nga ac folokla nu in lohm se nga muta we meet
ah,” na ke el folokla, el liye lah lohm sel uh wangin koano-imonyukla
ac arulana nasnas. 45 Na el ac sifil illa ac solama itkosr pac ngun ma
koluk lukel, na elos ac tuku ac muta in lohm sac. Na saflaiyen mwet
sac arulana koluk liki meet ah. Pa inge ma ac sikyak nu sin mwet
koluk in len inge uh.”

Nina Kien Jesus Ac Mwet Lel
(Mark 3:31-35; Luke 8:19-21)

46 Jesus el srakna sramsram nu sin un mwet sac ke nina kial ac mwet
lel elos tuku. Elos tu na likinuma ac siyuk elos in sramsram nu sel.
47 Na sie sin mwet uh fahk nu sin Jesus, “Liye, nina kiom ac mwet lim
elos oasr likinuma ac elos ke sramsram nu sum.”

48 Na Jesus el fahk nu sin mwet sac, “Su nina kiuk? Ac su mwet
wiuk?” 49 Na el srisrngiya mwet tumal lutlut ac fahk, “Liye! Pa inge
nina kiuk ac mwet wiuk uh! 50 Kutena mwet su oru ma lungse lun
Papa tumuk inkusrao, el pa mwet lik ac mwet louk ac nina kiuk.”

Pupulyuk Ke Mwet Taknelik
(Mark 4:1-9; Luke 8:4-8)

11In len sacna, Jesus el fahsr liki lohm sac ac som nu sisken lulu uh,
ac muta in luti. 2 Un mwet su tuku raunella uh arulana pus, ouinge
el sroang nu fin oak soko ac muta fac, ac mwet uh tu finmes uh. 3 El
orekmakin kas in pupulyuk in luti nu selos ke ma puspis.

El fahk, “Mwet se som in taknelik. 4 Ke el sisalik fita uh nu fin fohk
uh, kutu fita uh putatla nu sisken inkanek inima uh, ac won uh tuku
kangla. 3 Kutu putatla nu yen eoteot, yen minini fohk fac. Tia paht
na fita uh srunak. 6 Tusruktu ke faht uh takak, sacn ma srunak uh
folla ac uli, ke sripen srikla fohk nu ke oka. 7 Kutu fita uh putatla
inmasrlon kokul uh, su kapak ac kupoiya sacn ma kapak we. 8 A kutu
fita uh putatla nu fin fohk wo, ac kapak ac isus fahko puspis: kutu pacl
siofok, kutu pacl onngoul, ac kutu pacl tolngoul.”

9 Ac Jesus el fahk, “Ke ma inge kowos porongo, fin oasr srewos!”

Sripen Pupulyuk Inge
(Mark 4:10-12; Luke 8:9-10)
10 Na mwet tumal lutlut elos kalukyang nu yurin Jesus ac siyuk sel,
“Efu ku kom orekmakin kas in pupulyuk ke kom sramsram nu sin

mwet uh?”
11 Ac Jesus el topuk ac fahk, “Etauk ke ma lukma lun Tokosrai lun

kusrao uh itukot nu suwos, ac tia nu selos. 12 El su oasr etauk yoro
ac fah itukyang tuh in arulana yohk liki meet; a el su wangin etauk
yoro, etauk srisrik su oasr yorol ac fah itukla lukel. 13 Sripa se sis nga
orekmakin kas in pupulyuk nu selos uh pa, elos liye a tiana kalem kac,
ac elos lohng a tiana akilen. 14 Ouinge mwet inge elos akpwayeye kas
in palu lal Isaiah, su fahk:
‘Mwet inge ac fah lohng na lohng, a tia kalem kac;

Elos ac fah liye na liye, a tiana akilenak,
15 Mweyen nunak lalos uh upa,

Ac elos fonosya insraclos,

Ac kaliya mutalos.
Funu tia ouinge mutalos lukun liye,

Ac sraclos lukun lohng,

Ac nunkalos lukun kalem kac,
Ac elos lukun forma nu sik,

Tuh nga in akkeyalosla. Ouinge God El fahk.’

16 “A kowos arulana insewowo, mweyen motowos liye, ac srewos
lohng. 17 Pwayena nga fahk nu suwos lah mwet palu puspis ac mwet
lun God puspis kena liye ma kowos liye ac lohng ma kowos lohng, a
elos tiana.

Jesus El Aketeya Pupulyuk Ke Mwet Taknelik
(Mark 4:13-20; Luke 8:11-15)

18 “Ke ma inge, kowos porongo ac lutlut ke kalmen pupulyuk ke mwet
taknelik. 19 Elos su lohng pweng ke tokosrai ac tia kalem kac, elos oana
fita ma putatla nu sisken inkanek inima uh. El su Koluklana el tuku
ac tulakunla fita se su yoki insialos. 20 Ac kalmen fita ma putatla yen
eoteot, ma nu selos su engan in eis pweng wo ke elos tufahna lohng.

21 Tusruktuy, tiana tili nu in elos, ke ma inge ac tiana oan paht in elos.
Na mwe lokoalok ku ma upa fin tuku nu selos ke sripen pweng sac,
elos sa na in fuhleak. 22 Ac fita su putatla inmasrlon kokul uh el oana
elos su lohng pweng uh, tusruktu elya lun faclu ac lungse lalos nu ke
mwe kasrup uh kupoiya pweng sac, na tiana isus fahko. 23 Ac fita ma
yoki in fohk wo uh, elos pa mwet su lohng kas inge ac kalem kac, na
elos isus fahko puspis — kutu siofok, kutu onngoul, ac kutu tolngoul.”

Pupulyuk Ke Mah Koluk Uh

24 Na Jesus el sifilpa fahk nu selos sie pac pupulyuk: “Tokosrai lun
kusrao ouinge: Sie mwet el yukwiya fita wo in ima lal. 25 Sie fong ah ke
mwet nukewa motulla, mwet lokoalok se tuku ac yukwiya mah koluk
inmasrlon wheat uh, na el som. 26 Ke sacn uh kapak ac mutawauk in
sikyak fahko, na mah koluk uh sikyak pac. 27 Na mwet kulansap lun
leum sac tuku nu yorol ac fahk, ‘Leum se, fita wo mukena pa kom tuh
yukwiya ke ima se lom ah. Na mah koluk ke ima sac tuku ya me?’ 28 Ac
leum sac fahk, ‘Kalem lah mwet lokoalok se pa oru ma inge uh.” Na elos
siyuk sel, ‘Kom lungse kut in som fusak mah koluk uh?’ 29 Ac el fahk,
‘Mo, mweyen kowos fin fis mah koluk uh, sahp kowos ac tuh fusak pac
kutu sin sacn wo uh. 30 Lela wheat ac mah koluk uh in tukenina kap
nwe ke na pacl in kosrani, na nga fah fahk mwet telani uh in fusak
mah koluk uh meet, loseni nu sie ac esukak. Na elos fah orani wheat
uh ac filiya in lohm in filma uh.””

Pupulyuk Ke Fiten Mustard
(Mark 4:30-32; Luke 13:18-19)

31 Jesus el sifilpa fahkak nu selos sie pac pupulyuk. “Tokosrai lun
kusrao ouinge: Mwet se el eis sie fiten mustard ac yukwiya in ima
lal. 32 Pa inge fita se ma srik oemeet, tusruktu el fin kapak el pa yohk
oemeet ke sacn uh, na orala soko sak lulap, ac won yen engyeng uh
tuku orala ahng lalos ke lesak uh.”

Pupulyuk Ke Mwe Pulol
(Luke 13:20-21)
33 Jesus el sifilpa fahkak sie pupulyuk nu selos: “Tokosrai lun kusrao
uh oana luman mwe pulol uh, ma sie mutan el sang kulamiseak ke sie
pak in flao, na tok nufonna pak sac ac pulolak.”

Orekmakinyen Pupulyuk Sin Jesus
(Mark 4:33-34)
34Jesus el orekmakin kas in pululyuk in fahkak ma inge nukewa nu

sin un mwet uh. El tia fahk kutena ma nu selos el fin tia orekmakin
kas in pupulyuk. 35 El oru ouinge in akpwayei kas lun mwet palu su

fahk,
“Nga ac fah orekmakin pupulyuk ke nga sramsram nu selos;
Nga fah fahkak nu selos ma su tia eteyuk oe ke orekla faclu ah
me.”

Jesus El Aketeya Pupulyuk Ke Mah Koluk Uh

36 Ke Jesus el fahsr liki un mwet sac ac utyak nu in lohm uh, mwet
tumal lutlut elos tuku nu yorol ac fahk, “Aketeya nu sesr lah mea
kalmen pupulyuk ke mah koluk inima uh.”

37 Ac Jesus el topuk ac fahk, “Mwet taknelik fita wo sac pa Wen nutin
Mwet; 38 ac ima sac pa faclu; ac fita wo uh pa mwet lun Tokosrai lun
kusrao uh; mah koluk uh pa mwet su ma lun el su Koluklana; 39 ac
mwet lokoalok se ma taknelik fita koluk uh pa Devil. Pacl in kosrani
uh pa saflaiyen faclu, ac mwet kosrani uh pa lipufan. 40 Oana ke mah
koluk uh ac orekeni ac isisyak in e uh, pa inge luman ma ac sikyak ke
saflaiyen faclu. 4! Wen nutin Mwet el ac fah supwalik lipufan lal tuh
elos in orani mwet nukewa in Tokosrai lal su oru ma koluk, oayapa
elos su kolla mwet uh in oru ma koluk. 42 Ac elos ac fah siselosyang
nu in funyu in e, yen ma elos ac fah tung, keok ac ngalis inwihselos.

43 Na mwet lun God elos ac fah saromrom oana faht uh in Tokosrai lun
Papa tumalos. Kowos porongo ma inge, fin oasr srewos.

Pupulyuk Ke Sie Ma Saok Wikinyukla
44 “Tokosrai lun kusrao ouinge: Sie mwet el konauk sie ma saok
wikinyukla in ima se. El sifilpa afinya, ac som ac kukakunla ma lal
nukewa, na el folokla ac molela ima sac.

Pupulyuk Ke Sie Pearl
45 “Ac Tokosrai lun kusrao ouinge pac: Sie mwet kuka el forfor ac
sukok pearl saok, 46 ac ke el konauk sie pearl ma arulana yohk molo,
el som kitala ma lal nukewa ac molela pearl saok sac.

Pupulyuk Ke Sie Nwek

47 “Tokosrai lun kusrao ouinge pac: Kutu mwet patur elos sisla nwek
lalos nu in lulu uh, ac sruokya kain ik puspis. 48 Ke nwek sac sessesla
ke ik, elos amakunak nu finmes uh, ac sraclik ik uh: ik ma wo uh
itukyang nu in mwe neinyuk uh, a ma koluk uh sisila. 49 Ac fah ouinge
ke safliyen faclu. Lipufan uh ac mau fahsrelik ac orani mwet koluk
liki inmasrlon mwet wo, 30 ac siselosyang nu in e uh, yen ma elos ac
fah tung ke keok ac ngalis in wihselos we.”

Ma Pwaye Sasu, Ac Ma Matu
51 Na Jesus el siyuk selos, “Ya kowos etu kalmen ma inge?”
Ac elos topuk, “Aok.” 52 Na el fahk nu selos, “Kalmen ma inge pa
mwet nukewa su mwet luti ke Ma Sap uh su ekla nu ke mwet lutlut

in Tokosrai lun kusrao, elos oana sie mwet ma oasr sie lohm sel, ac el
eisla ma sasu ac ma mah liki nien filma lal.”

Mwet Nazareth Elos Tia Lohang Nu Sel Jesus
(Mark 6:1-6; Luke 4:16-30)

53 Tukun Jesus el fahkak pupulyuk inge, na el som liki acn sac, 34 ac
folokla nu in acn sel sifacna. El luti in iwen lolngok selos, ac elos su
lohng luti 1al elos arulana fwefela. Ac elos siyuk, “El eis ya me kain in
lalmwetmet inge, ac mwenmen ma el oru inge? 55 Ya el tia ma nutin
mwet kamtu sac? Ya tia nina kial pa Mary, ac tia ma wial pa James,
Joseph, Simon ac Judas? 56 Ya tamtael lal nukewa elos tia oasr pac
inge? Na el eis ma inge oya me?” 57 Ke ma inge elos tiana lohang nu
sel Jesus.

Jesus el fahk nu selos, “Mwet palu se el akfulatyeyuk in acn nukewa
sayen acn sel sifacna ac sin sou lal sifacna.” 58 Tiana pus mwenmen el
oru in acn sac mweyen wangin lulalfongi lalos.

Anwuki John Baptais
(Mark 6:14-29; Luke 9:7-9)

1In pacl sac Herod, leum lun acn Galilee, el lohng pweng kacl Jesus.
2 El fahk nu sin mwet pwapa lal, “El inge pa John Baptais a sifil
akmoulyeyukyak el, pa oru oasr ku lal in oru mwenmen inge uh.”

3 Herod pa tuh sap in sruhu John, ac in kapiri el ac itukyang nu
in presin. El oru ouinge ke sripacl Herodias, su tuh payuk meet sel
Phillip, tamulel lal. 4 In kutu pacl meet, John Baptais el tuh fahk nu
sel Herod, “Tia fal kom in payuk sel Herodias!” 5 Na Herod el tuh kena
unilya John, tuh el sangeng sin mwet Jew, mweyen elos pangon John
el sie mwet palu.

6 Ke sun len lal Herod, acn natul Herodias el tuh tacn ye mutun walil
sac. Ac ke sripen yohk engan lal Herod, 7 el tuh wuleang nu sel ac fahk,
“Nga fulahk lah nga ac sot nu sum kutena ma kom lungse!”

8 Na mutan sac fahk oana ke nina kial ah tuh fahk nu sel, “Ase nu
sik ingena insifal John Baptais in sie ahlu!”

9 Tokosra el arulana oela kac, tuh mweyen el tuh wulela ye mutun
mwet loh puspis, ouinge el sap in itukyang enenu lun mutan sac. 10 Ke
ma inge el sap in pakpukla sifal John in presin. 11 Na sifa sac oan in
sie ahlu ac utuku nu sin mutan fusr sac, ac el usla nu sin nina kial ah.
12 Mwet tuma lutlut lal John elos tuku, ac usla manol ac pikinya; tari
elos som ac fahkang nu sin Jesus.

Jesus El Kiteya Mukul Limekosr Tausin, Sayen Mutan Ac Tulik
(Mark 6:30-44; Luke 9:10-17; John 6:1-14)

13 Ke Jesus el lohng pweng kacl John, el oayak ac som nu ke sie acn
ma wangin mwet muta we. Mwet uh lohngak, na elos som tokol, ut na
finmes uh. 14Jesus el srola liki oak uh, ac ke el liye un mwet na pus
sac, el arulana pakomutalos ac el akkeyala mwet mas lalos.

15 Ke ekela, mwet tumal lutlut elos kalukyang nu yorol ac fahk, “Ac
fongeni painge, ac acn uh loesla nu ke acn mwet uh muta we. Supwala
mwet uh elos in som nu in siti srisrik ac sifacna moul mongo nalos.”

16 Na Jesus el fahk, “Elos tia enenu in som. Komtal sang kutu mongo
an elos in kang!”

17 Na elos fahk, “Pwayena ma oasr yorosr pa lof in bread limekosr

ac ik lukwa.”
18 Na el fahk, “Use nu sik.” 19 Fl sap mwet uh in muta fin mah uh.

Na el eis lof limekosr ac ik lukwa ah, ngetak nu lucng ac sang kulo nu
sin God. El kunsalik bread uh ac sang nu sin mwet tumal lutlut, na
elos sang nu sin mwet uh. 20 Mwet nukewa mongo ac kihpi. Na mwet
tumal lutlut elos orani fotoh singoul luo ke luwen mongo uh. 21 Pisen
mwet mukul ma mongo uh sahp ac oasr ke tausin limekosry, tia oaoa
mutan ac tulik uh.

Jesus El Fahsr Fin Kof Uh
(Mark 6:45-52; John 6:15-21)
22 Na Jesus el sap mwet tumal lutlut in sroang nu fin oak uh ac kalot
meet nu lefahlo ke el supwalik mwet uh. 23 Tukun el supwalik mwet
uh, el utyak nu fineol uh in pre we. Ke ekela, Jesus el mukena muta in

acn sac, 24 ac ke pacl se inge, oak soko ah som loes tari in lulu ah, ac
noa uh sisot sisma mweyen eng uh tuhyak ac fungulya oak uh.

25 Inmasrlon ao tolu ac ao onkosr ke lotutang, Jesus el tuku sun mwet
tumal lutlut, ac el fahsr na fin kof uh. 26 Ke elos liyal ke el fahsr fin kof
uh elos arulana sangeng, ac kutu selos fahk, “Inut se!” ac wowoyak ke
sangeng.

27 In kitin pacl ah na Jesus el kasang nu selos ac fahk, “Akkeye kowos,
nga na pa inge. Nimet sangeng!”

28 Na Peter el kasla ac fahk, “Leum, fin kom pa ingan, sap nga in
fahsrot fin kof uh nu yurum.”

29 Na Jesus el fahk, “Fahsru!” Na Peter el srola liki oak uh ac
mutawauk in fahsr fin kof uh nu yurin Jesus. 30 Tusruktu ke el liye
upa lun eng uh, el sangeng ac mutawauk in tili nu inkof uh. Na el
wowoyak ac fahk, “O Leum, moliyula!”

31In kitin pacl ah na Jesus el asroela paol, sruokilya ac fahk, “O kom
su srikla lulalfongi la! Efu kom ku alolo?”

32 Eltal kewa sroang nu fin oak uh, na eng uh mihsla. 33 Mwet tumal
lutlut su muta in oak uh elos epasr ac alu nu sin Jesus. Elos fahk,
“Pwayena kom Wen nutin God!”

Jesus El Akkeyala Mwet Mas In Acn Gennesaret
(Mark 6:53-56)

34 Elos tupalma in lulu sac ac oai in acn Gennesaret, 35 ac mwet
we akilenul Jesus. Ouinge elos sapwalik mwet nu yurin mwet mas
nukewa in acn ma oan apkuran nu we tuh elos in usalosme nu yurin
Jesus. 36 Elos kwafe sel elan lela mwet mas uh in kahlyena finne pulan
nuknuk lal uh; ac mwet nukewa su kahlye, elos kwela.

15

Mwe Luti Lun Mwet Matu Somla
(Mark 7:1-13)

1 Na kutu mwet Pharisee ac mwet luti Ma Sap elos tuku liki acn
Jerusalem ac siyuk sin Jesus, 2 “Efu ku mwet tuma lutlut lom elos tia

akos mwe luti ma ituku nu sesr sin mwet matu lasr oemeet me uh?
Elos tiana akfalye ma oakwuki ke ouiyen aknasnasye paolos meet liki

elos mongo!”

3 Na Jesus el topuk ac fahk, “Ac efu ku kowos tia akos ma sap lun
God, a kowos fahsr na ke mwe luti lowos sifacna? 4 Tuh God EI fahk
mu, ‘Sunakin papa tomom ac nina kiom,” ac ‘Kutena mwet su selngawi
papa tumal ku nina kial ac fah anwuki.’ 5 A kowos luti ac fahk mu fin
oasr kutena ma yurin sie mwet ma el ku in sang kasru papa tumal ku
nina kial, a el fahk mu, ‘Ma se inge ma lun God,” 6 na el tia enenu in
sunakin papa tumal. Ke kowos oru ouinge kowos tia akos ma God El
sapkin, tuh kowos in oru na mwe luti lowos sifacna. 7 Kowos mwet
wosounkas! Arulana pwaye ke Isaiah el tuh palye keiwos fahk mu,

8 ‘Mwet inge sunakinyu na ke oalulos,
A insialos loes likiyu.
9 Wangin sripen alu lalos nu sik,
Mweyen elos luti mwet uh ke ma sap ma elos sifacna orala, oana
in ma sap luk!””

Ma Su Akfohkfokye Sie Mwet
(Mark 7:14-23)

10 Na Jesus el pangonma un mwet uh nu yorol ac fahk nu selos,
“Lohng, tuh in kalem suwos! 11 Tia ma su utyak nu in oalin sie mwet
pa akfohkfokye moul lal uh, a ma su illa liki oalul pa akfohkfokyal uh.”

12 Na mwet tumal lutlut elos tuku nu yorol ac fahk, “Ku kom etu lah

mwet Pharisee elos toasrla ke ma kom fahk ah?”

13 Ac Jesus el topkolos ac fahk, “Sak nukewa su Papa tumuk inkusrao
el tia yukwiya, ac fah fifyak. 14 Nimet elya selos! Elos mwet kol kun;
ac mwet kun se fin pwen sie pac mwet kun, eltal kewa ac putatyang
nu in luf uh.”

15 Na Peter el fahk nu sel, “Aketeya nu sesr kalmen kas lom nu sin
mwet Pharisee uh.”

16 Na Jesus el fahk nu selos, “Ya kowos srakna oana mwet saya uh,

soenna kalem? 17 Ya kowos tia etu? Kutena ma su utyak nu in oalin sie
mwet ac fah som nu in sial, ac illa liki manol. 18 A ma su illa liki oalin
sie mwet, ma inge tuku liki nunak lun insial, ac ma inge pa akfohkfokye
moul lun sie mwet. 19 Mweyen nunak koluk uh tuku liki insial me, ac
kolol in orek akmas, kosro, ac oru kutepacna lumah koluk saya uh; in
pusr, kikiap, ac kaskas koluk lain mwet. 20 Pa inge ma su akfohkfokye
sie mwet. A in tia ohlla pao meet liki mongo, oana lumah ma elos fahk
kowos in oru — ma inge tia akfohkfokye moul lun mwet.”

Lulalfongi Lun Sie Mutan
(Mark 7:24-30)

21Jesus el fahsr liki acn sac, ac som nu in acn ma oan apkuran nu
Tyre ac Sidon. 22 Sie mutan Canaan su muta in acn sac tuku nu yorol,
ac wowoyak ac fahk, “Wen nutin David, nunak munas, pakoten nu sik.
Oasr musen demon in acn se nutik, ac el arulana keok kac.”

23 Tusruktu wanginna ma Jesus el fahk nu sel. A mwet tumal lutlut
elos kwafe nu sel ac fahk, “Supwalla! El fahsr tokosr ac arulana
wowon!”

24 Na Jesus el fahk, “Supweyukme nga nu sin sheep tuhlac sin mwet
Israel mukena.”

25 A mutan sac tuku ac putati nu ke nial ac fahk, “Leum, kasreyu!”

26 Ac Jesus el fahk, “Tia fal in eis mongo nun tulik ac sisla nu sin
kosro ngalngul.”

27 Na mutan sac fahk, “Aok, pwaye Leum, tusruktu finne kosro
ngalngul uh, elos kang pac kutkut in mongo ma putatla liki tepu lun
leum lalos uh.”

28 Ke ma inge Jesus el fahk, “Kom sie mutan su arulana yohk

lulalfongi 1a! Enenu lom an ac fah orek nu sum oana siyuk lom an.”
Na in Kitin pacl ah na tulik mutan se natul ah kwela.

Jesus El Akkeyala Mwet Mas Puspis

29 Jesus el som liki acn sac ac fahsr ut sisken lulu Galilee. El fanyak
nu ke sie acn fulat ac muta nu ten. 30 Un mwet puspis tuku nu yorol, ac
elos us mwet ul, mwet kun, mwet sukapas, mwet tia ku in kaskas, ac
mwet mas puspis saya, ac filiya yurin Jesus; ac el akkeyalosla. 31 Mwet
uh arulana fwefela ke elos liye mwet nikin kas elos kaskas, mwet
sukapas elos kwela, mwet ul elos fahsr, ac mwet kun elos liye. Ouinge
elos kaksakin God lun Israel.

Jesus El Kiteya Mukul Akosr Tausin, Sayen Mutan Ac Tulik
(Mark 8:1-10)

32 Jesus el pangonma mwet tumal lutlut ac fahk, “Nga pakomuta
mwet inge, mweyen elos wiyu len tolu lah ac inge wangin ma elos
in kang. Nga tia lungse supwalosla ac tia kitalosi, mweyen elos ac ku
in mulalla inkanek uh.”

33 Na mwet tumal lutlut elos siyuk sel, “Kut ac konauk oya mongo
ma ac fal nu sin u lulap se inge in acn mwesis se inge?”

34 Na Jesus el siyuk selos, “Bread ekasr oasr yuruwos?”

Elos fahk, “Lof itkosr, ac ik srisrik ekasr.”

35 Na Jesus el sap mwet uh in muta fin fohk uh. 36 Na el eis lof itkosr
ac ik uh, ac sang kulo nu sin God. El kunsalik ac sang nu sin mwet
tumal lutlut, ac elos sang nu sin mwet uh. 37 Mwet nukewa mongo
nwe kihpi na. Na mwet tumal lutlut elos orani fotoh itkosr ke luwen
mongo uh. 38 Pisen mwet ma mongo uh oasr ke tausin akosr mukul,
sayen mutan ac tulik.

39 Na Jesus el supwalik mwet uh, ac sroang nu fin oak soko ac som
nu in acn Magadan.

16

Mwe Siyuk Ke Sie Mwe Akul Lulap
(Mark 8:11-13; Luke 12:54-56)

1 Kutu sin mwet Pharisee ac mwet Sadducee su tuku nu yurin Jesus
elos kena sruokilya ke kas lal, ouinge elos sap elan oru sie mwe akul
lulap nu selos in akkalemye lah God El welul. 2 Tusruk Jesus el topuk
ac fahk nu selos, “Ke pacl se faht uh ac tili uh, kowos fahk mu, ‘Len
lutu uh ac wona mweyen srusra pe kusra uh.’ 3 Ac toang na ke lotutang
uh kowos ac fahk mu, ‘Ac afi, mweyen srusra ac lohsrlosr pe kusra uh.’
Kowos ku in palye pacl uh ke kowos liye pe kusra uh, tusruk kowos
tia ku in aketeya kalmen akul ma sikyak in pacl inge uh! 4 Fuka lupan
koluk ac pilesru God lun mwet in pacl inge uh! Ya kowos ke liye sie
mwe akul lulap? Mo! Pwayena mwe akul kowos ac liye pa mwe akul
su tuh sikyak nu sel Jonah.”

Na el fahsr lukelos ac som liki acn sac.

Mwe Pulol Lun Mwet Pharisee Ac Mwet Sadducee
(Mark 8:14-21)

5 Ke mwet tumal lutlut elos kalla nu lefahl laco ke lulu uh, elos
mulkunla in utuk bread. 6 Jesus el fahk nu selos, “Karinginkowosyang
liki mwe pulol lun mwet Pharisee ac mwet Sadducee.”

7 Na elos mutawauk in asiyuki inmasrlolos sifacna ac fahk, “El fahk
ma inge mweyen kut mulkunla in utuk bread tuku.”

8 Jesus el etu ma elos fahk uh, na el siyuk selos, “Efu ku kowos
sramsram inmasrlowos lah wangin bread yuruwos? Arulana srikla
lalulalfongi lowos an! 9 Ya soenna kalem suwos? Ya kowos tia esam
ke nga kunsalik lof limekosr nu sin mwet tausin limekosr ah? Fotoh
ekasr kowos tuh nwakla ke luwen mongo ah? 10 Ac ke lof itkosr nu sin

mwet tausin akosr ah? Fotoh ekasr kowos tuh nwakla ah? 11 Efu ku
tia kalem suwos lah nga tia kaskas ke bread? Karinginkowosyang liki

mwe pulol lun mwet Pharisee ac mwet Sadducee uh!”

12 Na mwet tumal lutlut elos fah akilenak lah el tia kas in
sensenkunulos ke mwe akpulolye bread, a ke mwe luti lun mwet

Pharisee ac mwet Sadducee.

Fahkak Lal Peter Ke Jesus
(Mark 8:27-30; Luke 9:18-21)
13 Jesus el som nu yen ma oan apkuran nu Caesarea Philippi, ac el
siyuk sin mwet tumal lutlut, “Mwet uh fahk mu su Wen nutin Mwet
h?”
14 Ac elos fahk, “Kutu fahk mu John Baptais, ac kutu mu Elijah, ac
kutu fahk mu Jeremiah, ku sie sin mwet palu.”
15 Na el siyuk selos, “Ac kowos, kowos mu su nga uh?”
16 Na Simon Peter el topuk ac fahk, “Kom pa Christ, Wen nutin God

moul.”
17 Ac Jesus el fahk, “Mwe insewowo nu sum, Simon, wen natul John!

Ma pwaye se inge tia fwackyuk nu sum sin kutena mwet, a itukot nu
sum sin Papa tumuk inkusrao. 18 Ke ma inge nga fahk nu sum, kom pa
Peter, su kalmac uh pa ‘eot,’” ac fin eot se inge nga ac fah musai church
luk; na finne misa, tia pac ku in kunausla. 19 Nga fah sot nu sum key
nu ke Tokosrai lun kusrao. Ma kom tia lela fin faclu ac fah tia pac lela
inkusrao, ac ma kom lela fin faclu ac fah lela pac inkusrao.”

20 Na Jesus el sap mwet tumal lutlut in tiana fahk nu sin kutena mwet
lah el pa Christ.

Jesus El Sramsramkin Keok Ac Misa Lal
(Mark 8:31—9:1; Luke 9:22-27)

21In pacl sac lac, Jesus el kaskas kalem na nu sin mwet tumal lutlut
ac fahk, “Nga enenu na in som nu Jerusalem ac akkeokyeyuk sin un
mwet matu, mwet tol fulat, ac mwet luti Ma Sap uh. Ac fah anwuki
nga, tusruktu tukun len tolu, nga fah sifil akmoulyeyukyak.”

22 peter el solalla nu saya, ac mutawauk in kael ac fahk, “God El tia
ku in lela in ouingan, Leum! Ma inge tia ku in sikyak nu sum!”

23 Jesus el forang nu sel Peter ac fahk, “Fahla likiyu, Satan! Kom sie
mwe tukulkul nu sik, mweyen nunak lom ingan tia ma tuku sin God
me, a ma sin mwet uh.”

24Na Jesus el fahk nu sin mwet tumal lutlut, “Kutena mwet fin lungse
wiyu, el enenu in lafwekunul sifacna, srukak sakseng lal ac fahsr
tukuk. 25 Tuh el su lungse molela moul lal, ac fah tuhlac lukel; a el su
moul lal tuhlac lukel keik, el fah konauk moul lal. 26 Ac tuh mwe mea
nu sin sie mwet el fin eis lal faclu nufon, a moul lal tuhlac? Wangin
sripa, mweyen wangin ma el ac ku in sang in sifil molela moul lal.
27 Tuh Wen nutin Mwet el apkuran in tuku in wolana lun Papa tumal
wi lipufan lal, na el ac fah sang ma lacne nu sin kais sie mwet, fal nu
ke orekma lal. 28 Pwayena nga fahk nu suwos, oasr kutu sin mwet inge
su ac fah tiana misa nwe ke na elos liye ke Wen nutin Mwet el tuku in
tokosrai lal.”

17

Ekla Lun Jesus
(Mark 9:2-13; Luke 9:28-36)
1 Tukun len onkosr, Jesus el eisal Peter ac tamulel se, James ac John,
ac elos utyak nu fin soko eol fulat, ac elos mukena we. 2 Ke elos liye na,

Jesus el ekla ye mutaltal: saromrom mutal oana faht uh, ac nuknuk
lal arulana fasrfasr pikapakla. 3 Na mwet tumal lutlut tolu ah liyalak
Moses ac Elijah sramsram nu sin Jesus. 4 Na Peter el kasla ac fahk nu
sin Jesus, “Leum, arulana wo ke kut muta inge uh! Kom fin lungse,
nga ac musaela tolu iwen aktuktuk: sie sum, sie sel Moses, ac sie sel
Elijah.”

5 Ke el kaskas, sie pukunyeng na saromrom sonolosi, ac sie pusra in
pukunyeng uh me fahk, “El inge Wen kulo saok nutik, su nga insewowo
kac. Kowos lohngol!”

6 Ke mwet tumal lutlut elos lohng pusra sac, elos arulana sangengla,
na elos faksufi. 7Jesus el tuku nu yorolos ac kahlulosi, ac fahk, “Tuyak,
nimet sangeng!” & Na elos ngetak ac wangin mwet elos liye, a Jesus

mukena, R _
9 Ke elos oatui liki fineol uh, Jesus el sap nu selos, “Nimet fahk nu

sin kutena mwet ma su komtal liye inge nwe ke na Wen nutin Mwet
el akmoulyeyukyak liki misa.”

10 Na mwet tumal lutlut elos siyuk sin Jesus, “Efu ku mwet luti Ma
Sap elos fahk mu Elijah el ac tuku meet?”

11 Ac Jesus el fahk, “Pwaye lah Elijah el ac tuku meet, ac el ac fah
akoela ma nukewa. 12 Tusruktu, nga fahk nu suwos lah Elijah el tuku
tari, ac mwet uh tiana akilenul, a elos oru ma na koluk nu sel oana ma
elos lungse. Ac elos ac fah oru oapana nu sin Wen nutin Mwet.”

13 Na mwet tumal lutlut elos kalemak lah el kaskas kacl John Baptais.

Jesus El Akkeyala Sie Tulik Mukul Su Oasr Demon Yorol
(Mark 9:14-29; Luke 9:37-43)

14Ke elos folokla nu yurin un mwet uh, oasr sie mukul tuku nu yurin
Jesus, su faksufi ye mutal 15 ac fahk, “Leum se, pakomuta wen nutik!
El musen pulkoa, ac pacl se ac tuyang nu sel uh arulana upa, oru el
kwacna putatyang nu in e uh, ku nu inkof uh. 16 Nga tuh usalu nu
yurin mwet tomom lutlut, tuh elos koflana akkeyalla.”

17 Na Jesus el fahk, “Fuka lupan selulalfongi ac sesuwos in orekma
lomtal uh! Nga ac muta yurumtal nwe ngac? Nga ac muteng komtal
nwe ngac? Use tulik sacn nu yuruk!” 18Jesus el sap ku nu sin demon
sac, na el illa liki tulik sac, ac in pacl sacna tulik sac kwela.

19 Na mwet tumal lutlut elos tuku nu yurin Jesus in lukma ac siyuk
sel, “Efu kut ku kofla lusla demon sac?”

20 Na Jesus el fahk, “Mweyen srikla lulalfongi lowos. Pwayena nga
fahk nu suwos, lulalfongi lowos fin oana luman fiten mustard se,
kowos ac ku in fahk nu sin eol soko inge, ‘Fahsrot liki acn se inge
nu ingo!” na ac som. Kowos ac ku in oru kutena ma!” [ 21 “Tusruktu
pre ac lalo mukena pa ku in sisla kain inge; wangin ma saya ku in
sisla.”]*

Jesus El Sifil Kaskaskin Misa Lal

(Mark 9:30-32; Luke 9:43-45)

22 Ke mwet tumal lutlut nukewa fahsreni nu Galilee, Jesus el fahk nu
selos, “Wen nutin Mwet el ac fah itukyang nu inpoun mwet 23 su ac
fah unilya, tusruktu tukun len tolu, el fah sifil akmoulyeyukyak.”

Mwet tumal lutlut elos arulana asor ke elos lohng ma inge.

*
17:21 Kutu Ma Simusla uh sang v. 21

Akfalye Tax Lun Tempul

24 Ke Jesus ac mwet tumal lutlut tuku nu Capernaum, mwet eisani
tax lun Tempul elos tuku nu yorol Peter ac siyuk, “Ku mwet luti lom
el wi moli tax lun Tempul uh?”

25 Ac Peter el fahk, “Aok.”

Ke Peter el ilyak nu in lohm uh, Jesus el kasla meet ac fahk, “Simon,
mea kom nunku? Su moli tax ac mwe takma saya nu sin tokosra lun
faclu? Ya mwet na in acn se, ku mwet sac uh?”

26 Ac Peter el fahk, “Mwet sac uh.”
Na Jesus el fahk, “Fin ouingan, kalem lah mwet in acn se ac tia moli.
27 Tusruktu kut tia lungse aktoasrye mwet inge. Ke ma inge, kom

som nu in lulu uh ac sisla sgko ah an, Amakunak ik soko ma kom
ahsak oemeet an, ac kom ac fah konauk ipin silver se in oalul ma fal

in molela tax luk kom uh nu in Tempul uh. Usla ac sang akfalyela.”

18
Su Fulat Oemeet Uh
(Mark 9:33-37; Luke 9:46—48)
1In pacl sac, mwet tumal lutlut elos tuku ac siyuk sin Jesus, “Su fulat

oemeet in Tokosrai lun kusrao uh?”
2Na Jesus el pangonma tulik srisrik se ac sap elan tu ye mutalos, 3 ac

el fahk, “Pwayena nga fahk nu suwos, kowos fin tia ekla in oana tulik
srisrik, kowos ac koflana ilyak nu in Tokosrai lun kusrao. 4 El su fulat
oemeet in Tokosrai lun kusrao uh pa el su akpusiselyal in oana tulik
se inge. 5 Ac kutena mwet su eis sie tulik srisrik ouinge inek, el oayapa
eisyu.

Mwe Aktukulkulye Lulalfongi Lun Mwet
(Mark 9:42-48; Luke 17:1-2)

6 “Kutena mwet su fah aktukulkulye sie selos inge su srik su
lulalfongiyu, ac wona nu sin mwet sacn in sripsripi sie eot wen
inkwawal ac sisella elan walomla yen loal in meoa uh. 7 Fuka kolukiya
nu sin faclu ke oasr na ma su aktukulkulye mwet uh! Kain lumah inge
ac nuna sikyak pacl nukewa, tusruktu ac fah arulana koluk nu sin
mwet se su pwanang tuh ouiya inge in sikyak uh!

8 “Lac poum ku lac niom fin aktukulkulye kom, pakela ac sisla! Ac
wo fin wanginla lac poum ku lac niom ac kom utyak nu in moul ma
pahtpat, liki monum in fas ac sisiyang kom nu in e kawil. 9 Ac la
atronmotom fin aktukulkulye kom, tipalla ac sisla! Ac wo kom in utyak
nu ke moul ma pahtpat wi atronmuta se na, liki atronmotom kewa in
oasr ac sisiyang kom nu ke e lun hell.

Pupulyuk Ke Sheep Tuhlac
(Luke 15:3-7)

10 “Liyaung tuh kowos in tia pilesru kutena selos su srik inge. Nga
fahk nu suwos, tuh lipufan lalos elos mutana ye mutun Papa tumuk
inkusrao pacl e nukewa.” [ 11 Tuh Wen nutin Mwet el tuku in tuh
molelosla su tuhlac.”]*

12 “Mea kowos nunku mu sie mwet ac oru fin oasr sheep siofok natul,
ac soko tuhlac? Ya el ac tia filiya ma eungoul eu in muta mongo pe

*
18:11 Kutu Ma Simusla uh sang v. 11.

eol uh, ac som suk ma soko ma tuhlac uh? 13 Ke el konauk, nga fahk
nu suwos lah el ac engan yohk ke sheep soko ah, liki ma eungoul eu
ma tia tuhlac uh. 14 In ouiya se na inge, Papa tomowos inkusrao El tia
lungse kutena selos su srik inge in tuhlac.

Sie Mwet Su Orekma Koluk Lain Kom
15 «“Sie mwet lulalfongi fin orekma koluk lain kom, fahla nu yorol
ac akkalemye ma sufal lal. Tusruktu, oru ma inge inmasrlomtal na.
El fin porongekom, na orekma wo lom folokonulma. 16 A el fin tia
porongekom, kom eis sie ku luo mwet in wi kom, tuh kas in alein
nukewa in oasr akpwayeye sin mwet loh luo yak, oana ke Ma Simusla
uh fahk. 17 Ac el fin tia pacna porongalos, na kom fahkak ma nukewa
nu sin church. Ac el fin srangesr lohng church, na kom tari oral oana

sie mwet pegan, ku sie mwet eisani tax.

Ma Su Filfilla Ac Ma Tia Filfilla

18 “Ke ma inge nga fahk nu suwos nukewa: Kutena ma kowos kapriya
fin faclu, ac fah kapiri pac inkusrao; ac kutena ma kowos tulala faclu,
ac fah taltalla pac inkusrao.

19 “Ac nga fahk pac nu suwos: Pacl nukewa ma luo suwos insese nu
ke sie ma su kowos pre kac fin faclu, Papa tumuk inkusrao El ac fah
oru nu suwos. 20 Tuh yen nukewa ma oasr mwet luo ku tolu tukeni
we inek, nga fah welulos pac.”

Pupulyuk Ke Sie Mwet Kulansap Su Tia Nunak Munas
21 Na Peter el tuku nu yurin Jesus ac fahk, “Mwet Luti, sie mwet
lulalfongi wiuk fin nuna orekma koluk nu sik, pacl ekasr nga ac nunak
munas nu sel kac? Ya pacl itkosr?”
22 Ac Jesus el topuk ac fahk, “Mo, tia pacl itkosr, a itngoul pacl itkosr,
23 mweyen Tokosrai lun kusrao uh ouinge: Sie pacl ah tuh oasr sie

tokosra su sulela in tuni soemou] lun mwet orekma lal. 24 El tufahna
akoo in oru ma inge na utukyak sie selos su soemoul lal alukela million

dollar. 25 Mani su oasr yurin mwet kulansap sac tia fal in molela
soemoul lal, ke ma inge tokosra el sap in kukakinyukla el oana sie
mwet kohs, wi mutan kial, tulik natul ac ma nukewa lal, in akfalye
misa lal. 26 Ke ma inge mwet kulansap sac putati nu ye mutun tokosra
sac ac fahk, ‘Nunak munas, mongfisrasr nu sik, ac nga ac fah akfalye
nu sum ma nukewa!” 27 Tokosra sac pakomutal ac nunak munas nu sel
ac eela soemoul lal, na el fuhlella el som.

28 “Na ke mwet sac el oatula, el sun sie sin mwet orekma wial su
soemoul nu sel ke sie lupa na srisrik. El sruokilya ac iseya kwawal ac
fahk, ‘Molema soemoul lom nu sik uh!” 29 Mwet kulansap sac putati ye
mutal ac fahk, ‘Nunak munas, mongfisrasr nu sik, ac nga fah akfalyela
soemoul luk nu sum?! 30 A el tia lungse lohng, ac el eisalang nu in presin
tuh elan muta nwe ke na el akfalyela soemoul lal. 31 Ke mwet orekma
wial saya elos liye ma inge, elos arulana toasr kac, ac som fahk ma

nukewa nu sin tokosra sac. 32 Na tokosra sac solama mwet sac ac fahk
nu sel, ‘Kom sie mwet kulansap arulana koluk! Nga nunak munas nu

sum ke ma nukewa kom soemoul nu sik kac, mweyen na kom kwafe
nu sik. 33 Ya tia fal kom in nunak munas pac nu sin mwet kulansap se
wiom ah, oana ke nga oru nu sum?’ 34 Tokosra el arulana kasrkusrak



MATTHEW 18:35 33 MATTHEW 19:16

sel, ac supwalla nu in presin elan muta keok we nwe ke na el akfalyela
soemoul lal nukewa.”
35 Quinge Jesus el fahk nu selos, “Papa tumuk inkusrao El ac oru

oapana inge nu suwos, kowos fin tia nunak munas nu sin mwet
lulalfongi wiowos ke insiowos na pwaye.”

19

Jesus El Luti Ke Payuk Fahsrelik
(Mark 10:1-12)

1 Tukun Jesus el fahk ma inge tari, el som liki acn Galilee ac ut
kutulap in Infacl Jordan nu Judea. 2 Un mwet puspis fahsr tokol, ac
el akkeyalosla nukewa su mas we.

3 Kutu mwet Pharisee tuku nu yorol tuh elos in srikal ke mwe siyuk
se inge, “Ya Ma Sap uh lela sie mwet in sisla mutan kial ke kutena
sripa?”

4 Jesus el topuk ac fahk, “Ya kowos soenna riti Ma Simusla se ma
fahk mu, Ke mutawauk, El su orala ma nukewa El orala pac mukul
ac mutan? 3 Ac God El fahk, ‘Ke sripa se inge, sie mukul el fah fahsr
liki papa ac nina, ac fah fulyang nu sin mutan kial, ac eltal fah ma
sefanna.’ 6 Quinge eltal fah tia sifil ma luo, a eltal ac ma sefannala. Ke
ma inge, ma God El falsani lela mwet uh in tia eisalik.”

7 Na mwet Pharisee elos siyuk sel, “Ac efu ku Moses el tuh sapkin
mu mukul se ac ku in sang sie pwepu in fahsrelik nu sin mutan kial,
ac supwalla lukel?”

8 Jesus el topuk ac fahk, “Moses el tuh lela nu suwos in sisla
mutan kiowos mweyen arulana upa insiowos. Tusruktu, tia ouinge
ke mutawauk me. 9 Ke ma inge nga fahk nu suwos, kutena mwet su
sisla mutan kial ke kutena sripa sayen mutan sac orek kosro, na mukul
sac el orek kosro el fin sifil payukyak sin siena mutan.”

10 Mwet tumal lutlut elos fahk, “Fin pa ingan oakwuk inmasrlon sie
sianyan, ac wona in tia payuk.”

11 Na Jesus el fahk, “Tia mwet nukewa ku in eis mwe luti se inge,
a elos na su God El akkalemye nu se. 12 Mweyen oasr sripa pus ma
oru sie mukul in tia payuk: kutu, mweyen elos nuna isusla ouinge; ac
kutu, mwet uh pa oru elos in ouinge; ac kutu tia payuk ke na sripen
Tokosrai lun kusrao. Lela el su ku in eis mwe luti se inge in eis.”

Jesus El Akinsewowoye Tulik Srisrik
(Mark 10:13-16; Luke 18:15-17)

13 Na mwet uh use tulik srisrik nu yurin Jesus elan filiya paol faclos
ac pre kaclos, a mwet tumal lutlut elos multikin nu sin mwet uh. 14 Na
Jesus el fahk nu selos, “Lela tulik in tuku nu yuruk ac nimet ikololosi,
tuh Tokosrai lun kusrao ma lalos su oana tulik srisrik uh.”

15 Na el filiya paol nu faclos, ac som liki acn sac.

Mwet Fusr Kasrup Se
(Mark 10:17-31; Luke 18:18-30)
16 Sie pacl ah mwet fusr se tuku nu yurin Jesus ac siyuk sel, “Mwet
Luti, orekma wo fuka se nga enenu in oru tuh nga fah ku in eis moul
ma pahtpat?”

17 Na Jesus el fahk, “Efu kom ku siyuk sik ke ma su wo uh? God
mukena pa wo. Kom fin lungse eis moul ma pahtpat, liyaung ma sap.”

18 Na mwet fusr sac siyuk, “Ma sap fuka?”

Ac Jesus el topuk, “Nik kom akmas, nik kom kosro; nik kom
pisrapasr; nik kom orek loh kikiap lain mwet; 19 sunakin papa tomom
ac nina kiom; ac lungse mwet tulan lom oana kom lungse kom sifacna.”

20 Na mwet fusr sac fahk, “Nga liyaung ma sap inge nukewa. Mea
pac nga enenu in oru?”

21 Na Jesus el fahk nu sel, “Kom fin ke kom in suwosna, kom som
kukakunla ma lom nukewa ac sang molo an nu sin mwet sukasrup, na
ac fah oasr mwe kasrup lom inkusrao; na kom fahsru fahsr tukuk.”

22 Ke mwet fusr sac lohng ma inge, el som ac arulana toasrla kac,
mweyen el sie mwet na kasrup.

23 Na Jesus el fahk nu sin mwet tumal lutlut, “Pwayena nga fahk nu
suwos, ac fah arulana upa sie mwet kasrup in utyak nu in Tokosrai
lun kusrao. 24 Ac nga sifilpa fahk, ac fisrasr tuh soko camel in fahsr
sasla ke mutun soko nilul, liki sie mwet kasrup in ilyak nu in Tokosrai

lun God.”
25 Ke mwet tumal lutlut elos lohng ma inge elos arulana fwefela. Na

elos fahk, “Fin ouingan, su ac ku in moul?”

26 Jesus el ngetang nu selos ac fahk, “Ma inge ac koflana orek sin
mwet uh, a God El ku in oru ma nukewa.”

27 Na Peter el kasla ac fahk, “Liye, kut filiya ma nukewa ac fahsr

tukum. Na mea kut ac eis kac?”
28 Na Jesus el fahk nu selos, “Pwayena nga fahk nu suwos, ke Wen

nutin Mwet el ac muta fin tron wolana lal ke We Sasu, na kowos mwet
singoul luo su fahsr tukuk inge ac fah wi pac muta fin tron singoul luo,
in nununku sruf singoul luo lun Israel. 29 Ac mwet nukewa su filiya
lohm ac acn, ku mwet lel ac mwet lohl, ku papa ac nina, ku tulik natul
ke sripuk, ac fah eis lanen ma inge pacl siofok yohk liki, ac elos ac fah
usrui pac moul ma pahtpat. 30 A mwet puspis su meet in pacl inge ac
fah tok, ac mwet puspis su tok in pacl inge elos ac fah meet.

20

Mwet Orekma In Ima In Grape

1 “Tokosrai lun kusrao uh ouinge: ac oana sie mwet kacto ma toang
na oatula ke lotutang in konauk kutu mwet in orekma ke ima in grape
lal. 2 Elos insese elan moli nu selos ipin silver se ke len se, fal nu ke
molo se orek in pacl sac, na el supwalosla nu in ima lal. 3 Ke ao eu ke
lotu sacna, el sifilpa folokla nu ke acn in kuka uh, ac konauk kutu pac
mwet su tu we ac wangin ma oru. 4 Na el fahk nu selos, ‘Kowos som
ac wi pac orekma in ima in grape uh, ac nga fah moli nu suwos ke sie
moul fal’ 3Na elos som. Ac ke ao singoul luo ac ao tolu, el sifilpa som
ac oru oana ma el oru meet ah. 6§ Apkuran nu ke ao limekosr ke ekela,
el sifil folokla nu ke acn in kuka uh ac sifilpa liyauk kutu mwet tu we,
ac el fahk, ‘Efu ku kowos muta wel len fon se inge?’ 7 Na elos fahk,
‘Wangin mwet srukkutyak in orekma.” Na el fahk, ‘Fin ouingan, kowos
som wi orekma ke ima in grape ah’

8 “Ke ekela, mwet kacto sac fahk nu sin mwet karingin mwet orekma
uh, ‘Pangonma mwet orekma ac moleang orekma lalos, mutawauk

kaclos su tuku oetok nwe ke mwet ma tuku oemeet.” 9 Na kais sie mwet
ma mutawauk orekma ke ao limekosr ke eku, elos eis ipin silver se.

10 Quinge ke mwet ma mutawauk oemeet in orekma elos tuku in eis
molin orekma lalos, elos nunku mu ac yohk ma elos ac eis; tusruktu
elos eis pacna kais sie ipin silver. 11 Elos eis mani lalos ac mutawauk
in torkaskas lain mwet kacto sac 12 ac fahk, ‘Mwet ma touyak oetok
inge elos orekma ke ao sefanna, a kut orekma len fon se ye faht uh, ac

kom moli nu selos oana ke kom moli nu sesr!’
13 Na mwet kacto sac fahk nu sin sie selos, ‘Mwet kawuk, porongeyu.

Nga tiana kutasrik nu sum. Kom tuh insese in orekma len fon se ke
ipin silver se na. 14 Inge kom eis mani lom an ac folokla nu lohm sum.
Nga lungse sang nu sin mwet se ma tuku oetok inge lupa se na ma nga
sot nu sum ah. 15 Ya tia ma luk in sulela ma nga ac oru ke mani luk
sifacna? Ya kom loloik mweyen nga oru wo nu selos?’ ”

16 Na Jesus el fahk, “Ouinge, elos su tok ac fah meet, ac elos su meet
ac fah tok.”

Jesus El Sramsram Ke Misa Lal Pacl Se Aktolu
(Mark 10:32-34; Luke 18:31-34)

17 Ke Jesus el ututyak nu Jerusalem, el srela mwet tumal lutlut ac
kaskas nu selos inkanek uh 18 ac fahk, “Kut ac som nu Jerusalem pa
inge, ac Wen nutin Mwet el ac fah itukyang nu inpoun mwet tol fulat
ac mwet luti Ma Sap uh. Elos ac fah wotela elan misa, 19 na elos
fah eisalang nu inpoun mwet pegan, su ac fah aksruksrukel, srunglul,
ac unilya fin sakseng soko. Tusruktu ke len se aktolu el ac fah sifil
akmoulyeyukyak.”

Ngusr Lun Sie Nina
(Mark 10:35-45)

20 In pacl sac, mutan kial Zebedee el tuku nu yurin Jesus, wi wen luo
natul. El epasrla ye mutal ac fahk lah oasr ma el ke siyuk.

21 Ac Jesus el fahk, “Mea kom lungse?”

Na nina sac fahk, “Wulema nu sik lah wen luo nutik inge ac fah
muta, sie lac poum layot ac sie lac poum lasa, ke kom ac tokosrala uh.”

22 Na Jesus el fahk nu sin tamulel sac, “Komtal tia etu ma komtal
siyuk an. Ya komtal ac ku in nim ke cup in keok se ma nga akola in
nim kac?”

Ac eltal fahk, “Kut ku.” 23 Na Jesus el fahk, “Pwaye lah komtal ac nim
kac, tusruktu tia ma luk in fahk lah su ac muta layot ac lasa sik. Acn
inge ma sin mwet su Papa tumuk El akoela nu se.”

24 Ke mwet tumal lutlut singoul saya elos lohng ma inge, elos arulana
kasrkusrak sin tamulel sac. 25 Ouinge Jesus el pangnoloseni ac fahk nu
selos, “Kowos etu lah mwet kol lun mwet pegan uh lungse na sapsap
nu fin mwet lalos, ac mwet leum uh elos akkalemye lah ku nukewa
oasr selos. 26 Tusruktu, ac fah tia ouinge yuruwos. Sie suwos fin ke
elan fulat inmasrlowos, el enenu in mwet kulansap lowos; 27 ac sie
suwos fin lungse in el emeet, enenu elan mwet foko lowos, 28 oana ke
Wen nutin Mwet el tia tuku in tuh kulansupweyuk el, a tuh elan sie
mwet kulansap, ac sang moul lal in molela mwet puspis.”

Jesus El Akkeyala Mwet Kun Luo
(Mark 10:46-52; Luke 18:35-43)

29 Ke Jesus ac mwet tumal lutlut elos som liki acn Jericho, oasr sie un
mwet na yohk fahsr tokolos. 30 Mwet kun luo su muta sisken innek uh
lohng lah Jesus el fahsr in alukeltalla, na eltal wowoyak ac fahk, “Wen

nutin David! Pakoten nu sesr!” ]
31 Mwet in u sac elos mulat nu seltal ac fahk eltal in koasrlong. A

eltal wowoyak yohk liki meet ac fahk, “O Leum, Wen nutin David!

Pakomutasr!” .
32Jesus el tui, ac pangnoltal ac siyuk, “Mea komtal lungse ngan oru

nu sumtal?” ) o
33 Ac eltal fahk, “Leum, oru tuh kut in ku in liye!”

34Jesus el pakomutaltal ac kahlye mutaltal. In pacl sacna eltal ku in
liye, ac eltal fahsr tokol.

Utyak Pwengpeng Nu In Jerusalem
(Mark 11:1-11; Luke 19:28-40; John 12:12-19)
1Ke Jesus ac mwet tumal lutlut elos apkuranyang nu Jerusalem, elos
tuku nu Bethphage, su oan sisken Fineol Olive. Ke elos muta we, Jesus
el supwala luo sin mwet tumal lutlut in som meet lukeltal, 2 ac pa inge
ma el sap eltal in oru: “Komtal som nu in siti srisrik se ma oan meeto,
na ke komtal ac utyak, komtal ac konauk soko donkey ma kapir oan we,
su oasr soko natu tu siskal. Tulala ac use kewa nu yuruk. 3 Ac kutena
mwet fin kaskas nu sumtal, komtal fah fahk, ‘Leum el enenaltal,’ na el

ac sa na in fuhleltalma.” .
4 Ma inge orek tuh in akpwayei kas lun mwet palu su fahk,

5 “Fahkang nu sin siti Zion,
Liye, tokosra lom el tuku nu yurum!
El inse pusisel, ac muta fin soko donkey,
Aok, fin natu soko ah.”

6 Quinge mwet tumal lutlut luo ah som ac oru oana ma Jesus Fl
fahk nu seltal. 7 Eltal use donkey soko ac ma fusr soko natul, ac
filiya nuknuk laltal nu facltal, na Jesus el sroang ac muta fac. 8 Sie un
mwet na lulap elos laknelik nuknuk lalos inkanek uh, ac kutu mwet uh
pakela lesak ac sang lohala inkanek uh. 9 Mwet su fahsr meet liki Jesus,
ac elos su fahsr tokol, elos nukewa wowoyak ac fahk, “Kaksakin Wen
nutin David! God Elan akinsewowoye el su tuku Inen Leum! Kaksakin

God!”
10Ke Jesus el utyak nu Jerusalem, mwet nukewa in siti uh wonak, ac

elos asiyuki, “Su mwet se inge?”
11 Ac u se ma welul Jesus ah fahk, “El inge Jesus, mwet palu su tuku
liki Nazareth in Galilee.”

Jesus El Som Nu In Tempul

(Mark 11:15-19; Luke 19:45-48; John 2:13-22)

12Tesus el utyak nu in Tempul ac luselosyak nukewa su kuka ac moul
in Tempul uh. El topkakunla tepu lun mwet ayaol mani uh, ac oayapa
mwe muta lalos su kukakin wule uh, 13 ac el fahk nu selos, “Simla in
Ma Simusla lah God El fahk, ‘Tempul luk ac fah pangpang iwen pre,’ a
kowos oru nien wikla lun mwet pisrapasr!”

14 Mwet kun ac mwet sukapas elos tuku nu yorol in Tempul, ac
el akkeyalosla. 15 Mwet tol fulat ac mwet luti Ma Sap elos arulana
kasrkusrak ke elos liye orekma wolana ma el oru inge, ac ke tulik uh

wowoyak in Tempul ac fahk, “Kaksakin Wen nutin David!” 16 Na elos
siyuk sin Jesus, “Ku kom lohng ma elos fahk inge?”

Na Jesus el fahk, “Aok, nga lohng. Ya kowos soenna riti Ma Simusla?
Fahk mu, ‘O God, kom loteang nu sin tulik srisrik ac tulik fusr in etu
in oru kaksak pwaye nu sum.””

177esus el fahsr lukelos ac som liki siti uh nu Bethany, ac mongla we
ke fong sac.

Jesus Ac Sak Fig Soko
(Mark 11:12-14, 20-24)

18 Toang na in len tok ah, ke Jesus el folokla nu in siti uh, el
masrinsralla. 19 El liye soko sak fig su tu sisken innek uh ac el kuhfla
nu kac, tusruktu wangin fahko kac, a sra mukena. Na el fahk nu sin
sak soko ah, “Kom ac fah tiana sifil isus fahko!” In kitin pacl ah na sak
soko ah uli.

20 Mwet tumal lutlut elos liye ma inge, ac elos arulana fwefela kac.
Ac elos siyuk, “Fuka tuh sak fig soko inge arulana sa in uli?”

21Na Jesus el topuk ac fahk, “Pwayena nga fahk nu suwos, kowos fin
lulalfongi na ac tia alolo, kowos ac ku in oru ma nga oru nu sin sak fig
soko inge. Ac tia ma inge mukena, a kowos ac ku pac in fahk nu sin
eol soko inge, ‘Mukuiyak ac srola nu in meoa uh,” na ac srola. 22 Fin
oasr lulalfongi lowos, ma nukewa ma kowos siyuk kac in pre lowos uh
kowos ac eis.”

Kusen Siyuk Lun Mwet Uh Ke Ku Lun Jesus
(Mark 11:27-33; Luke 20:1-8)

23 Jesus el foloko nu in Tempul; ac ke el luti, mwet tol fulat ac mwet
matu elos tuku nu yorol ac siyuk sel, “Ma ya ku lom in oru ma inge?
Su sot ku ingan nu sum uh?”

24Na Jesus el fahk, “Nga ac siyuk suwos mwe siyuk sefanna, ac kowos
fin ku in topuk, na nga ac fahkot lah ma ya ku ma nga orekmakin in
oru ma inge uh. 25 Ku lal John in baptaisi mwet uh tuku ya me — ma
sin God, ku ma sin mwet uh?”

Elos mutawauk in asiyuki inmasrlolos, “Mea kut ac fahk uh? Kut fin
fahk mu, ‘Ma sin God,’ na el ac ange, ‘Ac efu kowos ku tia lulalfongel
John?’

26 A kut fin fahk mu, ‘Ma sin mwet uh,” na kut ac sangeng ke ma
mwet ac oru nu sesr, mweyen elos nukewa lulalfongi mu John el sie
mwet palu.” 27 Ke ma inge elos topuk Jesus ac fahk, “Kut tia etu.”

Na el fahk nu selos, “Fin ouinge, nga ac tia pac fahk nu suwos lah
ma ya ku luk in oru ma inge uh.”

Pupulyuk Ke Wen Luo

28 “Na mea kowos nunku ke sramsram se inge? Oasr wen luo nutin
mwet se. El som nu yurin el su matu ac fahk, ‘Wen nutik, fahla ac
orekma ke ima in grape uh misenge.” 29 Ac wen sac fahk, ‘Nga ac tia
som,” a tok el aolla nunak lal ac som. 30 Na papa sac som nu yurin wen
se ma fusr ac fahk oapana nu sel, na wen sac fahk, ‘Aok, papa, nga ac
som,’ a el tiana som. 31 Su kac sin wen luo ah oru ma lungse lun papa
sac?”

Na elos fahk, “Wen se ma matu ah.”

Ouinge Jesus el fahk nu selos, “Pwayena nga fahk nu suwos, mwet

eisani tax ac mutan kosro uh™ ac ku in utyak nu in Tokosrai lun God
meet liki kowos. 32 Tuh John Baptais el tuku nu yuruwos ac akkalemye
ouiyen moul pwaye, ac kowos tia lulalfongel; a mwet eisani tax ac
mutan kosro elos lulalfongel. Kowos ne liye ma inge a toko kowos
tiana ekulla nunak lowos in lulalfongel.”

Pupulyuk Ke Mwet Liyaung Ima In Grape Uh
(Mark 12:1-12; Luke 20:9-19)

33 Na Jesus El fahk, “Lohng pac pupulyuk se inge. Oasr ima in grape
se lun mwet kacto se. El kuhlasak, ac pukanak luf se mwe itat wain,
na el musaela nien soan se. Tukun ma inge el sang ima se inge nu sin
kutu mwet in karingin, ac el som liki facl sac. 34 Ke sun pacl in korsrani
grape uh, el supwala mwet kulansap lal nu yurin mwet karingin ima
uh in eis ip lal ke fokin ima uh. 35 Mwet karingin ima sac sruokya
mwet kulansap inge — srungulak sie, uniya sie, ac tungalak sie. 36 Na
mwet kacto sac sifilpa supwala mwet kulansap pus liki meet, ac mwet
karingin ima sac oru nu selos oapana elos oru meet ah. 37 Na tok, el
supwala wen natul sifacna nu yorolos. In nunak lal el mu, ‘Pwayena
elos ac sunakin wen se nutik inge.’ 38 Tusruktu, ke mwet karingin ima
uh liye wen sac, elos fahk nu sin sie sin sie, ‘Wen se nutin mwet kacto
sac pa inge. Fahsru kut unilya, na ima se inge ac fah ma lac lasrV
39 Quinge elos sruokilya, sisella liki ima sac, ac unilya.”

40 Na Jesus el siyuk, “Mwet se la ima sac fin tuku, mea el ac oru nu
sin mwet karingin ima sac?”

41 Na elos fahk, “Kalem lah el ac uniya mwet koluk inge, ac sang ima
sac nu sin kutu pac mwet in karingin, su ac fah sang ip lal ke fokin
ima uh in pacl fal.”

42 Na Jesus el fahk nu selos, “Ya kowos soenna rit in Ma Simusla,
‘Eot se ma mwet musa uh sisla,

Pa yohk sripa oemeet uh.
Leum pa oru ma inge uh;
Fuka lupan usrngukiya in liye!’ ”

43 Na Jesus el fahk pac nu selos, “Ke ma inge nga fahk nu suwos:
Tokosrai lun God ac fah itukla liki kowos, ac itukyang nu sin mwet su
ac orala fahko pwaye.” [ 44 Kutena mwet su putatla nu fin eot se inge
ac fah musalsalu mano. Ac eot se inge fin putatla nu fin sie mwet,
manol ac fah pusraksrakelik.]

45 Ke mwet tol fulat ac mwet Pharisee elos lohng kas in pupulyuk
lun Jesus inge, elos etu lah el kaskas kaclos. 46 Ouinge elos srike in
sruokilya, tusruktu elos sangeng sin un mwet uh, mweyen mwet uh
pangon mu Jesus el sie mwet palu.

22

Pupulyuk Ke Kufwen Marut
(Luke 14:15-24)
1Jesus el sifilpa orekmakin kas in pupulyuk ke el kaskas nu sin mwet
uh. 2 El fahk, “Tokosrai lun God ouinge: Oasr sie tokosra su akoo sie

%
21:31 mutan kosro uh: mutan ma kukakin manolos. | 21:44 Kutu Ma Simusla uh sang
v. 44.

kufwen marut nu sin wen se natul. 3 El supwalik mwet kulansap lal

in_som solama mwet ma solsol tari nu ke kufwen marut uh elos in
tuku, tuh elos tia lungse tuku. 4 Na el sifilpa supwala kutu pac mwet

kulansap in fahk nu selos su solsol: ‘Kufwa luk uh akola tari, cow
mukul wowo nutik ac cow fusr ma akfatyeyuk anwuki tari, ac ma

nukewa akola. Fahsru nu ke kufwen marut uh!” 5 Tusruktu mwet ma
solsol uh pllesru na ac oru na lungse lalos uh: sie som nu ke ima lal, sie

som nu ke nien kuka lal, ¢ ac kutu elos sruokya mwet kulansap inge,
srunglulos ac onelosi. 7 Tokosra sac arulana kasrkusrakak, ac supwala
mwet mweun lal ac uniya mwet akmas ingo ac esukak siti selos uh.
8 Na el pangonma mwet kulansap lal ac fahk nu selos, ‘Kufwen marut
luk akola, tusruk mwet ma nga tuh suli ah elos tia fal in wi. 9 Ke ma
inge kowos som nu inkanek uh ac pangonma mwet nukewa kowos
ac liyauk we nu ke kufwa uh.’ 10 OQuinge mwet kulansap elos som nu
inkanek uh ac eisani nufon mwet elos liyauk we, mwet wo ac mwet
koluk oana sie; ac iwen marut uh arulana tingtingi ke mwet.

11 “Na tokosra sac el som in liye mwet su tuku, ac konauk lah sie

mwet uh tia nukum nuknuk fal nu ke marut. 12 Ac tokosra sac fahk
nu sel, ‘Mwet kawuk, kom utyak fuka nu in acn se inge ke kom tia

nukum nuknuk fal nu ke marut? Tuh wanginna ma mwet sac fahk.
13 Na tokosra sac fahk nu sin mwet kulansap uh, ‘Kapriya nial ac paol,
ac sisella nu in acn lohsr likinum uh. El ac fah tung ac ngalis inwihsel

»»

12 Na Jesus el aksafyela pupulyuk se inge ac fahk, “Mwet pus na
pangonyuk, a mwet na pu suleyukla.”

Mwe Siyuk Ke Akfalyeyen Tax
(Mark 12:13-17; Luke 20:20-26)

15 Mwet Pharisee elos som ac tukeni pwapa in sruokilya Jesus ke kutu
mwe siyuk kutasrik. 16 Na elos supwala kutu sin mwet lutlut lalos ac
oayapa kutu sin mwet in u lal Herod nu yurin Jesus. Elos som ac fahk,
“Mwet Luti, kut etu lah kom fahk ma pwaye. Kom luti kas pwaye ke
ma lungse lun God, ac tia suk lah acnu fuka nunak lun mwet uh kac,
mweyen kom tia wiwimwet. 17 Fahk nu sesr lah mea nunak lom? Ya
ac lain Ma Sap lasr uh mwet uh in moli tax nu sin Caesar, tokosra in
acn Rome, ku tia?”

18 Tusruktu Jesus el akilen pwapa koluk lalos, ac el fahk nu selos,
“Kowos mwet wosounkas! Efu kowos ku srike in srifeyu? 19 Ase nu sik
sie ipin mani ma sang akfalye tax an!”

Na elos use sie ac sang nu sel, 20 ac el siyuk selos, “Inen su, ac petsa
lun su oan kac inge?”

21 Ac elos fahk, “Ma lun Caesar.”

Na Jesus el fahk nu selos, “Fin ouingan, kowos sang nu sel Caesar
ma lun Caesar, ac sang nu sin God ma lun God.”

22 Ke elos lohng ma inge, elos fwefela kac, ac som lukel.

Mwe Siyuk Ke Moulyak Liki Misa
(Mark 12:18-27; Luke 20:27-40)
231n len sacna kutu mwet Sadducee tuku nu yurin Jesus. (U se inge
lulalfongi mu wangin sifil moulyak tokin misa.) 24 Elos fahk, “Mwet
Luti, Moses el tuh fahk mu mwet se fin misa ac wangin tulik natul,
mukul se wien mas sac uh enenu in payukyak sin katinmas sac, in mau

oasr tulik natultal su ac fah pangpang ma nutin mas sac uh. 25 Tuh oasr
tamulel itkosr su muta in acn se inge meet. Mukul se ma matu oemeet
uh tuh payuk nwe misa a wangin tulik natul, ouinge mukul se tokol el
payukyak sin katinmas sac. 26 Ouiya se inge sikyak pac nu sin mukul
se akluo, ac mukul se aktolu, nwe sun pac wen se akitkosr. 27 Na tok
katinmas sac misa. 28 Fin sun len in moulyak lun mwet misa uh, ac
mau kien su katinmas sac, mweyen eltal nufon tuh payuk nu sel?”

29 Na Jesus el topuk ac fahk nu selos, “Kowos arulana tafongla!
Mweyen kowos tia etu ke Ma Simusla, ku ke ku lun God. 30 Tuh ke
mwet misa elos ac moulyak, elos ac mau oana lipufan inkusrao, ac
elos ac tia payuk. 31 Ac funu ke moulyak lun mwet misa uh, ya kowos
soenna rit ke ma God El fahk nu suwos uh? El fahk mu, 32 ‘Nga God
lal Abraham, God lal Isaac, ac God lal Jacob.” El God lun mwet moul,

ac_tia lun mwet misa.” i i
33 Ke u lulap sac lohng ma inge, elos arulana fwefela ke luti lal.

Ma Sap Su Yohk Oemeet
(Mark 12:28-34; Luke 10:25-28)

34 Ke mwet Pharisee elos lohng lah Jesus el kaliya oalin mwet
Sadducee, elos fahsreni ac tukeni som nu yurin Jesus. 35 Ac sie selos,
su pisrla ke Ma Sap, el srike in srife Jesus ke sie mwe siyuk. 36 El fahk,
“Mwet Luti, pia ma sap se ma yohk oemeet ke Ma Sap uh?”

37 Ac Jesus el fahk nu sel, “ ‘Kom fah lungse Leum God lom ke insiom
kewa, ke ngunum kewa, ac ke nunkom kewa.’ 38 Pa inge ma sap se
ma yohk oemeet ac yohk sripa oemeet. 39 Ma sap se akluo yohk sripa
oapana ma se meet an: ‘Kom fah lungse mwet tulan lom oana kom
lungse kom sifacna.” 40 Ma sap nukewa lal Moses ac mwe luti nukewa
lun mwet palu oan ye ma sap luo inge.”

Kusen Siyuk Kacl Christ
(Mark 12:35-37; Luke 20:41-44)
41 Ke mwet Pharisee elos srakna tukeni muta, Jesus el siyuk selos,

42 “Mea kowos nunku ke Christ? Kowos nunku mu el wen nutin su?”
Ac elos fahk, “El wen natul David.”

43 Na Jesus el siyuk selos, “Fin ouingan, efu ku Ngun tuh oru David
elan pangnol, ‘Leum’? Oana ke David el tuh fahk,

44 Leum God El tuh fahk nu sin Leum luk:
Muta siskuk layot,
Nwe ke nga filiva mwet lokoalok lom ye niom.’
45 Na David el fin pangnol ‘Leum,” ac fuka tuh Christ elan wen natul
David?”
46 Wangin sie selos ku in topuk Jesus, ac tukun len sac wangin sie
mwet pulaik in sifil siyuk kutena mwe siyuk sel.

23

Jesus El Kaskas Lain Mwet Luti Ma Sap ac Mwet Pharisee
(Mark 12:38-39; Luke 11:43, 46; 20:45-46)
1Tok kutu, Jesus el kaskas nu sin un mwet uh wi mwet tumal lutlut,
2 ac fahk, “Mwet luti Ma Sap ac mwet Pharisee pa fal in aketeya Ma Sap
lal Moses uh. 3 Ke ma inge kowos enenu in akos ac oru ma nukewa ma
elos fahk kowos in oru uh; tusruktu, nimet kowos etai orekma lalos,
mweyen elos tia oru oana ma elos fahk. 4 Elos kapreni mwe utuk

toasr ac upa ac filiya finpisen mwet uh, ac elos tia sang sokofanna
kufinpaolos in kasrelos us ma toasr inge. 5 Ma nukewa elos oru, elos
oru mwet uh in liye. Ngetang liye ke elos arulana akyokye box in nein

verse in Ma Simusla® ma elos kapriya ke motonsrolos ac paolos! Liye
pac ke arulana loes mwe yun ke pulun nuknuk lalos uh! 6 Elos lungse
muta ke acn wowo ke pacl in kufwa, ac ke acn ma sriyukla nu sin
mwet fulat in iwen lolngok uh. 7 Elos lungse mwet uh in paingulos
ac srim nu selos ke nien tukeni lun mwet uh, ac lungse mwet in
pangnolos ‘Mwet Luti’ 8 Tia enenu in pangpang kowos ‘Mwet Luti,’
mweyen kowos nukewa mwet lili ac lulu lun sie sin sie, ac oasr Mwet
Luti sefanna lowos nukewa. 9 Ac kowos in tia pangon kutena mwet
fin faclu ‘Papa,” mweyen Papa sefanna tomowos su inkusrao. 10 Kowos
in tia pac lela mwet uh in pangon kowos ‘Mwet Kol,” mweyen mwet

kol sefanna lowos uh pa Messiah.T 11 Eneneyuk tuh el su fulat emeet
inmasrlowos elan mwet kulansap lowos. 12 El su sifacna akfulatyal ac
fah akpusiselyeyuk, ac el su sifacna akpusiselyal el ac fah akfulatyeyuk.

Jesus El Kaskas Lain Wosounkas Lalos
(Mark 12:40; Luke 11:39-42, 44, 52; 20:47)

13 “We nu suwos, mwet luti Ma Sap ac mwet Pharisee! Kowos mwet
wosounkas! Kowos kaliya nien utyak nu in Tokosrai lun kusrao nu
sin mwet uh, a kowos sifacna tia utyak nu we ku fuhlela mwet su
lungse utyak in utyak! [ 14 We nu suwos, kowos mwet luti Ma Sap ac
mwet Pharisee. Kowos mwet wosounkas! Kowos kiapu katinmas ac
pusrala lohm selos, tari kowos filangkin pre loeloes lowos! Ke kowos
oru ouinge ac fah arulana yohk kaiyuk nu suwos!]¥

15 “We nu suwos, mwet luti Ma Sap ac mwet Pharisee! Kowos mwet
wosounkas! Kowos kalkal in meoa uh ac tupalla facl lulap in furokla
moul lun sie mwet nu ke alu lun mwet Jew; ac tukun el forla kowos
oru tuh elan ilyak nu in Hell ac koluk yohk liki kowos pacl luo.

16 “We nu suwos, kowos mwet kol kun! Kowos luti mwet uh ac fahk,
‘Kutena mwet su fulahk ke Tempul, el tia enenu in akfalye fulahk lal;
a el fin fulahk ke gold ma oan in Tempul, na el enenu na in akfalye.’
17Kowos mwet sulonginten ac lalfon! Ma ya kac yohk uh: gold uh, ku
Tempul su oru gold uh in mutal? 18 Kowos oayapa luti ac fahk mu,
‘Kutena mwet su fulahk ke loang in kisa uh, el ac tia enenu in akfalye
fulahk lal uh; a el fin fulahk ke mwe kisa ma oan fin loang uh, na el
enenu na in akfalye.” 19 Kowos arulana kun! Pia ma se ma yohk sripa
uh: mwe kisa uh, ku loang se su oru tuh mwe kisa uh in mutal? 20 Ke
ma inge, mwet se fin fulahk ke loang uh, el fulahk ke loang uh ac ma
nukewa ma oan fac, 2! ac el fin fulahk ke Tempul, el fulahk kac ac
oayapa ke God su muta we. 22 Ac mwet se fin fulahk ke acn inkusrao,

el orek fulahk ke tron lun God ac ke El su muta fac.
23 “We nu suwos, mwet luti Ma Sap ac mwet Pharisee! Kowos mwet

wosounkas! Kowos sang nu sin God sie tafu singoul, finne ke mahsrik
mwe akyuye mongo, oana mint, dill, ac cumin; a kowos tiana akos ma
yohk sripa ke Ma Sap inge uh: moulkin nununku suwohs, pakoten,
ac inse pwaye. Fal kowos in oru ma inge, ac tia pilesru ma saya uh.

*
23:5 box in nein verse in Ma Simusla: Liye Dut 6:8. Box inge pangpang “philactery” in kas

Greek. T 23:10 Messiah: Liye ke Kalmen Kutu Kas. 23:14 Kutu ma simusla uh sang v.
14.

24 Kowos mwet kol kun! Kowos srengak ke won srisrik ngalngul ma
putati nu ke ma nimowos uh, a kowos okomla camel na fon soko!

253 “We nu suwos, mwet luti Ma Sap ac mwet Pharisee! Kowos mwet
wosounkas! Kowos aknasnasye likin cup lowos ac ahlu lowos uh, a acn

luac uh sessesla ke ma kowos eis ke inkanek in funmwet ac sulallal.
26 Kom sie mwet Pharisee kun! Aknasnasyela luin cup uh meet, na acn

lik uh ac fah nasnasla pac!
27 “We nu suwos, mwet luti Ma Sap ac mwet Pharisee! Kowos mwet
wosounkas! Kowos oana kulyuk ma sroalla fasrfasr luku uh, a acn

loac uh sessesla ke srin mwet misa ac ke ma kulawi. 28 In lumah sac
pacna, wona lumowos lik, a insiowos sesseslana ke wosounkas ac ke

ma koluk.

Jesus El Fahkak Mwe Kai Nu Selos
(Luke 11:47-51)

29 “We nu suwos, mwet luti Ma Sap ac mwet Pharisee! Kowos mwet
wosounkas! Kowos oru kulyuk na wowo nu sin mwet palu, ac nawela
eot ke kulyuk lun mwet ma wo moul la, 30 a kowos fahk mu kowos funu
oasr in pacl lun mwet matu lowos, kowos lukun tia oru ma elos tuh
oru, ke elos uniya mwet palu ah. 31 Ke fahk lowos inge, kowos sifacna
akkalemye lah kowos ma nutin mwet akmas su tuh uniya mwet palu
ah! 32 Fin ouinge, kowos tafwelana orekma su mwet matu lowos ah
tuh mutawauk ah! 33 Kowos wet sulallal ac wen nutin wet pwasin!
Kowos ac kaingla fuka in tia anwuki kowos in hell? 34 Ke ma inge nga
fahkot nu suwos lah nga ac supwaot nu yuruwos mwet palu, mwet
lalmwetmet, ac mwet luti. Kowos ac fah uniya kutu, srupusrak kutu
fin sakseng, ac sringil kutu in iwen lolngok ac ukwalos liki sie siti nu
ke sie pac siti. 35 Ac ke ma inge, kaiyuk nu ke akmas ma orek nu sin
mwet wangin mwata nukewa ac fah putati fowos, mutawauk oe ke
akmas nu sel Abel, su wangin mwatal, nwe ke anwuki lal Zechariah
wen natul Berechiah, su kowos akmuseya inmasrlon Tempul ac loang
in kisa uh. 36 Pwayena nga fahk nu suwos, kaiyuk nu ke akmas inge
nukewa ac fah putati nu fin mwet in fwil se inge!

Lungse Lun Jesus Ke Acn Jerusalem
(Luke 13:34-35)

37 “Jerusalem, Jerusalem! Kom uniya mwet palu, ac tungal nu ke
misa elos su God El supwalosme in fahkak kas lal nu sum! Pacl ekasr
nga tuh kena sruokkomi inpouk oana ke sie won el kafisani torokrok
natul ye paol, a kom tia lela! 38 Ke ma inge, Tempul lom uh ac fah
pisinmala mweyen mwet uh ac fahsrelik liki. 39 Nga fahkot nu suwos,
ingela kowos fah tia sifil liyeyu nwe ke na kowos fahk, ‘God Elan
akinsewowoyal su tuku Inen Leum.””

24

Jesus El Kaskas Ke Kunausyukla Lun Tempul
(Mark 13:1-2; Luke 21:5-6)
1Jesus el fahsr liki Tempul ac ke el som, mwet tumal lutlut elos tuku
nu yorol ac srisrngi nu sel musaiyen lohm ke Tempul uh. 2 Ac el fahk,
“Aok, wo komtal in liye ma inge nukewa. Pwayena nga fahk nu suwos,

wangin sie sin eot inge ac fah oan yen oan we uh — nufonna ac fah
oeyuki.”

Mwe Ongoiya Ac Mwe Keok
(Mark 13:3-13; Luke 21:7-19)

3 Ke Jesus el muta Fineol Olive, mwet tumal lutlut elos tuku nu yorol
in lukma ac siyuk sel, “Fahkma nu sesr lah ma inge ac sikyak ngac, ac
pia akilenyen tuku lom uh ac saflaiyen faclu.”

4Jesus el topuk ac fahk nu selos, “Liyekowosyang, tuh kowos in tia
kiapweyukla sin kutena mwet. 5 Mwet puspis ac mau tuku, su fahk mu
elos kaskas inek, ac fahk, ‘Nga pa Messiah!” Ac elos ac kiapwela mwet
puspis. ¢ Kowos ac fah lohng pusren mweun yen apkuran, ac pweng
ke mweun yen loessula me, tusruktu nik kowos fosrnga. Ma inge ac
nuna sikyak, tusruktu tia pa inge saflaiyen faclu. 7 Mutanfahl ac fah
tuyak lain mutanfahl, tokosrai ac fah lain sie sin sie. Ac fah oasr sracl
lulap ac kusrusr in acn nukewa. 8 Ma inge nukewa oana polo ngal se

meet lun sie mutan su akola in isus. ) .
9 “Na mwet uh ac mau sruokkowosi ac eiskowosyang in akkeokye

kowos nwe ke anwuki kowos. Mwet e nukewa ac fah srungakowos
ke sripuk. 10 Mwet puspis ac fah fuhleak lulalfongi lalos ke pacl sacn;
elos ac tukakunak sie sin sie, ac kwase sie sin sie. 11 Na mwet palu
kikiap puspis ac fah sikyak ac kiapwela mwet puspis. 12 Ke sripen ma
koluk uh ac yokyokelik in acn nukewa, oru lungse lun mwet uh ac
sriksrikeni. 13 Tusruktu, kutena mwet su muteng nwe ke safla, el ac
fah moul. 14 Ac Pweng Wo inge ke Tokosrai uh ac fah lutiyuk fin faclu
nufon in mwe loh nu sin mwet nukewa; na faclu fah safla.

Mwe Srungayuk Lulap
(Mark 13:14-23; Luke 21:20-24)

15 “Kowos ac fah liye Mwe Srungayuk Lulap ma mwet palu Daniel el
tuh fahkak kac. Ma sruloala se inge ac fah tulokyak in acn mutal uh.”
(El su rit kas inge, lela elan etu kalmac!) 16 “Na elos su muta Judea
elos ac enenu in kaingla nu fineol uh. 17 Sie mwet su muta fin mangon
lohm sel uh elan tia sisla pacl in oatui ac eis kutena ma lal 1liki lohm

sel uh. 18 Mwet se su muta in ima uh elan tia folokla in eis coat lal.
19 Ac fah arulana koluk nu sin mutan su pitutu in pacl sac, ac mutan su

tufahna isusla uh. 20 Pre nu sin God tuh kowos fah tia enenu in kaingla
in pacl in mihsrisr, ku ke len Sabbath! 21 Tuh mwe ongoiya in pacl sac
ac fah arulana yohk liki kutena kain koluk ma sikyak oemeet me nwe
misenge. Ac fah tia pac sikyak ouinge nwe tok. 22 Tusruktu God El
akpuyela tari pisen len uh; El funu tia oru ouinge, lukun wangin mwet
moulla. Tusruktu ke sripen mwet su El sulela, God El ac akpuyela len

23 “Na kutena mwet fin fahk nu suwos, ‘Liye! Messiah el a inge!” Ku
el fin fahk, ‘El a ingo!”” — nimet kowos lulalfongi. 24 Tuh Messiah kikiap
ac mwet palu kikiap ac fah sikyak; elos ac fah oru ma usrnguk ac ma
sakirik puspis in kiapwela mwet sulela lun God, elos fin ku. 25 Lohng
akwoye! Nga akkalemye ma inge nu suwos meet liki pacl ac sikyak.

26 “Mwet fin fahk nu suwos, ‘Liye! El oasr yen mwesis ah!” — nimet
som nu we; ku, elos fin fahk, ‘Liye, el a wikla in lohm uh!” — nimet
kowos lulalfongi. 27 Tuh Wen nutin Mwet el ac tuku oana sarom uh su
sarmelik apunla kusrao nufon, kutulap nwe roto.

28 “Kutena acn ma oasr mano misa we, won ma kang mano misa uh
elos ac ueni we.

Tuku Lun Wen nutin Mwet
(Mark 13:24-27; Luke 21:25-28)

29 “Ac tia paht tukun mwe ongoiya in len ingo, faht uh ac fah lohsrla,
malem uh ac fah tia sifil kalem, itu uh fah putatla liki kusrao, ac ku su
oan yen engyeng uh ac fah lisyukla liki acn selos. 30 Na mwe akul lun
Wen nutin Mwet ac fah sikme yen engyeng uh; ac mwet nukewa fin
faclu ac fah tung ke elos liye Wen nutin Mwet el tuku inkusrao me fin
pukunyeng uh ke ku ac wolana yohk lal. 31 Pusren mwe ukuk lulap ac
fah kasla, ac Wen nutin Mwet el fah supwalik lipufan lal nu fin faclu
nufon, ac elos ac fah eisani mwet sulosolla lal liki acn nukewa faclu.

Mwe Lutlut Ke Soko Sak Fig
(Mark 13:28-31; Luke 21:29-33)

32 «“Lela sak fig uh in luti kowos ke sie mwe luti. Ke pacl se lesak uh
tufahna srunak sroa, na kowos etu lah pacl fol uh apkuran me. 33 In
luma sac pacna, ke kowos ac liye ma inge nukewa, kowos ac etu lah
pacl uh apkuran me, akuranna mutauauk. 34 Pwayena nga fahk nu
suwos, lah ma inge nukewa ac sikyak meet liki mwet ma moul in pacl
se inge ac misa. 35 Kusrao ac faclu ac fah wanginla, a kas luk ac fah
tiana wanginla.

Wangin Mwet Etu Len Sac Ku Ao Sac
(Mark 13:32-37; Luke 17:26-30, 34-36)

36 “Tusruktu, wangin mwet etu lah len sac ku ao sac ac tuku ngac —
tia pac lipufan inkusrao, ku Wen. Papa mukefanna pa etu. 37 Pacl in
tuku lun Wen nutin Mwet ac fah oana ke ma tuh sikyak in len lal Noah
ah. 38 Kutu len meet liki sronot sac, mwet uh mongo ac nim, mukul
ac mutan orek payuk, nwe ke na len se ma Noah el sroang nu fin oak
ah. 39 Elos tiana etu ke ma ac sikyak uh, nwe ke na sronot ah tuku,
ac pahtkakunulosla. Ac fah ouinge pac ke pacl se Wen nutin Mwet el
ac tuku uh. 40 In pacl sacn, mukul luo ac tukeni orekma inima uh: sie
ac fah utukla, ac sie ac mutana. 4! Mutan luo ac fah tukeni ilil flao ke
sie mwe ilil: sie ac fah utukla, ac sie ac mutana. 42 Ke ma inge kowos
tawi ac karinganang, mweyen kowos tia etu len se Leum lowos el ac
tuku. 43 Funu sie mwet etu ke pacl sie mwet pisrapasr ac tuku nu lohm
sel an, kalem lah el ac ngetnget na ac tia lela mwet pisrapasr sac in
kunauselik lohm sel ac utyak. 44 Ke ma inge, kowos pac, kowos enenu
in akola pacl nukewa, mweyen Wen nutin Mwet el ac tuku ke sie ao
ma kowos tia etu kac.

Mwet Kulansap Oaru Ac Mwet Kulansap Soaru
(Luke 12:41-48)

45 “Na su sie mwet kulansap oaru ac lalmwetmet? El pa mwet se
su leum lal el filiya in kol mwet kulansap wial, ac elan kitalos ke pacl
fal uh. 46 Fuka lupan insewowo lun mwet kulansap se inge leum lal
el fin foloko nu lohm sel ac konauk lah el oru ma inge! 47 Pwayena
nga fahk nu suwos, leum sac el ac sang tuh mwet kulansap se inge in
liyaung ma lal nukewa. 48 Tusruktu, el fin mwet kulansap koluk se, el
ac sifacna nunku sel mu leum se lal inge ac tia sa in foloko, 4% na el
ac mutawauk in uni mwet kulansap wial, ac mongo ac nimnim yurin

mwet sruhi. 50 Na leum lun mwet kulansap sac ac foloko ke len se ac
ao se ma mwet kulansap sac tia etu kac. 5! Leum lal ac sang kai na

upa nu sel,” oana ma fal nu sin sie mwet wosounkas. Ingo el ac fah
tung, keok ac ngalis inwihsel.

25

Pupulyuk Ke Mutan Singoul
1 “Na Tokosrai lun kusrao ac fah mau ouinge: oasr mutan fusr
singoul su us lam lalos ac som in osun nu sin sie mwet pisrla.
2 Limekosr selos lalfon, ac limekosr lalmwetmet. 3 Ma limekosr ma
lalfon uh us lam lalos, tuh wangin oil elos us saya. 4 A ma limekosr
ma lalmwetmet uh us pac sufa sessesla ke oil welulos. 3 Mwet pisrla el
pahtla in tuku, ouinge elos nukewa mutawauk in mwetkeli ac motulla.
6 “Ke sun infulwen fong, sie pusra kasla ac fahk, ‘Mwet pisrla el a
tuku ‘nge! Fahsru osun nu sel!”” 7Mutan fusr nukewa ngutalik ac akoela

lam lalos. & Na mutan lalfon limekosr ah fahk nu sin ma lalmwetmet
limekosr ah, “Se lasr kutu oil lomtal an, mweyen lam lasr uh ac kunla.’

9 Na ma lalmwetmet limekosr ah fahk, ‘Kut fin ac sot, na ac sufalla
nu sesr kewa. Fahla molela kutu lomtal ke nien kuka ah.” 10 Quinge
mutan lalfon uh som moul oil 1alos, ac ke elos som, mwet pisrla el tuku.
Mutan limekosr ma lalmwetmet uh welul utyak nu ke kufwen marut
uh, na kauli srungul ah.

11 Tok, na mutan limekosr saya elos tuku, ac fahk, ‘Leum! Leum!
Ikasla nu sesr!” 12Na mwet pisrla el fahk, ‘Tia ku! Nga tia etekomtal!’ ”

13 Na Jesus el fahk, “Ke ma inge kowos taran, tuh kowos tia etu len
sac ku ao sac.”

Pupulyuk ke Mwet Kulansap Tolu
(Luke 19:11-27)

14 “Na Tokosrai lun kusrao ac fah mau ouinge: Oasr sie mwet ma ako
in som mutwata ke sie pac facl, na el pangonma mwet kulansap lal ac
sang elos in liyaung ma lal nukewa. 15 El sang nu sin kais sie fal nu ke
lupan ku lal: nu sin sie el sang ipin mani gold limekosr tausin, ac nu
sin sie pac el sang luo tausin, ac nu sin sie pac el sang sie tausin. Na el
som. 16 Na mwet se ma eis limekosr tausin uh som, orekmakin mani
yorol uh ac laesla pac ke limekosr tausin ah. 17 In lumah sac pacna,
mwet se ma eis tausin luo ah orekmakin ac laesla pac ke luo tausin.
18 Tusruktu mwet se ma eis sie tausin el som, pukanak luf se infohk
uh, ac okanla mani lun leum lal uh loac.

19 Tukun pacl na loeloes se, leum se lun mwet kulansap inge foloko
ac siyuk selos koanon orekma lalos. 20 Mwet se ma eis tausin limekosr
ah tuku ac sang pac tausin limekosr saya, ac fahk, ‘Kom tuh ase
limekosr tausin ipin mani gold, ac liye nga orekmakin ac laesla ke
tausin limekosr pac.’ 21 Na leum sac fahk, ‘Kom mwet kulansap wo ac
oaru. Wona orekma lom. Kom oaru in liyaung ma pu, inge nga ac
fah sot tuh kom in karingin ma pus. Fahsru ac wiyu engankin mwe
insewowo luk!’ 22 Toko, el su eis tausin luo el tuku ac fahk, ‘Leum, kom
tuh ase luo tausin ipin mani gold, ac liye nga orekmakin ac laesla ke
tausin luo pac.’ 23 Na leum sac fahk, ‘Kom mwet kulansap wo ac oaru.

* 24:51 sang kai na upa nu sel: kutu pac leng oemeet fahk mu “pakilya nu ke ip srisrik.”

Wona orekma lom. Kom oaru in liyaung ma pu, inge nga ac fah sot
tuh kom in karingin ma pus. Fahsru ac wiyu engankin mwe insewowo
luk!” 24Na mwet kulansap se ma eis ipin mani gold tausin se ah, el tuku
ac fahk, ‘Leum, nga etu lah kom mwet na upa se. Kom kosrani yen kom
tia taknelik we, ac kom orani fokin ima yen kom tia sisalik fita nu we.
25 Nga tuh sangeng, oru nga som ac okanla mani lom uh infohk uh.
Liye! Pa inge ma lom uh.’ 26 Na leum sac fahk, ‘Kom mwet kulansap
koluk ac alsrangesr! Kom etu na lah nga kosrani yen nga tia taknelik
we, ac orani fokin ima yen nga tia sisalik fita uh we. 27 Kom funu sang
mani luk uh nu in bank, nga lukun foloko ac eis nufon wi kap kac
uh. 28 Eisla mani an lukel ac sang nu sel su oasr tausin singoul yoro.
29 Tuh el su oasr ma yoro, ac fah itukyang pac kutu nu sel, na ac fah
yohk ac yolyak ma yorol. A el su wangin ma yoro, finne ma srisrik ma
oan yorol, ac fah itukla lukel. 30 Ac funu mwet kulansap wangin sripa
se inge, sisella nu acn lohsr likinum uh, yen el ac fah tung ac ngalis
inwihsel we.

Nununku Safla

31 “Ke Wen nutin Mwet el ac tuku in wolana lal wi lipufan lal, el
ac fah muta fin tron fulat lal, 32 ac mwet in mutunfacl nukewa fah
tukeni nu ye mutal. Na el ac fah sraclik mwet uh nu ke u luo, oana
ke mwet liyaung sheep uh ac srela sheep liki goat uh. 33 El ac fah
filiya mwet suwoswos uh lac paol layot, ac mwet ngia layen lasa. 34 Na
tokosra el ac fah fahk nu sin mwet su muta layot, ‘Fahsru, kowos su
akinsewowoyeyuk sin Papa tumuk! Fahsru ac usrui tokosrai se su
nuna akoeyukla nu suwos oe ke mutaweyen orekla faclu. 35 Mweyen
nga tuh masrinsral ac kowos kiteyu mongo; nga malu ac kowos se
ma nimuk; nga sie mwet sac ac kowos suliyuyak nu in lohm suwos;
36 wangin nuknuk luk ac kowos ase nuknuk luk; nga mas ac kowos
kasreyu, nga muta in presin ac kowos liyeyume.” 37 Na mwet Suwoswos
elos ac fah fahk nu sel, ‘Leum, ku ngac kut liye kom masrinsral ac kut
sot ma nom, ku malu ac kut sot ma nimom? 38 Ngac kut liye kom sie
mwet sac ac sulikomyak nu in lohm sesr, ku wangin nuknuk lom ac
kut sot nuknuk lom? 39 Ac ngac kut liye kom mas, ku muta in presin,
ac kut tuku nu yurum?’ 40 Na Tokosra el ac fahk, ‘Pwayena nga fahk nu
suwos, ke kowos oru ma inge nu sin sie su srik liki nukewa sin mwet
lik,* kowos oru nu sik.’

41 “Na el ac fah fahk nu selos su muta lasa, ‘Fahla likiyu, kowos su
selngawiyuk sin God! Fahla nu ke e su ac fah firir ma pahtpat su
akoeyukla nu sel Satan ac mwet lal! 42 Mweyen nga tuh masrinsral a
kowos tia kiteyu mongo; nga malu a kowos tia ase ma nimuk; 43 nga
sie mwet sac a kowos tia suliyuyak nu in lohm suwos; wangin nuknuk
luk a kowos tia ase nuknuk luk; nga tuh mas ac muta in presin a kowos
tia liyeyume.” 44 Na elos ac topuk nu sel, ‘Leum, ngac kut tuh liye kom
masrinsral, ku malu, ku sie mwet sac, ku wangin nuknuk lom, ku mas,
ku muta in presin, ac tia kasrekom?’ 43 Na Tokosra el ac fahk, ‘Pwayena
nga fahk nu suwos, ke kowos tia kasru sie mwet su srik liki nukewa sin
mwet inge, kowos tia oru nu sik.’ 46 Na mwet inge ac fah supweyukla

* 25:40 mwet lik: kalmeya pa kutena sin mwet lal, mukul ku mutan.

nu ke kai ma pahtpat, ac mwet suwoswos elos ac fah som nu ke moul
ma pahtpat.”

26

Pwapa Lain Jesus
(Mark 14:1-2; Luke 22:1-2; John 11:45-53)

1 Tukun Jesus el luti ma inge nukewa nu selos, el fahk nu sin mwet
tumal lutlut, 2 “Tukun len luo, oana kowos etu, ac fah pacl lun Kufwen
Alukela, na Wen nutin Mwet el ac fah itukyang in anwuki fin sakseng
soko.”

3In pacl se inge un mwet tol fulat ac mwet matu elos toeni ke inkul
fulat sel Caiaphas, su Mwet Tol Fulat, 4 ac oru pwapa lalos in sruokilya
Jesus in lukma tuh in anwuki el. 3 Na elos fahk, “Enenu kut in tia oru
ke pacl in kufwa uh, mweyen ac ku in pirakak lokoalok.”

Jesus El Mosrweyukla In Bethany
(Mark 14:3-9; John 12:1-8)

6 Jesus el som nu Bethany ac muta in lohm sel Simon, sie mwet su
musen lepa meet. 7 Ke Jesus el mongo, oasr sie mutan tuku nu yorol
us mwe akmusra keng ac yohk molo ma oan in sie mwe neinyuk orek
ke eot alabaster, ac el okoaung nu fin sifal Jesus. 8 Mwet tumal lutlut
elos liye ma inge ac elos arulana toasrla kac. Elos siyuk, “Mwe mea
in sununteiyuk ma inge? 9 Mwe akmusra inge ku in kukakinyukla ke
moul na yohk, ac mani kac uh sang kasru mwet sukasrup!”

10Tesus el etu ma elos fahk, ac el fahk nu selos, “Efu kowos ku kaskas
akkolukye mutan se inge? Orekma na wo se pa el oru nu sik inge.
11 Ac oasr mwet sukasrup in masrlowos pacl nukewa, a nga ac tia
muta yuruwos pacl nukewa. 12 Ke el mosrweyula ouinge, el akoela
monuk nu ke pukpuki. 13 Pwayena nga fahk nu suwos, lah yen nukewa
ma Pweng Wo se inge lutiyuk we fin faclu, ma el orala inge ac fah
srumunyuk in esamyuk el kac.”

Judas El Akoo in Tukakunulak Jesus
(Mark 14:10-11; Luke 22:3-6)

14 Na sie sin mwet lutlut singoul luo lun Jesus, el su pangpang Judas
Iscariot, el som nu yurin un mwet tol fulat 15 ac siyuk selos, “Mea kowos
ac se nu sik nga fin tukakunulak Jesus nu suwos?” Na elos oakla ipin
silver tolngoul ac sang nu sel. 16 In pacl sac lac, Judas el suk na sie pacl
wo lal in eisalang Jesus nu selos.

Jesus El Mongo Ke Kufwen Alukela Wi Mwet Tumal Lutlut
(Mark 14:12-21; Luke 22:7-13, 21-23; John 13:21-30)

17 Ke len se meet lun Kufwen Bread Tia Akpulol, mwet tumal lutlut
elos tuku nu yurin Jesus ac siyuk sel, “Pia acn kom lungse kut in akoela
Kufwen Alukela lom an we uh?”

18 Na Jesus el fahk, “Fahla nu yurin sie mukul su oasr in siti uh ac
fahk nu sel, ‘Mwet Luti el fahk mu: Pacl luk apkuran me. Nga ac mwet
tumuk lutlut ac fah oru Kufwen Alukela lasr in lohm sum.””

19 Mwet tumal lutlut elos oru oana ke Jesus el fahk nu selos, ac elos
akoela Kufwen Alukela.

20 Ke ekela, Jesus ac mwet tumal lutlut singoul luo elos mutani in
mongo. 21 Ke elos mongo, Jesus el fahk, “Pwayena nga fahk nu suwos,
sie suwos ac tukakinyuyak.”

22 Mwet tumal lutlut elos arulana supwarla ke kas inge, ac kais sie
selos mutawauk in siyuk sel, “Leum, ya nga pa kom fahk uh?”

23 Na Jesus el fahk, “El su wiyu isongya bread nal nu in ahlu se inge,
el pa ac tukakinyuyak. 24 Wen nutin Mwet el ac fah misa oana ke Ma
Simusla fahk, a we nu sin mwet se su ac tukakunulak uh! Funu el
tiana isusla lukun wo nu sel!”

25 Na Judas, el su ac tukakunulak, el siyuk sel, “Mwet Luti, ya nga pa
kom fahk uh?”

Na Jesus el fahk, “Kom fahk na.”

Kufwa Lun Leum
(Mark 14:22-26; Luke 22:14-20; Sie Corinth 11:23-25)

26 Ke elos mongo, Jesus el eis bread se, sang kulo kac, na el kunsalik
ac sang nu sin mwet tumal lutlut ac fahk, “Kowos eis ac mongo; ma
inge monuk.”

27 Na el eis sie cup, sang kulo kac, ac sang nu selos ac fahk, “Kowos
nukewa nim kac. 28 Ma inge srahk lun wuleang su ukuiyukla in eela
ma koluk lun mwet puspis. 29 Nga fahk nu suwos, nga ac fah tia sifil
nim wain nwe ke na nga wi kowos nim ke wain sasu in Tokosrai lun
Papa tumuk.”

30 Na tukun elos yuk soko on in kaksak, elos illa ac som nu Fineol
Olive.

Jesus El Fahkak Lah Peter El Ac Lafwekunul
(Mark 14:27-31; Luke 22:31-34; John 13:36-38)

31 Na Jesus el fahk nu selos, “Ofong na, kowos nukewa ac fah
kaingelik likiyu, oana ke Ma Simusla uh fahk: ‘God El ac uniya mwet
shepherd, ac sheep uh fah kaingelik’ 32 Tusruktu ke nga ac sifil
akmoulyeyukyak, nga ac fah som meet liki kowos nu Galilee.”

33 Na Peter el kasla ac fahk nu sin Jesus, “Nga ac fah tiana som liki
kom, elos inge nukewa finne som liki kom!”

34 Na Jesus el fahk nu sel Peter, “Pwayena nga fahk nu sum, meet liki
won uh ac kahkla ofong, kom ac lafwekinyu pacl tolu.”

35 Ac Peter el fahk, “Nga ac tiana lafwekin kom, nga finne ac wi kom
misal”

Ac mwet lutlut saya nukewa elos fahk oapana.

Jesus El Pre In Gethsemane
(Mark 14:32-42; Luke 22:39-46)

36 Na Jesus ac mwet tumal lutlut elos som nu in acn se pangpang
Gethsemane, ac el fahk nu selos, “Kowos muta inge ac nga ac som nu
meeto in pre.” 37 El eisal Peter ac wen luo natul Zebedee welul, ac el
mutawauk in asor ac toasrlana, 38 ac el fahk nu seltal, “Yoklana asor
ac toasr lun insiuk, apkuranna nga in misa kac. Komtal mutana inge
ac wiyu ngetnget ac soano.”

39 El fahsr kutu nu meet, ac faksufi ac pre, “O Papa, fin ku, nga siyuk
kom in eisla cup in keok se inge likiyu! Tusruktu in tia ou lungse luk,
a in ou lungse lom.”

40 Na el folokla nu yurin mwet tumal lutlut tolu ah, tuh eltal nu
motul, ac el fahk nu sel Peter, “Ya komtal koflana wiyu soano ke ao
sefanna? 41 Soano ac pre tuh komtal in tia putatyang nu in mwe sruhf.
Pwaye, ngun lungse, a ikwa munas.”

42 Na Jesus el sifilpa som ac pre ac fahk, “O Papa, cup in keok se inge
fin tia ku in itukla likiyu nwe ke na nga numla, lela ma lungse lom in
orek.” 43 Na el sifil folokla nu yurin mwet tumal lutlut ac liye ke eltal
motulna ac tia ku in ngutalik ke mwetkel laltal.

44 Na Jesus el sifilpa som lukeltal, ac pre ke pacl se aktolu, ac kalweni
pacna ma el fahk meet ah. 45 Na el foloko nu yurin mwet tumal lutlut
ac fahk, “Ya komtal srakna motul ac mongla? Liye! Sun tari ao se ma
Wen nutin Mwet ac tukakinyukyak ac itukyang nu inpoun mwet koluk.
46 Tukakek, kut som. Liye, pa inge mwet se ma ac tukakinyuyak ah!”

Sruhu Jesus
(Mark 14:43-50; Luke 22:47-53; John 18:3-12)

47 Jesus el srakna kaskas ke Judas, sie sin mwet singoul luo el tuku.
El wi sie un mwet na pus su supweyukme sin un mwet tol fulat ac
mwet matu, ac elos us cutlass ac sak in anwuk inpaolos. 48 Mwet se
ma tukakunulak ah el tuh fahkang sie mwe akul nu sin u lulap sac:
“Mwet se ma nga ac ngokya muta uh pa kowos ac sruokya uh!”

49 Judas el fahsryang na nwe yorol Jesus ac fahk, “Paing kom, Mwet
Luti,” na el ngokya mutal.

50 Na Jesus el fahk nu sel, “Mwet kawuk, oru aksaye ma kom tuku in

oru an!”
Na elos tuku ac sruokilya Jesus, ac kaprilya. 51 Ac sie selos su welul

Jesus el faesak cutlass natul ac pakela la sren mwet kulansap
se lun Mwet Tol Fulat. 52 Na Jesus el fahk nu sel, “Folokunang
cutlass nutum an nu yen oan we an. Elos nukewa su orekmakin
cutlass, ac fah misa ke cutlass. 33 Ya kom nunku mu nga tia ku in
pang nu sin Papa tumuk, na in kitin pacl ah na El ac supwama

pus liki legion™ singoul luo ke lipufan lal? 54 Tusruktu fin ouinge,
na ac akpwayeiyuk fuka Ma Simusla ma fahk mu ma inge enenu
na in sikyak?”

55 Na Jesus el kaskas nu sin un mwet su tuku inge ac fahk, “Ya kowos
enenu na in us cutlass ac sak in anwuk in tuh sruokyuwi, oana in mwet
pisrapasr sulallal se pa nga? Len nukewa nga muta ac luti in Tempul,
a kowos tia sruokyuwi. 56 Tuh ma inge nukewa orek in akpwayei Ma
Simusla ac kas lun mwet palu.”

Na mwet tumal lutlut nukewa elos som lukel ac kaingelik.

Jesus Ye Mutun Un Mwet Pwapa Uh
(Mark 14:53-65; Luke 22:54, 55, 63-71; John 18:13-14, 19-24)
57 Mwet ma sruokilya Jesus elos kololla nu lohm sel Caiaphas, Mwet
Tol Fulat, yen un mwet luti Ma Sap ac mwet matu elos tukeni we.

58 Peter el fahsr loessula tokol nwe ke inkul lun Mwet Tol Fulat. El
utyak nu we ac muta yurin mwet karingin inkul uh in liye lah mea ac

sikyak. 59 Un mwet tol fulat ac Un Mwet Pwapa Fulat kewa elos tukeni
suk ma loh kikiap lain Jesus elos in ku in unilya, 60 tusruktu elos tia ku

26:53 legion: sie un mwet mweun lun mwet Rome, su pisa oasr ke tausin tolu nu ke onkosr
mwet fahsr, ac siofok nu ke luofoko mwet kasrusr fin horse.

in konauk mwatal, finne pus mwet ma tuku ac fahk kas kikiap kacl.
Na tok, mwet luo tuyak 6! ac fahk, “Mwet se inge tuh fahk mu, ‘Nga ku
in kunausla Tempul lun God ac sifil musaela ke len tolu na.””

62 Mwet Tol Fulat el tuyak ac fahk nu sin Jesus, “Ya wangin ma kom
ac fahk in topuk kas in lain kom inge?” 63 Tusruktu Jesus el mislana
tia kas. Na Mwet Tol Fulat el sifil fahk nu sel, “Nga fahk nu sum tuh
kom in fulahk nu sesr Inen God moul, ya kom pa Messiah, Wen nutin
God?”

64 Na Jesus el topuk ac fahk nu sel, “Kom fahk na. Tuh nga fahk nu
suwos nukewa, ingela kowos ac fah liye Wen nutin Mwet ke el muta
layen layot Sel su Kulana, ac tuku fin pukunyeng lun kusrao!”

65 Ke El fahk ma inge, Mwet Tol Fulat el seya nuknuk lal ac fahk, “El
kaskas enum lain God! Kut tia sifil enenu mwet loh! Kowos lohng tari

enum in kaskas lal uh! 66 Mea kowos wotela?”
Na elos nukewa fahk, “Oasr mwatal. Fal elan misa.”

67 Na elos aniya mutal ac srunglul, ac elos su puok mutal 8 elos fahk,
“Kom pa Christ. Palya nu sesr lah su puok kom uh!”

Peter El Lafwekunul Jesus
(Mark 14:66-72; Luke 22:56-62; John 18:15-18, 25-27)

69 Peter el srakna muta inkul lun Mwet Tol Fulat, na sie sin mutan
kulansap lun Mwet Tol Fulat el tuku nu yorol ac fahk nu sel, “Kom pac
pa sie mwet ma welul Jesus, mwet Galilee sac.”

70 Tuh Peter el lafwekin ye mutun mwet nukewa, ac fahk, “Nga tia
etu ma kom fahk an.” 71 Na el oatula nu ke mutunpot uh, ac sie pac
sin mutan kulansap uh liyalak ac fahk nu sin mwet ma muta we uh,
“Mukul se inge tuh welul Jesus lun Nazareth.”

72 Na Peter el sifilpa lafwekin ac fahk, “Nga fulahk lah nga tia etu

mwet sacn!” .
73 Tok kutu srisrik na mwet ma tu in sac tuku nu yorol Peter ac fahk,

“Pwayena lah kom sie selos, mweyen ah in pusrem fahkkomyak!”

74 Na Peter el fahk, “Nga fulahk lah nga kaskas pwaye! God Elan
selngawiyu nga fin kikiap! Nga tia etu mwet sacn!”

In pacl sacna won kahkla, 75 na Peter el esamak kas ma Jesus el tuh
fahk nu sel: “Meet liki won uh ac kahkla, kom ac lafwekinyu pacl tolu.”
El tufokla liki acn sac, ac tung arulana upa.

27
Utukla Jesus Nu Yorol Pilate
(Mark 15:1; Luke 23:1-2; John 18:28-32)
1Toang na ke lotutang tok ah, mwet tol fulat ac mwet matu nukewa
elos pwapa in unilya Jesus. 2 Elos kaprilya ke sein, ac pwanulla nu
yorol Pilate, governor Rome se su karingin acn Judea.

Misa Lal Judas
(Orekma 1:18-19)
3Judas, su tukakunulak Jesus, ke el lohngak lah wotla mu in anwuki
Jesus, el auli insial, ac folokunla ipin silver tolngoul ah nu sin mwet
tol fulat ac mwet matu ah. 4 Ac el fahk, “Nga orala ma na koluk se ke
nga tukakunak sie mwet su wangin mwata in anwuki!”
Ac elos fahk nu sel, “Ac mea lasr nu kac? Ma na nu sum pa ma
ingan.”

5 Judas el sisya ipin silver uh in Tempul ac illa. Na el som sifacna
loksakla.

6 Mwet tol fulat elos srukak ipin mani uh ac fahk, “Mani inge ma
moliyen srah — Ma Sap lasr uh tia lela kut in likiya mani ouinge ke
nien fil mani lun Tempul.” 7 Na elos insesela in orekmakin mani sac
in molela acn se lun sie mwet orek ahlu kle, tuh in nien kulyuk nu sin
mwetsac uh. 8 Pa inge sripa se oru pangpang acn sac “Acn lun Srah”
nwe misenge.

9 Ke ma inge akpwayeiyuk kas lal Jeremiah mwet palu su fahk, “Elos
eis ipin silver tolngoul, lupa se mwet Israel elos insese in sang molella
kac, 10 ac orekmakin in sang molela acn se lun mwet orek ahlu kle se,
oana ke Leum El sapkin nu sik.”

Pilate El Kusen Siyuk Sin Jesus
(Mark 15:2-5; Luke 23:3-5; John 18:33-38)
11 Jesus el tu ye mutun Governor, ac Governor el siyuk sel, “Ya kom
pa tokosra lun mwet Jew?”
Na Jesus el fahk, “Kom fahk na.” 12 Na ke mwet tol fulat ac mwet
matu elos fahk kas in tukak kacl, wanginna ma el fahk.
13 Na Pilate el fahk nu sel, “Ya kom tia lohng kas in tukak puspis ma
elos lain kom kac inge?”
14 Tusruktu Jesus el tiana fahkla siefanna kas, su arulana mwe lut
nu sel Governor.

Wotla In Anwuki Jesus
(Mark 15:6-15; Luke 23:13-25; John 18:39—19:16)

15 In pacl in Kufwen Alukela nukewa, oasr oakwuk se lun governor
lun acn Rome in aksukosokyela sie sin mwet kapir in presin ma
mwet uh ac siyuk in ikakla. 16 In pacl se inge, oasr sie mwet presin
pwengpeng ke koluk la. Inel pa Barabbas. 17 Ouinge ke mwet Jew
puspis tukeni, Pilate el siyuk selos, “Su kac kowos lungse nga in
aksukosyela nu suwos uh? Barabbas, ku Jesus su pangpang Christ?”
18 El arulana etu lah mwet kol lun mwet Jew elos eisalang Jesus nu sel
mweyen elos sok sel.

19 Ke Pilate el muta ke nien nununku, mutan kial el sapla nu
sel ac fahk, “Nimet kom oru kutena ma nu sin mwet se ingan su
wangin mwatal, mweyen mweme se nga mwemei fong kacl arulana
aklokoalokyeyu.”

20 Mwet tol fulat ac mwet matu elos pirakak insien mwet uh in
siyuk Pilate elan tulalla Barabbas ac unilya Jesus. 21 Ac Pilate el
siyuk sin mwet uh, “Su kac sin mwet luo inge kowos lungse nga in
aksukosokyela?”

Ac elos fahk, “Barabbas!”

22 Na Pilate el siyuk selos, “Ac mea nga ac oru nu sin Jesus su
pangpang Messiah?”

Elos nukewa fahk, “Unilya fin sakseng!”

23 Ac Pilate el sifil siyuk, “Ma koluk fuka el orala uh?”

Na elos wowoyak ke kuiyalos ac fahk, “Unilya fin sakseng soko!”

24Ke Pilate el akilen lah wangin ma el ku in oru in kutong wowon lun
un mwet uh, el eis kutu kof ac ohlla paol ye mutalos nukewa, ac fahk,
“Wangin mwetik ke misa lun mwet se inge! Ma inge ma na lowos!”

25 Na mwet e nukewa elos topuk ac fahk, “Lela mwatan misa lal in

oan facsr ac tulik natusr!” o )
26 Na Pilate el tulalla Barabbas nu selos; ac tukun el sap in sringsring

Jesus, el eisalang tuh in anwuki el fin sakseng soko.

Mwet Mweun Elos Aksruksrukel Jesus
(Mark 15:16-20; John 19:2-3)

27 Na mwet mweun lal Pilate elos usalla Jesus nu inkul fulat lal
governor, ac mwet mweun wialos nukewa toeni apnulla. 28 Elos
sarukla nuknuk lal ac nokmulang ke sie nuknuk srusra. 2° Na elos
pirakela sie tefuro ke lah ma oasr otoh kac ac sang nu fin sifal, ac sang
sak soko nu inpaol layot; ac elos epasrla ye mutal ac aksruksrukel
ac fahk, “Paing kom, Tokosra lun mwet Jew!” 30 Elos anel, ac eisla
sak soko ah ac sang puok sifal. 31 Tukun elos aksruksrukel tari, elos
sarukla nuknuk srusra sac, ac sifil nokmulang ke nuknuk se lal ah, na
elos pwanulla in tuh anwuki el fin sakseng.

Sripsripyak Jesus Fin Sakseng Soko
(Mark 15:21-32; Luke 23:26—43; John 19:17-27)

32 Ke elos illa liki siti uh, elos sun sie mwet Cyrene su pangpang
Simon, na mwet mweun elos sap ku nu sel elan us sakseng lun Jesus.
33 Elos tuku sun acn se pangpang Golgotha, su kalmac pa “Sri In
Ahlunsuf.” 34 Na elos sang nu sin Jesus wain karyak ke ma mwen;
tuh ke el ema tari el tia lungse nim.

35 Elos srupsrulak fin sakseng soko ah, na elos susfa ke nuknuk el
nukum ah, in konauk lah ac ma lun su. 36 Tukun ma inge, elos muta in
acn sac ac taranul Jesus. 37 Ac elos patikya sie ma simla oan lucng liki
sifal, ma akkalemye sripen anwuki el, su fahk, “El inge Jesus, Tokosra
lun mwet Jew.” 38 Na elos oayapa srupusrak mwet pisrapasr sulallal
luo welul, sie layot ac sie lasa.

39 Mwet su fahsryak we elos usruk kwawalos ac fahk kas koluk
in angnol Jesus, 40 ac fahk, “Kom pa tuh fahk mu kom ac kunausla
Tempul ac sifil musaela tukun len tolu! Kom fin Wen nutin God, sifacna
molikomla! Fani liki sakseng soko an!”

41 In lumah se na inge, mwet tol fulat ac mwet luti Ma Sap ac un
mwet matu elos oayapa aksruksrukel ac fahk, 42 “El molela mwet ngia,
a el tia ku in sifacna molella! Ya tia el pa tokosra lun Israel uh? El
fin fani liki sakseng soko ingan ingena, na kut fah lulalfongel! 43 El
lulalfongi God, ac sifacna fahk mu el Wen nutin God. Kolya kut in liye
lah God El ac lungse molella!”

44 Finne mwet pisrapasr ma welul sripsripyak uh, eltal wi pac
aksruksrukel.

Misa Lun Jesus
(Mark 15:33—41; Luke 23:44-49; John 19:28-30)

45 Ke infulwen len, in polo acn sac nufon lohsrla ke lusen ao tolu.
46 Na apkuran nu ke ao tolu tafun len tok, Jesus el wowoyak ac fahk,
“Eli, Eli, lema sabachthani™? su kalmac uh pa, “God luk, God luk, efu
kom ku fahsr likiyu?”

47 Kutu sin mwet ma tu in sac elos lohngol ac elos fahk, “El pangnol
Elijah!” 48 Na sie selos kasrusr ac eis sie insroal, twenya ke wain mwen,
ac sang nu ke soko sak, na kolak elan nim.

49 A mwet ngia elos fahk, “Kolyawin, kut soano lah Elijah el ac tuku

molella!” . ) )
50 Jesus el sifil wola ke sie pusra lulap, ac sisla mongol.

51 Na in pacl sacna, lisrlisr se lisringyen Acn Mutal Na Mutal in
Tempul ah mihsalik ip luo lac lucngi nwe ten. Faclu kusrusryak, eot
lulap uh fokelik, 52 inkulyuk uh ikakla, ac mwet puspis sin mwet lun
God su misa meet elos sifilpa akmoulyeyukyak 53 ac illa liki kulyuk
lalos. Ac tukun Jesus el moulyak liki misa, elos som nu in Siti Mutal,
yen mwet puspis liyalos we.

54 Ke mwet kol se lun un mwet mweun, ac mwet lal su taran Jesus,
elos pula kusrusr lun facly, ac liye ma nukewa ma sikyak inge, elos
tuninfongla ac fahk, “Pwayena lah el inge Wen nutin God!”

55 Mutan puspis wi pac muta in sac, su tu loes kutu ac liye ma orek
uh. Elos inge tuh welul Jesus tuku Galilee me ac kulansupwal. 56 Kutu
selos pa Mary Magdalene,” Mary nina kial James ac Joseph, ac mutan
kial Zebedee.

Pukpuki Jesus
(Mark 15:42-47; Luke 23:50-56; John 19:38-42)
57Ke ekela, sie mwet kasrup in acn Arimathea el tuku. Inel pa Joseph,

ac el sie pac mwet lutlut lun Jesus. 58 El utyak nu ye mutal Pilate ac
siyuk ke monin Jesus, ac Pilate el sap in itukyang monin Jesus nu sel
Joseph. 39 Ouinge Joseph el eisya manol ac nokmulla ke nuknuk linen
sasu se, 80 ac filiya in kulyuk se lal sifacna su el tufahna taflela in eot
uh. Tari el epusang eot na lulap se sang kosrala mutun kulyuk uh,
na el som. 61 Mary Magdalene ac Mary se ngia eltal muta we tulanot
kulyuk sac.

Mwet In Taran Kulyuk Uh

62 In len tok ah, len Sabbath,f un mwet tol fulat ac mwet Pharisee
elos tukeni som osun nu sel Pilate, 63 ac fahk nu sel, “Governor, kut
esam lah ke mwet kikiap sac srakna moul ah, el tuh fahk mu, ‘Nga ac
fah sifil akmoulyeyukyak tukun len tolu.’ 64 Ke sripa se inge, wo kom
in sap in arulana taranyuk kulyuk sac nwe ke sun len se aktolu, tuh
mwet tumal lutlut elos fah tia ku in som ac pisrala manol, tari elos
fahk nu sin mwet uh mu akmoulyeyukyak el liki misa. Kikiap se tok
inge ac koluk liki na kikiap se meet ah.”

65 Quinge Pilate el fahk nu selos, “Eis kutu mwet soan, ac kowos som
taran kulyuk sac akwoye.”

66 Quinge elos som ac siliya eot se ke kulyuk uh in ku, ac elos filiya
kutu mwet in taran.

28
Jesus El Moulyak
(Mark 16:1-10; Luke 24:1-12; John 20:1-10)

1 Tukun len Sabbath, ke kusrun len in Sunday, Mary Magdalene ac
Mary se ngia eltal som in liye kulyuk uh. 2 In kitin pacl ah na kusrusr
na upa se sikyak; na sie lipufan lun Leum oatui inkusrao me, epusla
eot sac ac muta fac. 3 Mutal arulana saromrom oana sarom lucng, ac

%
27:56 Mary Magdalene: Mary se inge el mwet Magdala, sie siti srisrik in acn Galilee.
T 27:62 Sabbath: len Sabbath lun mwet Jew pa Saturday lasr uh.

nuknuk lal arulana fasrfasr oana snow. 4 Ac mwet soan ke kulyuk uh
elos arulana sangeng ac rarrar, ac elos putati oan infohk uh oana mwet

misa.
5 Na lipufan sac fahk nu sin mutan luo ah, “Komtal tia enenu in

sangeng. Nga etu lah komtal suk Jesus su anwuki fin sakseng soko.
6 El wangin inge. Akmoulyeyukyak el, oana el tuh fahk. Fahsru liye
acn se ma el tuh oan we uh. 7 Komtal sulaklak som ac fahkang nu sin
mwet tumal lutlut ouinge, ‘Akmoulyeyukyak el tari liki misa, ac inge
el a som meet liki kowos nu Galilee; ac kowos ac fah liyal we!” Esam
ma nga fahk nu sumtal inge.”

8 Ouinge eltal sulaklak som liki kulyuk uh. Eltal sangeng a eltal
oayapa sessesla ke engan, ac eltal kasrusr in sulkakin kas inge nu sin

mwet tumal lutlut. )
91n kitin pacl ah na Jesus el sonoltal ac fahk nu seltal, “Paing komtal.”

Eltal kalukyang nu yorol, sruokya nial, ac alu nu sel. 10 Ac Jesus el fahk
nu seltal, “Nimet komtal sangeng. Fahla ac fahk nu sin mwet wiuk elos
in som nu Galilee, ac elos ac fah liyeyu we.”

Kas Lun Mwet Soan Uh )
11 Ke pahl se mutan inge som, kutu sin mwet soan ma taran kulyuk

uh elos folokla nu in siti uh ac fahkak nu sin mwet tol fulat ma nukewa
ma sikyak uh. 12 Mwet tol fulat elos osun yurin un mwet matu ac elos

tukeni orala pwapa lalos, ac elos sang mani na yohk se nu sin soan
uh 13 ac fahk, “Kowos in fahk mu mwet tumal lutlut elos tuku ke fong
ac pisrala manol ke kowos motul. 14 Governor el fin lohngak, kut ac
akwoyal ac fahk lah wangin ma koluk lowos, na komtal tia enenu in
fosrnga ke kutena ma.”

15 Mwet soan elos eis mani uh ac oru oana ma fwack nu selos. Na kas
se inge srumunyuk inmasrlon mwet Jew in pacl sac me nwe misenge.

Jesus El Sikyang Nu Sin Mwet Tumal Lutlut
(Mark 16:14-18; Luke 24:36—49; John 20:19-23; Orekma 1:6-8)

16 Mwet tumal lutlut singoul sie elos som nu fineol soko in acn
Galilee, yen ma Jesus el tuh sapkin elos in som nu we. 17 Ke elos liyal
elos alu nu sel, a kutu selos alolo. 18 Jesus el kalukyang nu yorolos ac
fahk nu selos, “Ku nukewa inkusrao ac fin faclu ituku nu sik. 19 Ke ma
inge kowos som nu yurin mwet in mutunfacl nukewa fin faclu, ac oru
tuh elos in mwet tumuk lutlut: baptaiselos Inen Papa, Wen, ac Ngun
Mutal, 20 ac luti nu selos in akos ma nukewa nga sapkin nu suwos. Ac
nga ac fah wi kowos pacl nukewa nwe ke safla faclu.”

Pweng Wo Ke Jesus Christ
Ma Simla Sel
MARK

Tukakinyen Book In MARK

Book se inge, Pweng Wo Ke Jesus Christ Ma Simla Sel Mark,
mutawauk ke kas inge: “Pa inge Pweng Wo ke Jesus Christ, Wen Nutin
God.” Akkalemyeyuk yohk ouiyen orekma lun Jesus ac ouiyen ku lulap
lal. Ku lal uh akilenyuk ke luti lal, ac ke el sisla ngun fohkfok, ac ke
el nunak munas ke ma koluk lun mwet. Jesus el fin sramsram kacl
sifacna el orekmakin ine se inge ‘Wen nutin Mwet’ su tuku in sang
moul lal in aksukosokye mwet uh liki ku lun ma koluk.

Book in Mark el fahkak sramsram ke Jesus ke kas na suwoswos ac
pulaik, yokna ke ma Jesus el oru, liki kas in luti lal. Tukun aketeya
fototo lal kacl John Baptais, ac ke baptaisla ac srifeyuk lun Jesus, mwet
se su simusla book se inge el tafwela ke orekma in akkeyala mwet mas
ac orekma in luti lun Jesus. Na tok, elos su welul, yokelik kalem lalos
kacl, a mwet ma lainul elos arulana kwasel yohk liki meet. Chapter
ekasr safla uh fahkak ke ma sikyak nu sin Jesus ke wik se safla lal ke
el moul muta faclu, yokna ke misa lal fin sakseng ac sifil moulyak lal.

Pusra Safla luo ke book se inge, su ma filiyuki in bracket ouinge: [ ]
— nunkeyuk mu simla sin siena mwet, ac tia ma simisyukla sel Mark.

Takla Lun Koanon Book Se Inge
Mutaweyen Pweng Wo 1:1-13
Luti lun Jesus in Galilee 1:14—9:50
Jesus el som liki Galilee nu Jerusalem 10:1-52
Wik safla lun Jesus in Jerusalem ac acn ma apkuran nu we 11:1—

15:47

Sifil moulyak lun Jesus 16:1-8

Leum el sikyak nu sin mwet tumal lutlut ac sowak nu inkusrao 16:9-
20

Luti Lal John Baptais
(Matthew 3:1-12; Luke 3:1-18; John 1:19-28)
1Pa inge Pweng Wo ke Jesus Christ, Wen nutin God. 2 Pweng Wo se
inge mutawauk oana ke Isaiah mwet palu el simusla ac fahk:
“Liye, nga ac supwaot mwet palu luk meet liki kom

Su fah akoo inkanek lom.
3 Sie pusra wowoyak yen mwesis ac fahk,

‘Kowos akoo inkanek lun Leum,
Ac aksuwosye elan fahsr kac!’ ”

4 Ouinge John el tuku nu yen mwesis ac el baptaisi mwet ac lotelos ac
fahk, “Kowos auliyak ac baptaisla, na God El fah eela ma koluk lowos.”
5 Mwet puspis tuku liki acn Judea ac siti Jerusalem, ac som in lohng luti
lal John. Elos fahkak ma koluk lalos, ac el baptaiselosla Infacl Jordan.

6 John el nokomang nuknuk orekla ke unen camel, ac mwe lohl
losyen infulwal orekla ke kulun kosro, ac mwe mongo nal pa locust
ac honey inima. 7 Ac el fahkak nu sin mwet uh, “Oasr sie ac tuku

tukuk su arulana fulat likiyu. Nga tia fal in suwoli ac tulala ah losyen
faluk lal. & Nga baptaisikowosla ke kof, a el ac fah baptaisi kowos ke
Ngun Mutal.”

Baptaisla Ac Srifeyuk Jesus
(Matthew 3:13—4:11; Luke 3:21-22; 4:1-13)

9 Tia paht toko na Jesus el tuku liki Nazareth in acn Galilee, ac John
el baptaisella Infacl Jordan. 10 Ac ke pacl se na el tufahna utyak liki
inkof uh, el liye inkusrao ikakelik ac Ngun oatui oana sie wuleoa, ac
tuhwi nu facl. 11 Ac pusra se tuku inkusrao me ac fahk, “Kom Wen
kulo nutik. Nga insewowo sum.”

12 Ke pacl sacna, Ngun kololla nu yen mwesis, 13 ac el muta we len
angngaul, ac Satan el srifel. Oasr kosro lemnak in acn sac, ac lipufan
elos tuku ac kulansupwal.

Jesus El Pangon Mwet Patur Akosr
(Matthew 4:12-22; Luke 4:14-15; 5:1-11)

14 Tukun John el kauli in presin, Jesus el som nu Galilee ac luti ke
Pweng Wo sin God me. 15 E] fahk, “Sun tari pacl fal sac — Tokosrai
lun God apkuran me. Kowos auliyak ac forla liki ma koluk lowos, ac
lulalfongi ke Pweng Wo.”

16 Ac ke Jesus el fahsr sisken Lulu Galilee el liye mwet patur luo,
Simon ac Andrew mwet lel, ke eltal fuhlalik nwek natultal in lulu uh.
17 Ac Jesus el fahk nu seltal, “Fahsru wiyu, ac nga fah luti komtal ouiyen
paturi mwet.” 18 In pacl sacna eltal filiya nwek natultal ac welul som.

19 Ac ke el fahsr kutu nu meet el liye pac tamulel se, James ac John,

wen natul Zebedee. Eltal muta in oak okoaltal ac onon kwa lalos. 20 Ke
Jesus el liyaltal el pangnoltal, ac eltal fililya Zebedee, papa tumaltal, in

oak uh wi mwet orekma lun oak uh, ac fahsr tokol Jesus.

Sie Mwet Su Oasr Ngun Fohkfok Yoro
(Luke 4:31-37)
21Jesus ac mwet tumal lutlut tuku nu in siti Capernaum, ac ke len
Sabbath se toko, Jesus el som nu iwen lolngok ac mutawauk in luti.
22 Mwet uh arulana lut ke ouiyen luti lal, mweyen el luti nu selos oana
sie su oasr wal fulat yoro, ac tia oana mwet luti Ma Sap uh.
23In pacl sacna sie mwet su oasr ngun fohkfok yoro ilyak nu in iwen
lolngok ac wowoyak ac fahk, 24 “Jesus mwet Nazareth, mea kom lungse
sesr uh? Ya kom tuku in kunauskutla? Nga etu lah su kom an — kom
pa el su mutallana sin God me!”
25 Ac Jesus el kai ngun sac ac fahk, “Misla, ac illa liki mwet sacn!”
26 Ac ngun fohkfok sac oru mwet sac tipirpirelik infohk uh, na el
wowoyak ke pusra lulap ac illa liki mwet sac. 27 Mwet nukewa elos
arulana fwefela ac asiyuki inmasrlolos ac fahk, “Mea se inge? Ya mwe
luti sasu se pa inge? Mwet se inge oasr ku lulap lal in kaskas nu sin
ngun fohkfok ac elos aksol!”
28 Na pungen Jesus sa na fahsrelik yen nukewa in Galilee.

Jesus El Akkeyala Mwet Puspis
(Matthew 8:14-17; Luke 4:38-41)
29 Jesus ac mwet tumal lutlut elos illa liki iwen lolngok ac som utyak
nu in lohm sel Simon ac Andrew. James ac John welultal pac. 30 In pacl

se inge nina kien mutan kial Simon el oanna mas ke folla lun manol,
ac ke Jesus el sun acn we elos sulkakin mutan sac nu sel. 31 Ac Jesus
el tuku nu yorol ac sruokya paol ac taksalak; ac mas fol sac wanginla
lukel ac el tukakek ac kulansapwalos.

32 Ke ekela tukun faht uh tili, mwet uh usalosla nukewa su mas ac
oayapa elos su oasr demon yorolos nu yurin Jesus. 33 Mwet nukewa
in siti sac fahsreni nu ke mutun lohm sac. 34 Jesus el akkeyala mwet
puspis su maskin kain in mas puspis, ac lusla pac demon puspis; a el
tia lela demon uh in kaskas ke sripen elos etu lah su el uh.

Jesus El Luti In Galilee
(Luke 4:42-44)

35 Toang na ke lotu tok ah, Jesus el tukakek meet liki lenelik, ac illa
liki lohm uh ac som liki siti sac nu yen ma el ac muku we in pre. 36 Na
Simon ac mwet su welul elos som ac sokol, 37 ac ke elos konalak elos
fahk nu sel, “Mwet nukewa suk kom.”

38 A Jesus el fahk nu selos, “Kut enenu in som pac nu in siti srisrik
saya, tuh nga enenu in luti pac we, mweyen pa inge sripen tuku luk
uh.”

39 Quinge el fufahsryesr nu in acn Galilee nufon ac luti in iwen
lolngok lalos, ac sisla demon uh liki mwet uh.

Jesus El Akkeyala Sie Mukul Su Musen Lepa
(Matthew 8:1-4; Luke 5:12-16)

40 Sie mwet su musen lepa el tuku nu yurin Jesus. El faksufi ac kwafe
nu sel ac fahk, “Fin ou lungse lom kom ku in aknasnasyeyula.”

417Jesus el arulana pakomutal, na el asroela paol ac kahlilya ac fahk,
“Nga lungse. Kom in nasnasla.” 42 In kitin pacl ah na musen lepa sac
wanginla lukel ac el kwela. 43 In pacl sacna Jesus el supwalla tukun
el arulana wili nu sel mu, 44 “Liyaung tuh kom in tia fahk ma inge nu
sin kutena mwet; a fahla ingena ac fahkkomyang nu sin mwet tol. Na
kom fah sang mwe kisa ma Moses el sapkin, tuh in mwe akpwayeye
nu sin mwet nukewa lah kom kwela.”

45 A mukul sac som ac mutawauk in sulkakin ma inge yen nukewa.
Ke sripen yokla srumunyen ma inge sel, Jesus el koflana ilyak
lemtulauk nu in kutena siti. A el muta likin siti uh, ac mwet uh tuku
nu yorol liki acn nukewa.

2

Jesus El Akkeyala Sie Mwet Musen Ul
(Matthew 9:1-8; Luke 5:17-26)

1 Kutu len tok Jesus el folokla nu Capernaum ac solyak lah el oasr
in lohm sel. 2 Mwet pukanten tuku tingilya in lohm ah lac nwe ke
mutunoa ac likin mutunoa. Na ke Jesus el fahkak kas lun God nu
selos, 3 mukul akosr tuku us sie mwet musen ul nu yorol. 4 Tusruktu
ke sripen iktokla lohm uh, elos tia ku in kalukyang in usak mwet mas
sac nu yurin Jesus. Ouinge elos fanyak ac ikasla mangon lohm uh
suwosna nu ke acn se Jesus el muta we. Na elos koela kilus se ma
mwet ul sac oan fac. 5 Ke Jesus el liye lupan lulalfongi lalos, el fahk nu
sin mwet ul sac, “Wen nutik, ma koluk lom nunak munas nu sum.”

6 Kutu sin mwet luti Ma Sap su muta we elos sifacna nunku in elos,
7“Efu mwet se inge ku kaskas ouinge? El kaskas enum ke God! Wangin
mwet ku in nunak munas ke ma koluk, a God mukena!”

8 In pacl sacna Jesus el etu ma elos nunku uh, na el fahk nu selos,
“Efu kowos ku nunku ouingan? 9 Pia kac ma ac fisrasr in fahk nu sin
mwet ul se inge uh, ‘Ma koluk lom nunak munas nu sum,” ku in fahk,
‘Tukakek, srukak mwe oan kiom, ac fahsr’? 10 Nga fah akpwayei nu

suwos lah oasr ku lun Wen nutin Mwet in nunak munas ke ma koluk
fin faclu.” Ouinge el fahk nu sin mwet ul sac, 11 “Nga fahk nu sum,

tuyak, srukak mwe oan kiom ac som nu lohm sum ah!”

12 Ke elos ngetang liye mwet sac, el tukakek, srukak mwe oan kial ac
sulaklak som. Mwet nukewa arulana fwefela ac kaksakin God ac fahk,
“Kut soenna liye lumah ouinge oemeet me!”

Jesus El Pangnol Levi
(Matthew 9:9-13; Luke 5:27-32)
137esus el sifilpa folokla nu sisken Lulu Galilee. Un mwet puspis tuku
nu yorol ac el mutawauk in lotelos. 14 Ac ke el fahsr kutu nu meet, el
liye sie mwet eisani tax su muta in nien eisani tax; inel pa Levi wen
natul Alphaeus. Ac Jesus el fahk nu sel, “Fahsr tukuk.” Na Levi el tuyak

ac fahsr tokol.
15 Na tok Jesus el fungla in mongo in lohm sel Levi. Pukanten mwet

eisani tax ac mwet koluk pac saya elos wi fahsr tukun Jesus, na in pacl
se inge pus selos utyak welul ac mwet tumal lutlut mongo. 16 Kutu
sin mwet luti Ma Sap su mwet Pharisee, elos liye ke Jesus el wi mwet
koluk ac mwet eisani tax inge mongo, na elos siyuk sin mwet tumal
lutlut lah efu el ku mongo ac nim yurin kain in mwet ouinge.

17 Ac ke Jesus el lohng, el fahk nu selos, “Mwet ku elos tia enenu mwet
ono, a mwet mas mukena. Nga tia tuku in pangon mwet suwoswos, a
mwet koluk.”

Mwe Siyuk Ke Lalo
(Matthew 9:14-17; Luke 5:33-39)

18 Sie pacl ah, mwet lutlut 1al John Baptais ac mwet Pharisee elos lalo.
Na kutu mwet tuku nu yurin Jesus ac siyuk sel, “Efu ku mwet lutlut
lal John ac mwet lutlut lun mwet Pharisee elos lalo, a mwet lutlut lom
tiana lalo?”

19 Ac Jesus el topuk, “Ya mwet kawuk lun mwet pisrla elos ac lalo
ke mwet pisrla el muta yorolos? Tia ku! Lusen na pacl mwet pisrla
el muta yorolos elos ac tia lalo. 20 Tuh sie len, mwet pisrla el ac fah
utukla lukelos, na pacl sacn elos ac fah lalo.

21 “Wangin mwet sang ipin nuknuk sasu in pinis nuknuk mabh,
mweyen ipin nuknuk sasu sac ac tulakeni ac sacla kutu nuknuk mah
sac, ac oru mihsa sac ac yokelik liki meet ah. 22 Oayapa wangin mwet
okoaung wain sasu nu in pak in neinyuk wain matu,” mweyen wain uh
ac foklalik pak sac, na kewana wain ac mwe neinyuk wain ac musalla.
Ouinge wain sasu enenu na in itukyang nu in mwe neinyuk sasu.”

Kusen Siyuk Ke Len Sabbath
(Matthew 12:1-8; Luke 6:1-5)

*
2:22 wain sasu ... wain matu: Liye “mwe neinyuk wain” ke Kalmen Kutu Kas In Bible.

23 Jesus ac mwet tumal lutlut elos fahsr sisken ima in wheat ke sie
len Sabbath, ac mwet tumal lutlut mutawauk in olela wheat uh. 24 Na
mwet Pharisee elos fahk nu sel Jesus, “Liye, ma mwet lutlut lom oru
inge ke len Sabbath lain Ma Sap lasr!”

25 Jesus el topuk ac fahk, “Ya kowos soenna rit ke ma David el oru ke
pacl se oasr enenu lal ke mwe mongo? El ac mwet ma welul uh elos
masrinsral, 26 na el som nu in lohm sin God ac mongo ke bread ma
kisala nu sin God. Ma inge tuh sikyak ke pacl se Abiathar el Mwet Tol
Fulat. Ke oakwuk lun Ma Sap lasr uh, mwet tol mukena ku in mongo
ke bread inge, a David el mongo kac ac el sang pac kutu nu sin mwet

lal.”
27 Na Jesus el fahk nu selos, “Len Sabbath orekla ke sripen mwet

uh, ac tia mwet uh ke len Sabbath. 28 Ke ma inge Wen nutin Mwet el
oayapa Leum lun len Sabbath.”

3
Sie Mwet Su Ul Paol
(Matthew 12:9-14; Luke 6:6-11)

1 Na Jesus el sifil folokla nu in iwen lolngok, ac oasr sie mwet we
su ul la paol. 2 Oasr kutu mwet we su kena suk mwatan Jesus, ouinge
elos arulana lohang in liye lah el ac akkeyala mwet sac ke len Sabbath.
3Jesus el fahk nu sin mwet sac, “Fahsru nu meet uh.” 4 Na el siyuk sin
mwet uh, “Mea Ma Sap lasr uh lela kut in oru ke len Sabbath uh? In
kasru, ku in akkeokye? In molela moul lun sie mwet, ku in kunausla?”

A elos tiana fahk kutena ma. 3 Jesus el arulana kasrkusrak ke
el ngetang liyalos, tusruktu el oayapa pakomutalos lah elos arulana
likkeke ac tafongla. Na el fahk nu sin mwet sac, “Asroela poum.” Ac el
asroela, na paol kwela. ¢ Na mwet Pharisee elos illa liki iwen lolngok,
ac som in pacl sacna in osun yurin kutu sin mwet in u lal Herod, ac
elos oru pwapa lalos in unilya Jesus.

Sie U Lulap Sisken Lulu

7 Jesus ac mwet tumal lutlut elos som nu ke Lulu Galilee ac mwet
puspis fahsr tokolos. Mwet inge elos tuku liki acn Galilee, acn Judea,
8 1iki Jerusalem, liki acn Idumea, ac layen kutulap in Infacl Jordan,
oayapa acn ma oan sisken siti Tyre ac Sidon. Mwet inge nukewa tuku
nu yurin Jesus ke sripen elos lohng ke ma el oru. 9 Ke sripen pusla
lun mwet uh pwanang Jesus el fahk nu sin mwet tumal lutlut elos in
akoela soko oak nu sel tuh mwet uh in tia itungilya. 10 El tuh akkeyala
mwet puspis, na mwet mas nukewa alak nu yorol tuh elos in ku in
kahlilya. 11 Ac pacl nukewa mwet ma oasr ngun fohkfok yoro ac liyal
uh, elos ac putati ye mutal ac wowoyak ac fahk, “Kom Wen nutin God!”

12 tesus el kai ngun fohkfok inge elos in tia fahkulak nu sin kutena
mwet.

Jesus El Sulela Mwet Sap Singoul Luo

(Matthew 10:1-4; Luke 6:12-16)

13 Na Jesus el utyak nu fineol uh ac pangoneni mwet su el lungse in
welul. Elos som nu yorol, 14 ac el sulela mwet singoul luo su el pangon
mwet sap. El fahk nu selos, “Nga sulekowosla kowos in wiyu. Nga ac
fah oayapa supwekowosla in fahkak, 15 na ac fah oasr ku lowos in sisla
demon uh.”

16 Pa inge mwet singoul luo ma el sulela: Simon (Jesus el sang
inel Peter); 17 James ac John ma lel, wen natul Zebedee (Jesus el
pangnoltal Boanerges, kalmac pa “Wen nutin Pulahl”); 18 Andrew,
Philip, Bartholomew, Matthew, Thomas, James wen natul Alphaeus,
Thaddaeus, Simon mwet Zealot™ 19 ac Judas Iscariot su tukakunulak
Jesus.

Jesus Ac Beelzebul
(Matthew 12:22-32; Luke 11:14-23; 12:10)

20 Na Jesus el folokla nu in acn sel, ac mwet puspis sifilpa tuku nu
yorol, ouinge wangin pacl in mongo lal Jesus ac mwet tumal lutlut.
21 Ke mwet in sou lal lohngak, elos som in usalu ke sripen mwet uh
fahk mu, “El wella!”

22 Kutu sin mwet luti ke Ma Sap su tuku Jerusalem me elos fahk,
“Oasr ngunal Beelzebul in el! Kalem lah el pa sang ku nu sel in sisla
demon uh, mweyen Beelzebul pa leum lun demon uh.”

23 Na Jesus el pangnolosme nu yorol ac fahk nu selos ke kas in
pupulyuk: “Satan el ac ku in sisella Satan fuka? 24 Sie mutunfacl fin
srisrielik ac sifacna forani amei sie sin sie, mutunfacl sac ac musalla.
25 Sje sou fin kitakatelik ac forani lokoalok lain sie sin sie, sou sacn ac
musalla. 26 Quinge tokosrai lal Satan fin kitakatelik nu in u, ac tia ku
in oan paht, a ac musalla ac wanginla.

27 “Wangin sie mwet ku in utyak nu in lohm sin sie mwet ku ac usla
ma lal, el fin tia kapriya mwet ku sac meet, na el fah ku in pisrala

koanan lohm sel. o
28 “Pwayena nga fahk nu suwos, mwet uh ku in eis nunak munas ke

ma koluk lalos nukewa ac ke kaskou lalos nukewa. 29 Tusruktu kutena
mwet su fahk kaskou ke Ngun Mutal fah tia ku in eis nunak munas, ke

sripen el orala sie ma koluk su oasr mwatal kac nwe tok.” 30 (Jesus el
fahk ma inge mweyen kutu mwet uh fahk mu, “Oasr ngun fohkfok in
el.”)

Nina Kien Jesus Ac Mwet Lel
(Matthew 12:46-50; Luke 8:19-21)

31 Na nina kial Jesus ac mwet lel elos tuku. Elos tu likinum uh ac
sapak nu in lohm ah in siyukul. 32 Mwet puspis muta raunella Jesus
ac elos fahk nu sel, “Liye, nina kiom ac mwet wiom elos oasr likinum
uh, ac elos siyuk kom.”

33 Jesus el topuk ac fahk, “Su nina kiuk? Su mwet wiuk?” 34 El
ngetang nu sin mwet ma muta raunella ac fahk, “Liye! Pa inge nina
kiuk ac mwet wiuk! 35 El su oru ma lungse lun God pa ma lik, ma louk,
ac nina kiuk.”

4

Pupulyuk Ke Mwet Taknelik
(Matthew 13:1-9; Luke 8:4-8)
1Tesus el sifilpa luti sisken Lulu Galilee. Mwet puspis tukeni nu yorol
we, ouinge el sroak nu fin soko oak ac muta fac in kof uh, ac mwet uh
tu weacn uh. 2 El luti ma puspis nu selos ke kas in pupulyuk, ac fahk
ouinge:

K
3:18 Zealot: kalmac pa mwet ngalkin acn se. In kas Aramaic elos fahk mu “mwet
Cananaean.”

3 “Porongo! Tuh oasr sie mwet som in taknelik fiten wheat. 4 Ac ke
el sisalik fita inima uh, kutu putatla nu pe inkanek uh, ac won uh tuku
ac kangla. 5 Kutu pac putati nu yen eoteot, yen ma srikla fohk we. Fita
inge sa na in srunak mweyen fohk we suloal. 6 Na ke fulen faht uh
sreya elos uli, ac ke sripen oka uh tia kapla in loal pwanang sa na in
masla. 7 Ac kutu fita uh putatla nu in fohk ma oasr okan kokul we,
ac kokul uh kapak ac kupoiya, oru sacn uh tia ku in fokla. 8 Tuh kutu
fita uh putatla nu in fohk wo ac srunak ac kapak arulana wo, ac fokla:
fokin kutu tolngoul, fokin kutu onngoul, ac fokin kutu siofok.”

9 Ac Jesus el fahk, “Ke ma inge, kowos porongo fin oasr srewos!”

Sripen Pupulyuk Uh
(Matthew 13:10-17; Luke 8:9-10)

10 Ac ke Jesus el mukena muta, mwet tumal lutlut ac kutu sin mwet su
lohng mwe luti lal elos tuku nu yorol ac siyuk elan akkalemye kalmen
pupulyuk lal ah. 11 Fl topuk nu selos, “Itukot nu suwos in etu ma
lukma ke Tokosrai lun God. A elos su muta sayowos, elos lohng ke
pusren pupulyuk mukena. 12 Ouinge, in oana ma simla,

‘Elos ac liye na liye
A tia akilen;
Ac elos ac lohng na lohng

A tia etu. i .
Mweyen elos fin etu, elos ac ku in forla nu sin God,

Na ku in nunak munas nu selos.””

Jesus El Aketeya Pupulyuk Ke Mwet Taknelik
(Matthew 13:18-23; Luke 8:11-15)

13 Na Jesus el siyuk selos, “Ya kowos tia kalem ke pupulyuk se inge?
Na kowos ac etu fuka pupulyuk nukewa saya? 14 Mwet taknelik el
taknelik kas lun God. 15 Kutu mwet uh oana fita ma putatla pe inkanek
uh. Ke pacl se na elos lohng kas uh, Satan el tuku ac eisla lukelos.
16 Kutu mwet uh oana fita ma putatla yen eoteot uh. Ke pacl se na
elos lohng kas uh, elos sa na in eis ac insewowo kac. 17 Tusruktu tiana
sremla wo in nunak lalos pwanang ac tiana oan paht. Ouinge ke pacl
mwe lokoalok ac mwe ongoiya sikyak ke sripen kas inge, elos ac sa
na in fuhleak. 18 Kutu mwet uh oana fita ma putati yen ma oasr okan
kokul we. Elos inge pa mwet su lohng kas uh, 19 tusruktu elos nunkala
yohk ke moul lun faclu, ac lungse mwe kasrup, ac mwel ma puspis
saya, na ma inge kupoiya kas uh, na elos tia isus fahko. 20 Tusruktu,
kutu mwet uh oana fita ma putati fin fohk wo uh. Elos lohng kas, ac
eis, ac isus fahko: kutu pacl tolngoul, kutu pacl onngoul, ac kutu pacl
siofok.”

Sie Lam Ye Sie Tup
(Luke 8:16-18)
217esus el sifil tafwela ac fahk, “Ya nu oasr mwet akosak sie lam ac
usak filiya ye tup uh ku ye bed uh? Ya el ac tia filiya fin sukan lam
uh? 22 Kutena ma su wikla ac fah ikakla lemtulauk, ac ma nukewa ma
afyufi ac fah ikakelik. 23 Kuwos in porongo, fin oasr srewos.”
24 Fl oayapa fahk nu selos, “Kowos porongo akwoye ma kowos lohng
uh! Tuh kutena mwe srikasrak kowos orekmakin in sang nununku

4:12 Isa 6:9-10

mwet uh, God El ac fah orekmakin in sang nununkekowos, tusruktu
ku pac in upa liki. 25 Mwet su oasr ma lal, fah itukyang pac kutu nu
sel; a el su wangin ma lal, finne ma srisrik ma oan yorol, ac fah itukla
lukel!”

Pupulyuk Ke Fita Su Kapak

26 Na Jesus el sifilpa fahk, “Tokosrai lun God oana ke sie mwet el
sisalik fita inima lal. 27 Na el ac motul ke fong uh ac ngetnget ke len
uh, ac fita uh srunak ac kapak na, tusruktu mwet sac tiana etu lah
fuka tuh sikyak ouinge. 28 Fohk uh sifacna oru fita uh in kapak ac isus
fahko. Ma se sikyak meet uh pa srun, na fah ung mangosr tuku toko,
na saflaiya fokla ung in wheat uh. 29 Ke pacl se matula wheat uh, mwet
sac el ac pakela ke mitmit natul uh, mweyen sun pacl in kosrani.”

Pupulyuk Ke Fiten Mustard
(Matthew 13:31-32, 34; Luke 13:18-19)

30 Na Jesus el fahk, “Mea kut ac luma Tokosrai lun God nu kac uh?
Mwe pupulyuk fuka kut ku in sang akkalemye uh? 31 Ac fah ouinge:
sie mwet el eis sie fiten mustard, fita se ma srik emeet fin faclu, ac el
yukwiya infohk uh. 32 Na tok fita sac kapak ac yohk liki sacn nukewa.
Lesak kac uh matol, pwanang won yen engyeng uh elos tuku ac oru
ahng lalos olo ac muta ye lulin sak uh.”

33 Ke Jesus el fahkak kas lun God nu sin mwet uh, el orekmakin
kas in pupulyuk puspis pac saya oana inge. El luti nu selos fal nu
ke lupan ma elos ku in kalem kac. 34 El ac tia kaskas nu selos el fin
tia orekmakin pupulyuk; tusruktu pacl ma el ac mukena muta yurin
mwet tumal lutlut uh, el ac aketeya ma nukewa nu selos.

Jesus El Akmisyela Sie Paka
(Matthew 8:23-27; Luke 8:22-25)

35 Ke eku in len sacna, Jesus el fahk nu sin mwet tumal lutlut, “Kut
som nu lefahlo.” 36 Quinge elos som liki un mwet uh. Mwet tumal
lutlut elos sroang nu fin oak soko ma Jesus el muta fac ah, ac elos
tukeni kalot. Oasr pac oak saya welulos som. 37 Tia pact na eng na
upa se tuhyak ac noa uh fungulya oak uh, ac oak uh apkuran in moti.
38 Jesus el motul ke kapin oak uh, ac ilung ilul se. Mwet tumal lutlut
elos oaksalak ac fahk, “Mwet Luti, ya wanginna sum lah kut ac misa?”

39 Jesus el tukakek ac kai eng uh, “Misla!” Ac el fahk pac nu sin noa
uh, “Tui!” Na eng uh wanginla, ac arulana mihsi. 40 Na Jesus el fahk
nu sin mwet tumal lutlut. “Efu kowos ku sangeng? Ya srakna wangin
lulalfongi lowos?”

41 A elos arulana sangeng ac fahk nu sin sie sin sie, “Mwet se su
mwet se inge? Finne eng uh ac noa uh elos aksol pac!”

5

Jesus El Akkeyala Sie Mwet Su Oasr Ngun Fohkfok Yoro
(Matthew 8:28-34; Luke 8:26-39)
1TJesus ac mwet tumal lutlut sun acn lefahlu in Lulu Galilee, ac oai ke
acn sin mwet Gerasa. 2 Ke Jesus el tufahna srola liki oak ah, sie mwet
ma oasr ngun fohkfok yoro el tuku ac sonol. El tuku liki yen inkulyuk
uh oan we 3 mweyen pa inge acn el muta we. Wangin mwet ku nu
sin mukul se inge — finne kapinkasrlap elos tia pac ku in kaprilya kac.

4 Pacl puspis kapiri nial ac paol, tuh pacl nukewa el ac wotyalik sein uh
ac koteya osra sruokyen nial. El arulana fokokola, pwanang wangin
mwet ku in kutongol. 5 Ke len ac fong el fufahsryesr inmasrlon kulyuk
ac fin inging uh, wowoyak ac sifacna kantu manol ke eot.

6 El srakna fahsr loessula ke pacl se el liyalak Jesus, na el kasrusr
ac putati ye mutal, 7 ac wowoyak ke pusra lulap ac fahk, “Jesus, Wen
Nutin God Fulatlana! Mea kom lungse sik uh? Nga kwafe nu sum ke
Inen God, kom in tia akkeokyeyu!” 8 (El fahk ouinge mweyen Jesus el
fahk, “Ngun fohkfok, fahla lukel!”)

9 Na Jesus el siyuk sel, “Su inem an?”

Mukul sac fahk, “Inek pa ‘Legion’*— mweyen kut u na pus se!” 10Ac

el arulana kwafe sel Jesus elan tia supwala ngun fohkfok uh liki facl
sac.
11 Qasr un pig na pus se mongo pe eol uh. 12 Quinge ngun fohkfok

uh kwafe sin Jesus ac fahk, “Supwekutla kut in tilyang nu in pig uh.”
13 El fuhlelosla ac elos som liki mukul sac ac ilyak nu in pig uh. Na un
pig sac nufon, sahp oasr tausin luo pisalos, elos kasrusr ac atula nu in

lulu uh ac walomla.
14 Mwet ma liyaung pig uh elos kaingla ac fahkak pweng se inge nu

in siti uh ac nu likin siti uh, na mwet uh illa ac som in liye ma sikyak
inge. 153 Ac ke elos tuku nu yurin Jesus, elos liye mukul se ma tuh oasr
demon puspis yoro lah el nuknukyang, muta yorol, ac tila wel, na elos
nukewa sangeng. 16 Elos su tuh liye ma usrnguk sac ke mutalos, elos
srumun nu sin mwet ngia ke ma sikyak nu sin mukul se su oasr demon
yorol, ac oayapa nu ke un pig sac.

17 Ke ma inge mwet uh kwafe sin Jesus elan som liki facl selos.

18 Ac ke Jesus el sroang nu fin oak uh, mwet se ma tuh oasr demon
yorol meet el kwafe nu sel tuh elan welul.

19 Tuh Jesus el tia lela, a el fahk nu sin mukul sac, “Fahla nu lohm
sum, ac nu yurin sou lom, ac fahkak nu selos lupan ma Leum EI oru
nu sum, ac ke pakoten lal nu sum.”

20 Na mwet sac som ac fahkak nu in acn nukewa in Siti Singoul ahf
ke ma Jesus el oru nu sel. Ac elos nukewa su lohng kac, elos arulana
lut.

Acn Natul Jairus Ac Sie Mutan Su Kahlye Nuknuk Lun Jesus
(Matthew 9:18-26; Luke 8:40-56)
217esus el sifil folokla nu lefahlo. Ke el sun acn we, oasr mwet puspis
tukeni raunella. 22 Jairus, sie mwet kol lun iwen lolngok, el wi pac tuku,
ac ke el liyal Jesus el putati nu ke nial 23 ac arulana kwafe nu sel ac
fahk, “Tulik mutan se nutik el arulana mas, apkuran in misa. Nunak
munas fahsru ac filiya poum nu facl tuh elan ku in kwela ac moul!”
24 Na Jesus el welul som, ac u lulap sac ukwalla pac, oru elos arulana

iktokeni.
25 Oasr sie mutan inmasrlolos su maskin musen srah ke yac singoul

luo. 26 E1 nwe unweyuk sin mwet ono puspis a el tiana kwela. El sisla
mani lal nukewa a el keoki yohk liki meet. 27 El lohng kacl Jesus, na el
wi un mwet uh fahsr tokol. El kalukyang nu tukun Jesus, 28 ac sifacna
nunku in el, “Nga fin kahlye na nuknuk lal uh, nga ac kwela.”

* 59 Legion: Liye ke Matthew 26:53. T 5:20 siti Singoul ah: Liye ke Matthew 4:25.

29 El kahlye nuknuk lal Jesus, na musen srah lal ah wanginla in pacl
sacna, ac el sifacna pulauk lah el kwela liki mas lal. 30 In pacl sac
pacna, Jesus el pulauk lah kutu ku lal uh som lukel, na el forla nu
inmasrlon mwet uh ac siyuk, “Su kahlye nuknuk luk uh?”

31 Mwet tumal lutlut topkol ac fahk, “Kom liye na lah mwet puspis
inge fungulkomi. Efu kom ku siyuk lah su kahlkomi uh?”

32 A Jesus El srakna ngetot ngetma suk lah su oru ma sac. 33 Mutan
sac pulakunak ma sikyak nu sel, na el sangeng ac rarrar ac tuku putati
nu ke nial Jesus, ac fahk pwayeyen ma nukewa nu sel. 34 Ac Jesus el
fahk nu sel, “Acn nutik, lulalfongi lom oru kom kwela. Som in misla,
mweyen kom kwela liki mas lom an.”

35 Ke Jesus el srakna kaskas, oasr mwet tuku liki lohm sin mwet kol
lun iwen lolngok ac fahk nu sel, “Jairus, acn nutum el misa. Mansis
kom in tia sifil aklokoalokye Mwet Luti sacn.”

36 Jesus el tia lohang nu ke ma elos fahk, a el fahk nu sel Jairus,
“Nimet fosrnga, a lulalfongi na.” 37Jesus el tia lela kutena mwet in
welul som, sayal Peter ac tamulel luo, James ac John. 38 Ke eltal sun
lohm sel Jairus, Jesus el liye fohsak lun mwet uh ac lohng pusren tung
lulap lalos. 39 El utyak nu in lohm uh ac fahk nu selos, “Efu kowos ku
arulana wowon ac tung ouingan? Tulik se inge el tia misa, a el motul!”

40 Elos mutawauk in aksruksrukel, ouinge el luselosla nukewa, ac eis
na papa ac nina kien tulik sac wi mwet tumal lutlut tolu ah, ac ilyak
nu infukil se ma tulik sac oan we. 41 Ac el eis poun tulik sac ac fahk
nu sel, “Talitha, koum”. Kalmeya pa, “Tulik mutan, nga fahk nu sum,

tukakek!” _ ]
421n pacl sacna tulik mutan sac tukakek ac fahsr. (El yac singoul luo

matwal.) Mwet uh arulana fwefela ke ma sikyak inge. 43 A Jesus el
wili yohk nu selos elos in tia fahk ma inge nu sin kutena mwet, na el
sap elos in sang ma nun tulik mutan sac.

6

Mwet Nazareth Elos Tia Lohang Nu Sin Jesus
(Matthew 13:53-58; Luke 4:16-30)
1Jesus el som liki acn sac ac folokla nu in acn sel, ac mwet tumal
lutlut elos welul. 2 Ke len Sabbath el mutawauk in luti in iwen lolngok.
Mwet puspis muta we, ac ke elos lohng luti lal elos arulana lut ac
asiyuki inmasrlolos, “Mwet se inge eis ma inge ya me? Lalmwetmet
fuka itukyang nu sel inge? Fuka tuh el ku in oru ma sakirik inge? 3 Ya
tia mwet kamtu sac pa inge, wen natul Mary, ac ma lel James, Joseph,
Judas ac Simon? Ya ma lohl elos tia muta yorosr inge?” Ouinge elos
tiana lohang nu sel.
4 Ac Jesus el fahk nu selos, “Oasr akfulatyeyen sie mwet palu in acn
nukewa sayen in facl sel sifacna, ac sin sou lal, ac mwet in lohm sel.”
5 Ac el koflana oru kutena mwenmen we, sayen el filiya paol nu fin
kutu mwet mas we ac akkeyalosla. ¢ El arulana lut ke selulalfongi lun
mwet uh.

Jesus El Supwalik Mwet Tumal Lutlut Singoul Luo
(Matthew 10:5-15; Luke 9:1-6)
Na Jesus el som nu in siti srisrik in acn we ac luti mwet uh. 7 El
pangonma mwet tumal lutlut singoul luo ac supwalosla kais luo. El

sang nu selos ku fin ngun fohkfok, 8 ac el fahk nu selos, “Nimet us
kutena ma ke fufahsryesr lowos sayen sikal lowos mukena — tia mwe
mongo, tia mwe ap, ac tia pac us mani in pakit lowos an. 9 Kowos in
faluk, a kowos in tia nukum nuknuk luo.” 10 El oayapa fahk nu selos,
“Kutena acn ma paingyuk kowos we, kowos ilyak nu in lohm sacn
ac mutana we nwe ke pacl se kowos ac som liki acn sac. 11 Kowos
fin tuku nu in sie siti srisrik ac mwet we uh tia paing kowos ku
porongekowos, fahla liki acn sacn, ac osrokla kutkut in niowos tuh
in mwe loh lainulos!”

12 Quinge elos fahsrelik ac luti tuh mwet uh in forla liki ma koluk
lalos. 13 Ac elos sisla demon puspis, ac mosrwela mwet mas puspis ke
oil in olive ac akkeyalosla.

Misa Lal John Baptais
(Matthew 14:1-12; Luke 9:7-9)

14 Ac Tokosra Herod el lohng ke ma inge nukewa, ke sripen pweng
kacl Jesus fahsrelik nu yen nukewa. Kutu mwet uh fahk mu, “John
Baptais el sifil moulyak liki misa, pa pwanang oasr ku lal in oru ma
usrnguk inge uh.”

15 A kutu mwet uh fahk mu, “El pa Elijah.”

Ac kutu pac fahk mu, “El sie mwet palu, oana mwet palu in pacl
oemeet ah.”

16 Ac ke Herod el lohng, el fahk, “El pa John Baptais! Nga pa sap in
tahtla sifal, a el sifil moulyak liki misa!” 17 Herod pa tuh sap elos in
sruokilya John ac kaprilya ac fililya in presin. El tuh oru ouinge ke
sripal Herodias, su ma kial Philip, mwet lel, a Herod el eisal tuh elan
mutan kial. 18 John el tuh kalwenina in fahk nu sel Herod, “Tia fal kom
in payuk sin mutan kien ma lim!”

19 Ke sripa se inge Herodias el toasr sel John, ac el kena unilya, tuh
el koflana ke sripal Herod. 20 Herod el tuh sangeng sel John mweyen
el etu lah John el sie mwet suwoswos ac mutal, oru el liyalangna in
tia oasr ma sikyak nu sel. El lungsena in lohng kas lal uh, finne ma el
fahk uh mwe fosrnga nu sel.

21 Tusruktu, Herodias el konauk pacl wo se lal ke len lal Herod, ke
Herod el oru sie kufwa lulap nu sin mwet pwapa fulat lal, captain
Iun un mwet mweun lal, ac mwet kacto lun Galilee. 22 Ke acn natul
Herodias el tuku ac onsrosro, el akinsewowoyal Herod ac elos su welul
muta ke kufwa uh. Ouinge tokosra el fahk nu sin tulik mutan sac,
“Fahk nu sik kutena ma kom lungse, ac nga fah sot nu sum.” 23 Ac
Herod el sifilpa fulahk nu sel ac fahk, “Nga ac sot nu sum kutena ma
kom siyuk sik, finne tafu tokosrai luk uh.” 24 Na tulik mutan sac illa ac
siyuk sin nina kial, “Mea nga ac siyuk kac uh?”

Nina sac topuk, “Siyuk ke sifal John Baptais.”

25 Tulik mutan sac el sulaklak na folokla nu yorol tokosra ac fahk,
“Nga ke kom in use sifal John Baptais ingena, in oan in sie ahlu!”

26 Tokosra el arulana toasrla kac, tuh el kofla folokunla ma el fulahk
kac tari ye mutalos nukewa su welul. 27 Ouinge el sa na supwala sie
sin mwet mweun lal ke sap ku tuh elan som ac use sifal John, na mwet
mweun sac som nu in presin ac pakela sifal John, 28 ac el use sifa sac
oan ke sie ahluy, ac sang nu sin tulik mutan sac, na tulik mutan sac usla

sang nu sin nina kial. 29 Ke mwet tumal lutlut lal John elos lohngak,
elos tuku eis manol ac pikinya.

Jesus El Kiteya Tausin Limekosr Mukul
(Matthew 14:13-21; Luke 9:10-17; John 6:1-14)

30 Ac mwet sap elos folokeni ac osun nu sin Jesus, ac fahkak ke ma
nukewa elos orala ac ma nukewa elos luti. 3! Arulana pusla mwet
foroht forma nu yorolos, oru wangin pacl lal Jesus ac mwet tumal
lutlut in mongoi. Na el fahk, “Kut som nu ke sie acn ma kut ku in
mukena we, tuh kowos in ku in mongla kutu.” 32 Na elos sroang nu ke
soko oak ac kalla nu ke sie acn ma elos ac muku we.

33 Tusruktu mwet puspis liyalos ke elos som, ac elos etu lah su elos

uh. Na elos kasrusr liki siti srisrik nukewa ac sun acn ma elos ac oai we
meet lukelos. 34 Ke Jesus el srola liki oak ah, el liye un mwet puspis ac

el pakomutalos, ke sripen elos oana sheep su wangin mwet shepherd
lalos. Ouinge el mutawauk in luti ma puspis nu selos. 35 Ac ke ekela,
mwet tumal lutlut elos tuku nu yorol ac fahk, “Ac fongeni, a acn se
inge acn mwesis. 36 Supwalik mwet uh in som nu in siti srisrik ac acn
ma apkuran, elos in sifacna moli mongo nalos.”

37 Jesus el topkolos ac fahk, “Komtal sifacna sang kutu mwe mongo
nalos.”

Elos topuk ac fahk, “Ya kom lungse kut in som sisla luofoko ipin
silver ke bread in sang kitalos?”

38 Na Jesus el siyuk selos, “Lof ekasr oasr yuruwos? Fahla liye.”

Ke elos oakla elos fahk nu sel, “Lof limekosr ac ik lukwa.”

39 Jesus el fahk nu sin mwet tumal lutlut elos in kitalik un mwet uh
nu ke u, ac sap elos in muta fin mah folfol uh. 40 Ouinge mwet uh takla
muta in u, kais siofok ac kais lumngaul ke u se. 41 Na Jesus el eis lof
limekosr ac ik lukwa, ac ngetak nu inkusrao ac sang kulo nu sin God.
El kunsalik lof ah ac sang nu sin mwet tumal lutlut in kitalik nu sin
mwet uh. El oayapa kitalik ik lukwa ah nu sin mwet nukewa. 42 Mwet
nukewa mongo ac kihpi. 43 Na toko, mwet tumal lutlut elos orani fotoh
singoul luo ke luwen bread ac ik uh. 44 Pisen mwet ma kitakat uh oasr
mukul limekosr tausin.

Jesus El Fahsr Fin Kof
(Matthew 14:22-33; John 6:15-21)

45 In pacl sacna Jesus el sap mwet tumal lutlut in sroang nu fin oak
uh ac som meet lukel nu Bethsaida, nu layeno in lulu uh, a el muta in
supwalik mwet uh. 46 Ke el wilkas nu sin mwet ah, na el som nu fineol
uh in pre. 47 Na ke ekela, oak uh sun tari infulwen lulu, ac Jesus el
mukena muta fin acn uh. 48 Ac el liye lah elos liksreni kal ke sripen eng
uh kisrungulos, ouinge inmasrlon ao tolu nu ke ao onkosr ke tafunfong
tok, el fahsr fin kof uh ac tuku nu yorolos. El oru elan fahsr alukelosla,
49 na elos liyelak ke el fahsr fin kof uh, ac elos wowoyak mweyen elos
nunku mu inut se. 50 Elos nukewa arulana tuninfongla ke elos liyal.

Na in pacl sacna Jesus el fahk nu selos, “Akkeye kowos! Nga pa inge.
Nimet sangeng!” 51 Na el sroang nu yorolos nu fin oak uh, ac eng uh
mihsi. Ac mwet tumal lutlut elos lut na pwaye, 52 mweyen elos soenna
etu kalmen mwenmen Jesus el tuh oru ke el kiteya tausin limekosr ah.
Nunak lalos srakna fohs kac.

Jesus El Akkeyala Mwet Mas In Gennesaret
(Matthew 14:34-36)

53 Elos kal sasla in lulu sac ac oai Gennesaret, ac kawukkinya oak
okoalos we. 34 Ac ke elos fahsr liki oak uh, mwet uh sa na in akilenulak
Jesus. 35 Quinge elos kasrusr apneni acn sac nufon. Na acn nukewa
ma elos lohng mu el oasr we elos ac use nu yorol mwet mas, oan fin
kiaka kialos. 56 Ac acn nukewa Jesus el som nu we — nu in siti srisrik,
ku siti lulap, ku finne likin siti uh — mwet uh ac use mwet mas lalos

nu ke nien tukeni lun mwet uh ac kwafe sel elan lela mwet mas uh in
kahlyena sisken nuknuk lal. Ac elos nukewa su kahlye, elos kwela.

7

Luti Lun Mwet Matu Oemeet Ah
(Matthew 15:1-9)

1 Kutu mwet Pharisee, oayapa kutu mwet luti Ma Sap ma tuku
Jerusalem me, elos tukeni nu yurin Jesus. 2 Ac elos liye lah kutu sin
mwet tumal lutlut elos mongo ke elos tiana aknasnasye paolos in oana
ouiya se ma mwet Pharisee elos oakiya nu sin mwet uh.

3 (Tuh mwet Pharisee ac mwet Jew nukewa elos oru oana ke mwet
matu lalos tuh luti nu selos: elos tia ku in mongo elos fin tia aknasnasye
paolos oana oakwuk lalos; 4 ku tia pac kang kutena ma su tuku nien
kuka me elos fin tia aknasnasye meet. Ac elos akfalye pac ouiya puspis
ma elos eis sin mwet matu lalos, oana ouiya nu ke aknasnasye cup, tup,
ahlu bronze, ac mwe oan.)

5 Ouinge mwet Pharisee ac mwet luti Ma Sap elos siyuk sel Jesus,
“Efu ku mwet tomom lutlut elos tia fahsr fal nu ke mwe luti ma kut
eis sin mwet matu lasy, a elos mongo ke paolos tia aknasnasyeyukla?”

6 Jesus el fahk nu selos, “Pwayena kas in palu lal Isaiah keiwos!
Kowos mwet wosounkas, oana ma el simusla ke el fahk,

‘God El fahk, Mwet inge sunakinyu ke kas lalos,
A insialos loesla likiyu.

7 Wangin sripa elos in alu nu sik,
Mweyen elos luti oakwuk ma mwet uh orala
Oana in ma sap luk!

8 “Kowos pilesru ma God El sapkin, ac ukwe mwe luti lun mwet uh.”

9 Ac el fahk pac nu selos, “Kowos arulana usrnguk in konauk inkanek
in sisla ma sap lun God tuh kowos in sruokyana kas matu lowos. 10 Tuh
Moses el fahk, ‘Sunakin papa tomom ac nina kiom,” oayapa el fahk, ‘El
su selngawi papa tumal ku nina kial, fah anwuki el’ 11 A kowos fahk
mu sie mwet fin oasr ma el ku in sang kasru papa ku nina kial, a el fahk
mu ‘Corban,” (kalmac pa, Itukyang nu sin God), 12 na kowos fuhlella
mu el tia enenu in kasru papa tumal ku nina kial. 13 Ke kowos oru
ouinge, kowos aklusrongtenye kas lun God ke kowos luti nu sin mwet
uh oakwuk lun mwet matu lowos. Ac oasr pac ma puspis ouinge ma
kowos oru.”

Ma Su Oru Sie Mwet In Fohkfok
(Matthew 15:10-20)
14 Na Jesus el sifil pangonma un mwet uh nu yorol ac fahk nu selos,
“Kowos nukewa in porongeyu ac kalem kac. 15 Tia ma ilyak nu in

sie mwet pa ku in akfohkfokyal, a ma su illa liki sie mwet pa ac
akfohkfokyal. 16 Kowos in porongo, fin oasr srewos.”

17 Ke el som liki un mwet uh ac ilyak nu in lohm uh, mwet tumal
lutlut elos siyuk elan aketeya pupulyuk se inge. 18 Ac el fahk nu selos,
“Ya kowos nikin oapana mwet uh? Mea, kowos tia kalem lah wangin
kutena ma su ilyak nu in mwet se ku in akfohkfokyal, 19 mweyen mau
tia ilyak nu in nunak lal, a nu insial ac illa liki insial.” (Ke el fahk
ouinge, el akkalemye lah mwe mongo nukewa nasnas in mongo kac.)

20 Ac El sifilpa fahk, “Ma su illa liki sie mwet pa ac akfohkfokyal.
21 Tuh liki insien sie mwet nunak koluk uh sikyak ma kolol in
kosro, pisrapasr, akmas, 22 kosro inmasrlon mwet payuk, rapku, oru
ouiya koluk; kutasrik, elah koluk, ngetnget in mwel, lesrik, inse
fulat, ac supoklot. 23 Ma koluk inge nukewa tuku luin sie mwet ac
akfohkfokyalla.”

Lulalfongi Lun Sie Mutan
(Matthew 15:21-28)

24 Na Jesus el illa ac som nu in acn apkuran nu ke siti Tyre. El utyak
nu in sie lohm ac tia lungse mwet uh in etu lah el oasr we, tusruktu el
koflana wikla. 25 Ac sie mutan su acn natul oasr ngun fohkfok yorol,
ke el lohng ke Jesus, el sulaklak na tuku nu yorol ac putati nu ke nial.
26 Mutan sac el sie mutan pegan su isusla in acn Phoenicia in facl Syria.
El kwafe sin Jesus elan sisla demon uh liki acn natul. 27 A Jesus el topuk
ac fahk, “Lela kut in kiteya tulik uh meet. Tia wo in eisla mongo nun
tulik ac sisla nu sin kosro ngalngul.”

28 Mutan sac topuk ac fahk, “Aok Leum, tusruktu finne kosro
ngalngul ye tepu uh, elos kang pac kutkut in mongo nun tulik uh.”

29 Ouinge Jesus el fahk nu sel, “Ke sripen top lom an, folokla nu in
lohm sum ac kom ac fah liye lah demon sac illa tari liki acn nutum!”

30 Na mutan sac som nu lohm sel ac liye lah tulik se natul ah oan fin
mwe oan kial, ac demon sac som lukel tari.

Jesus El Akkeyala Sie Mwet Sulohngkas Su Tia Ku In Kaskas

31 Ac Jesus el sifil som liki acn atulani in acn Tyre ac fahsr sasla acn
Sidon nu ke Lulu Galilee, ut ke inkanek ma fahsr nu ke Siti Singoul ah.*
32 Kutu mwet elos use sie mwet sulohngkas ac kas lohlo nu yurin Jesus,
ac elos kwafe sel tuh elan filiya paol nu facl. 33 Ac Jesus el usalla liki
un mwet uh nu yen eltal mukena we, na el sang kufinpaol nu insracl,
ac el anila ac kahlye lohul. 34 Na Jesus el ngetak nu inkusrao ac saola
ac fahk nu sin mwet sac, “Ephphatha”, oana fahk, “In ikakla!”

35In pacl sacna sren mukul sac ikakla, ac ma kapriyen lohul taltalla,
ac el kaskas kalem. 36 Na Jesus el sap ku nu sin mwet uh elos in tia fahk
nu sin kutena mwet. A ke el akyokye in wili tuh elos in tia fahk, elos
arulana akyokye fahkak lalos ke ma el oru. 37 Ac elos nukewa su lohng
kac, elos arulana lut ac fahk, “Ma nukewa el oru uh wolana! EI oru
mwet sulohngkas in ku in lohng, ac mwet kofla kas in ku in kaskas!”

* 7:31 siti Singoul ah: Liye ke Matthew 4:25.

8

Jesus El Kiteya Tausin Akosr
(Matthew 15:32-39)

1Tia paht toko, sie pac u lula sifil fahsreni. Ac ke wangin ma nalos,
Jesus el pangon mwet tumal lutlut nu yorol ac fahk. 2 “Nga pakomuta
mwet inge ke sripen elos muta yuruk len tolu lac, ac inge wangin
mongo nalos. 3 Nga fin supwalosla nu yen selos ke elos tia mongo,
elos ac mulalla inkanek uh, mweyen kutu selos tuku yen loesla me.”

4 Ac mwet tumal lutlut elos siyuk sel, “Mwe mongo ma ac fal in kiteya
mwet inge nukewa ac tuku ya me, ke acn se inge acn mwesis se?”

5Jesus el siyuk selos, “Lof ekasr oasr yuruwos?”
Ac elos topuk, “Lof itkosr.”

6 Ac el sap nu sin u lulap sac in muta infohk uh. Na el eis lof itkosr
inge, ac sang kulo nu sin God. El kunsalik ac sang nu sin mwet tumal
lutlut tuh elos in kitalik nu sin u lulap sac, ac elos oru oana el fahk.
7 Oayapa oasr kutu ik srisrik yorolos. Ac Jesus el pre kac ac el sap
mwet tumal lutlut in kitalik pac nu selos. & Elos nukewa mongo ac
kihpi. Ac elos srukak luwen mongo uh, oasr kuom itkosr. 9 Pisen mwet
uh akuran tausin akosr. Tukunna Jesus el supwalosla, 10 el sroang nu
fin oak soko wi mwet tumal lutlut, ac elos kalla nu Dalmanutha.

Mwet Pharisee Uh Siyuk Ke Sie Mwe Akul
(Matthew 16:1-4)

11 Kutu mwet Pharisee tuku nu yurin Jesus ac mutawauk in akukuin
nu sel. Elos kena srikal, ouinge elos siyuk tuh elan oru sie mwe akul
in akkalemye lah ku lal ma inkusrao me. 12 Jesus el arulana oela ac
fahk, “Efu ku mwet in pacl inge suk sie mwe akul? Pwayena nga fahk
nu suwos, wangin mwe akul ac fah itukyang nu sin mwet inge!”

13 Ac el fahsr lukelos, ac sroang nu fin oak uh ac som nu lefahlo.

Mwe Akpulol Lun Mwet Pharisee Ac Lal Herod
(Matthew 16:5-12)

14 Mwet tumal lutlut elos mulkunla in us bread ma ac fal nu selos,
na lof soko na oasr yorolos fin oak uh. 15 Jesus el sensenkakinulos ac
fahk, “Kowos in taran ac liyekowosyang liki mwe akpulol lun mwet
Pharisee ac lal Herod.”

16 Na elos mutawauk in asiyuki inmasrlolos ac fahk, “El fahk ma inge
mweyen wangin bread yorosr.”

17 Jesus el etu ma elos fahk, ouinge el siyuk selos, “Efu kowos ku
kaskaskin lah wangin bread? Ya kowos soenna etu ku kalem kac? Ya
arulana lohsr nunkowos? 18 Oasr motowos, ya kowos tia liye? Oasr
pac insrewos, ya kowos tia lohng? Ya kowos tia esam 19 ke nga tuh

kunsalik lof limekosr nu sin mwet tausin limekosr ah? Kuom ekasr
sessesla ke luwen mongo kowos tuh srukak ah?”

Elos fahk nu sel, “Kuom singoul luo.”
20 Ac el siyuk selos, “Ac ke pacl se nga kunsalik lof itkosr nu sin mwet
tausin akosr ah, kuom ekasr sessesla ke luwen mwe mongo kowos tuh

srukak ah?”
Elos fahk, “Kuom itkosr.”

21 Ac el fahk nu selos, “Ac kowos soena kalem kac?”
Jesus El Akkeyala Sie Mwet Kun In Bethsaida

22 Elos tuku nu Bethsaida, ac kutu mwet ah use sie mwet kun nu
yurin Jesus, ac kwafe sel elan kahlilya. 23 Jesus el sruokya paol ac
kololla liki siti uh. Ac ke el aniya mutal, el filiya paol nu facl ac siyuk
sel, “Ya oasr ma kom ku in liye?”

24 Ac mwet sac ngetak ac fahk, “Aok, nga ku in liye mwet, elos forfor
tuh elos oana luman sak.”

25 Na Jesus el sifil filiya paol fin mutal. Ac mukul sac ngetang na

suiya, na el kwela ac el ku in liye ma nukewa arulana kalem. 26 Na
Jesus el supwalla nu yen sel, ac wili nu sel ac fahk, “Nik kom folokla
nu in siti ah.”

Peter El Fahkulak Jesus
(Matthew 16:13-20; Luke 9:18-21)

27 Na Jesus ac mwet tumal lutlut elos som nu in siti srisrik oan
apkuran nu Caesarea Philipi. Ke elos fahsr inkanek uh, el siyuk selos,
“Mea mwet uh fahk keik? Elos mu su nga uh?”

28 Ac elos topuk ac fahk, “Kutu mwet uh fahk mu kom pa John
Baptais, ac kutu fahk mu kom pa Elijah, ac kutu fahk mu kom pa siena
sin mwet palu ah.”

29 Ac el siyuk selos, “A kowos? Kowos fahk mu su nga uh?”

Ac Peter el topuk ac fahk, “Kom pa Messiah.”

30 Na Jesus el sap ku nu selos, “Nik kowos fahkak ma inge nu sin
kutena mwet.”

Jesus El Kaskas Ke Keok Ac Misa Lal
(Matthew 16:21-28; Luke 9:22-27)

31 Na Jesus el mutawauk in luti mwet tumal lutlut ac fahk, “Wen
nutin Mwet el ac fah keok ke ma puspis. Un mwet matu ac mwet tol
fulat ac mwet luti Ma Sap elos fah sisella. El ac fah anwuki, tuh tukun
len tolu el fah sifilpa moulyak.” 32 El fahkak ma inge lemtulauk nu
selos. Ouinge Peter el usalla nu saya ac mutawauk in kael. 33 A Jesus
el tapulla ac liye mwet tumal lutlut, na el kael Peter ac fahk nu sel,
“Fahla likiyu, Satan! Nunak lom tia ma sin God, a nunak lun mwet!”

34 Na Jesus el pangonma un mwet uh wi mwet tumal lutlut nu yorol
ac fahk nu selos, “Kutena mwet fin lungse wiyu, el enenu in sifacna
lafwekunulla, srukak sakseng lal ac fahsr tukuk. 35 Tuh el su lungse
molela moul lal, ac fah tuhlac lukel. A el su moul lal tuhlac lukel keik
ac ke Wosasu, fah molela moul lal. 36 Ac tuh mwe mea nu sin sie mwet
el fin eis faclu nufon tuh in ma lal, a moul lal tuhlac lukel? Wangin
sripa! 37 Ac fah wanginna ma el ku in sang aolla moul lal. 38 Sie mwet
fin mwekyekinyu ac mwe lutlut luk inmasrlon fil se inge su arulana
koluk ac tia inse pwaye nu sin God, na Wen nutin Mwet el ac fah
oayapa mwekyekunul ke pacl se el ac tuku in wolana lun Papa tumal
wi un lipufan mutal.”

1 Ac el fahk pac nu selos, “Pwayena nga fahk nu suwos, oas rkutu
selos inge su ac fah tiana misa nwe ke elos liye Tokosrai lun God tuku
ke ku.”

Ekla Lun Jesus
(Matthew 17:1-13; Luke 9:28-36)

2 Tukun len onkosr Jesus el eisal Peter, James ac John, ac el usaltalak
nu fin soko eol fulat yen ma elos muku we. Ke eltal ngetang liyal,
Jesus el ekla, 3 ac nuknuk lal ekla saromrom, arulana fasrfasr liki na
ma kutena mwet faclu ku in akfasrfasrye. 4 Ac mwet tumal lutlut tolu
ah liyal Elijah ac Moses ke eltal sramsram nu sin Jesus. 3 Na Peter el
fahk nu sin Jesus, “Mwet Luti, seyal wo ke kut muta inge uh! Kut ac
orala tolu iwen aktuktuk — sie nu sum, sie nu sel Moses, ac sie nu sel
Elijah.” 8 E]l ac mwet wial uh arulana sangeng, pwanang el nikanla lah
mea el ac fahk.

7 Na sie pukunyeng sikyak ac sonolosi, ac sie pusra tuku in

pukunyeng uh me ac fahk, “El inge el Wen kulo nutik — kowos
lohngol!” 8 Ac ke eltal sa na in lohang nu kac, eltal tia liyauk kutena
mwet, a Jesus mukena oasr yoroltal.

9 Ac ke elos oatui liki fineol uh, Jesus el wili nu seltal ac fahk, “Nimet
komtal fahkak nu sin kutena mwet ke ma komtal tuh liye, nwe ke na
pacl se Wen nutin Mwet el sifil moulyak liki misa.”

10 Elos akos fahk lal, tusruktu elos mutawauk in asiyuki inmasrlolos
sifacna ac fahk, “Mea kalmen °‘sifil moulyak liki misa’ se inge?” 11 Ac
elos siyuk sin Jesus, “Efu ku mwet luti Ma Sap uh elos fahk mu Elijah
el ac tuku meet?”

12 Ac el topuk nu selos, “Pwayena lah Elijah el ac tuku meet tuh elan
aksuwosye ma nukewa. Na fuka tuh Ma Simusla uh fahk mu Wen
nutin Mwet el ac fah keok ke ma puspis ac pilesreyuk? 13 A nga fahk
nu suwos lah Elijah el tuku tari, ac mwet uh oru nu sel kutena ma elos
lungse oru nu sel, oana ke Ma Simusla fahkak kacl.”

Jesus El Akkeyala Tulik Mukul Se Su Oasr Ngun Fohkfok Yorol
(Matthew 17:14-21; Luke 9:37—-43)

14 Ke elos foloko nu yurin mwet tumal lutlut wialos, elos liye u lulap
se raunelosla, ac mwet luti Ma Sap elos akukuin yorolos. 13 Ac ke mwet
uh liyal Jesus elos arulana lut, ac kasrusr nu yorol ac paingul. 16 Na
Jesus el siyuk sin mwet tumal lutlut, “Mea kowos akukuin nu selos kac
uh?”

17 Ac sie sin mwet in u sac topuk nu sel ac fahk, “Mwet Luti, nga
use nu yurum wen nutik ke sripen oasr ngun fohkfok yorol ac el tia
ku in kaskas. 18 Pacl nukewa ngun fohkfok ac aklokoalokyal uh el
ac kipakinilya nu infohk uh, ac atinfilak fahsr inwalul, ac el ngalseni
inwihsel, ac kekela manol nufon. Nga siyuk sin mwet tomom lutlut
elos in sisla ngun sac, a elos koflana.”

19 Ac Jesus el fahk nu selos, “Fuka lupan selulalfongi lowos uh! Nga
ac muta yuruwos putaka? Nga ac muteng kowos nwe ngac? Usalu nu
yuruk!” 20 Ac elos usalla nu yorol Jesus.

Ke pacl se na ngun fohkfok sac liyalak Jesus, el sisya tulik sac ac
tuyang musal, ac el putatla nu infohk uh ac tipirpir, ac atinfilak tuku
inwalul me. 21 Ac Jesus el siyuk sin papa tumal, “Mas se inge oan yorol
putaka?”

Ac el topuk ac fahk, “Ke el tulik ah me. 22 Pacl puspis ngun fohkfok
uh srike in unilya ke el ac siselang nu in e, ku nu in kof uh. Pakomutasr
ac kasrekut, kom fin ku!”

23 Ac Jesus el fahk nu sel, “Aok, kom sifacna fin ku! Ma nukewa ku
nu sel su lulalfongi.”

24 In pacl sacna papa sac wowoyak ac fahk nu sel, “Nga lulalfongi,
tuh soenna fal. Kasreyu akyokye lulalfongi luk uh!”

25 Ac Jesus el liye lah mwet uh kilukeni nu yorolos, na el kai ngun
fohkfok sac ac fahk nu sel, “Kom ngun se su sulohng ac sukas, nga sap
kom in fahla liki tulik sacn, ac tia sifil ilyak nu in el!”

26 Ngun sac wowoyak ac sisya tulik sac nu infohk uh, na el illa lukel.
Tulik sac oan oana elan misa, ac mwet uh fahk, “El misa!” 27 A Jesus el
sruokya paol ac tulokunulak, ac el tuyak.

28 Tukun Jesus el utyak nu in lohm ah, mwet tumal lutlut elos siyuk
sel in lukma ac fahk, “Efu ku kut kofla in sisla ngun fohkfok sac?”

29 Ac Jesus el topuk ac fahk, “Wangin ma ku in sisla ngun ouinge uh
sayen pre mukena.”

Jesus El Sifilpa Kaskaskin Misa Lal
(Matthew 17:22-23; Luke 9:43-45)

30 Jesus ac mwet tumal lutlut som liki acn sac ac fahsr sasla Galilee.
Jesus el tia lungse mwet uh in etu acn el oasr we, 31 mweyen el luti
nu sin mwet tumal lutlut ac fahk nu selos, “Wen nutin Mwet el ac fah
itukyang nu inpoun mwet su ac fah unilya. Tusruktu tukun len tolu el
ac fah sifil moulyak.”

32 A elos tia etu kalmen ma el luti inge, ac elos sangeng in siyuk sel.

Su Fulat Emeet Uh?
(Matthew 18:1-5; Luke 9:46—48)

33 Elos tuku nu Capernaum, ac ke elos ilyak nu in lohm uh, Jesus el
siyuk selos, “Mea kowos asiyuki kac inkanek uh?”

34 A elos tiana topkol, mweyen elos akukuin inmasrlolos sifacna lah
su kac ac fulat emeet selos uh. 35 Na Jesus el muta ac pangonma mwet
tumal lutlut singoul luo ac fahk nu selos, “Kutena mwet fin lungse tuh
elan meet, el fah oru tuh elan tok liki nukewa, ac elan mwet kulansap

nu sin mwet nukewa.”
36 Na el eis sie tulik srisrik ac sap elan tuyak ye mutalos nukewa, na

el kaosulma ac fahk, 37 “Kutena mwet su eis sie sin tulik srisrik ouinge
inek, el eisyu; ac el su eisyu el tia eisyu mukena, a el eisal pac su
supweyume.”

Kutena Mwet Su Tia Lain Kut El Wi Kut
(Luke 9:49-50)

38 John el fahk nu sel, “Mwet Luti, kut tuh liye mwet se sisla demon
uh inem; a kut kutongilya mweyen el tia ma in u lasr uh.”

39 Ac Jesus el fahk nu selos, “Nik kowos srike in kutongilya, mweyen
wangin sie mwet su oru ma sakirik ke inek fah ku in fahk ma koluk
keik tukun el oru ma inge. 40 Tuh kutena mwet su tia lain kut, el wi
kut. 41 Pwayena nga fahk nu suwos, kutena mwet su sot nu suwos sie
cup in kof nimowos ke sripen kowos mwet luk, fah eis lacnen orekma
wo lal.

Srifeyuk In Oru Ma Koluk
(Matthew 18:6-9; Luke 17:1-2)

42 “Fin oasr kutena mwet su aktukulkulye sie sin tulik srisrik inge
in tila lulalfongiyu, fal nu sin mwet sacn in sripsripi sie tapweng eot
inkwawal ac sisila el nu in meoa uh. 43 La poum fin aktukulkulye kom,
pakela! Ac wo nu sum kom in utyak nu in moul wi la na poum, liki

in oasr po luo lom ac kom som nu in hell, nu in e se koflana kunla. [
44 “Yen wet ma kang manolos tiana misa, ac e uh tiana kunla.] 45 Ac
la niom fin aktukulkulye kom, pakela! Wo kom in ilyak nu in moul
ke lac ne liki in oasr niom kewa ac sisila kom nu in hell. [ 46 Yen wet
ma kang manolos tiana misa, ac e uh tiana kunla.] 47 Ac la motom fin
aktukulkulye kom, tipalla! Wo kom in lac atronmuta na ilyak nu in
Tokosrai lun God, liki in fas atronmotom kewa ac sisila kom nu in hell.
48 ‘Yen wet ma kang manolos tiana misa, ac e uh tiana kunla.’

49 “Mwet nukewa ac fah aknasnasyeyuk ke e, oana ke mwe kisa uh
aknasnasyeyuk ke sohl uh.

50 Sohl uh wo, tuh fin wangin eman sohl kac, ac fuka oreya in sifil

oasr emah? ) ) ) ) o
“Lela sohl lun insese in oasr inmasrlowos, ac kowos in moul in misla
yurin sie sin sie.”

10

Jesus El Luti Ke Payuk Fahsrelik
(Matthew 19:1-12; Luke 16:18)

1 Na Jesus el fahsr liki acn sac ac som nu in facl Judea ac tupalla
Infacl Jordan. Ac un mwet puspis sifilpa fahsreni nu yorol, ac el luti
nu selos oana ke el oru pacl nukewa.

2 Ac kutu mwet Pharisee elos tuku nu yorol ac srike in srikal ac siyuk
sel, “Fahk nu sesr, ku Ma Sap lasr uh lela sie mukul in sisla mutan kial?”

3 Ac Jesus el topkolos ke sie kusen siyuk, “Ma sap fuka Moses el sot

nu suwos?” ) o )
4 Elos topuk ac fahk, “Moses el lela sie mukul in simusla sie pwepu

in fahsrelik na el fah supwala mutan kial in som lukel.”

5 Ac Jesus el fahk nu selos, “Moses el simusla ma sap se ingan nu
suwos ke sripen upa in lutiyuk kowos. ¢ Tusruktu, ke mutaweyen
orekla faclu, ‘God El oralosla mukul ac mutan,” oana ke Ma Simusla
fahk. 7 ‘Pa ingan sripa se oru sie mukul el som liki papa tumal ac nina
kial, ac fulyang nu sin mutan kial, 8 ac eltal ma sefannala.” Ouinge eltal
fah tia sifil ma luo, a ma sefanna. 9 Ke ma inge, ma God El falsani lela

mwet in tia eisalik.” _
10 Ke elos folokla nu in lohm ah, mwet tumal lutlut elos siyuk sel

Jesus ke ma inge. 11 Ac el fahk nu selos, “El su sisla mutan kial ac
marut nu sin sie pac mutan, el orek kosro lain mutan kial. 12 In ouiya
se pacna inge, sie mutan su sisla mukul tumal ac payuk nu sin sie pac
mukul, el orek kosro.”

Jesus El Akinsewowoye Tulik Srisrik
(Matthew 19:13-15; Luke 18:15-17)

13 Kutu mwet uh use tulik natulos nu yurin Jesus tuh elan filiya paol
faclos, a mwet tumal lutlut elos kai mwet ah. 14 Ke Jesus el liye, el
arulana toasr ac fahk nu sin mwet tumal lutlut, “Lela tulik srisrik ingan
in tuku nu yuruk ac nimet ikololosi, tuh Tokosrai lun God ma lalos su
ou elos. 15 Pwayena nga fahk nu suwos, el su tia eis Tokosrai lun God
oana sie tulik srisrik, fah koflana ilyak nu loac.” 16 Na el srukak tulik
srisrik uh ac filiya paol fin kais sie selos, ac akinsewowoyelosla.

Sie Mwet Kasrup
(Matthew 19:16-30; Luke 18:18-30)

17 Ac ke Jesus el mukuiyak in som liki acn sac, sie mwet kasrusr nu
yorol ac sikukmutuntei ye mutal ac siyuk sel, “Mwet Luti wo, mea nga
ac oru tuh ngan ku in eis moul ma pahtpat?”

18 Ac Jesus el siyuk sel, “Efu kom ku pangonyu wo? Wangin sie mwet
wo sayen God mukena. 19 Kom etu ma sap: ‘Nik kom akmas, nik kom
kosro, nik kom pisrapasr, nik kom orek loh kikiap lain mwet, nik kom
kutasrik in kiapu mwet, sunakin papa tomom ac nina kiom.””

20 Na mwet sac fahk nu sel, “Mwet Luti, nga liyaung ma inge nukewa
in pacl nga fusr me.”

217esus el lungse el, ac el ngetang suilya ac fahk, “Ma sefanna kom
srak fos kac. Fahla ac kukakunla ma lom nukewa ac sang mani kac an
nu sin mwet sukasrup, na ac fah oasr mwe kasrup lom inkusrao; na
kom fahsru fahsr tukuk.” 22 Ke mwet sac lohng ma inge, mutal arulana
supwarla ac el som lukel ke inse toasr, mweyen el sie mwet na kasrup.

23 Jesus ngetang nu sin mwet tumal lutlut ac fahk nu selos, “Arulana
upa mwet kasrup uh in utyak nu in Tokosrai lun God!”

24 Mwet tumal lutlut elos arulana lut ke kas inge, ac Jesus el sifilpa
fahk, “Tulik nutik, kowos in etu lah ma na upa se in utyak nu in

Tokosrai lun God! 25 Ac fisrasr tuh soko camel in fahsr sasla ke mutun
soko nilul, liki sie mwet kasrup in ilyak nu in Tokosrai lun God.”

26 Ke el fahk ma inge, mwet tumal lutlut elos arulana fwefela kac, ac
asiyuki inmasrlolos ac fahk, “Fin ouinge, su ac ku in moulla?”

27 Jesus el ngetang nu selos ac fahk, “Ma inge upa sin mwet uh,
tusruktu tia upa sin God; tuh God El ku in oru ma nukewa.”

28 Na Peter el kasla ac fahk, “Liye, kut filiya ma nukewa ac fahsr

tukum.”
29 Na Jesus el fahk nu selos, “Aok pwaye, ac nga fahk nu suwos,

kutena mwet su filiya lohm sel, ku mwet lel ac mwet lohl, ku papa ac
nina kial, ku tulik natul, ku facl sel ke sripuk ac ke sripen Wosasu, 30 el
ac fah eis ma yohk liki na in pacl inge. El ac fah eis pacl siofok yohk
liki ke lohm, mwet lel ac mwet lohl, nina kial ac tulik natul, facl sel,
ac oayapa mwe keok nu sel. Ac in moul se tok ah, el ac fah eis moul
ma pahtpat. 31 A mwet puspis su meet in pacl inge, elos ac fah tok, ac
mwet puspis su tok in pacl inge elos ac fah mau meet.

Jesus El Fahk Pacl Se Aktolu Ke Misa Lal

(Matthew 20:17-19; Luke 18:31-34)

32In pacl se inge Jesus ac mwet tumal lutlut elos fahsr inkanek uh in
som nu Jerusalem. Ac Jesus el fahsr meet lukelos, ac elos arulana inse
fosrnga, ac mwet ma fahsr tokolos elos sangeng. Na Jesus el sifilpa
srela mwet tumal lutlut singoul luo ac fahkak ke ma ac sikyak nu sel.
33 El fahk nu selos, “Lohng akwoye. Kut ac som nu Jerusalem, yen Wen
nutin Mwet el ac fah itukyang nu inpoun mwet tol fulat ac mwet luti
Ma Sap uh. Elos ac fah wotela in anwuki el, ac eisalang nu sin mwet
pegan, 34 su ac fah aksruksrukel, anel, srunglul, ac unilya. Na tukun
len tolu el fah sifil moulyak.”

Kusen Siyuk Lal James Ac John
(Matthew 20:20-28)
35 Na James ac John, wen natul Zebedee, eltal kalukyang nu yurin
Jesus ac fahk nu sel, “Mwet Luti, oasr ma se kut lungse siyuk kom in
oru nu sesr.”

36 Ac Jesus el siyuk seltal, “Mea se?”

37 Na eltal fahk, “Ke pacl se kom ac muta fin tron wolana in Tokosrai
lom, kut lungse wi kom muta, sie lac po layot ac sie lac po lasa sum.”

38 Ac Jesus el fahk nu seltal, “Komtal tia etu ma komtal siyuk an. Ya
komtal ku in nim ke cup in keok su nga ac fah nim kac? Ya komtal ku
in baptais ke baptais su nga enenu in baptais kac?”

39 Eltal topuk, “Kut ku.”

Na Jesus el fahk nu seltal, “Pwaye lah komtal ac nim ke cup su nga
enenu in nim kac, ac baptais ke ouiyen baptais su nga enenu in baptais
kac. 40 Tuh nga tia ku in fahk lah su ac fah muta lac pouk layot ac lac
pouk lasa. God pa ac fah sang acn inge nu sin mwet su El akola nu se.”

41 Ke mwet tumal lutlut singoul ah lohng ke siyuk se inge, elos
arulana kasrkusrak sel James ac John. 42 Quinge Jesus el pangnoloseni
ac fahk nu selos, “Kowos etu lah mwet kol lun mwet pegan uh lungsena
sapsap nu fin mwet lalos, ac mwet leum uh elos akkalemye lah ku
nukewa oasr selos. 43 Tusruktu tia ouinge inmasrlowos. El su lungse
in fulat, el enenu in kulansupu mwet ngia; 44 ac sie suwos fin lungse
in meet inmasrlowos, el enenu in mwet foko lowos nukewa. 45 Finne
Wen nutin Mwet, el tia tuku tuh in kulansupweyuk el; a el tuku in
kulansap ac sang moul lal in molela mwet puspis.”

Jesus El Akkeyala Sie Mwet Kun
(Matthew 20:29-34; Luke 18:35—43)

46 Jesus wi mwet tumal lutlut ac u lulap se elos fahsr sasla in acn
Jericho, ac ke elos illa sie mwet kun el muta ngusr pe innek uh. Inel
pa Bartimaeus, wen natul Timaeus. 47 Ke el lohng tuh Jesus mwet
Nazareth pa ac fahsryak uh, el wowoyak ac fahk, “Jesus, Wen nutin
David, pakomutuk!”

48 Pus sin mwet uh mulat nu sel ac fahk elan misla. A el wowoyak
yohk liki meet ac fahk, “Wen nutin David, pakoten nu sik!”

49 Ac Jesus el tui ac fahk, “Pangnolma.”

Ouinge elos pangon mwet kun sac ac fahk nu sel, “Kom in enganak!
Tuyak, el pangon kom.”

50 Na el sisla nuknuk lik lal ac sroak ac tuku nu yurin Jesus.

51 Ac Jesus el siyuk sel, “Mea kom lungse ngan oru nu sum?”

Ac mwet kun sac fahk, “Mwet Luti, nga kena ngan ku in sifil liye.”

52 Ac Jesus el fahk nu sel, “Kom ku in som. Lulalfongi lom
akkeyekomla.”

In pacl sacna, el ku in liye, ac el fahsr tokol Jesus inkanek uh.

11

Utyak Pwengpeng Nu In Jerusalem
(Matthew 21:1-11; Luke 19:28-40; John 12:12-19)

1 Ac ke elos apkuranyang nu Jerusalem, sisken siti srisrik lun
Bethphage ac Bethany, elos tuku nu Fineol Olive. Ac Jesus el supwala
luo sin mwet tumal lutlut in som meet lukelos. 2 Ac el fahk nu seltal,
“Fahla nu in siti srisrik se oan meeto, ac ke komtal ac sun acn we
komtal ac liye soko donkey fusr kapir we ma soenna oasr mwet muta
fac. Tulalla ac usalu. 3 Fin oasr mwet siyuk lah efu komtal ku tulala,
komtal fahk mu Leum el enenal ac el ac fah sa in folokunulma.”

4 Na eltal som ac konauk donkey fusr soko kapriyuki nu ke mutunoa
in lohm se, ac ke eltal tulalla, 5 kutu mwet ma tu we siyuk seltal, “Mea
komtal oru an, ku tulala donkey fusr soko an?”

6 Ac eltal topuk oana ke Jesus el fahk nu seltal, na mwet uh lela eltal
in us som. 7 Eltal use donkey fusr soko ah nu yurin Jesus, ac filiya
nuknuk laltal nu fin kosro soko ah, ac Jesus el sroang nu fac. 8 Ac
mwet puspis laknelik nuknuk lalos inkanek uh, ac kutu pac mwet uh
pakela lesak inima uh ac loela inkanek uh. 9 Ac elos su fahsr meet
ac elos su fahsr tok mutawauk in wowoyak ac fahk, “Kaksakin God!
Insewowo el su tuku Inen Leum! 10 God Elan akinsewowoye tokosrai
se su ac tukutokosrai lal David, papa tumasr! Kaksakin God!”

11 Jesus el ilyak nu in Jerusalem, som nu in Tempul, ac el ngetang
ac liye ma nukewa. Na ke sripen ekela tari, el folokla nu Bethany wi
mwet tumal lutlut singoul luo.

Jesus El Selngawi Soko Sak Fig
(Matthew 21:18-19)

12 1n len tok ah, ke elos som liki acn Bethany, Jesus el masrinsralla.
13 Ac ke el liye soko sak fig oan loes kutu nu yorol su oasr sra puspis
olo, el som in liye lah oasr fahko kac. Na ke el sun, el liye tuh sra
mukena pa kac, mweyen tia pacl in fok lun sak fig uh. 14 Na Jesus el
fahk nu ke sak fig soko ah, “Wangin mwet ac fah sifil mongo fig keim

nwe tok!”
Ac mwet tumal lutlut elos lohng ke el fahk ah.

Jesus El Som Nu In Tempul
(Matthew 21:12-17; Luke 19:45—48; John 2:13-22)
15 Ke elos sun acn Jerusalem, Jesus el ilyak nu in Tempul ac

mutawauk in ukwauk mwet nukewa su kuka ac elos su moli ma in
Tempul uh. El topkakunla tepu lun mwet ayaol mani, ac mwe muta

lun mwet su kukakin wuleoa, 16 ac el tia lela kutena mwet in utuk ma,
foroht forma in kalkal lun Tempul. 17 Na el luti mwet uh ac fahk, “Simla
in Ma Simusla lah God El fahk, ‘Tempul sik ac fah pangpang iwen pre
nu sin mwet in mutunfacl nukewa,” a kowos oru nien wikwik lun mwet
pisrapasr!”

18 Mwet tol fulat ac mwet luti Ma Sap elos lohng ke ma inge, ac
elos mutawauk in suk lah elos ac unilya Jesus fuka. Elos sangeng sel
mweyen mwet nukewa arulana fwefela ke luti lal.

19 Ac ke ekela, Jesus ac mwet tumal lutlut illa liki siti uh.

Mwe Luti Ke Sak Fig
(Matthew 21:20-22)

20 Toang na ke lotu tok ah, ke elos fahsryak inkanek uh elos liye sak
fig soko ah, uli ac masla acn nukewa kac nwe ke oka ah. 21 Peter el
esamak ma sikyak ah, na el fahk nu sel Jesus, “Mwet Luti, liye, sak
soko kom selngawiya ah pa masla 'nge!”

22 Jesus el topuk ac fahk, “Kowos in lulalfongi God. 23 Pwayena nga
fahk nu suwos, sie mwet fin fahk nu ke eol soko inge in tuyak ac sifacna
srola nu in meoa, ac el tia alolo insial a el lulalfongi lah ma el fahk uh ac
orekla oana, na ac itukyang nu sel ma el siyuk kac. 24 Ke sripa se inge
nga fahk nu suwos, ke kowos pre ac siyuk ke kutena ma, lulalfongi lah
kowos eis tari, na ac fah itukot nu suwos ma kowos siyuk kac. 25 Ac

ke kowos tuyak pre, kowos in nunak munas nu sin kutena mwet su
aktoasrye kowos, tuh Papa tomowos su inkusrao Elan oayapa nunak
munas nu suwos ke ma koluk lowos. [ 26 A kowos fin tia nunak munas,
Papa tomowos su inkusrao El fah oayapa tia nunak munas nu suwos
ke ma koluk lowos.]”

Kusen Siyuk Ke Ku Lun Jesus
(Matthew 21:23-27; Luke 20:1-8)

27 Na elos sifilpa tuku nu Jerusalem. Ac ke Jesus el fahsr in Tempul,
mwet tol fulat, mwet luti Ma Sap, ac un mwet matu elos tuku nu yorol
28 ac siyuk sel, “Ma ya ku lom in oru ma inge? Su sot ku ingan nu sum
uh?”

29 Ac Jesus el topuk ac fahk, “Nga ac siyuk suwos kusen siyuk sefanna,
ac kowos fin topukyula, na nga ac fahkot lah ma ya ku ma nga
orekmakin in oru ma inge. 30 Fahkma nu sik, ku lal John in oru baptais
lal tuku ya me-ma sin God me, ku ma sin mwet uh?”

31 Ac elos mutawauk in asiyuki inmasrlolos ac fahk, “Mea kut ac fahk
uh? Kut fin fahk mu ‘Ma sin God me,” na el ac fahk mu, ‘Na efu kowos
ku tia lulalfongel John?’ 32 A kut fin fahk mu ‘Ma sin mwet uh...” ” (Elos
sangeng sin mwet uh, mweyen mwet nukewa lulalfongi mu John el sie
mwet palu.) 33 Na elos topuk Jesus ac fahk, “Kut tia etu.”

Ac Jesus el fahk nu selos, “Nga ac tia pac fahk nu suwos lah ma ya
ku luk in oru ma inge uh.”

12

Pupulyuk Ke Mwet Liyaung Ima In Grape
(Matthew 21:33-46; Luke 20:9-19)

1 Na Jesus el kaskas nu selos ke kas in pupulyuk ac fahk, “Sie mwet
el yukwiya sie ima in grape. El orala kalkal se rauneak, ac pukanak
luf in itat wain se, ac musaela nien soan se. Na el sang ima se inge nu
sin kutu mwet in karingin, na el som liki acn sel nu in sie pac facl. 2 Ac
ke sun pacl in telani fokin grape uh, el supwala sie mwet kulansap
nu yurin mwet karingin ima sac, tuh elan eis selos ip lal ke kosrani
lun grape uh. 3 Ac mwet karingin ima sac elos sruokilya, srunglul, ac
folokunulla pusin po. 4 Na mwet kacto sac el sifil supwala sie pac mwet
kulansap; ac mwet liyaung nien grape uh elos kanteya sifal, ac oru ma
na koluk nu sel. 5 Na el supwala pac sie mwet kulansap, ac elos unilya.
Elos oru ouinge pac nu sin mwet puspis. Elos puok kutu ac uniya kutu.
6 Ac mwet sefanna lula yorol, pa wen kulo se natul. Na tok, el supwala
wen natul nu sin mwet liyaung nien grape uh. Ac el sifacna nunku in
el, ‘Nga lulalfongi mu elos ac fah sunakin wen nutik.” 7 Tusruktu mwet
liyaung nien grape uh fahk nu sin sie sin sie, ‘Wen se nutin mwet kacto
sac pa inge. Fahsru kut unilya, ac ima se inge fah ma lac lasr!” 8 Quinge
elos sruokilya, unilya ac sisla manol liki nien grape uh.”

9 Ac Jesus el siyuk, “Na mea mwet se la nien grape uh fah oru? El
fah tuku ac onelosi, ac sang nien grape uh nu sin kutu pac mwet in
liyaung. 10 Ya kowos soenna rit Ma Simusla se inge?

‘Eot se ma mwet musa uh sisla,
Pa yohk sripa oemeet uh.
11 Leum pa oru ma inge uh;
Fuka lupan usrngukiya in liye!”

12 Mwet fulat lun mwet Jew inge srike in sruokilya Jesus ke sripen
elos etu mu el fahk pupulyuk inge in lainulos. Tuh elos sangeng sin
un mwet puspis, ouinge elos som lukel.

Kusen Siyuk Ke Akfalyeyen Tax
(Matthew 22:15-22; Luke 20:20-26)

13 Kutu sin mwet Pharisee ac kutu mwet in u lal Herod supweyukla
nu yurin Jesus in tuh srifal ke kutu mwe siyuk. 14 Ke elos tuku nu yorol
elos fahk, “Mwet Luti, kut etu lah kom fahk ma pwaye ac tia suk lah
mea mwet uh ac nunku kac. Kom tia kolak sin kutena mwet, a kom
luti ma pwaye ke lungse lun God. Fahk nu sesr, ya ac lain Ma Sap lasr
kut in akfalye tax nu sin Caesar, tokosra fulat in acn Rome? 15 Ya kut
ac sang, ku tia?”

Tuh Jesus el etu kutasrik lalos, na el topuk ac fahk nu selos, “Efu
kowos ku srike in srifeyu? Use sie ipin mani silver an nu sik ngan
liye.”

16 Ac elos use, na el fahk nu selos, “Mutun su kac inge, ac inen su
inge?”

Na elos topuk ac fahk, “Ma lun Caesar.”

17 Quinge Jesus el fahk nu selos, “Na fin pa ingan, sang nu sin Caesar
ma lun Caesar, ac nu sin God ma lun God.”

Ac elos arulana fwefela sel.

Kusen Siyuk Ke Moulyak Liki Misa
(Matthew 22:23-33; Luke 20:27-40)

18 Na kutu mwet Sadducee su fahk mu wangin sifil moulyak liki misa,
elos tuku nu yurin Jesus ac fahk, 19 “Mwet Luti, Moses el simusla sie
ma sap nu sesr fahk mu, ‘Sie mukul fin misa, ac wangin tulik natul
nu sin mutan kial, na sie ma lel fah eis katinmas sacn kial ac eltal fah
oswela tulik su ac fah pangpang ma nutin ma lel su misa.’ 20 Tuh oasr
tamulel itkosr, ac el su matu el payuk nwe misa a wangin tulik natul.
21 Na el se akluo el eis katinmas sac kial, ac el oayapa misa a wangin
tulik natul. Sikyak ouinge pac nu sin el su aktolu, 22 oayapa tamulel
wial ah nufon. Kewana marut nu sin katinmas sac, ac elos nukewa
misa wangin tulik natulos. Na tok, katinmas sac oayapa misa. 23 Ke
len in sifil moulyak lun mwet nukewa, na katinmas sac ac fah ma kien
su, ke tamulel itkosr ah kewa tuh payuk sel ah?”

24Jesus el topuk ac fahk, “Kowos arulana tafongla! Ac kowos etu lah

efu? Ma ke kowos tia etu ke Ma Simusla ku ke ku lun God. 25 Tuh ke
mwet misa uh ac sifil moulyak, elos ac oana hpufan inkusrao, ac elos

ac tia payuk. 26 Ac funu ke moulyak lun mwet misa, ya kowos soenna
rit in book lal Moses ke ma sikyak ke e se firir in kupo sac? Simla mu
God El fahk nu sel Moses ouinge, ‘Nga God lal Abraham, God lal Isaac,
ac God lal Jacob.” 27 Kalmeya pa El God lun mwet moul, ac El tia God
lun mwet misa. Kowos arulana tafongla!”

Ma Sap Yohk
(Matthew 22:34-40; Luke 10:25-28)

28 Ac sie sin mwet luti Ma Sap el wi muta we, ac lohng ke elos
asiyuki. El liye tuh arulana wo top lal Jesus nu sin mwet Sadducee,
na el kalukyang nu yorol ke sie mwe siyuk ac fahk, “Pia ma sap su
yohk oemeet ke Ma Sap uh?”

29Jesus el topuk ac fahk, “Ma Sap se ma yohk emeet pa inge: ‘Lohng,
O Israel. Leum God lasr, El God sefanna. 30 Ac kom fah lungse Leum
God lom ke insiom kewa, ac ke ngunum kewa, ac ke nunkom kewa, ac
ke ku lom kewa.’ 31 Ac ma sap se akluo pa inge: ‘Kom fah lungse mwet
tulan lom oana ke kom lungse kom sifacna.’” Wangin sie pac ma sap
yohk liki ma luo inge.”

32 Na mwet luti sac fahk nu sin Jesus, “Pwaye sum, Mwet Luti! Kom
fahk suwohs, Leum God El mukena pa God, ac wangin pac sie god saya.
33 Ac mwet se enenu in lungse God ke insial kewa, ke nunkal kewa, ac
ke ku lal kewa; ac el enenu pac in lungse mwet tulan lal oana ke el
lungse el sifacna. Wo in akos ma sap luo inge liki na in kisakin kosro
fin loang uh, ku oru pac kutu mwe kisa saya nu sin God.”

34 Ac ke Jesus el liye tuh el topuk suwohs, el fahk nu sel, “Kom tiana
loesla liki Tokosrai lun God.”
Tukun ma inge, wangin mwet pulaik in sifil siyuk kutena ma sel.

Kusen Siyuk Ke Christ
(Matthew 22:41-46; Luke 20:41-44)

35 Ke Jesus el luti in Tempul, el srukak kusen siyuk se inge: “Fuka
tuh mwet luti Ma Sap elos fahk mu Christ el wen natul David? 36 Ngun
Mutal tuh akkaskasyal David, ac el fahk ouinge:

‘Leum God El tuh fahk nu sin Leum luk:

Muta siskuk layot

Nwe ke nga filiya mwet lokoalok lom ye niom.’
37 David el sifacna pangnol ‘Leum’; na fuka tuh Christ elan wen natul
David?”

Jesus El Sensenkakin Mwet Uh Liki Mwet Luti Ma Sap Uh
(Matthew 23:1-36; Luke 20:45-47)

Oasr sie un mwet na pus su engan in lohng luti lal Jesus. 38 Ac ke el
lotelos, el fahk, “Liyekowosyang liki mwet luti Ma Sap, su nokomang
nuknuk loeloes ke elos fufahsryesr inmasrlon mwet uh, ac kena tuh
mwet uh in akfulatyalos ac paingulos ke nien kuka; 39 su sulela nien
muta fulat in iwen lolngok ac acn ma wo emeet ke pacl in kufwa.
40 Elos aklalfonye katinmas ac pisrala ma lalos, ac oayapa oru pre
loeloes lalos mwe na lumah. Ke ma inge ac fah akyokyeyuk mwe kai
nu selos in arulana upal”

Mwe Sang Lun Sie Katinmas
(Luke 21:1-4)

41 Ke Jesus el muta apkuran nu ke nien eisani mani in Tempul, el
tuni ke mwet uh ac filiya mani lalos uh. Mwet kasrup puspis elos
filiya mani na yohk. 42 Na sie katinmas su sukasrup el tuku ac filiya
luo ipin mani srisrik, sununna cent srusra se. 43 Na Jesus el pangonma
mwet tumal lutlut ac fahk nu selos, “Pwayena nga fahk nu suwos, mwe
sang ma katinmas sukasrup se inge el filiya in nien mani uh arulana
yohk liki mwe sang lun mwet ngia nukewa. 44 Tuh elos nukewa filiya
ma elos srela liki ma puspis lalos, a el, el nwe sukasrup, el sang ma lal
nukewa, aok nufon ma oasr yorol.”

Jesus El Kaskas Ke Kunausyukla Lun Tempul
(Matthew 24:1-2; Luke 21:5-6)
1 Ac ke Jesus el illa liki Tempul, sie sin mwet tumal lutlut fahk nu sel,
“Mwet Luti, liye woiyen eot uh ac musaiyen lohm ke Tempul uh!”
2 Jesus el topuk ac fahk, “Kom liye lohm na lulap inge? Wangin sie
sin eot inge ac fah oan yen oan we uh. Eot inge nukewa ac fah rakelik.”

Mwe Lokoalok Ac Mwe Kalya
(Matthew 24:3-14; Luke 21:7-19)

3 Ac ke Jesus el muta Fineol Olive tulayang nu ke Tempul uh, Peter,
James, John, ac Andrew elos tuku nu yorol 4 ac siyuk sel ke el mukena
muta, “Fahkak nu sesr lah ac sikyak ngac ma kom fahk an, ac mea
akilenyen pacl se ma inge nukewa ac fah akpwayeyuk?”

5 Jesus el topuk ac fahk, “Liyekowosyang tuh kutena mwet in tia
kiapwekowosla. 8 Mwet puspis ac kikiap mu elos tuku inek ac fahk,
‘Nga pa el’ ac elos ac fah kiapwela mwet puspis. 7 Ac nik kowos
fosrnga ke pacl kowos lohng kusen mweun su apkuran nu yuruwos,
ku pweng ke mweun su orek yen loessula. Ma inge ac nuna sikyak,
tusruktu tia pa inge saflaiyen faclu. 8 Mutunfacl ac fah tuyak lain
mutunfacl; tokosrai fah lain sie sin sie. Ac fah oasr kusrusr yen
nukewa, oayapa ac fah oasr sracl. Ma inge nukewa oana polo ngal
se meet lun sie mutan su akola in isus.

9 “Kowos in liyekowosyang sifacna, tuh mwet uh ac fah kaprikowosi
ac tukakinkowosyang nu sin mwet nununku. Elos ac fah sringil kowos
in iwen lolngok. Kowos ac fah tu ye mutun mwet leum ac tokosra ke
sripuk, tuh kowos in ku in fahkak Pweng Wo nu selos. 10 Tuh Pweng
Wo ac fah lutiyuk meet nu sin mutunfacl nukewa, na faclu fah safla.
11 Ac ke elos ac sruokkowosi ac uskowosyak nu in nununku, nimet

kowos loalela ke ma kowos ac fahk. Kowos fahk na kas ma ac itukot
nu suwos in pacl sacn. Tuh kas ma kowos ac fahk uh tia ma suwos,

a ma sin Ngun Mutal. 12 Mwet uh ac fah sifacna sang mwet lelos in
anwuki. Papa uh ac fah oru oapana nu sin tulik natulos, ac tulik uh
ac fah tuyak lain papa tumalos ac eisalosyang in anwuki elos. 13 Mwet
nukewa ac fah srungakowos ke sripuk. A el su muteng nwe ke safla
ac fah moulla.

Mwe Srungayuk Lulap
(Matthew 24:15-28; Luke 21:20-24)

14 “Kowos ac fah liye ‘Mwe Srungayuk Lulap’ el tu yen ma tia fal elan
tu we.” (El su riti ma inge, lela elan etu kalmac!) “Ouinge, elos su muta
in Judea elos ac enenu in kaingla nu fineol uh. 15 Sie mwet su muta fin
mangon lohm sel, elan tia sisla pacl in oatui ac eis kutena ma lal liki
lohm sel. 16 Mwet se su muta inima uh, elan tia folokla nu lohm sel in
eis coat lal. 17 Ac fah arulana koluk nu sin mutan su pitutu uh in pacl
sac, ac mutan su tufahna isusla uh. 18 Kowos in pre nu sin God tuh
ma inge in tia sikyak in pacl in mihsrisr. 19 Tuh mwe ongoiya in len
ingo ac fah koluk liki kutena ma upa su sikyak fin faclu oemeet me ke
God El orala faclu nwe misenge. Ac fah tia pac sikyak ouinge nwe tok.
20 Tusruktu Leum God El akpuyela tari pisen len uh. El funu tia oru

ouinge, lukun wangin mwet moulla. A ke sripen mwet su El sulela, El
akpuyela len uh.

21 “Na kutena mwet fin fahk nu suwos, ‘Liye, Messiah el a inge!” ku
‘Liye, el a ingo!” — nik kowos lulalfongi. 22 Tuh Messiah kikiap ac
mwet palu kikiap ac fah sikyak. Elos ac fah oru mwe akul lulap ac
ma sakirik in kiapwela mwet, elos fin ku — aok, finne mwet sulela lun
God. 23 Liyekowosyang! Nga fahkot ma inge nu suwos meet liki pacl
ac sikyak uh.

Tuku Lun Wen Nutin Mwet
(Matthew 24:29-31; Luke 21:25-28)

24 “In len ingo, tukun pacl in ongoiya sac, faht uh ac fah lohsrla
ac malem uh ac fah tia sifil kalem; 25 itu uh fah putatla liki kusrao,
ac ku su oan yen engyeng uh fah mokleyukla liki inkanek na pwaye
lalos. 26 Na Wen nutin Mwet fah sikme in pukunyeng uh ke ku lulap
ac wolana. 27 Ac el fah supwalik lipufan lal nu fin faclu nufon in eisani
mwet sulela lun God liki acn nukewa faclu.

Mwe Luti Ke Sak Fig
(Matthew 24:32-35; Luke 21:29-33)

28 «“Lela sak fig uh in luti kowos ke sie mwe luti. Ke pacl se lesak uh
tufahna srunak sroa, na kowos etu lah pacl fol uh apkuran me. 29 In
lumah sac pacna, ke kowos ac liye ke ma inge sikyak uh, kowos ac etu
lah pacl uh apkuran me, akuranna mutawauk. 30 Pwayena nga fahk
nu suwos, lah ma inge nukewa ac sikyak meet liki mwet ma moul in
pacl se inge ac misa. 31 Kusrao ac faclu ac fah wanginla, a kas luk ac
fah tiana wanginla.

Wangin Mwet Etu Len Sac Ku Ao Sac
(Matthew 24:36—44)

32 “Tusruktu, wangin sie mwet etu ke len sac ku ke ao sac —
tia lipufan inkusrao ku Wen, a Papa mukefanna etu. 33 Kowos
liyekowosyang ac tupan, tuh kowos tia etu ke pacl se ac sikyak. 3¢ Ac
fah oana ke sie mwet ac som liki facl sel, ac filiya mwet kulansap lal
in karingin ma lal. El sang orekma kunen kais sie, ac el fahk pac nu
sin mwet liyaung mutunoa in arulana taran. 35 Ke ma inge, kowos in
arulana taran, mweyen kowos tia etu lah pia pacl se leum lun lohm uh
ac foloko — sahp ke eku, ku ke infulwen fong, ku ke tafun lutu, ku ke
lotutang ke faht uh takak. 36 El fin sa tuku, tia wo elan konekowosyak
tuh kowos motul. 37 Ma nga fahk nu suwos uh, nga fahk nu sin mwet
nukewa: Taran ac soano!”

14

Pwapa Lukma Lain Jesus
(Matthew 26:1-5; Luke 22:1-2; John 11:45-53)
1Ke pacl se inge, len luo lula nu ke pacl in Kufwen Alukela ac Kufwen
Bread Tia Akpulol uh. Mwet tol fulat ac mwet luti Ma Sap elos suk
oreya elos in kaprilya Jesus in lukma ac unilya. 2 Na elos fahk, “Enenu
kut in tia oru ke pacl in kufwa uh, mweyen ac ku in purakak lokoalok.”

Jesus El Mosrweyukla In Bethany
(Matthew 26:6-13; John 12:1-8)

3 Jesus el som nu Bethany ac muta in lohm sel Simon, sie mwet su
musen lepa meet. Ke el fungyang in mongo, mutan se tuku us sufa soko
orekla ke eot alabaster sessesla ke mwe akmusra keng su arulana yokla
molo, pangpang nard. El foklalik sufa sac ac okoaung nu fin sifen Jesus.
4 Kutu sin mwet su muta we elos mulat ac fahk nu sin sie sin sie, “Mwe
mea in sununteiyuk mwe akmusra keng inge? 3 Fin kukakinyukla, ac
yohk liki ipin silver tolfoko, na ac ku in sang kasru mwet sukasrup!”

Ac elos arulana torkaskas lain mutan sac.
6 A Jesus el fahk nu selos, “Nimet angnol! Efu kowos ku lusrongol?

Orekma na wo se pa el oru nu sik inge. 7 Mwet sukasrup uh oasr
yuruwos pacl nukewa, ac kutena pacl ma kowos ac lungse in oru ma
wo nu selos uh kowos ku in oru. A nga ac tia muta yuruwos pacl
nukewa. 8 Mutan se inge el oru ma el ku in oru. El mosrwela monuk
in akoela meet liki pacl in pukpuki luk. 9 Pwayena nga fahk nu suwos,
lah yen nukewa ma ac lutiyuk Pweng Wo se inge we fin faclu, ma se
el orala inge ac fah srumunyuk in esamyuk el kac.”

Judas El Akoo In Tukakunak Jesus
(Matthew 26:14-16; Luke 22:3-6)

10 Na Judas Iscariot, sie sin mwet tuma lutlut singoul luo lun Jesus,
el som nu yurin mwet tol fulat tuh elan tukakunulak Jesus nu selos.
11 Elos engan in lohng ma el fahk, ac wuleang in sang mani nu sel.
Ouinge Judas el mutawauk in suk pacl fal in tukakunulak Jesus nu
selos.

Jesus El Wi Mwet Tumal Lutlut Mongo Ke Kufwen Alukela
(Matthew 26:17-25; Luke 22:7-14, 21-23; John 13:21-30)
12 Ke len se meet lun Kufwen Bread Tia Akpulol, len in uniya sheep
fusr in kisakin nu ke Kufwen Alukela, mwet tuma lutlut lun Jesus elos
siyuk sel, “Pia acn kom lungse kut in akoela Kufwen Alukela lom an

we uh?”
13 Na Jesus el supwala luo sin mwet tumal lutlut, ac fahk nu seltal,

“Fahla nu in siti uh, ac sie mwet su us sufa in kof soko fah sun komtal.
Fahsr tokol 14 nu ke lohm se el ac ilyak nu we, na komtal fahk nu sin
mwet ma la lohm sacn, ‘Mwet Luti el fahk, Pia infukil se ma nga ac
mwet tumuk lutlut ac mongo ke Kufwen Alukela we uh?’ 15Na el ac
fah fahkot nu sumtal sie infukil lulap ma oan lucng su akoeyukla tari,
yen ma komtal in akola ma nukewa nu sesr we.”

16 Mwet tumal lutlut luo ah illa ac som nu in siti uh ac konauk lah ma
nukewa orekla oana ke Jesus el fahk nu seltal, ac eltal akoela Kufwen

Alukela.
17 Ac ke ekela, Jesus el wi mwet tumal lutlut singoul luo tuku. 18 Ac ke

elos fungyang in mongo, Jesus el fahk, “Pwayena nga fahk nu suwos,
sie suwos ac tukakinyuyak — aok, siena su wiyu mongo.”

19 Elos arulana supwarla ke kas inge, ac kais sie selos mutawauk in
siyuk sel, “Ya nga pa kom fahk uh?”

20 Jesus el topuk nu selos, “Siena suwos mwet singoul luo — el su
wiyu isongya bread nal in ahlu uh. 21 Wen nutin Mwet el ac fah misa
oana ke Ma Simusla fahk, a we nu sin mwet se su ac tukakunulak uh!
El funu tiana isusla, lukun wo nu sel!”

Kufwa Lun Leum
(Matthew 26:26-30; Luke 22:14-20; Sie Corinth 11:23-25)

22 Ac ke elos mongo, Jesus el eis bread se, ac ke el pre kac tari, el
kunsalik ac sang nu sin mwet tumal lutlut ac fahk, “Kowos eis, ma
inge monuk.”

23 Na el eis sie cup ac sang kulo nu sin God kac, tari el sang nu selos
ac elos nukewa nim kac. 24 Ac Jesus el fahk nu selos, “Ma inge srahk
lun wuleang su ukuiyukla ke mwet puspis. 25 Pwayena nga fahk nu
suwos, nga fah tia sifil nim ke wain inge nwe ke len se nga ac nim

wain sasu in Tokosrai lun God.” ] ] ) ]
26 Na elos yuk soko on in kaksak, tari elos illa ac som nu Fineol Olive.

Jesus El Fahkak Lah Peter El Ac Lafwekunul
(Matthew 26:31-35; Luke 22:31-34; John 13:36-38)
27Na Jesus el fahk nu selos, “Kowos nukewa ac fah kaingelik ac fahsr
likiyu, tuh Ma Simusla fahk, ‘God El fah uniya mwet sropo uh ac un
sheep uh fah fahsrelik.’” 28 Tusruktu tukun God El sifil akmoulyeyuyak,
nga fah som meet liki kowos nu Galilee.”
29 Ac Peter el fahk nu sel, “Nga fah tiana som liki kom, elos inge

nukewa finne fahsr liki kom!” .
30 Na Jesus el fahk nu sel Peter, “Pwayena nga fahk nu sum, meet liki

won uh kahk ke pacl akluo ofong, kom ac fah lafwekinyu pacl tolu.”
31 Ac Peter el akyokye fahk lal mu, “Nga ac fah tiana fahk ouingan,
nga finne ac wi kom misa!”
Mwet tumal lutlut nukewa ngia fahk oapana ke Peter el fahk.

Jesus El Pre In Gethsemane
(Matthew 26:36-46; Luke 22:39-46)

32 Flos tuku nu in acn se pangpang Gethsemane, ac Jesus el fahk nu
selos, “Kowos muta inge ke nga ac pre.” 33 Ac el eisal Peter, James,
ac John welul. Ac el mutawauk in toasr ac keoklana in ngunal, 34 ac
el fahk nu seltal, “Ngunik arulana sessesla ke asor, apkuranna nga in
misa kac. Komtal muta inge, tawi ac soano.”

35 Ac el fahsr kutu nu meet ac faksufi ac pre tuh fin ku, ao in keok
se inge in alukella. 36 El pre ac fahk, “Papa, Papa! Kom ku in oru ma
nukewa. Eisla cup in keok se inge likiyu. Tusruktu, in tia ou lungse
luk, a in ou lungse lom.”

37Na el folokla ac liye lah mwet tumal lutlut tolu ah motul, ac el fahk
nu sel Peter, “Simon, ya kom motul? Ya kom kofla in soano finne ao
sefanna?” 38 Ac el fahk nu seltal, “Komtal soano ac pre tuh komtal in
tia srifeyukla. Pwayena, ngun lungse a ikwa munas.”

39 Ac el sifil folokla pre, ac fahk pacna kas el fahk meet ah. 40 Na el
sifil foloko nu yurin mwet tumal lutlut ac liyalos lah elos srakna motul,
tuh eltal tia ku in kutong mwetkel laltal. Ac eltal tia etu ma eltal ac
topuk nu sel.

41 Ke el foloko pacl se aktolu, el fahk nu seltal, “Ya komtal srakna
motul ac mongla? Tari, fal! Sun tari ao sac! Liye, Wen nutin Mwet el
itukyang inge nu inpoun mwet koluk. 42 Tukakek, kut som. Liye, pa
inge mwet se ma ac tukakinyuyak ah!”

Sruhu Jesus
(Matthew 26:47-56; Luke 22:47-53; John 18:3-12)
43 Jesus el srakna kaskas ke pacl se Judas, sie sin mwet tumal lutlut
singoul luo, el tuku. El wi sie un mwet na pus su supweyukme sin un

mwet tol fulat, mwet luti Ma Sap ac mwet matu, ac elos us cutlass ac
sak in anwuk inpaolos. 44 Mwet se ma tukakunulak ah el tuh fahkang
sie mwe akul nu sin u lulap sac ac fahk, “Mwet se ma nga ac ngokya
muta uh pa kowos suk uh. Sruokilya, ac eisalang nu sin mwet soan in

usalla.”
45 Pacl se na Judas el sun acn we, el fahsryang nwe yurin Jesus ac

fahk nu sel, “Mwet Luti,” ac el ngok mutal. 46 Na elos tuku ac sruokilya
Jesus ac kaprilya. 47 Ac sie selos su tu we el faesak cutlass natul ac
pakela la sren mwet kulansap se lun Mwet Tol Fulat. 48 Na Jesus el
kasang nu selos ac fahk, “Ya kowos enenu na in us cutlass ac sak
in anwuk in tuh sruokyuwi, oana in mwet pisrapasr sulallal se pa
nga? 49 Nga muta yuruwos len nukewa ac luti in Tempul, a kowos
tia sruokyuwi. Tusruktu ma inge orek in akpwayeyuk Ma Simusla.”

50 Na mwet tumal lutlut nukewa fahsr lukel ac kaingelik.

51 Oasr sie mukul fusr su nukum ipin nuknuk linen se na, el fahsr
tukun Jesus. Ac elos srike in sruokilya 52 tuh el kaingla, sisla ipin
nuknuk linen lal ac koflufol na.

Jesus Ye Mutun Un Mwet Pwapa Fulat
(Matthew 26:57-68; Luke 22:54-55, 63-71; John 18:13-14, 19-24)

53 Na elos usalla Jesus nu in lohm sin Mwet Tol Fulat, yen mwet tol
fulat nukewa ac un mwet matu ac mwet luti Ma Sap elos tukeni we.
54 Ac Peter el fahsr tokol loessula ac utyak nu in kalkal in lohm sin
Mwet Tol Fulat. El wi mwet soan uh muta ac langlung. 55 Un mwet tol
fulat ac Un Mwet Pwapa Fulat kewa elos srike in suk ma loh lain Jesus
elos in mau ku in unilya, tuh elos tia ku in konauk. 36 Mwet puspis
orek loh kikiap lain Jesus, tuh sramsram lalos ah tia ma sefanna.

57 Na kutu selos tuyak ac orek loh kikiap ke Jesus ac fahk: 58 “Kut
lohng ke el fahk mu, ‘Nga fah kunausla Tempul se inge su orekla ke
poun mwet, ac tukun len tolu nga fah musaela sie su tia orek ke poun
met.” ” 59 Sramsram lalos inge tia pac ma sefanna.

60 Na Mwet Tol Fulat el tuyak ye mutalos ac siyuk sin Jesus, “Ya
wanginna ma kom ac topuk ke ma elos uh srukak in lain kom inge?”

61 Tuh Jesus el misla ac tia kas. Na Mwet Tol Fulat el sifilpa siyuk sel,
“Ya kom pa Messiah, Wen nutin El su Mutallana?”

62 Ac Jesus el fahk, “Aok, nga. Ac kowos ac fah liye ke nga, Wen nutin
Mwet, fah muta lac po layot sin El su Kulana, ac tuku fin pukunyeng

inkusrao!” ] o
63 Mwet Tol Fulat el salik nuknuk lal ac fahk, “Kut tia sifil enenu kutu

pac mwet loh! 64 Kowos lohng kaskas enum lal, na mea nunak lowos?”

Ac elos nukewa insese in fahk mu fal in anwuki el.
65 Ac kutu selos mutawauk in anel, ac elos kapriya mutal ac fuskel,

ac siyuk sel, “Palye lah su fiski kom uh!” Ac mwet soan elos usalla ac
puokol.

Peter El Lafwekin Jesus
(Matthew 26:69-75; Luke 22:56-62; John 18:15-18, 25-27)

66 Peter el srakna muta in kalkal uh ke sie mutan kulansap lun Mwet
Tol Fulat el fahsryak. 67 Ac ke el liyal Peter langlung, el suilya ac fahk,
“Kom welul pac Jesus lun Nazareth.”

68 A Peter el lafwekin ac fahk, “Nga nikin ... nga tia kalem ke ma kom
fahk an.” Ac el illa nu mutunpot uh. Ke pacl sacna won se kahkla.

69 Ac mutan kulansap sac liyal ac sifilpa fahk nu selos su tu we, “El
an el sie selos.” 70 Ac Peter el sifilpa lafwekin.

Kitin pacl toko, elos su tu we elos sifilpa fahk nu sel Peter, “Kom tia
ku in lafwekin lah kom sie selos, mweyen kom oayapa mwet Galilee.”

71 Na Peter el fahk nu selos, “Nga fulahk lah nga kas na pwaye! God
Elan kalyeiyu nga fin kikiap! Nga tia etu mwet se kowos kaskas kac

an!”
721n pacl sacna, won se kahkla ke pacl se akluo, na Peter el esamak

kas lun Jesus nu sel ke el fahk mu, “Meet liki won uh ac kahkla pacl se
akluo, kom ac fah lafwekinyu pacl tolu.” Na el mutawauk in tung ma
lulap.

15

Jesus Ye Mutal Pilate
(Matthew 27:1-2, 11-14; Luke 23:1-5; John 18:28-38)

1 Toang na ke lotu tok ah, Mwet Tol Fulat el sa na osun nu sin un
mwet matu, mwet luti Ma Sap ac Un Mwet Pwapa Fulat nukewa, ac
elos orala lemlem se lalos. Elos kaprilya Jesus ac pwanulla nu yorol
Pilate. 2 Ac Pilate el siyuk sel Jesus, “Ya kom pa tokosra lun mwet Jew?”

Jesus el topuk, “Pa kom fahk an.”

3 Mwet tol fulat elos tukakunul Jesus ke ma puspis. 4 Na Pilate el
sifilpa siyuk sel, “Ke kom lohng ma puspis ma elos tukakin kom kac
inge, ya wanginna ma kom ac sang topuk?”

5 Ac Jesus el sifil pacna tia kas, ac Pilate el lut na pwaye.

Wotla In Anwuki Jesus
(Matthew 27:15-26; Luke 23:13-25; John 18:39—19:16)

6 Ke pacl in Kufwen Alukela nukewa, Pilate el fahsr ke oakwuk se in
tulala sie sin mwet kapir ma mwet uh siyuk kac. 7 Ke pacl se inge, oasr
sie u muta in presin ke sripen elos tuh akmas ke alein se ma sikyak
lain government. Sie sin mwet inge pa Barabbas. 8 Ke mwet puspis

tukeni ac mutawauk in kwafe gsel Pilate elan oru nu selos oana el muta
oru in pacl in kufwa nukewa, 9 na el siyuk selos, “Ya kowos lungse tuh

ngan tulala nu suwos tokosra lun mwet Jew?” 10 E]l arulana etu lah
mwet tol fulat elos eisalang Jesus nu sel ke sripen elos sok sel.

11 A mwet tol fulat elos purakak insien mwet uh in siyuk sel Pilate
tuh elan tulalla Barabbas nu selos. 12 Pilate el sifil fahk nu sin u lulap
sac, “Na mea nga fah oru nu sel su kowos pangon tokosra lun mwet
Jew?”

13 Elos wowoyak ac fahk, “Unilya fin sakseng!”

14 Ac Pilate el siyuk selos, “Efu, ma koluk fuka el orala uh?”

Elos arulana wowoyak yohk liki meet ac fahk, “Unilya fin sakseng!”

15 Na ke Pilate el lungse akinsewowoye mwet uh, ouinge el tulalla
Barabbas nu selos, ac el sap mwet mweun in srunglul Jesus arulana
upa, ac usalla in anwuki el fin sakseng.

Mwet Mweun Elos Aksruksrukel Jesus
(Matthew 27:27-31; John 19:2-3)
16 Na mwet mweun elos eisal Jesus ac kololla nu inkul fulat lun
governor, (acn se pangpang Praetorium) ac elos pangoneni mwet
mweun wialos. 17 Ac elos nokmulang ke sie nuknuk sroninmutuk, ac

elos pirakela sie tefuro ke lah ma oasr otah kac ac filiya fin sifal. 18 Na
elos aksruksruk in paingul ac fahk, “Paing kom, Tokosra lun mwet
Jew!” 19 Ac elos puok sifal ke soko sak, elos anel, ac sikukmutuntei ac
epasrla nu sel. 20 Ac ke elos aksruksrukel tari, elos sarukla nuknuk
sroninmutuk sac, ac sifil nokmulang ke nuknuk lal sifacna. Na elos
kololla in unilya fin sakseng soko.

Sripsripyak Jesus Fin Sakseng Soko
(Matthew 27:32—44; Luke 23:26—43; John 19:17-27)

21 Ke elos fahsr inkanek uh, elos sun sie mwet su inel pa Simon, su
tuku in acn saya me nu in siti uh, ac mwet mweun elos akkohsyel
ac sang elan us sakseng lun Jesus. (Simon el mwet Cyrene, ac el
papa tumal Alexander ac Rufus.) 22 Ac elos usalla Jesus nu ke acn
se pangpang Golgotha, su kalmac pa, “Sri in Ahlunsuf.” 23 Elos srike
in sang nu sel wain karyak ke ono se pangpang myrrh, tuh Jesus el
tia lungse nim. 24 Na elos srupsrulak fin sakseng, ac kitalik nuknuk
lal inmasrlolos. Elos susfa kac in suk ip lun kais sie selos. 25 Ao eu ke
lotutang pa elos srupsrulak fin sakseng soko. 26 Ac kas ma akkalemye
sripen anwuki el, simla oan lucng liki sifal: “Tokosra Lun Mwet Jew.”
27 Elos oayapa srupusrak mwet pisrapasr sulallal luo welul — sie lac
paol layot ac sie lac paol lasa. [ 28 Akpwayeuk Ma Simusla su fahk,
“Elos oakulang yurin mwet koluk.”]

29 Mwet su fahsryak we elos usruk kwawalos, ac fahk kas koluk in
angnol Jesus ac fahk, “Pwe! Kom pa tuh fahk mu kom ac kunausla
Tempul ac sifil musaela tukun len tolu! 30 Sifacna molikomla ac fani
liki sakseng soko an!”

31 In ouiya sac pacna, mwet tol fulat ac mwet luti Ma Sap elos
aksruksruke Jesus, ac fahk nu sin sie sin sie, “El molela mwet ngia,
a el kofla molella sifacna! 32 Kut fin liye Messiah, tokosra lun Israel,
elan fani liki sakseng soko ah, na kut fah lulalfongel!”

Ac mwet luo su welul Jesus sripsripyak fin sakseng eltal wi pac
angnol.

Misa Lun Jesus
(Matthew 27:45-56; Luke 23:44-49; John 19:28-30)

33 Ke infulwen len, in polo acn sac nufon lohsrla ke lusen ao tolu.
34 Ac ke ao se aktolu, Jesus el wowoyak ke pusra lulap ac fahk, “Eloi,
Eloi, lema sabachthani?” su kalmac pa, “God luk, God luk, efu kom ku
fahsr likiyu?”

35 Kutu sin mwet ma tu in sac elos lohngol ac elos fahk, “Lohng, el
pangnol Elijah!” 36 Sie selos kasrusr ac eis sie insroal, twenya ke wain
mwen, ac sang nu ke soko sak, na el kolak nu sin Jesus tuh elan nim
kac, ac fahk, “Kolyawin, kut in liye lah Elijah el ac tuku sruhkilya liki
sakseng soko uh!”

37 Ac Jesus el wola ke sie pusra lulap, na el misa.

38 Na lisrlisr se lisringyen Acn Mutal Na Mutal in Tempul ah mihsalik
ip luola, lucngi nwe ten. 39 Ke mwet kol se lun un mwet mweun, su tu
sisken sakseng uh, el liye luman misa lun Jesus, el fahk, “Pwayena lah
mwet se inge el Wen nutin God!”

40 Ac oasr kutu mutan su tu loes kutu ac liye ma orek inge. Tolu
selos pa Mary Magdalene, ac Mary nina kial James su srik ac Joseph,

oayapa Salome. 41 Elos tuh fahsr tukun Jesus ac kasrel ke el muta
Galilee. Mutan puspis su welul tuku nu Jerusalem, elos wi pac tu we.

Pukpuki Lun Jesus
(Matthew 27:57-61; Luke 23:50-56; John 19:38—42)

42 Ke ekela in len in Akola, su len se meet liki Sabbath, 43 Joseph
mwet Arimathea, sie sin Un Mwet Pwapa Fulat su mwet uh akfulatye,
su oayapa wi tupan tuku lun Tokosrai lun God, el pulaik ac utyak nu
ye mutal Pilate ac siyuk ke monin Jesus. 44 Ac Pilate el lut ke el lohng
lah Jesus el misa tari; ac el solama mwet kol se lun un mwet mweun
ac siyuk lah pwaye Jesus el misa tari. 45 Ac ke el etu sin mwet kol sac
lah el misa, na el sang ku nu sel Joseph elan us mano sac. 46 Na Joseph
el molela sie nuknuk linen, ac ke el sruhkya monin Jesus, el pwelah
ke nuknuk linen sac, ac filiya in sie kulyuk ma tufahlla in eot uh; na
el epusang sie eot lulap nu ke mutun kulyuk sac. 47 Mary Magdalene
ac Mary nina kial Joseph, eltal tuni ma inge ac liye na acn eltal filiya

mano sac we.
16
Sifil Moulyak Lun Jesus
(Matthew 28:1-10; Luke 24:1-12; John 20:1-10)

1 Ke safla len Sabbath, Mary Magdalene, Mary nina kial James, ac
Salome eltal molela kutu mwe keng eltal in us som ac mosrwela monin
Jesus. 2 Ac toang na ke len se meet in wik elos som nu ke kulyuk sac, ke
faht ah tufahna takak. 3 Ac eltal fahk nu sin sie sin sie, “Su ac kasrekut
epusla eot sac liki mutun kulyuk sac?” 4 Na ke eltal ngetang nu ke
kulyuk uh, eltal liye lah eot sac ipisyukla tari. (Eot sac arulana yohk.)
5 OQuinge eltal ilyak nu in kulyuk sac, ac liye sie mukul fusr muta layen
layot. El nukum nuknuk fasrfasr, ac eltal arulana lut ac sangeng.

6 Ac el fahk nu seltal, “Nik komtal sangeng. Nga etu lah komtal sokol
Jesus mwet Nazareth, su anwuki fin sakseng. El wangin inge — el
moulyak liki misa! Liye, pa inge acn elos fililya we ah. 7 Som ac fahkak
nu sin mwet tumal lutlut ac Peter, lah el ac som meet liki kowos nu
Galilee. Kowos ac fah liyal we, oana ke el tuh fahk nu suwos.”

8 Ouinge eltal illa ac kaingla liki kulyuk sac, ac eltal arulana rarla
ke sangeng. Wangin ma eltal fahk nu sin kutena mwet ke sripen eltal
sangengla.

KAS IN AKSAFYE BUK SE INGE IN PACL EMEET

Jesus El Sikyang Nu Sel Mary Magdalene
(Matthew 28:9-10; John 20:11-18)

9 [Tukun Jesus el sifil moulyak liki misa, ke toang na ke len se meet
in wik, el sikyang nu sel Mary Magdalene, su Jesus el tuh sisla demon
itkosr lukel. 10 Mary el som ac fahkak nu sin mwet ma welul Jesus
meet, ke elos srakna tung ac asor. 11 Ke elos lohng ke el fahk mu Jesus
el moulyak ac sikyak nu sel, elos tia lulalfongi ma el fahk.

Jesus El Sikyang Nu Sin Luo Mwet Tumal Lutlut
(Luke 24:13-35)
12 Tukun ma inge, Jesus el sikyang nu sin luo pac selos, in sie pacna
Iumah, ke eltal fahsr inkanek laltal nu likin siti uh. 13 Eltal folokla ac
fahkak nu sin mwet lula, a elos tia pac lulalfongeltal.

Jesus El Sikyang Nu Sin Mwet Singoul Sie
(Matthew 28:16-20; Luke 24:36—49; John 20:19-23; Orekma 1:6-8)

14 Oetok, na Jesus el sikyang nu sin mwet tumal lutlut singoul sie
ke elos mongo. El kaelos ke selulalfongi lalos, ac ke upaiyen insialos
in lulalfongelos su liyal tari tukun el moulyak. 15 Ac el fahk nu selos,
“Kowos som nu fin faclu nufon, ac fahkak Pweng Wo nu sin mwet uh
nukewa. 16 Kutena mwet su lulalfongi ac baptaisla fah moul; a elos
su tia lulalfongi fah lisyukla. 17 Mwet lulalfongi uh ac fah itukyang ku
nu selos in oru mwe akul inge: elos fah sisla demon uh inek; elos fah
kaskas ke kain in kas sasu; 18 elos fin srukak wet pwasin ku nim ke
kutena mwe nim ma ac ku in sang misa nu selos, ma inge ac fah tia ku
in akkolukyalos; ac elos ac fah filiya paolos nu fin mwet mas ac elos
ac kwela.”

Jesus El Utukyak Nu Inkusrao
(Luke 24:50-53; Orekma 1:9-11)

19 Tukun Leum Jesus el kaskas nu selos, utukyak el nu inkusrao ac
muta lapo layot sin God. 20 Na mwet tumal lutlut elos som ac luti yen
nukewa. Leum Jesus el welulos ke orekma elos oru, ac el akpwayeye
luti lalos ke mwe akul ma elos oru.]

[[SIE PAC KAS IN AKSAFYE BUK SE INGE IN
PACL EMEET
[9] Mutan ah som ac fahk nu sel Peter ac elos su oelul, ma nukewa
ma fwackyang nu seltal. [10] Tukun ma inge, Jesus el sifacna supwalik
mwet tumal lutlut in fahkak kas mutal, kas in loango ke moul ma
pahtpat nu fin faclu nufon.]]

Pweng Wo Ke Jesus Christ Ma Simla Sel
LUKE

Tukakinyen Book In LUKE

Book se inge, Pweng Wo Ke Jesus Christ Ma Simla Sel Luke, akkalemye
lah Jesus el Mwet Lango nu sin mwet Israel oana ke orekla wulela kac,
oayapa lah el Mwet Lango nu sin mwet nukewa. Simla in Luke lah
Jesus el tuh pangonyuk sin Ngun lun Leum God in “fahkak pweng wo
nu sin mwet sukasrup,” ouinge book se inge fahkak yohk ke kasru lun
Jesus nu sin mwet su muta in kutena kain in enenu. Mwe engan uh
srumunyuk yohk in book se inge — yokiya uh oasr ke mutaweyen book
uh su fahk ke isusla lun Jesus, sifilpa ke saflaiya uh ke Jesus el sowak

nu inkusrao.
Sramsram ke yokyokelik ac fahsrelik lun moul in lulalfongi lun mwet

uh ke Christ, ma sikyak tukun Jesus el sowak nu lucng, simla pacna
sin mwet se ma simusla book se inge uh, pa kalem ke book in Orekma.
Oasr kutu sramsram akkalemyeyuk in book se inge mukena — oana
ke on lun lipufan, ac som lun mwet shepherd nu yen Jesus el isusla
we, oayapa ke pacl se ma Jesus el tulik na som nu in Tempul, wi pac
pupulyuk ke mwet Samaria sac, ac wen se ma tuhlac ah. (Liye ip akluo
ac akonkosr ke Takla lun Koanon Book se inge.) In book se inge yohk
na ma fwackyak ke pre, ke Ngun Mutal, ke ip kunen mutan nu sin
Jesus ke el oru orekma lal, ac ke nunak munas lun God ke ma koluk.

Takla Lun Koanon Book Se Inge
Tukakinyen book uh 1:1-4
Isusla ac matuak lal John Baptais ac Jesus 1:5—2:52
Fahkak lal John Baptais 3:1-20
Baptais ac srifeyuk lun Jesus 3:21—4:13
Luti lun Jesus in acn Galilee 4:14—9:50
Som Galilee lac nu Jerusalem 9:51—19:27
Wik safla in Jerusalem ac acn apkuran nu we 19:28—23:56
Sifil moulyak lun Leum, sikyak lal nu sin mwet, ac sowak lal nu
lucng 24:1-53

Tukakinyen Book Uh
1 Nu sum, Theophilus, su fal in akfulatyeyuk:
Pus mwet ma arulana oaru in orani ac simusla ma su sikyak

inmasrlosr. 2Elos simusla ma su fwackme nu sesr sin mwet ma sifacna
liye ma inge ac sulkakinelik ke tufahna mutawauk me. 3 Ke ma inge,

leum fulat luk, ke sripen nga liksreni na lohang in lutlut ke ma inge ke
mutawauk me, nga sifacna nunku mu ac wona ngan takunla nu sum
ma sikyak uh. 4 Nga oru ma inge kom in mau etu na pwaye ke ma
nukewa ma lutiyuk kom kac.

Fwackyak Isusla Lal John Baptais
51In pacl se ma Herod el tuh tokosra in acn Judea, tuh oasr mwet tol
se pangpang Zechariah, su ma in u lal Abijah, mwet tol. Mutan kial
ah pa Elizabeth, su ma in fwilin tulik natul Aaron, mwet tol. 6 Eltal
kewa moulkin moul na suwohs ye mutun God, ac arulana oaru in akos

ma sap ac oakwuk nukewa lun Leum God. 7 Wangin tulik natultal,
mweyen Elizabeth el tia ku in orek tulik, ac el ac Zechariah tukenina
matuoh.

8 Sie len ah Zechariah el oru orekma in tol lal ke sun pacl lun u lal in
kulansap in Tempul. 9 In oana oakwuk nu sin mwet tol uh, srisrngiyuki
ke fa mu ac ma kunal in akosak mwe keng fin loang uh. Ouinge el
utyak nu in Tempul lun Leum God, 19 ac mwet puspis elos pre likinum
uh ke ao in kisa mwe keng uh. 11 Sie lipufan lun Leum God sikyang
nu sel, ac tu layen layot ke loang uh, yen mwe keng uh akokyak we.
12 Ke Zechariah el liyalak el arulana lut ac sangengla. 13 Na lipufan
sac fahk nu sel, “Zechariah, nimet sangeng. God El lohng pre lom.
Elizabeth, mutan kiom, el ac fah oswela sie wen nutum. Kom ac fah
sang inel John. 14 Kom ac fah arulana engan, ac mwet puspis ac fah
wi pac engan ke el ac isusla. 15 El ac fah sie mwet saok ye mutun
Leum God. El ac fah tia nim wain, ku kutena mwe nim ku. El ac fah
sesseslana ke Ngun Mutal, mutawauk ke el isusla me, 16 ac el ac fah
forokla mwet puspis sin mwet Israel nu sin Leum God lalos. 17 El ac
fah fahsr meet liki Leum God, ke ngunin ku lal Elijah, mwet palu. El
ac fah akwoyela inmasrlon papa ac tulik uh; el ac fah oru tuh mwet
seakos in sifil nunak oana mwet suwoswos; el ac fah oru tuh mwet lun
Leum God in akola nu sel.”

18 Na Zechariah el fahk nu sin lipufan sac, “Nga ac etu fuka lah ac
ouingan? Nga matuoh, ac mutan kiuk uh matuoh pac.”

19 Na lipufan sac fahk, “Nga pa Gabriel. Nga tu ye mutun God, su
supweyume in tuh kaskas nu sum, ac fahkot pweng wo se inge nu
sum. 20 Tusruktu kom tia lulalfongi kas luk, su ac fah akpwayeiyuk in
pacl fal. Ke sripen selulalfongi lom, kom ac fah tia ku in sramsram.
Kom ac mutana tia kaskas nwe ke na akpwayeiyuk ma nga fahk nu
sum inge.”

21In pacl se inge, mwet uh mutana soanel Zechariah, ac suk lah efu
ku el utyak arulana pahtlac in Tempul. 22 Ke el oatula, el tia ku in
kaskas nu selos, ouinge elos akilen mu el liye sie aruruma in Tempul.
Ke el tia ku in kaskas nu selos, el orekmakin na paol ac srisrsrisr nu
selos.

23 Ke safla pacl in kulansap lal Zechariah in Tempul uh, el folokla
nu lohm sel ah. 24 Tia paht toko, Elizabeth, mutan kial, el pitutuyak ac
tiana illa liki lohm sel ke malem limekosr. 25 Ac el fahk, “Inge nga etu
tuh Leum God El kasreyu. El eisla mwekin luk likiyu ye mutun mwet
uh.”

Fwackyak Isusla Lun Jesus

26 Ke Elizabeth el pitutu malem onkosr, God El supwalla lipufan
Gabriel nu in siti srisrik se in acn Galilee pangpang Nazareth. 27 Oasr
sap soko el us nu sin sie mutan fusr virgin, su ako in payuk nu sin
mukul se pangpang Joseph, su ma in fwilin tulik natul Tokosra David.
Inen mutan fusr sac pa Mary. 28 Lipufan sac tuku nu yorol ac fahk,
“Paing kom! Leum God El wi kom, ac El arulana akinsewowoye kom!”

29 Mary el arulana fohsak ke kas lun lipufan sac, ac el suk na lah mea
kalmen ma el fahk uh. 30 Na lipufan sac fahk nu sel, “Mary, nikmet
sangeng, tuh kom ohi yurin God. 31 Kom ac fah pitutuyak ac oswela
sie wen, ac kom fah sang inel Jesus. 32 El ac fah arulana fulat — ac fah



LUKE 1:33 91 LUKE 1:58

pangpang el Wen nutin God Fulatlana. Leum God El ac fah oru tuh
elan sie tokosra oana David, papa matu tumal, 33 ac el ac fah leum fin
fwilin tulik natul Jacob nwe tok. Tokosrai lal ac fah wangin saflaiya!”

34 Na Mary el fahk nu sin lipufan sac, “Ma inge ac sikyak fuka, ke
nga soenna etu mwet?”

35 Ac lipufan sac topuk ac fahk, “Ngun Mutal ac fah tuku nu fom, ac
ku lun God ac fah oan fom. Ke sripa se inge, wen mutal se inge ac fah
pangpang Wen nutin God. 36 Esamul Elizabeth, sie nina in sou lom an.
Tuh fwack mu el tia ku in isus, a inge el pitutu malem onkosr lac, el
finne arulana matuoh. 37 Mweyen wangin ma God El kofla in oru.”

38 Na Mary el fahk, “Nga mwet kulansap lun Leum God. Lela ma
inge in orek nu sik oana ke kom fahk.” Na lipufan sac som lukel.

Mary El Som Nu Yorol Elizabeth

39 Tiana paht tukun ma inge, Mary el akola ac sulaklak na som nu
in sie siti srisrik inmasrlon eol in acn Judea. 40 El utyak nu in lohm sel
Zechariah ac paingul Elizabeth. 41 Ke pacl se Elizabeth el lohng kusen
paing lal Mary, tulik se insial ah mokuikuli, ac Elizabeth el sesseslana ke
Ngun Mutal, 42 ac fahk nu sel Mary ke pusra lulap, “Kom pa insewowo
emeet sin mutan nukewa uh, ac insewowo tulik se su kom ac oswela
an! 43 Efu ku ouiya na yohk se inge in sikyak nu sik, tuh nina kien Leum
luk in tuku nu yuruk? 44 Ke pacl se na nga lohngak ke kom paingyu
ah, tulik se insiuk inge srosro ke engan. 45 Fuka lupan insewowo lom
ke kom lulalfongi lah kas lun Leum God nu sum ac fah akpwayeyuk!”

On In Kaksak Lal Mary
46 Mary el fahk,
“Insiuk kaksakin Leum God,;
47 Ngunik engan ke sripen God, Mwet Lango luk,
48 Tuh El esamyu, mutan kulansap pusisel lal!
Ingela mwet in fwil nukewa ac fah pangonyu insewowo,
49 Ke sripen orekma yohk su God Kulana El oru nu sik.
Inel mutallana;

50 1iki fwil nu ke fwil
El akkalemye pakoten lal nu selos su sunakunul.

51 El asroela po kulana lal,
Ac kunauselik pwapa lun mwet inse fulat.
52 E] akpusiselye tokosra kulana liki tron lalos,
Ac El akfulatye mwet pusisel.
53 El akkihpye mwet masrinsral ke ma wo,
Ac supwalik mwet kasrup uh pisinpo.
54 El sruokyana wulela lal nu sin mwet matu lasr,
Ac tuku in kasru Israel, mwet kulansap lal.
55 Fl esam in akkalemye pakoten lal nu sel Abraham

Ac fwilin tulik nukewa natul nwe tok!”
56 Mary el muta yorol Elizabeth malem tolu, na el folokla nu yen sel.

Isusla Lal John Baptais
57 Sun pacl lal Elizabeth in isusla, ac el oswela sie wen. 58 Mwet tulan
lal ac sou lal lohngak lah Leum God El arulana akinsewowoyal, ac elos
welul engan.

59 Ke tulik sac el sun len oalkosr matwal, elos tuku in tuh kosreyukla
el, ac elos akoo in sang inel Zechariah, in folokin inen papa tumal ah.
60 Tusruktu nina kial ah fahk mu, “Mo! Inel pa John.”

61 Ac elos fahk nu sel, “Wangin sou lom ma us ine sacn!” 62 Na elos

kaskas srisrsrisr nu sin papa tumal ac siyuk sel lah ac su inen tulik
sac.

63 Zechariah el siyuk sie ma elan sim kac, ac el simusla mu, “Inel pa
John.” Elos nukewa arulana lut. 64 In pacl sacna Zechariah el sifilpa ku
in kaskas, ac el mutawauk in kaksakin God. 65 Mwet tulan lalos nukewa
arulana sangeng, ac pungen ma inge fahsrelik nu infulan eol nukewa
in acn Judea. % Mwet nukewa su lohng ke ma inge elos nunku kac
ac siyuk, “Tulik se inge fin kapak el ac mau mwet fuka se?” Mweyen
kalem na lah ku lun God oan facl.

Fahkak Lal Zechariah
67 Zechariah, papa tumal John, el sessesla ke Ngun Mutal, ac el fahkak

kas inge sin God me:

68 “Lela kut in kaksakin Leum God lun Israel!
El tuku tari in kasru mwet lal ac aksukosokyalosla.

69 El ase nu sesr sie Mwet Lango kulana,
Sie sin fwilin tulik natul David, mwet kulansap lal.
70 E1 nuna wulela sin mwet palu mutal lal oemeet mu
71 E] ac molikutla liki mwet lokoalok lasr,
Liki ku lalos nukewa su kwase kut.
72 F] tuh fahk mu El ac akkalemye pakoten lal nu sin mwet matu lasr
somla,
Ac esam pac wulela mutal lal.
73 Ke sie wulela oa su El orala nu sel Abraham, papa matu tumasr,
El wuleang in
74 Tulekutla liki inpoun mwet lokoalok lasr,
Tuh kut in kulansupwal ac tia sangeng,
75 Ac tuh kut in mutal ac suwoswos ye mutal
Ke lusenna moul lasr.

76 “Wen nutik, ac fah pangpang kom mwet palu lun God Fulatlana.

Kom ac fah fahsr meet liki Leum
In akoela inkanek lal,

77 In fahkak nu sin mwet lal lah elos ac fah moliyukla
Mweyen El ac nunak munas nu selos ke ma koluk lalos.
78 God lasr El pakoten ac mongfisrasr.
El ac fah oru tuh kalmen molela lal in takak ac srekuti,
79 Ac in tololosyak nukewa su muta in lohsr ac ngunin misa,
In kol niasr nu ke inkanek lun misla.”
80 Tulik sac kapak ac kui in manol ac in ngunal. El muta yen mwesis
nwe ke pacl se el sikyang nu sin mwet Israel.

2

Isusla Lun Jesus
(Matthew 1:18-25)
1In pacl sac Tokosra Fulat Augustus el sapkin sie oaoa lulap in orek
in acn nukewa ma oan ye nununku lun acn Rome. 2 Quirinius pa



LUKE 2:3 93 LUKE 2:25

governor lun acn Syria ke oaoa se emeet inge srola. 3 Ouinge mwet
nukewa elos som, kais sie nu in acn sel sifacna, in simla inel we.

4Joseph el som liki siti srisrik Nazareth in acn Galilee nu in siti srisrik
Bethlehem in acn Judea, acn ma Tokosra David el isusla we. Joseph
el tuh som nu we mweyen el ma in sruf lal David. 5 Ke sripen el
akoo in payukyak sel Mary, oru eltal tukeni som in tuh simla inelos.
Mary el pitutu, 6 ac ke eltal muta Bethlehem, sun pacl in isus lal. 7 El
oswela wounse mukul natul, nokmulla ke ipin nuknuk, ac fililya in
nien mongo lun kosro — mweyen wangin acn elos in muta we ke lohm
in mongla lun mwet fahsr.

Mwet Shepherd ac Lipufan uh

8 Oasr kutu mwet shepherd in acn sac, su muta inima uh ke fong sac
in karingin un sheep natulos. 9 Sie lipufan lun Leum sikyang nu selos,
ac wolana lun Leum kalmelik ac tololosyak. Elos arulana sangengla
kac. 10 Tuh lipufan sac fahk nu selos, “Nimet sangeng! Nga us pweng
Wwo nu suwos, su ac fah arulana akenganye mwet nukewa. 11 Tuh isusla
nu suwos misenge in siti sel David, sie Mwet Lango, su Leum Christ!
12 Pa inge mwe akpwaye nu suwos uh: kowos ac fah konauk tulik fusr
se pipla ke ipin nuknuk, ac oan in nien mongo lun kosro.”

13 In kitin pacl ah na, oasr sie u lulap ke lipufan inkusrao sikyang wi
lipufan sac; elos on ac kaksakin God:
14 “Wolana nu sin God in fulatlana,

Ac misla fin faclu nu sin mwet su El insewowo kaclos!”
15 Ke lipufan uh som lukelos nu inkusrao, mwet shepherd elos fahk

nu sin sie sin sie, “Kut som nu Bethlehem ac liye ma se sikyak inge, su

God El fahkak nu sesr kac.” i )
16 Quinge elos sulaklak som ac konalak Mary ac Joseph, ac liye tulik

fusr sac oan in nien mongo lun kosro. 17 Ke mwet shepherd uh liyal,
elos srumun kas ma lipufan sac fahk nu selos ke tulik sac. 18 Mwet
nukewa ma lohng ah elos arulana fwefela ke kas lun mwet shepherd
ah. 19 A Mary el esam ma inge nukewa, ac el arulana nunku yohk
kac. 20 Mwet shepherd elos folokla, ac yuk on in kaksakin God ke ma
nukewa elos lohng ac liye. Ma nukewa sikyak oana ke lipufan sac fahk
nu selos ah.

Itukyang Inen Jesus
21 Tukun len oalkosr, ke sun pacl fal nu sin tulik sac in kosreyukla,
itukyang inel Jesus — ine se ma lipufan sac tuh sang nu sel meet liki
tulik sac srimetak insien nina kial ah.

Kisayang Jesus In Tempul

22 Sun pacl fal in oru alu in aknasnas, oana ma simla in Ma Sap lal
Moses. Ke ma inge Joseph ac Mary eltal usla tulik sac nu Jerusalem
in eisalang nu sin Leum God, 23 oana ke simla in Ma Sap lun Leum
God, fahk mu: “Wounse mukul nukewa enenu in kisakinyukyang nu
sin Leum God.”™ 24 Eltal oayapa som in tuh kisakin luo wuleoa ku luo
wule fusr, oana ke oakwuk lun Ma Sap lun Leum God.

25 In pacl sac oasr mukul se muta in Jerusalem pangpang Simeon. El
sie mwet suwoswos su arulana akfulatye God in moul lal, ac el soano

®
2:23 Wounse mukul nukewa ... Leum God: ma sap se inge ma nu ke tulik ac oayapa kosro
nutin mwet se. 2:23 Exo 13:2,12



LUKE 2:26 94 LUKE 2:50

moliyukla lun Israel. Ngun Mutal welul, 26 ac akkalemyeang nu sel mu
el ac fah tiana misa nwe ke na el liye Messiah, su Leum God El wulela
kac. 27 Ngun Mutal el kololla Simeon nu in Tempul. Ke papa ac nina
kien tulik Jesus usalak nu in Tempul in oru oana ma oakwuk lun Ma
Sap, 28 Simeon el eis tulik sac, kafsalak inpaol, ac kaksakin God ac fahk:

29 “Leum God, wulela lom akpwayeyuk.

Inge kom ku in fuhlela mwet kulansap lom in som in misla.
30 Ke mutuk sifacna nga liye tari molela lom,

31 Su kom akoela ye mutun mwet in mutanfacl nukewa:
32 Sie kalem in fahkak ma lungse lom nu sin mwet pegan,

Ac in ase wolana lom nu sin mwet lom, mwet Israel.”

33 Papa ac nina kien tulik sac arulana lut ke ma Simeon el fahk kacl.
34 Simeon el akinsewowoyaltal ac fahk nu sel Mary, nina kial, “Tulik
se inge solla sin God nu ke musalla ac musaiyukyak lun mwet puspis
in Israel. El ac fah sie akul sin God me, su mwet puspis ac fah kaskas
lainul, 35 ac ma inge ac fah fahkak nunak lukma su oan in elos. Ac kom
ac fah arulana asor, oana ke sie cutlass kosroh fakisya in ngunum.”

36 In pacl sac tuh oasr pac mutan palu se, inel pa Anna, acn natul
Phanuel sin sruf lal Asher. El arulana matuoh. El tuh payuk ke
el mutan fusr ac muta yurin mukul tumal ah yac itkosr, 37 na el
katinmasla, ac mukena muta nwe ke el sun yac oalngoul akosr. El
tiana illa liki Tempul, a el mutana we in alu, lalo ac pre ke len ac fong.
38 In pacl sacna el kalukyang nu yoroltal ac sang kulo nu sin God, na
el kaskas ke tulik sac nu sin mwet nukewa su tupan molela lun God
nu sin Jerusalem.

Folokla Nu Nazareth
39 Ke Joseph ac Mary eltal akfalyela ma nukewa ma oakwuki ke Ma
Sap lun Leum God, na eltal folokla nu Galilee, nu in acn seltal Nazareth.
40 Tulik sac kapak ac kui ac el sesseslana ke lalmwetmet, ac lungkulang
lun God oan facl.

Tulik Jesus In Tempul

41In yac nukewa, papa ac nina kial Jesus eltal ac som nu Jerusalem in
wi Kufwen Alukela. 42 Ke Jesus el sun yac singoul luo matwal, eltal som
pac nu ke kufwa uh oapana pacl nukewa. 43 Ke safla kufwa uh, eltal
mutawauk in folok nu yen seltal, tusruk Jesus el mutana Jerusalem tia
welultal. Papa ac nina kial tiana etu lah ouinge. 44 Eltal nunku mu
el oasr na inmasrlon un mwet uh, oru eltal fahsr len fon se, na eltal

fah mutawauk in sokol inmasrlon sou ac mwet kawuk lalos. 45 Eltal
tiana konalak, na eltal sifil folokla nwe Jerusalem in sokol. 46 Ke

len se aktolu, eltal konalak in Tempul uh. El muta inmasrlon mwet
Iuti in lohngolos ac kusen siyuk selos. 47 Mwet nukewa su lohngol
elos arulana fwefela ke top lalmwetmet lal. 48 Papa ac nina kial eltal
arulana lut ke eltal liyalak, ac nina kial el fahk nu sel, “Wen, efu kom
ku oru ouinge nu sesr? Nga ac papa tomom ah arulana fosrngala ke
sukyom.”

49 Ac el topuk ac fahk, “Efu ku komtal sukyu? Ya komtal tia etu tuh
fal nga in muta in lohm sin Papa tumuk?” 50 Tusruktu eltal tiana kalem
ke top lal ah.

51 Na Jesus el welultal folokla nu Nazareth, yen ma el aksoltal we.
Nina kial el esam ma inge nukewa ac filiya in oanna in nunak lal. 52 Ac
Jesus el kapkapak in lalmwetmet ac in lumahl, ac el arulana ohi yurin
God ac yurin mwet uh.

3
Luti Lal John Baptais
(Matthew 3:1-12; Mark 1:1-8; John 1:19-25)
1Ke yac aksingoul limekosr in we lal Tokosra Fulat Tiberius, Pontius

Pilate pa governor in acn Judea, Herod pa leumi acn Galilee, ac Philip,
tamulel lal Herod, pa leumi acn Iturea ac Trachonitis; Lysanias el leumi
acn Abilene; 2ac Annas ac Caiaphas eltal mwet Tol Fulat. In pacl se inge
pa kas lun God tuku nu sel John, wen natul Zechariah, ke el muta yen
mwesis. 3 Ouinge John el fufahsryesr in acn nukewa su oan apkuran
nu ke Infacl Jordan, ac oru luti lal we, ac fahk, “Kowos auliyak ac
baptaisla, na God El fah eela ma koluk lowos.” 4 Oana ma simla in
book lal Isaiah mwet palu:
“Sie pusra wowoyak yen mwesis ac fahk,

‘Kowos akoo inkanek lun Leum,

Ac aksuwosye Elan fahsr kac!
5 Infahlfal nukewa ac fah nwekyukla,

Ac eol ac tohktok nukewa ac fah akfwelyeyuk.
Inkanek kururu ac fah aksuwosyeyuk,

Ac innek siruprup fah akfwelyeyuk.
6 Mwet nukewa fin faclu ac fah liye molela sin God me!’ ”

7 Un mwet puspis som nu yorol John in tuh baptaisla sel. El fahk

nu selos, “Kowos wet pwasin! Su fahk mu kowos ac ku in kaingkunla
mwe keok ma God El akola in supwama uh? 8 Oru ma ac akpwayei

lah kowos forla liki ma koluk lowos an. Ac nimet sifacna nunku mu
Abraham el papa tomowos. Nga fahk nu suwos lah God El ku na in eis

eot inge ac ekulla nu ke tulik natul Abraham! 9 Tuhla uh akola tari in
pakiya sak uh nwe ke oka uh. Sak nukewa ma tia oswe fahko wo uh
ac fah pakpuki ac sisila nu in e uh.”

10 Na mwet uh siyuk sel, “Na mea kut ac oru?”

11 El topuk ac fahk, “Kutena mwet su oasr nuknuk luo lal, lela elan
sang sie lun el su wangin la, ac kutena mwet su oasr mwe mongo yorol,
lela elan sang kutu nun mwet ma wangin ma nac.”

12 Kutu mwet eisani tax elos tuku in wi baptaisla, ac elos siyuk sel,
“Mwet Luti, ac kut — mea kut in oru?”

13 El fahk nu selos, “Nimet eis tax yohk liki lupa ma oakwuki ke ma
sap an.”

14 Ac kutu mwet mweun elos oayapa siyuk sel, “Ac kut — mea kut ac
oru?”

El fahk nu selos, “Nimet eisla mani sin kutena mwet ke funmwet,
ku orek loh kikiap lain mwet. Kowos in falkinna molin orekma lowos

»

15 Mutawauk in yokelik finsrak lun mwet uh kacl John lah acnu el pa
Messiah. 16 Quinge John el fahk nu selos nukewa, “Nga baptaisi kowos
ke kof, tusruktu oasr sie su ac fah tuku, su arulana fulat ac ku likiyu.
Nga kupansuwol in tulala ah losyen fahluk lal ah. El ac fah baptaisi

3:4 3:4-6; Isa 40:3-5

kowos ke Ngun Mutal ac e. 17 Fork in sraclik lal oasr inpaol, ac el akola

in sraclik fiten wheat liki kulun wheat. El ac fah orani wheat lal nu in
nien filma lal. Tusruktu kulun wheat uh ac fah isisyak in sie e su ac

fah tiana kunla.”
18 In lumah puspis John el fahkak Pweng Wo nu sin mwet uh, ac

kwafe nu selos in ekulla ouiyen moul lalos. 19 Tusruktu John el kael
Herod, su leumi Galilee, mweyen el payukyak sel Herodias, mutan se
kien tamulel lal, ac oru pac kain koluk puspis saya. 20 Na Herod el
eisalang John nu in presin, su koluk liki na ouiya ma el oru meet ah.

Jesus El Baptaisla
(Matthew 3:13-17; Mark 1:9-11)

21 Tukun mwet nukewa baptaisla tari, Jesus el oayapa baptaisla. Ke
pacl se el pre ah, kusrao ikakla, 22 ac Ngun Mutal tuhwi nu facl oana
luman sie wuleoa. Ac sie pusra tuku inkusrao me ac fahk, “Kom Wen
kulo nutik. Nga arulana insewowo sum.”

Fwilin Sou Lun Jesus
(Matthew 1:1-17)

23Ke pacl se Jesus el mutawauk in oru orekma lal sahp el yac tolngoul
matwal. Mwet uh pangon mu el wen natul Joseph, su ma natul Heli,
24 wen natul Matthat, wen natul Levi, wen natul Melchi, wen natul
Jannai, wen natul Joseph, 25 wen natul Mattathias, wen natul Amos,
wen natul Nahum, wen natul Esli, wen natul Naggai, 26 wen natul
Maath, wen natul Mattathias, wen natul Semein, wen natul Josech,
wen natul Joda, 27 wen natul Joanan, wen natul Rhesa, wen natul
Zerubbabel, wen natul Shealtiel, wen natul Neri, 28 wen natul Melchi,
wen natul Addi, wen natul Cosam, wen natul Elmadam, wen natul Er,
29 wen natul Joshua, wen natul Eliezer, wen natul Jorim, wen natul
Matthat, wen natul Levi, 30 wen natul Simeon, wen natul Judah, wen
natul Joseph, wen natul Jonam, wen natul Eliakim, 31 wen natul Melea,
wen natul Menna, wen natul Mattatha, wen natul Nathan, wen natul
David, 32 wen natul Jesse, wen natul Obed, wen natul Boaz, wen natul
Salmon, wen natul Nahshon, 33 wen natul Amminadab, wen natul
Admin, wen natul Arni, wen natul Hezron, wen natul Perez, wen natul
Judah, 34 wen natul Jacob, wen natul Isaac, wen natul Abraham, wen
natul Terah, wen natul Nahor, 35 wen natul Serug, wen natul Reu, wen
natul Peleg, wen natul Eber, wen natul Shelah, 36 wen natul Cainan,
wen natul Arphaxad, wen natul Shem, wen natul Noah, wen natul
Lamech, 37 wen natul Methuselah, wen natul Enoch, wen natul Jared,
wen natul Mahalaleel, wen natul Kenan, 38 wen natul Enosh, wen natul
Seth, wen natul Adam, wen nutin God.

4

Srifeyuk Jesus
(Matthew 4:1-11; Mark 1:12-13)
1 Ke Jesus el foloko liki Infacl Jordan el sesseslana ke Ngun Mutal.
Ngun el kololla nu yen mwesis, 2 ac Devil el srifel we ke lusen len
angngaul. Jesus el tiana mongo ke lusen pacl sac nufon, pwanang el

masrinsralla. _ ) )
3 Devil el fahk nu sel, “Kom fin Wen nutin God, sap eot se inge in
ekla bread.”

4 A Jesus el fahk, “Ma Simusla fahk mu mwet uh tia ku in moul ke
bread” mukena.”

5 Na Devil el pwanulak nu sie acn fulat ac fahkak tokosrai nukewa
lun faclu nu sel in kitin pacl ah na. 6 Ac Devil el fahk nu sel, “Nga
ac fah sot nu sum ku nukewa ac mwe kasrup inge nukewa. Ma inge
nukewa ituku tari nu sik, ac nga ku in kitala nu sin kutena mwet ma
nga lungse sang nu se. 7 Kom fin alu nu sik, na ma inge nukewa fah

ma lom.”
8 Jesus el fahk, “Ma Simusla uh fahk mu, ‘Kom fah alu nu sin Leum

God lom ac kulansap nu sel mukena!””

9 Na Devil el usalla nu Jerusalem, ac fililya ke acn se ma fulat oemeet
ke Tempul, ac fahk nu sel, “Kom fin Wen nutin God, atula nwe ten.
10 Tuh Ma Simusla fahk mu, ‘God El ac fah sap nu sin lipufan lal
in liyekomyang ac karingin kom. 11 Oayapa fahk mu, ‘Elos ac fah
tapukkomyak inpaolos, tuh kom in tia tokelik niom ke eot uh.””

12 A Jesus el fahk, “Ma Simusla uh fahk, ‘Nik kom srike Leum God

lom.””
13 Tukun Devil el srife Jesus in ouiya pus, na el fahsr lukel nu ke sie

pac pacl.

Jesus El Mutawauk Orekma Lal In Galilee
(Matthew 4:12-17; Mark 1:14-15)
14 Na Jesus el folokla nu Galilee, ac ku lun Ngun Mutal oan facl.
Pweng kacl fahsrelik nu in polo acn sac nufon. 15 El luti in iwen lolngok
lalos, ac mwet nukewa kaksakunul.

Lillilyak Jesus Liki Acn Nazareth
(Matthew 13:53-58; Mark 6:1-6)

16 Na Jesus el som nu Nazareth, yen ma el matula we, ac ke len
Sabbath el som nu in iwen lolngok oana el oru pacl nukewa. El tuyak
in rit Ma Simusla, 17 ac itukyang nu sel book lal Isaiah mwet palu. El
laknelik book limlim sac ac konauk acn se ma simla kas inge, fahk mu:
18 “Ngun lun Leum God oan fuk,

Mweyen El mosrweyula in fahkak pweng wo nu sin mwet
sukasrup.
El supweyume in sulkakin lah mwet sruoh ac fah sukosokla,
Ac mwet kun ac fah sifil eis liyaten;
In aksukosokye mwet su muta in keok,
19 Ac fahkak lah pacl sac tuku tari

Ke Leum God El fah molela mwet lal.” ) )
20 Jesus el lumwani book sac ac folokonang nu sin mwet liyaung,

na el muta nu ten. Mwet nukewa in lohm uh ngetang suilya 21 ke el
fahk nu selos, “Misenge Ma Simusla se inge akpwayeiyuk ke pacl se na
kowos lohng ke nga riti ah.”

22 Flos nukewa arulana lut sel, ac fwefela ke kas na wo ma el fahk
ah. Elos fahk, “Ku tia wen se natul Joseph ah pa inge?”

23 El fahk nu selos, “Nga etu na lah kowos ac fahk soakas se inge
nu sik, ‘Mwet ono, sifacna unwekomla.” Kowos ac oayapa fahk nu sik,
‘Ma kut lohng mu kom tuh oru Capernaum, oru pac acn sesr uh.” ” 24 El
tafwelana in fahk, “Nga ac fahk ma se inge nu suwos: sie mwet palu
el tiana lungkinyuk in acn sel sifacna. 25 Nga fahk pwaye nu suwos

%
4:4 bread: kalmac pa kutena mwe mongo.

lah pus katinmas in Israel in pacl lal mwet palu Elijah, ke pacl se ma
tuh wangin af ke lusen yac tolu tafu, ac sracl lulap se tuh sikyak we
ah. 26 Ne ouinge, a Elijah el tuh tia supweyukla nu yurin sie selos in
Israel, a tuh supweyukla el nu yurin sie katinmas su muta Zarephath,
apkuran nu Sidon. 27 Ac pus pac mwet ma maskin musen lepa su muta
Israel in pacl lal mwet palu Elisha, ac tia sie selos kwela, a Naaman
mukena, sie mwet Syria.”

28 Ke mwet in iwen lolngok uh lohng ma inge, elos arulana
kasrkusrakak. 29 Elos tuyak, amakunulla Jesus nu likin siti uh, ac

usalak nu fineol soko ma siti selos uh musala fac. Elos ako in
sinukunulla fin fulu se, 30 a el fahla na inmasrlolos ac som lukelos.

Sie Mwet Su Oasr Ngun Fohkfok Yoro
(Mark 1:21-28)

31 Na Jesus el som nu Capernaum, sie siti srisrik in Galilee, yen el
luti mwet uh we ke len Sabbath. 32 Elos nukewa arulana lut ke ouiyen
luti lal, mweyen el sramsram ku, oana sie su oasr wal la. 33 Oasr sie
mwet ma wi muta in iwen lolngok uh, su oasr demon ac ngun fohkfok
in el. El liksreni wola ke sie pusra lulap ac fahk, 3¢ “Kom! Jesus mwet
Nazareth, mea kom lungse sesr an? Ya kom tuku in kunauskutla? Nga
etu lah su kom an: kom pa el su mutallana sin God me!”

353 Jesus el kai ngun sac ac fahk, “Misla, ac illa liki mukul sacn!” Ngun
fohkfok sac kipakinya mwet sac nu infohk uh ye mutalos nukewa ac
illa lukel, ac tia sifil oru kutena ma nu sel.

36 Mwet uh nukewa fwefela, ac fahk nu sin sie sin sie, “Ku kas fuka
inge? Ke ku ac wal lulap mwet se inge el sap ku nu sin ngun fohkfok
uh, ac elos illa!” 37 Na pungen Jesus fahsrelik nu in polo acn sac nufon.

Jesus El Akkeyala Mwet Puspis
(Matthew 8:14-17; Mark 1:29-34)

38 Jesus el illa liki iwen lolngok ac som nu in lohm sel Simon. Nina
kien mutan kial Simon el maskin musen fol ke mano, ac mwet uh
fahkang nu sel Jesus. 39 El som tu sisken mwe oan kial, ac sap mas sac
in som lukel. Fol sac wanginla lukel, na mutan sac tukakek ac kulansap
nu selos.

40 Tukun faht uh tili, mwet nukewa ma oasr mwet kawuk la su
maskin kain in mas puspis elos use mwet inge nu yurin Jesus. El filiya
paol fin kais sie selos ac akkeyalosla nukewa. 41 Ngun fohkfok uh wi
pac illa liki mwet puspis, ac wowoyak ac fahk, “Kom Wen nutin God!”

Jesus el kai ngun fohkfok inge ac tia lela elos in kaskas, mweyen elos
etu lah el pa Messiah.

Jesus El Luti In Acn Judea
(Mark 1:35-39)

42 Ke apkuran in lenelik, Jesus el som liki siti sac nu in sie acn wangin
mwet we. Mwet uh mutawauk in sokol, ac ke elos konalak elos srike
in ikolilya elan tia som. 43 Tuh el fahk nu selos, “Nga enenu in fahkak
pac Pweng Wo ke Tokosrai lun God uh in kutu pac acn saya, mweyen
pa inge sripa se God El supweyume kac uh.”

44 Quinge el oru luti lal in iwen lolngok in acn Judea nufon.

Jesus El Mutawauk In Pangon Mwet Tuma Lutlut Lal
(Matthew 4:18-22; Mark 1:16-20)

1Sie len ah Jesus el tu pe Lulu Gennesaret ke mwet uh aikusiyak nu
yorol in lohng kas lun God. 2 El liye oak lukwa oai pe acn ah; mwet
patur ah filiya oak uh ac oul kwa lalos uh. 3Jesus el sroang nu in soko
oak uh, ma okal Simon, ac siyuk elan sokla oak uh kutu liki pe acn uh.
Jesus el muta fin oak uh ac luti mwet uh.

4 Ke safla luti lal uh el fahk nu sel Simon, “Sifilpa kulla oak uh liki
pe acn uh nu yen loal, na kom ac mwet wi kom an sifilpa sisya kwa
lowos an nu in kof uh.”

5 Ac Simon el fahk, “Leum, kut patur fong fon se a wangin ik kut
sruokya. Tusruktu kom fin sap, nga ac sifilpa sisya kwa uh.” 6 Elos
sisya kwa lalos uh, ac sruokya ik na pukanten, oru kwa uh apkuran in
mihsalik. 7 Quinge elos pounseti mwet wialos fin oak soko ngia in tuku

ac kasrelos. Elos tuku ac tukeni nwakla oak lukwa ah nwe arulana
nwanala kewa ke ik, oru oak uh apkuranna in moti. 8 Ke Simon Peter

el liye ma sikyak inge, el putati ye mutun Jesus ac fahk, “O Leum, fahla
likiyu, tuh nga sie mwet koluk!”

9 El ac mwet welul uh arulana fwefela ke pusiyen ik ma elos sruokya
ah. 10 Oayapa James ac John, wen natul Zebedee, mwet patur wial
Simon ah, eltal wi pac fwefela. Jesus el fahk nu sel Simon, “Nimet
sangeng. Ingela kom ac fah mwet kwa mwet.”

11 Elos amakunak oak uh nu weacn ah, filiya ma nukewa, ac fahsr
tukun Jesus.

Jesus El Akkeyala Sie Mukul
(Matthew 8:1-4; Mark 1:40-45)

12 Sie pacl ah Jesus el muta in sie siti, ac oasr mukul se muta we su
arulana afla manol ke musen lepa. Ke el liyal Jesus, el faksufi ac kwafe
sel, “Leum, fin wo sum, kom ku in aknasnasyeyula!”

13 Jesus el asroela paol ac kahlilya ac fahk, “Nga lungse! Kom in
nasnasla!” In kitin pacl ah na musen lepa ah wanginla lukel. 14 Jesus
el fahk nu sel, “Nimet srumun nu sin kutena mwet, a kom in fahsr
suwosot nwe yurin mwet tol tuh elan liye kom. Na sang mwe kisa ma
Moses el sap in orek, tuh in mwe akpwayeye nu sin mwet nukewa lah
kom kwela.”

15 Tusruktu pweng ke Jesus sa na fahsrelik nu in acn nukewa, ac un
mwet puspis tuku sokol in lohng luti lal, ac in akkeyeyukla liki kain
mas puspis lalos. 16 A Jesus el wacna som lukelos nu yen wangin mwet
muta we tuh elan pre.

Jesus El Akkeyala Sie Mwet Ul
(Matthew 9:1-8; Mark 2:1-12)

17 Sie len ah ke Jesus el luti, kutu mwet Pharisee ac mwet luti Ma
Sap, su tuku liki siti srisrik nukewa in acn Galilee ac Judea ac liki acn
Jerusalem, elos wi pac muta we. Ku lun Leum God oan facl Jesus elan
akkeyala mwet mas uh. 18 Oasr mwet ekasr tuku ac us mwet ul se
fin mwe oan kial, ac elos srike in usalak nu in lohm uh nu ye mutun
Jesus. 19 Tusruktu ke sripen tingtingi lohm uh ke mwet, elos tia ku in
usalak. Ke ma inge elos fanyak nu fin lohm uh, srakla kutu afyuf fin

mangon lohm uh, ac kukunya mwet ul sac fin mwe oan kial ah nu ten,
inmasrlon mwet uh ye mutal Jesus. 20 Ke Jesus el liye lupan lulalfongi

lalos, el fahk nu sin mwet ul sac, “Ma lik, ma koluk lom nunak munas
nu sum.”
21 Mwet luti Ma Sap ac mwet Pharisee elos mutawauk in asiyuki ac

fahk, “Su mwet se inge, ku enum in kaskas lain God! God mukena ku

in nunak munas ke ma koluk!”
22 Jesus el etu ma elos nunku, ac el fahk nu selos, “Efu kowos ku

asiyuki insiowos? 23 Pia kac ma fisrasr in fahk uh, ‘Ma koluk lom
nunak munas nu sum,” ku, ‘Tuyak ac fahsr!” 24 Inge nga ac akpwayei

nu suwos lah oasr ku lun Wen nutin Mwet fin faclu in nunak munas
ke ma koluk.” Ouinge el fahk nu sin mwet ul sac, “Nga fahk nu sum

tuyak, srukak mwe oan kiom ac som nu lohm sum!”
25 In pacl sacna mwet sac tuyak ye mutalos nukewa, srukak mwe

oan kial ac som nu lohm sel ac kaksakin God. 26 Elos nukewa arulana
lut ac fwefela! Elos kaksakin God ac fahk, “Seyal usrnguk na pwaye

ma kut liye misenge!”

Jesus El Pangnol Levi
(Matthew 9:9-13; Mark 2:13-17)

27 Tukun ma inge, Jesus el oatula ac liye sie mwet eisani tax su muta
in nien orekma lal. Inel pa Levi. Ac Jesus el fahk nu sel, “Fahsr tukuk.”
28 Levi el tuyak, filiya ma nukewa ac fahsr tokol.

29 Na Levi el oru sie kufwa na yohk in lohm sel in akfulatyal Jesus,
ac pus sunun mwet eisani tax ac mwet pac saya elos wi pac kufwa sac.
30 Kutu mwet Pharisee oayapa kutu mwet wialos su luti Ma Sap elos
torkaskas nu sin mwet tumal lutlut lun Jesus ac fahk, “Efu kowos ku
mongo ac nim inmasrlon mwet eisani tax ac mwet koluk inge?”

31 Ac Jesus el topkolos ac fahk, “Mwet ku in mano tia enenu mwet
ono, a mwet mas na. 32 Nga tia tuku in suk mwet suwoswos, a mwet
koluk.”

Mwe Siyuk Ke Lalo
(Matthew 9:14-17; Mark 2:18-22)

33 Kutu mwet uh fahk nu sin Jesus, “Mwet lutlut lal John oayapa
mwet lutlut lun mwet Pharisee kwacna lalo ac pre, a mwet lutlut lom
uh elos mongo na ac nim.”

34 Ac Jesus el topuk, “Ya kowos nunku mu kowos ac ku in sap mwet
solsol nu ke kufwen marut uh in lalo, ke mwet kacto lun kufwa sacn
oasr yorolos? Tia ku! 35 Tusruktu, len se ac fah tuku ke mwet kacto
sac ac fah utukla lukelos, na pa ingan pacl se elos fah lalo.”

36 Jesus el oayapa fahk pupulyuk se inge: “Wangin mwet seya
nuknuk sasu sang pinis nuknuk mah. El fin oru ouinge, el kunausla
nuknuk sasu sac, ac ipin nuknuk sasu sac ac tia oana nuknuk mah sac.
37 Oayapa wangin mwet okoaung wain sasu nu in mwe neinyuk” mah,
mweyen wain sasu uh ac seya mwe neinyuk sac, na mwe neinyuk
sac ac mihsalik, ac wain uh ac kahkla. 38 Ac tia ouinge, a wain sasu
uh enenu in okwokyang nu in mwe neinyuk sasu! 39 Oayapa wangin
mwet lungse nim wain sasu tukun el nim tari wain matu. El ac fahk
mu, ‘Eman ma matu uh wo liki ma sasu.””

*
5:37 mwe neinyuk: Liye ‘mwe neinyuk wain’ ke Kalmen Kutu Kas.

6

Kusen Siyuk Ke Len Sabbath
(Matthew 12:1-8; Mark 2:23-28)
1Jesus el tuh fahsr in sie ima in wheat ke sie len Sabbath. Mwet
tumal lutlut elos mutawauk in kinis fokin wheat uh, ac ilya inpaolos
ac mongo kac. 2 Kutu mwet Pharisee elos siyuk, “Efu kowos ku oru ma
su Ma Sap lasr uh tia lela in orek ke len Sabbath?”
3Jesus el topkolos ac fahk, “Ya kowos soenna riti ma David el tuh oru
ke el ac mwet lal elos masrinsral? 4 El tuh utyak nu in lohm sin God,
eis bread ma kisayang nu sin God ac kang, ac sang pac nu sin mwet ma
welul in wi pac kang. A ma inge lain Ma Sap, mweyen wangin mwet
ku in kang bread inge sayen mwet tol.”
5 Ac Jesus el fahk pac nu selos, “Wen nutin Mwet el Leum lun len
Sabbath.”

Sie Mwet Su Ulla La Paol
(Matthew 12:9-14; Mark 3:1-6)

6 Ke sie pac len Sabbath uh Jesus el utyak nu in iwen lolngok ac
luti we. Oasr sie mwet muta we su lac paol layot ulla. 7 Kutu mwet
luti Ma Sap ac mwet Pharisee tuh kena suk sripa elos in tukakunulak
Jesus kac, ke ma inge elos tuni na lah Jesus el ac akkeyala mwet ke len
Sabbath. 8 Tuh Jesus el etu nunak lalos, ac el fahk nu sin mwet se ma
ul paol, “Tuyak ac fahsru nu meet uh.” Mwet sac tuyak ac som tu insac.
9 Na Jesus el fahk nu selos, “Nga siyuk suwos: mea Ma Sap lasr uh lela
nu sesr in oru ke len Sabbath? In oru ma wo, ku in oru ma koluk?
In molela moul lun sie mwet, ku in kunausla?” 10 El ngetang liyalos
nukewa su raunella, na el fahk nu sin mukul sac, “Asroela poum.” El
oru, ac paol kwela.

11 Elos arulana kasrkusrak ac mutawauk in pwapa inmasrlolos ke
ma elos ac ku in oru nu sin Jesus.

Jesus El Sulela Mwet Sap Singoul Luo
(Matthew 10:1-4; Mark 3:13-19)

12 In pacl sac Jesus el utyak nu fin eol soko in pre, ac el sisla fong
nufon se we in pre nu sin God. 13 Ke lenelik el pangon mwet tumal
lutlut nu yorol ac sulela singoul luo selos, ac pangnolos mwet sap:
14 Simon (su el sang inel Peter) ac Andrew ma lel; James ac John, Philip
ac Bartholomew, 15 Matthew ac Thomas, James wen natul Alphaeus, ac

Simon mwet Zealot." 16 Judas wen natul James, ac Judas Iscariot, su
tuh forla tukakunulak tok.

Jesus El Luti Ac Akkeyala Mas

(Matthew 4:23-25)

17Ke Jesus el oatui liki fineol uh wi mwet sap lal, el tu yen tupasrpasr
se wi sie u na lulap sin mwet lutlut lal. Oasr pac sie u lulap tukeni we
su tuku liki acn Judea nufon ac Jerusalem, oayapa liki siti lun Tyre ac
Sidon su oan sisken meoa uh. 18 Mwet inge tuku in tuh lohng luti lal,
oayapa in akkeyeyukla ke mas lalos. Elos su keok ke ngun fohkfok elos
wi pac muta we ac akkeyeyukla. 19 Mwet nukewa srike na in kahlilya,
mweyen ku na yohk tuku kacl me, ac akkeyalosla nukewa.

*
6:15 Zealot: kalmac pa mwet ngalkin acn se.

Insewowo Ac Asor
(Matthew 5:1-12)
20 Jesus el ngetang nu sin mwet lutlut lal ac fahk,
“Insewowo kowos su sukasrup,

Tuh Tokosrai lun God ma lowos!
21 “Insewowo kowos su masrinsral inge,

Tuh kowos fah kihp!
“Insewowo kowos su tung inge,

Tuh kowos fah israsr! )
22 “Insewowo kowos ke mwet uh srungakowos, srikowosla, angon

kowos, ac kunausla inewos ke sripen Wen nutin Mwet! 23 Kowos in
insewowo ke pacl ouinge uh, ac srosro ke engan, tuh yoklana ma lacne
lowos inkusrao. Tuh mwet matu lalos oru oapana inge nu sin mwet
palu su somla meet.

24 “A we nu suwos su kasrup in pacl inge,

Tuh kowos eis tari mwe insewowo lowos!
25 “We nu suwos su kihp in pacl inge,

Tuh kowos ac fah masrinsral!
“AC wWe nu sSuwos su israsr in pacl inge,

Tuh kowos ac fah asor ac tung!
26 “We nu suwos ke mwet nukewa kaskas wo keiwos, tuh mwet matu
lalos elos oru oapana inge nu sin mwet palu kikiap su somla.”

Lungse Mwet Lokoalok Lowos
(Mark 7:12)

27 “Tusruktu nga fahk nu suwos su lohng kas luk: Lungse
mwet lokoalok lowos, ac oru wo nu selos su srungakowos.
28 Akinsewowoyalos su selngawi kowos, ac pre kaclos su oru koluk
nu suwos. 29 Kutena mwet fin puokya la oalum, sang pac elan puokya
layen ngia. Mwet se fin eisla coat lom, kom sang pac nuknuk fon lom
an nu sel. 30 Sang nu selos nukewa su siyuk sum ke kutena ma, ac
mwet se fin eisla kutena ma lom, nimet siyuk elan sifil folokonot nu
sum. 31 Oru nu sin mwet ngia oapana ma kom lungse elos in oru nu

um.
32 “Kowos fin lungse mwet na ma lungse kowos uh, mwe insewowo
fuka kowos nunku mu kowos ac eis kac? Finne mwet koluk uh, elos
lungse pac mwet ma lungse elos! 33 Ac kowos fin oru wo nu sin mwet
na ma oru wo nu suwos uh, mwe insewowo fuka kowos nunku mu
kowos ac eis kac? Finne mwet koluk, elos oru pac ouingan! 34 Ac
kowos fin sang ma lowos in kasru na mwet ma kowos etu mu kowos
in sifilpa eis selos uh, ya kowos nunku mu kowos ac eis mwe insewowo
kac? Finne mwet koluk, elos sang pac kasru nu sin mwet koluk saya
uh, elos in mau ku in sifilpa eis ke lupan na maelos sang ah! 35 In tia
ouinge. A kowos in lungse mwet lokoalok lowos, ac oru wo nu selos;
sang mwe kasru ac tia soano in sifil folokinyuk nu suwos. Ac tufah
yohk ma lacne nu suwos, ac kowos ac fah tulik nutin God Fulatlana.
Tuh El kulang nu sin mwet koluk su tia etu in sang kulo. 36 Kowos in
pakoten oana ke Papa tomowos El pakoten.

Mwe Luti Ke Nununku Mwet Saya
(Matthew 7:1-5)
37 “Nimet nununku mwet saya, ac God El fah tia nununkekowos;
nimet lusla mwet saya, na God El fah tia liskowosla. Nunak munas nu

sin mwet saya, ac God El fah nunak munas nu suwos. 38 Sang mwe
kite nu sin mwet saya, ac God El fah asot nu suwos. Aok, ac fah itukot
nu suwos ke sie lupa na suwohs — ma toanyuki, usrukyuki ac sifil
tohktokak nwe ke kahkla, ac fah okwoki nu inpouwos. Srikasrak se
ma kowos orekmakin nu sin mwet saya pa srikasrak se God El ac fah

orekmakin nu suwos.” ] _ _
39 Ac Jesus el fahk nu selos pupulyuk se inge: “Sie mwet kun el tia

ku in pwen sie pac mwet kun. El fin oru, eltal na kewa ac fah putatla
nu in luf uh. 49 Wangin sie mwet lutlut fulat liki mwet luti lal; a kais
sie mwet lutlut ke el aksafyela lutlut nukewa lal, el ac fah fulat oana

mwet luti lal. _ o ' i .
41 “Efu ku kom tuni kutkut srisrik ke mutun mwet lim, ac tiana liye

polosak in motom? 42 Efu ku kom ku in fahk nu sin ma lim, ‘Ma lik,
lela nga in kunesla kutkut se luin motom an,” a kom tia kulun liye
polosak in motom sifacna? Kom mwet wosounkas! Eisla meet polosak
in motom an, na kom fah ku in liye kalem kutkut se ke mutun mwet
lim.”

Soko Sak Ac Fahko Kac

(Matthew 7:16-20; 12:33-35)

43 “Soko sak wo koflana oswe fahko koluk, oayapa soko sak koluk
koflana oswe fahko wo. 44 Sak nukewa eteyuk ke fahko ma el oswe;
mwet uh tia kunesla fig liki mu soko, ku eis grape liki kokul uh. 45 Sie
mwet wo el fahkak ma wo liki nunak wo su oan insial, ac sie mwet

koluk el fahkak ma koluk liki nunak koluk su oan insial. Tuh oalu el
kaskas ac fahk ma su inse sessesla kac.”

Luo Mwet Musa Lohm
(Matthew 7:24-27)

46 “Efu kowos ku pangonyu ‘Leum, Leum,” a tia oru ma nga fahk
kowos in oru uh? 47 Kutena mwet su tuku nu yuruk, ac lohng ac akos
ma nga fahk, nga ac fahkak nu suwos lah el oana mea. 48 El oana sie
mwet ma musai lohm sel. El pukanak acn uh nwe ke el sun eot ku
uh, ac el oakiya pwelung lal fac. Sronot uh ac fah tuku fungulya lohm
uh, tuh koflana ikruiya, mweyen ku oakwuk lal. 49 A kutena mwet su
lohng kas luk ac tia akos, el oana sie mwet ma musai lohm sel fin fohk
ac wangin pwelung kac. Ke pacl se sronot uh fungulya lohm uh, kitin
pacl ah na ikori, ac arulana musalla!”

7

Jesus El Akkeyala Mwet Kulansap Se Lun Sie Leum Lun Acn Rome
(Matthew 8:5-13)

1 Tukun Jesus el fahk kas inge nukewa nu sin mwet uh, el som nu
Capernaum. 2 Oasr sie leum lun mwet mweun Rome muta we, ac oasr
yorol sie mwet kulansap su el arulana lungse yohk, ac mwet sac mas
apkuranna in misa. 3 Ke leum sac lohng kacl Jesus, el supwala kutu
sin un mwet matu lun mwet Jew in som solalma elan tuku ac akkeyala
mwet kulansap se lal ah. 4 Elos tuku nu yurin Jesus ac arulana kwafe
sel ac fahk, “Mwet se inge arulana fal kom in kasrel. 5 El arulana lungse
mwet in mutunfacl sesr, ac el sifacna musaela iwen lolngok se sesr.”

6 Quinge Jesus el welulos som. Ke el apkuranyang nu ke lohm sac
mwet leum sac supwala kutu sin mwet kawuk lal in som fahk nu sel,

“Leum, nimet akelyaye kom. Nga kupansuwol kom in utyak nu in
lohm sik uh, 7 ac nga tia pac fal in sifacna fahsrot nu yurum. Tari,
kom fahklana ke kas lom, ac mwet kulansap se luk inge fah kwela.
8 Nga wi pac muta ye ku lun mwet leum, ac oasr pac mwet mweun
muta ye kolyuk luk. Nga ku in fahk nu sin sie, ‘Fahla!” ac el ac fahla.
Ac nu sin sie pac, ‘Fahsru!’ na el ac fahsru. Ac nga ac sap nu sin mwet
kulansap luk, ‘Orala ma se inge!’ na el oru.”

9Jesus el lut ke el lohng ma inge, na el forla ac fahk nu sin u lulap se
ma fahsr tokol, “Nga fahk nu suwos, nga soenna liye lupan lulalfongi
ouinge meet, finne in Israel!”

10 Mwet utuk kas uh folokla nu in lohm sin leum sac, ac konauk lah
mwet kulansap sac kwela.

Jesus El Akmoulyauk Wen Nutin Sie Katinmas

11 Tia paht tukun ma inge, Jesus el som nu in sie siti pangpang Nain,
ac mwet tumal lutlut, oayapa sie u lulap, elos welul. 12 In pacl se na
ma el sun mutunpot nu in siti uh, pukmas se akola in orek, ac mwet
uh oatui ke mutunpot uh. Mwet se ma misa uh el wen sefanna nutin
katinmas se, ac sie un mwet na pus elos wi katinmas sac tufoki. 13 Ke
Leum el liyal, el arulana pakomutal, ac el fahk nu sel, “Nimet tung.”
14 Na el fahsryang ac kahlye box in mas sac, ac mwet ma us uh elos
tui. Jesus el fahk, “Wen se! Nga fahk nu sum, tukakek!”

15 Na mwet misa sac tukakek ac el mutawauk in kaskas, ac Jesus el
eisalang nu sin nina kial ah.

16 Flos nukewa arulana sangeng, ac elos kaksakin God ac fahk, “Sie
mwet palu fulat sikyak inmasrlosr! God El tuku in molela mwet lal!”

17 Pweng kacl Jesus inge fahsrelik nu in facl Judea nufon, ac oayapa
ke acn nukewa apunla.

Mwet Supweyukla Sel John Baptais
(Matthew 11:2-19)

18 Ke mwet tumal lutlut lal John elos fahkak ma inge nu sel, el
pangonma luo selos 19 ac supwaltalla nu yurin Leum in siyuk sel, “Ya
kom pa el su ac fah tuku, ku kut ac soano sie pacna?”

20 Ke eltal tuku nu yurin Jesus, eltal fahk, “John Baptais el supwekut
in tuh siyuk lah kom pa el su ac fah tuku, ku kut ac soano sie pacna?”

211n pacl sacna pus tari mwet ma Jesus el akkeyala liki kain in mas
puspis lalos, sisla ngun fohkfok in elos, ac sang liyaten nu sin mwet
kun. 22 E]l topuk mwet utuk kas lal John ac fahk, “Folokla nu yorol John
ac fahk nu sel ma komtal liye ac lohng: mwet kun elos ku in liye, mwet
ul elos ku in fahsr, ac mwet musen lepa elos nasnasla, mwet sulohngkas
elos ku in lohng, mwet misa elos akmoulyeyukyak, ac Pweng Wo uh
lutiyuk nu sin mwet sukasrup. 23 Fuka lupan insewowo lalos su tia

alolo keik!”
24 Tukun mwet lal John folokla, Jesus el mutawauk in sramsram kacl

John nu sin u lulap sac, ac fahk, “Ke kowos tuh som nu yorol John nu
yen mwesis ah, mea kowos tuh finsrak mu kowos ac tuh liye? Ya soko
ah ma kusrusrsrusr ke eng uh? 25 Mea kowos som in liye ah? Ya sie
mwet su yunla ke nuknuk kato? Mwet ma nukum nuknuk kato, ac
pukanten pac mwe kasrup lalos, elos muta inkul fulat sin tokosra uh.
26 Fahkma nu sik, mea kowos som in liye uh — ya sie mwet palu? Aok

pwaye, tusruktu nga fahk nu suwos, el su kowos liye ah fulat liki na
sie mwet palu. 27 Mweyen John pa mwet se Ma Simusla uh fahk kacl
mu: ‘Nga ac supwaot mwet in sulkakin se luk meet liki kom, in tuh
sakunla inkanek lom uh.’ ” 28 Ac Jesus el sifilpa fahk, “John el fulat liki
kutena mwet su moul oemeet me. Tusruktu el su pusisel oemeet in
Tokosrai lun God uh el fulat lukel John.”

29 Mwet nukewa, oayapa mwet eisani tax uh, elos lohng ma inge ac
akilen suwoswos lun God ke sripen elos baptaisla sel John. 30 Tusruktu
mwet Pharisee ac mwet luti Ma Sap elos pilesru oakwuk lun God nu
selos, ac tiana lungse baptaisla sel John.

31 Ac Jesus el sifilpa fahk, “Inge, mea nga ac ku in luma mwet in
pacl inge uh nu kac uh? Elos oana mea? 32 Elos oana tulik srisrik su
muta ke nien kuka. Sie un tulik uh wowo nu sin sie pac u ac fahk,
‘Kut nikaruru nu sumtal, a komtal tiana srosro nu kac! Kut yuk on
in asor; a komtal tiana tung!” 33 Ke John Baptais el tuh tuku, el lalo ac
tia nim wain, ac kowos fahk, ‘Oasr ngun fohkfok in el!’ 34 Wen nutin
Mwet el tuku, ac el mongo ac nim, ac kowos fahk, ‘Liye mwet se inge!
El kainmongo ac lungse na nim mwe sruhi, ac el kawuk nu sin mwet
eisani tax ac mwet koluk pac saya!’ 35 Tusruktu lalmwetmet lun God
uh akkalemyeyuk in moul lun mwet nukewa su moulkin.”

Jesus In Lohm Sel Simon Mwet Pharisee

36 Sie mwet Pharisee solal Jesus elan welul mongo in eku, na Jesus
el som nu lohm sel ac pituki in mongo. 37 Oasr sie mutan in siti sac
su moul lal uh tiana wo. El lohngak lah Jesus el mongo oasr in lohm
sin mwet Pharisee sac, na el use sufa soko ma orekla ke eot alabaster
ac nwanala ke ono keng. 38 Na el tu sisken nial Jesus ac tung, ac el
mutawauk in aksroksrokye nial ke sroninmutal. Na el eela nien Jesus
ke aunsifal, ngokya nial, ac mosrwela ke ono keng sac. 39 Ke mwet
Pharisee sac liye, el nunku sel sifacna, “Fin mwet palu na pwaye se pa
inge, el ac etu lah su mutan se kahlul inge, oayapa ouiyen moul lal lah
el sie mutan koluk.”

40 Jesus el kasla ac fahk nu sel, “Simon, oasr ma nga lungse fahk nu

sum.”
Na Simon el fahk, “Kwal, Mwet Luti, fahkma.” 41 Na el Jesus el fahk,

“Oasr mwet luo soemoul nu sin sie mwet liyaung mani. Sie seltal
soemoul ke ipin silver lumfoko, ac ma se ngia ipin silver lumngaul.
42 Kewana mwet luo ah tia ku in akfalye ma el soemoul kac, na mwet
liyaung mani sac el tari sisla soemoul laltal ah kewa. Ke ouinge, su kac
seltal ac lungse mukul sac yohk uh?”

43 Na Simon el fahk, “Nga nunku mu ac el su yohk soemoul la.”

Na Jesus el fahk, “Fal fahk lom an.” 44 Na el ngetang nu sin mutan
sac ac fahk nu sel Simon, “Kom liye mutan se inge? Nga utyak nu in
lohm sum ac wangin kof kom ase in ohlla niuk, a mutan se inge el
ohlla niuk ke sroninmutal ac akpaoyela ke aunsifal. 45 Kom tia pac
paingyu ke angokmwet, a mutan se inge el tia tui in ngok niuk oe ke
nga utyak ah me. 46 Kom tia mosrwela sifuk ke oil in olive, a mutan
se inge el mosrwela nufon niuk ke ono keng. 47 Pwayena nga fahk nu
sum, lungse yohk su el akkalemye inge akpwayei lah ma koluk puspis

lal nunak munas nu sel tari. Tusruktu el su eis nunak munas ke ma
srik, lungse lal uh ac srik pac.”

48 Na Jesus el fahk nu sin mutan sac, “Ma koluk lom nunak munas
»
nu sum. ) ) o
49 Mwet saya ma wi muta ke tepu sac sifacna nunku insialos, “Su
mwet se inge, ku elan nunak munas ke ma koluk uh?”
50 A Jesus el fahk nu sin mutan sac, “Lulalfongi lom molikomla. Som
in misla.”

8

Mutan Ma Welul Jesus

1 Kutu pacl tok Jesus el fufahsryesr in siti srisrik ac siti lulap in
fahkak Pweng Wo ke Tokosrai lun God. Mwet singoul luo ah welul, 2ac
oayapa kutu mutan ma el tuh akkeyala liki kain in mas ac ngun fohkfok
ma oan yorolos elos welul pac: Mary (su pangpang Magdalene), su
ngun fohkfok itkosr lisyukla lukel; 3 Joanna, mutan kial Chuza, mwet
kulansap fulat inkul sel Herod; ac Susanna — wi mutan pus pac saya
su sang ma lalos sifacna in kasrel Jesus ac mwet tumal lutlut.

Pupulyuk Ke Sie Mwet Taknelik
(Matthew 13:1-9; Mark 4:1-9)

4 Mwet uh nuna fahsrna nu yurin Jesus liki acn nukewa; ac ke sie u
na lulap fahsreni, Jesus el fahk pupulyuk se inge: 3 “Mwet se som in
taknelik wheat. Ke el sisalik fita uh nu infohk uh, kutu fita uh putati
nu sisken inkanek uh, yen mwet uh longya, ac won uh kangla. ¢ Kutu
putati nu in acn eoteot, ac ke srunak, sa na masla mweyen wangin kof
ke fohk uh. 7 Kutu sin fita uh putati nu in acn ma oasr okan kokul we,
wi na sacn uh kapak ac kupoiya. & Ac kutu putati nu in fohk wo — ma
inge kapak ac oswe fahko wo, kais siofok ke ma soko.”

Na Jesus el fahk ke pusra lulap, “Kowos in lohng ma inge fin oasr
srewos!”

Sripen Pupulyuk Inge
(Matthew 13:10-17; Mark 4:10-12)

9 Mwet tumal lutlut elos siyuk sin Jesus lah mea kalmen pupulyuk
sac, 10 ac el topuk ac fahk, “Etauk ke ma lukma ke Tokosrai lun God
uh itukot tari nu suwos, tusruktu nu sin mwet saya uh ma inge tuku
in Juman pupulyuk, elos in mau suk a tia liyauk, ac elos in lohng a tia
kalem kac.”

Jesus El Aketeya Pupulyuk Ke Mwet Taknelik
(Matthew 13:18-23; Mark 4:13-20)

11 “Pa inge kalmen pupulyuk sac: Fita inge pa kas lun God. 12 Fita
ma putati sisken inkanek uh pa mwet su lohng kas lun God, na Devil el
tuku ac eisla kas inge liki insialos elos in mau tia lulalfongi ac moulla
kac. 13 Fita ma putati nu in fohk eoteot uh pa mwet su lohng kas inge ac
insewowo kac. Tusruktu kas uh tiana putati loal in elos. Elos lulalfongi
na ke kitin pacl, a ke mwe sruhf uh sonolos, na elos ikori. 14 Fita ma
putati nu yen kokul uh oan we pa elos su lohg — a elya lalos, ac mwe
kasrup ac mwe pwar lun moul se inge ekosla acn sin kas uh, na fahko
uh tiana mwesrla. 15 Fita ma putati in fohk wo uh pa mwet su lohng
kas uh, ac sang nu insielos ke nunak wo ac akosten. Ac elos sruokya
ku nwe ke na isus fahko.

Lam Ye Sie Ahlu
(Mark 4:21-25)

16 “Wangin sie mwet ac akosak lam uh ac filiya ye sie ahlu ku ye sie
bed, a el ac filiya fin sukan lam uh, tuh mwet in liye kalem uh ke elos
ac utyak nu in lohm uh.

17 “Kutena ma su wikla ac fah liyeyuk lemtulauk sin mwet uh, ac
kutena ma su lukmaiyuk, ac fah akkalemyeyuk.

18 “Ke ma inge, kowos lohng akoaruye, mweyen el su oasr ma yoro,
ac fah itukyang pac kutu nu sel; a el su wangin ma yoro, ac fah itukla
lukel, finne ma srisrik ma el nunku mu oasr yorol.”

Nina Kial Jesus Ac Mwet Lel
(Matthew 12:46-50; Mark 3:31-35)
19 Nina kial Jesus ac tamulel lal elos tuku nu yorol, tusruktu ke sripen
iktokeni lun mwet uh, elos tia ku in kalukyang nu yorol. 20Sie sin mwet
uh fahk nu sel Jesus, “Nina kiom ac tamulel lom ah pa tu likinum uh,

ac_elos ke osun nu sum.” ) ) ]
217esus el fahk nu selos nukewa, “Nina kiuk ac mwet lik uh pa elos

su lohng kas lun God ac akos.”

Jesus El Akmisyela Sie Eng Upa
(Matthew 8:23-27; Mark 4:35-41)

22 Sje len ah Jesus el sroang nu fin oak soko wi mwet tumal lutlut,
ac el fahk nu selos, “Kut kalot nu lefahlo.” Na eltal oacla. 23 Ke elos
kalkalla in lulu uh, Jesus el motulla. Kitin pacl ah na eng na upa se
tuhyak ac oak uh mutawauk in sessesla ke kof, ac elos nukewa arulana
fosrngala. 24 Mwet tumal lutlut elos som ac oaksalak Jesus ac fahk,
“Leum, Leum! Kut ac misa pa ’nge!”

Jesus el tukakek ac kai eng upa sac ac noa uh, na eng uh mihsi ac
noa uh tui, ac mihs na lulap se sikyak. 25 Na el fahk nu sin mwet tumal
lutlut, “Pia lulalfongi lowos an?”

A elos arulana fwefela ac sangeng, ac fahk nu sin sie sin sie, “Su
mwet se inge? El sapsap nu sin eng uh ac noa uh, ac elos aksol!”

Jesus El Akkeyala Sie Mwet Su Oasr Ngun Fohkfok Yoro
(Matthew 8:28-34; Mark 5:1-20)

26 Jesus ac mwet tumal lutlut elos kalla na som nu Gerasa, su oan
lefahl laco in lulu uh tulanya acn Galilee. 27 Ke Jesus el srola nu
finmes uh, el sun mwet se in acn sac su oasr ngun fohkfok pus in
el. Ke lusen pacl na loes se mwet se inge tiana nuknuk, ac tia muta
lohm sel, a el mutana inmasrlon kulyuk uh. 28 Ke el liyalak Jesus, el
wowoyak ac putati nu ke nial, ac fahk ke sie pusra lulap, “Jesus, Wen
nutin God Fulatlana! Mea kom lungse sik an? Nga kwafe sum, nimet
akkeokyeyu!” 29E] fahk ma inge mweyen Jesus el tuh sap ngun fohkfok
sac in som lukel. Pacl na pus ngun fohkfok sac sruokilya, ac el nwe
sruhu in presin ac paol ac nial kapiri na ke sein, a el ac wotyalik sein
inge, ac ngun fohkfok sac ac kololla nu yen mwesis.

30 Jesus el siyuk sel, “Su inem an?”

El fahk, “Inek pa ‘Legion’ ”*— mweyen pus na ngun fohkfok ilyak
tari nu in el. 31 Ngun fohkfok uh kwafe sel Jesus elan tia luselosla nu
in luf loal wangin saflaiya.

FS
8:30 Legion: Liye ke Matthew 26:53.

32 Tuh oasr un pig na lulap se muta in acn sac mongo pe eol uh.
Ouinge ngun fohkfok uh kwafe tuh Jesus elan fuhlelosla elos in ilyak
nu in pig uh, na el fuhlelosla. 33 Elos illa liki mwet sac nu in pig uh.
Na un pig na fon sac riryak som liki mutun fulu sac ac atula nu in kof
uh ac walomla.

34 Mwet ma karingin un pig uh liye ma sikyak uh, na elos kasrusr som
ac fahkelik pweng sac in siti uh ac yurin mwet orek ima uh. 35 Mwet uh
som in liye ma sikyak inge, ac ke elos tuku nu yurin Jesus elos liyauk
mwet se ma ngun fohkfok uh itukla lukel lah el muta ke nien Jesus —
el nuknukyang ac tila wel; ac elos nukewa arulana sangeng. 36 Mwet
ma liye ma inge elos fahkak ouiyen kwela lun mwet sac liki mas lal.
37 Na mwet nukewa in acn Gerasa siyuk Jesus elan som liki acn we,
mweyen elos nukewa arulana sangeng. Ouinge Jesus el sroang nu fin
oak uh in som. 38 Mwet se ma ngun fohkfok uh som lukel el kwafe nu
sin Jesus ac fahk, “Nga ku in wi kom som?”

A Jesus el fahk, 39 “Folokla nu in acn sum ac fahkak ma nukewa ma
God El oru nu sum.”

Na mwet sac fahsr sasla in siti sac, ac fahkak ke ma nukewa Jesus el
oru nu sel.

Acn Natul Jairus Ac Sie Mutan Su Kahlye Nuknuk Lun Jesus
(Matthew 9:18-29; Mark 5:21-43)

40 Ke Jesus el foloko mwet uh insewowo in paingul, mweyen elos
nukewa muta soanel. 41 Na mwet se pangpang Jairus el tuku — el sie
mwet kol lun iwen lolngok we. El putati nu ke nien Jesus, ac kwafe sel
elan som nu lohm sel ah, 42 mweyen acn sefanna natul su yac singoul
luo matwal, el mas ac apkuran in misa.

Ke Jesus el welul som, u lulap sac ukwalla pac, oru elos arulana
iktokeni. 43 Oasr pac sie mutan wi un mwet sac fahsr su maskin musen
srah ke yac singoul luo. El sisla mani lal nukewa nu sin mwet ono, tuh
wanginna sie ku in akkeyalla. 44 El fahsryak inmasrlon mwet uh nu
tokol Jesus ac kahlye pulan nuknuk lal ah, ac kitin pacl ah na musen
srah se lal ah tui. 45 Na Jesus el fahk, “Su kahlyuwi uh?”

Mwet nukewa fahk mu tia etu, na Peter el fahk, “Leum, mwet uh
arulana raunikomla ac ikuskomyak.”

46 A Jesus el fahk, “Oasr mwet se kahlyuwi, mweyen nga pula mu
oasr ku luk som likiyu.” 47 Mutan sac akilen lah eteyukyak ma el oru
uh, ouinge el fahsryak rarrar ac putati nu ke nien Jesus. Ye mutun
mwet nukewa el fahkak nu sel lah efu ku el kahlilya, ac fahk pac lah
mas lal wanginla in pacl sacna. 48 Jesus el fahk nu sel, “Acn nutik,
lulalfongi lom akkeyekomla. Som in misla.”

49 Ke Jesus el srakna fahk ma inge, sie mwet supweyukme liki lohm
sin mwet kol lun iwen lolngok sac ac fahk nu sel, “Jairus, acn nutum
el misa. Nimet sifil aklokoalokye mwet luti sacn.”

50 Tusruk Jesus el lohng sap soko ah, ac el fahk nu sel Jairus, “Nikmet
fosrnga. Lulalfongi na, ac tulik sac ac fah sifil moul.”

51 Ke Jesus el sun lohm sac, el tia lela kutena mwet in welul utyak
sayal Peter, John, ac James, oayapa papa ac nina kien tulik sac. 32 Mwet
in lohm sac nufon elos tung ac asor ke tulik sac. Ac Jesus el fahk,
“Nimet kowos tung. Tulik se inge tia misa, el motul na!”

53 Elos nukewa isrunul, mweyen elos etu lah tulik sac misa tari. 54 A
Jesus el sruokya paol ac fahk ke pusra lulap, “Tulik se, tukakek!” 33 Na
el moulyak, ac in kitin pacl ah na el tukakek, ac Jesus el sap elos in
sang kutu mongo nal. 56 Papa ac nina kial eltal arulana lut, tusruk
Jesus el fahk eltal in tiana fahk nu sin kutena mwet ma sikyak uh.

9

Jesus El Supwalik Mwet Tumal Lutlut Singoul Luo

(Matthew 10:5-15; Mark 6:7-13)

1Jesus el pangoneni mwet tumal lutlut singoul luo uh, ac sang ku
ac wal nu selos in lusla ngun fohkfok ac oayapa in akkeyala kain in
mas nukewa. 2 Na el supwalosla in luti ke Tokosrai lun God, ac in
akkeyala mwet mas, 3 tukun el fahk nu selos, “Nik kowos us kutena
ma wi kowos: tia sikal, tia mwe ap, tia mwe mongo, tia mani, ac tia
pac nuknuk sayen ma kowos nukum an. 4 Kutena lohm ma paingyuk
kowos we, kowos mutana in lohm sacn nwe ke na kowos som liki acn
sacn. 5 Kutena acn ma mwet uh tia paing kowos we, kowos fahsr liki
acn sacn ac osrokla kutkut in niowos an we, tuh in mwe akul nu selos
lah kowos siselosla.”

6 Mwet tumal lutlut elos som ac fufahsryesr in siti srisrik nukewa.

Elos luti ke Pweng Wo, ac akkeyala mwet mas in acn nukewa.

Fohsak Lal Herod
(Matthew 14:1-12; Mark 6:14-29)

7 Ke Herod, su leumi acn Galilee, el lohng ke ma sikyak inge, el
arulana fohsak, mweyen kutu mwet uh fahk mu John Baptais el sifilpa
moulyak. 8 Ac kutu pac mwet uh fahk mu Elijah mwet palu el sikyak,
ac kutu pac mwet uh fahk mu sie sin mwet palu oemeet ah sifilpa
moulyak. 9 Herod el fahk, “Nga tuh sap in tahtla sifal John; na su
mwet se inge nga lohng kac uh?” Ac el srike in suk pacl wo elan sonol
Jesus.

Jesus El Kiteya Mukul Limekosr Tausin
(Matthew 14:13-21; Mark 6:30-44; John 6:1-14)
10 Mwet tumal lutlut elos foloko ac fahkak nu sin Jesus ma nukewa

elos oru. El srelosla liki mwet uh elos in welul som mukelana muta
in siti se pangpang Bethsaida. 11 Ke un mwet uh lohngak, elos

ukwalla. Jesus el paingulos, ac fahkak nu selos ke Tokosrai lun God,
ac akkeyalosla nukewa su oasr mas yoro. 12 Ke faht uh apkuran in tili,
mwet tumal lutlut elos tuku nu yorol ac fahk, “Supwala mwet uh in
som nu in siti srisrik ac acn ma apkuran, elos in konauk mongo nalos
ac nien mongla lalos, mweyen acn se inge wangin mwet muta we.”

13 A Jesus el fahk nu selos, “Kowos sang kutu mongo an nalos.”

Ac elos fahk, “Pwayena ma oasr yorosr pa srukwal in bread limekosr
ac ik lukwa. Ya kom lungse kut in som moul mongo nu sin u na fon se
inge?” 14 (Mukul apkuran in limekosr tausin oasr in acn sac.)

Jesus el fahk nu sin mwet tumal lutlut, “Oralik mwet uh nu ke u
srisrik, kais lumngaul ke u se, ac sap elos in muta.”

15 Tukun mwet tumal lutlut elos oru mwet uh in muta, 16 Jesus el eis
srukwal limekosr ac ik lukwa ah; el ngetak nu inkusrao ac sang kulo
nu sin God kac, el kunsalik ac sang nu sin mwet tumal lutlut elos in

kitalik nu sin mwet uh. 17 Elos nukewa mongo ac kihpi, ac mwet tumal
lutlut elos orani fotoh singoul luo ke luwen ma elos kang uh.

Fahkak Lal Peter Kacl Jesus
(Matthew 16:13-19; Mark 8:27-29)

18 Sie len ah ke Jesus el mukena pre, mwet tumal lutlut elos tuku nu
yorol, ac el siyuk selos, “Mwet uh fahk mu su nga uh?”

19 Ac elos topuk ac fahk, “Kutu fahk mu kom pa John Baptais, ac kutu
mu kom pa Elijah, ac kutu pac fahk mu sie sin mwet palu oemeet uh
sifil moulyak.”

20 Na el siyuk, “A kowos? Kowos fahk mu su nga uh?”

Ac Peter el fahk, “Kom pa Christ lun God.”

Jesus El Kaskaskin Keok Ac Misa Lal
(Matthew 16:20-28; Mark 8:30—9:1)

21 Na Jesus el sap ku nu selos in tiana fahk ma inge nu sin kutena
mwet. 22 El oayapa fahk mu, “Wen nutin Mwet el ac enenu na in
akkeokyeyuk ac lisyukla sin un mwet matu, mwet tol fulat, ac mwet
luti Ma Sap uh. El ac fah anwuki, tusruktu tukun len tolu el ac fah sifil
akmoulyeyukyak.”

23 Ac el fahk nu selos nukewa, “Kutena mwet fin lungse fahsr tukuk,
el enenu in lafwekunul sifacna, srukak sakseng lal ac fahsr tukuk.
24 Tuh el su lungse molela moul lal ac fah tuhlac lukel, a el su moul lal
tuhlac lukel keik, fah molela moul lal. 25 Ac tuh mwe mea nu sin sie
mwet el fin eis faclu nufon tuh in ma lal, a moul lal kunausyukla ac
tuhlac lukel? Wangin sripa! 26 Mwet se fin mwekyekinyu ac mwe luti
luk, na Wen nutin Mwet el ac fah mwekyekunul ke el tuku in wolana
lal ac in wolana lun Papa ac lun lipufan mutal lal. 27 Nga fahk pwaye
nu suwos lah kutu sin mwet su oasr inge ac fah tia misa nwe ke na
elos liye Tokosrai lun God.”

Ekla Lun Jesus
(Matthew 17:1-8; Mark 9:2-8)

28 Sahp ac wik se tukun el fahk ma inge, Jesus el eisal Peter, John, ac
James in welul utyak in pre fineol uh. 29 Ke pacl se el pre ah, mutal
ekla, ac nuknuk lal uh ekla nu ke fasrfasr na saromrom. 30 In kitin pacl
ah na mwet luo sikyak tu siskal ac sramsram nu sel. Mwet luo inge pa
Moses ac Elijah, 31 su sikyak in wolana lun kusrao, ac sramsram nu sin
Jesus ke luman ma ac sikyak ke el ac akpwayeyela oakwuk lun God,
ke el ac misa in Jerusalem. 32 Peter ac mwet wial uh arulana mwetkel
in pacl sac, tusruk elos ngutalik ac liye wolana lun Jesus ac mwet luo
ma tu siskal. 33 Ke mwet luo ah fahsr lukel Jesus, Peter el fahk nu sel,
“Leum, wo ke kut muta inge! Kut ac orala tolu iwen aktuktuk: sie sum,
sie sel Moses, sie sel Elijjah.” (El tia arulana etu ma el fahk ah.)

34 Ke el srakna kaskas, pukunyeng se sikyak ac afnulosi, ac mwet
tumal lutlut elos sangengla ke pukunyeng sac sonelosi. 35 Ac sie pusra
tuku in pukunyeng uh me ac fahk, “El inge Wen nutik su nga sulella
— kowos porongal!”

36 Ke pusra sac wanginla, eltal liyal Jesus el mukena muta. Mwet
tumal lutlut eltal tiana fahk kutena ma elos liye inge nu sin kutena
mwet in pacl sac, a eltal mislana.

Jesus El Akkeyala Tulik Mukul Se Su Oasr Ngun Fohkfok Yorol

(Matthew 17:14-18; Mark 9:14-27)

37Ke len tok ah, Jesus ac mwet tumal lutlut tolu ah tufoki liki fineol
uh, ac sie u na lulap sonol Jesus. 38 Sie mwet inmasrlon u sac wowoyak
ac fahk, “Mwet Luti! Nga kwafe sum, liye wen sefanna nutik inge!
39 Ngun fohkfok se muta sikyang nu sel, ac el ac wowo ac kipakinilya
nu infohk uh ac oru atinfilak in fahsr ke inwalul. Ma se inge akkeokyal
ac upana in wanginla lukel! 40 Nga kwafe sin mwet tomom lutlut in
sisla ngun sac, a elos tia ku.”

417Jesus el fahk, “Fuka lupan selulalfongi ac sesuwos in orekma lowos
uh! Nga ac muta yuruwos putaka? Nga ac muteng kowos nwe ngac?”
Na el fahk nu sin mukul sac, “Use wen nutum an nu inse.”

42 Ke tulik sac tuku ah, ngun fohkfok uh kuhlukinilya nu infohk uh,
ac mas lal ah sifil tuyang nu sel. Jesus el sap ku nu sin ngun sac
ac akkeyala tulik sac, na el eisalang nu sin papa tumal uh. 43 Mwet
nukewa arulana fwefela ke ku lulap lun God.

Jesus El Sifil Kaskas Ke Misa Lal
(Matthew 17:22-23; Mark 9:30-32)

Mwet uh srakna oela ke ma Jesus el oru, ke el fahk nu sin mwet tumal
lutlut, 44 “Nimet mulkunla ma nga ac fahk nu suwos inge! Wen nutin
Mwet el ac fah itukyang nu ke ku lun mwet uh.” 45 Tusruktu mwet
tumal lutlut elos tia kalem ke kas inge. Ma inge wikinyukla lukelos,
oru elos tia ku in etu kalmeya, ac elos sangeng in siyuk sel kac.

Su Fulat Oemeet Uh
(Matthew 18:1-5; Mark 9:33-37)

46 Sje akukuin sikyak inmasrlon mwet tumal lutlut lah su selos fulat
oemeet uh. 47 Jesus el etu ma elos nunku, ouinge el srukak sie tulik
fusr, ac tulokinya siskal 48 ac fahk nu selos, “Kutena mwet su eis tulik
se inge inek el eisyu; ac kutena mwet su eisyu, el oayapa eis El su
supweyume. Tuh el su srik oemeet inmasrlowos nukewa, el pa fulat
oemeet.”

Kutena Mwet Su Tia Lain Kowos El Wi Kowos
(Mark 9:38-40)
49 John el kasak ac fahk, “Leum, kut tuh liye sie mwet sisla demon
uh inem, ac kut tulokinilya mweyen el tia wi kut fahsr tukum.”

50 A Jesus El fahk nu sel ac nu sin mwet lutlut saya uh, “Nimet
kutongol, mweyen kutena mwet su tia lain kowos, el wi kowos.”

Sie Acn In Samaria Tia Lungse Eisal Jesus

51 Ke apkuranme pacl in utukyak Jesus nu inkusrao, el wotela sel
mu el ac som nu Jerusalem, na el mukuiyak in som. 52 El supwala

kutu sin mwet tumal lutlut in som meet lukel nu in sie siti srisrik in
acn Samaria in tuh akoela ma nukewa nu sel. 33 Tuh mwet in acn sac
tia lungse eisal nu we, mweyen kalem mu el ac som nu Jerusalem.

54 Ke luo sin mwet tumal lutlut, James ac John, liye ma inge, eltal fahk,
“Leum, kom lungse kut in sap e in tuku inkusrao me ac esukulosyak?”

55 Jesus El forang ac kaeltal.* 56 Na Jesus ac mwet tumal lutlut elos
som nu in sie pacna siti srisrik.

Mwet Su Fahk Mu Elos Ac Fahsr Tukun Jesus
(Matthew 8:19-22)

57 Ke elos fahsr inkanek lalos, oasr mwet se fahk nu sin Jesus, “Nga
ac fahsr tukum nu yen nukewa kom som nu we uh.”

58 Jesus el fahk nu sel, “Oasr luf sin kosro fox, ac oasr ang lun won
yen engyeng uh, a funu Wen nutin Mwet, wangin acn elan ona ac
mongla we.”

59 El fahk nu sin sie pac mwet, “Fahsru, fahsr tukuk.”

A mwet sac fahk nu sel, “Lela nga in folokla ac pikinya papa tumuk
ah meet.”

60 Jesus el topuk ac fahk, “Filiya nu sin mwet misa in pikinya mwet
misa lalos. A kom fahla ac sulkakinelik Tokosrai lun God.”

61 Sie pac mwet uh fahk, “Nga ac fahsr tukum, Leum, tusruktu lela
nga in somwin ac wilkas nu sin sou luk ah meet.”

62 Jesus el fahk nu sel, “Mwet se fin mutawauk in pikin ima lal ke
plao, a el tapulla nu tok, el tia fal nu ke Tokosrai lun God.”

10

Jesus El Supwala Mwet Itngoul
1Tukun ma inge Jesus el sifilpa sulela mwet itngoul ac supwaloselik

kais luo in fahsr meet lukel nu in acn nukewa ma el akola in som nu
we. 2 El fahk nu selos, “Oasr sie kosrani na yohk, a puelac mwet in

kosrani. Pre nu sin Leum lun kosrani uh Elan supwala mwet orekma
in oru orekma in kosrani lal uh. 3 Kowos som! Nga supwekowosla
oana sheep fusr nu inmasrlon kosro wolf uh. 4 Nimet kowos us mwe
neinyuk mani, ku mwe ap, ku fahluk. Nimet tui in paing mwet inkanek
uh. 5 Kutena pacl kowos ac ilyak nu in sie lohm, ma se meet kowos ac
fahk pa, “Misla nu sin mwet in lohm uh.” 8 Fin oasr mwet se in lohm
sacn su lungse ipeis ke misla, na kas in misla lowos fah ma nu sel;
ac fin wangin, na ac fah foloko nu yuruwos. 7 Nimet kowos uti-utyak
nu in lohm pukanten, a kowos mutana in lohm sefanna, ac mongo ac
nim ke ma elos ac sot nu suwos an; tuh fal sie mwet orekma in eis

molin orekma lal. 8 Pacl nukewa kowos som nu in sie siti ac mwet we
uh paing kowos, kowos in eis ac mongo ke ma elos ac sot nu suwos,

9 ac akkeyala mwet mas in acn sacn, ac fahk nu sin mwet in acn sac,
‘Tokosrai lun God tuku apkuran nu suwos.” 10 Tusruktu, pacl nukewa
ma kowos utyak nu in sie siti ac mwet we uh tia paing kowos, na
kowos illa nu inkanek uh ac fahk, 1! ‘Finne kutkut ke inkanek lowos
ma sremla ye niasr uh, kut eela in lain kowos. Tusruktu, esam lah
Tokosrai lun God tuku apkuran! 12 Nga fahk pwayena nu suwos lah
ke Len in Nununku, God El ac akkalemye pakomuta lal nu sin Sodom
liki na siti se ingan!

Siti Su Tia Lulalfongi
(Matthew 11:20-24)

%

9:55 ac kaeltal: kutu leng tok sang pac kas inge in tafwela verse se inge, mu “El fahk,
‘Komtal tia kalem ke ouiyen ngun se su oan in komtal, tuh Wen nutin Mwet el tia tuku in
kunausla moul lun mwet uh, a in molelosla.’ ”

13 “We nu suwos, mwet Chorazin! Ac we nu suwos pac, mwet
Bethsaida! Orekma usrnguk ma orek yuruwos uh funu orek in acn
Tyre ac Sidon, mwet we lukun pituki na oengi, ac nokomang nuknuk
yohk eoa ac muta fin apat in akkalemye lah elos auliyak liki ma koluk
lalos! 14 God El ac fah akkalemye pakoten lal nu sin acn Tyre ac Sidon
ke Len in Nununku, liki kowos. 13 Ac funu kowos, mwet Capernaum!
Ya kowos lungse akfulatye kowos sifacna nwe inkusrao? Ac fah sisila

kowos nu in hell!” )
16 Jesus el fahk nu sin mwet tumal lutlut, “Kutena mwet su

porongekowos, el porongeyu; ac kutena mwet su pilesrekowos, el
pilesreyu; ac kutena mwet su pilesreyu, el pilesru El su supweyume.”

Foloko Lun Mwet Itngoul Uh

17 Mwet itngoul elos foloko arulana engan. Elos fahk, “Leum, ngun
fohkfok uh wi pac akos kut ke kut sapsap nu selos ke inem!”

18 Ac Jesus el topkolos ac fahk, “Nga liyal Satan ke el putatla lucng me
oana sarom uh. 19 L.ohng akwoya! Nga sot tari ku nu suwos kowos in
ku in longya wet pwasin ac scorpion, ac kowos fah kutangla ku nukewa
lun Mwet Lokoalok sac, ac wangin ma ac ku in aklokoalokye kowos.
20 Tusruktu nik kowos engankin lah ngun fohkfok uh akos kowos, a
kowos in engan lah inewos simla inkusrao.”

Jesus El Arulana Engan
(Matthew 11:25-27; 13:16-17)
211n pacl sacna, Ngun Mutal oru tuh Jesus elan sessesla ke engan, ac
el fahk, “Papa su Leum lun Kusrao ac faclu! Nga kulo nu sum tuh kom

ikasla nu sin mwet nikin ma su kom okanla liki mwet lalmwetmet ac
mwet etu. Aok, Papa, ma inge orek fal nu ke lungse lom.

22 “Papa tumuk El ase ma nukewa nu sik. Wangin mwet etu lah su
Wen sayen Papa, ac wangin pac mwet etu lah su Papa, sayen Wen ac

elos su Wen El sulela in fahkulak nu se.”
23 Na Jesus El forang nu sin mwet tumal lutlut ke elos mukena muta

ac fahk nu selos, “Kowos arulana insewowo lah motowos liye ma
kowos liye inge! 24 Nga fahk nu suwos lah mwet palu puspis ac tokosra
puspis kena liye ma kowos liye inge, a elos tia ku in liye, ac in lohng
ma kowos lohng, a elos tiana.”

Pupulyuk Ke Sie Mwet Samaria Wowo

25 Sie mwet luti Ma Sap el tuku in srikal Jesus. El fahk, “Mwet Luti,
mea nga ac oru tuh nga in eis moul ma pahtpat?”

26 Jesus El topuk ac fahk, “Mea simla in Ma Sap uh? Kom ac aketeya
fuka?”

27 Na mwet sac fahk, “ ‘Kom fah lungse Leum God lom ke insiom
kewa, ke ngunum kewa, ke ku lom kewa, ac ke nunkom kewa’, ac
‘Lungse mwet tulan lom oana ke kom lungse kom sifacna.’”

28 Ac Jesus el fahk, “Pwaye sum. Oru ma inge, ac kom fah moul.”

29 A mwet luti Ma Sap sac kena akkalemye suwohs lal sifacna, na el
siyuk sin Jesus, “Su mwet tulan luk uh?”

30 Ac Jesus el topuk, “Sie pacl ah mwet se oatui liki acn Jerusalem nu
Jericho ke mwet pisrapasr elos sruokilya, onel nwe sarukla nuknuk lal
ac sisella el oan apkuran in misa. 31 Na in pacl sacna, sie mwet tol el
tufoki ke innek soko ah, tusruk ke el liyauk mwet sac, el kuhfla lukel

ac ut lac inkanek ngia, ac som na. 32In ouiya sac pacna, oasr pac mwet
Levi se fahsryak. Ke el liye mwet sac, el kuhfla nu lac inkanek ngia ac
fahla na som. 33 Na sie mwet Samaria oayapa fahsryak ke inkanek sac.
Ke el liye mwet sac, el arulana pakomutal. 34 El kalukyang nu yorol,
okoaung oil in olive ac wain nu ke kinet kacl, ac losya kinet kacl uh, ac
srakulang nu fin kosro natul uh, ac usalla nu in lohm sin mwet fahsr,
ac karinganulang we. 35 Ke len tok ah el eis ipin silver luo, sang nu sin
mwet se ma liyaung lohm sac, ac fahk, “Liyalang nwe ke nga foloko,
na nga ac fah akfalye nu sum kutena ma kom sisla kacl.’ ”

36 Na Jesus el siyuk, “Su kac sin mwet tolu ah kom nunku mu el mwet
tulan nu sin mwet se ma mwet pisrapasr ah uni uh?”

37 Na mwet luti Ma Sap sac fahk, “Mwet se ma kulang nu sel ah.”

Jesus el fahk, “Kom som, ac oru oapana.”

Jesus El Mutwata Yorol Martha Ac Mary

38 Ke Jesus ac mwet tumal lutlut elos sifil som, el utyak nu in sie
siti srisrik, na sie mutan pangpang Martha el solalak nu in lohm sel.
39 Oasr tamtael se lal pangpang Mary, su tuku muta sisken nien Leum
ac lohng kas in luti lal. 40 Martha el arulana inse toasrla ke sripen el
kafofo in oru ma puspis, na el tuku ac fahk, “Leum, ya pilasr sum ke
tamtael se luk inge fuhlela ngan mukena oru orekma uh? Sap elan
tuku kasreyu!”

41 Leum el topuk ac fahk nu sel, “Martha, Martha! Kom fosrnga ac
lokoalok ke ma puspis, 42 a ma sefanna pa eneneyuk uh. Mary el sulela
ma se ma wo uh, su ac fah tiana itukla lukel.”

11

Jesus El Luti Ke Pre
(Matthew 6:9-13; 7:7-11)
1 Sie len ah Jesus el pre in sie acn. Ke el tari, sie sin mwet tumal
lutlut fahk nu sel, “Leum, luti kut in pre, oana ke John el luti nu sin

mwet tumal lutlut ah.” ) )
2Jesus el fahk nu selos, “Kowos in pre ouinge:

‘Papa:
Lela Ine mutal lom in akfulatyeyuk;
Lela Tokosrai lom in tuku.
3 Kite kut mwe mongo ma kut enenu pingana len.

4 Nunak munas nu sesr ke ma koluk lasr,
Mweyen kut nunak munas nu sin mwet nukewa su oru koluk nu

Sesr.
Ac tia kol kut nu ke mwe srike upa.’”

5 Ac Jesus el fahk nu sin mwet tumal lutlut, “Fin pa sie suwos som
nu lohm sin mwet kawuk se lal ke infulwen fong ac fahk nu sel, ‘Mwet
kawuk, sewin tolkwe lof in bread an. ¢ Kawuk se luk fahsr nu ke sie
pac acn tuh pa tui yuruk, a wangin ma ngan sang kital!” 7 Na kawuk se
lom el fin kasma luin lohm uh me, ‘Nimet tukasru! Ku kom tia liye lah
srungul uh kauli tari? Nga ac tulik nutik inge mutulla tari. Nga tia ku
in tukakek ac sot enenu lom an.’ 8 Na fuka? Nga fahk nu suwos lah el
finne tia tukakek ac sot bread uh nu sum ke sripen kom mwet kawuk
lal, tusruk ke sripen sumwekin ac kuinsrim lom an, el ac tukakek ac sot
mwe enenu lom nukewa. 9 Ouinge nga fahk nu suwos: Siyuk, ac ac fah

itukot nu suwos; suk, ac kowos fah konauk; towolak, ac ac fah ikakla
nu suwos. 10 Tuh elos nukewa su siyuk ac fah eis, ac el su suk el fah
konauk, ac srungul ac fah ikakla nu sin kutena mwet su towolak. 11 Su
suwos su oasr tulik natu ac sang nu sin wen natul soko wet pwasin el
fin siyuk ke soko ik? 12 Ku el fin siyuk ke sie atro, ya kom ac sang nu
sel soko scorpion? 13 Kowos finne koluk, a kowos etu in sang ma wo
nu sin tulik nutuwos uh. Kalem na lah Papa tomowos inkusrao El ac
oru arulana yohk liki, ac El ac fah sang Ngun Mutal nu selos su siyuk
sell”

Jesus Ac Beelzebul
(Matthew 12:22-30; Mark 3:20-27)

14Jesus el lusla sie demon su oru mwet se kofla kaskas, ac ke pacl se
demon sac illa ah, mwet sac mutawauk in kaskas. Un mwet se ma liye
ah arulana fwefela, 15 tusruktu kutu selos fahk mu, “Beelzebul, leum
lun demon uh, pa sang ku nu sel in luselosyak uh.”

16 Ac kutu pac selos kena srikal Jesus, ouinge elos siyuk sel elan oru
sie mwe akul in akkalemye lah ku lal ma inkusrao me. 17 Tuh Jesus el
etu ma elos nunku, na el fahk nu selos, “Kutena mutunfacl su srisrielik
ac alein sie sin sie fah tia oan paht; sie sou su srisrielik ac fah musalelik.
18 Ke ma inge, u lun Satan uh fin tukeni aacnwuki, na tokosrai lal uh
ac ku fuka? Kowos fahk mu nga lusla demon uh mweyen Beelzebul el
se ku luk in oru. 19 Fin pa ingan ouiya nga oru uh, na mwet lowos uh
luselosla fuka? Mwet lowos uh sifacna akpwayei lah kowos sutuela!
20 Tiana ouingan, a ku lun God pa oru nga in lusla demon uh, ac ma
inge akpwayei lah Tokosrai lun God tuku tari nu yuruwos.

. 21«Ke sie mwet fokoko el akoela tari kufwen mwe mweun lal nukewa
in karingin lohm sel, na ma lal nukewa ac oanna wo. 22 Tusruktu sie

mwet ma ku lukel fin tuku lainul ac kutangulla, el ac usla kufwen
mweun nukewa ma mwet sac tuh lulalfongi, ac kitalik ma el pisrala

23 “E] su tia wiyu, el lainyu. Ac el su tia wiyu eisani, el sisalik.

Folok Lun Sie Ngun Fohkfok
(Matthew 12:43-45)

24 «Ke pacl se sie ngun fohkfok ac illa liki sie mwet, el ac forfor in acn
ma wangin kof we, in suk acn elan mongla we. El fin tia ku in konauk,
el ac fahk nu sel sifacna, ‘Nga ac folokla nu in lohm se nga muta we
meet ah.’ 250uinge el ac folokla ac liye lah acn sac nasnasla ac arulana
akoeyukla wo. 26 Na el ac illa ac sifil solama itkosr pac ngun fohkfok
ma arulana koluk lukel, na elos ac tuku ac muta we. Na ac oru tuh
moul lun mwet sac ac koluk liki na meet ah.”

Insewowo Pwaye
27 Ke Jesus el fahk ma inge, mutan se kasak liki inmasrlon mwet uh
ac fahk nu sel, “Insewowo mutan se su oswekomla ac katitii kom!”
28 A Jesus el topuk, “Aok pwaye, tuh elos su lohng kas lun God ac
akos, ac insewowo yohk likil’ ”

Mwet Uh Siyuk Ke Sie Mwe Akul
(Matthew 12:38-42)
29 Ke mwet uh iktokeni nu yorol Jesus, el sifilpa fahk, “Fuka lupan
koluk lun mwet in pacl inge uh! Elos siyuk sie mwe akul lulap, tuh

wangin ma ac itukyang nu selos sayen mwe akul kacl Jonah. 30 In
oapana ke mwet palu Jonah el tuh sie mwe akul nu sin mwet Nineveh,
ouinge Wen nutin Mwet el ac fah sie mwe akul nu sin mwet in pacl
inge. 31 Ke Len in Nununku uh, Kasra lun Sheba el ac mau tuyak ac
orek loh lain mwet in pacl inge uh, mweyen el tuh tuku liki acn sel su
oan yen loeslana in tuh porongo kas lalmwetmet lal Solomon; ac nga
fahk nu suwos lah oasr sie inge su arulana yohk lukel Solomon. 32 Ke
Len in Nununku, mwet Nineveh elos ac mau tuyak ac orek loh lain
kowos, mweyen elos tuh forla liki ma koluk lalos ke elos lohng luti lal
Jonah; ac nga fahk nu suwos lah oasr sie inge su arulana yohk lukel
Jonah!

Kalem Lun Mano Uh
(Matthew 5:15; 6:22-23)

33 “Wangin sie mwet ac akosak sie lam ac okanla, ku afinya ke sie
ahlu. El ac filiya fin sukan lam uh, tuh mwet uh in liye kalem kac ke
elos ac utyak nu in lohm uh. 34 Atronmutun mwet uh oana sie lam
nu ke mano. Atronmotom fin nasnas, na monum nufon ac sessesla ke
kalem; tusruktu atronmotom fin koluk, monum nufon ac fah lohsr.
35 Kowos karinganang tuh kalem su oan in kowos an in tia lohsr.
36 Monum nufon fin sessesla ke kalem ac wangin Kkitin acn lohsr kac,
ac fah arulana kalem, oana ke sie lam ac tolkowosyak ke kalem yohk
la.”

Jesus El Kaskas Lain Mwet Pharisee Ac Mwet Luti Ma Sap
(Matthew 23:1-36; Mark 12:38-40)

37 Tukun Jesus el kaskas tari, sie mwet Pharisee solal elan welul
mongo; ouinge el utyak ac akola in mongo. 38 Mwet Pharisee sac lut ke
el liye lah Jesus el tiana winwinla meet liki el mongo. 3% Ouinge Leum
el fahk nu sel, “Kowos mwet Pharisee uh oaru na in ohlla acn lik ke
cup ac ahlu in mongo lowos uh, a insiowos sesseslana ke sulallal ac
ma koluk. 40 Kowos mwet nikin! God, su orala acn lik El oayapa orala
acn loac! 41 A kowos in sang ma oan in cup ac ahlu lowos an nu sin
mwet sukasrup, na ma nukewa ac fah nasnas nu suwos.

42 “We nu suwos mwet Pharisee! Kowos sang nu sin God sie tafu
singoul, finne ke mahsrik mwe akyuye mongo oana mint ac rue, a
kowos pilesru nununku suwohs ac lungse nu sin God. Fal kowos in
oru ma inge, ac tia pilesru ma saya uh.

43 “We nu suwos mwet Pharisee! Kowos lungse nien muta fulat in
iwen lolngok uh, ac in paingyuk kowos ke kas in sunak ke nien kuka
uh. 44 We nu suwos! Kowos oana kulyuk ma wangin akul kac, na mwet

uh fahsr fac ac tia akilen.” )
45 Sie sin mwet luti Ma Sap uh fahk nu sel, “Mwet Luti, ke kom fahk

ma inge, kom akkolukye kut pac!”

46 Jesus el topuk ac fahk, “We nu suwos pac, mwet luti Ma Sap!
Kowos sang mwe utuk toasr nu fin mwet uh, a kowos tia asroela
sokofanna kufinpouwos in kasrelos us ma inge. 47 We nu suwos!
Kowos orala kulyuk na wowo nu sin mwet palu uh — nuna mwet palu
na ma papa matu tomowos elos tuh onela. 48 Kowos sifacna akkalemye

lah kowos insese nu ke ma mwet matu lowos elos oru meet ah, Elos
uniya mwet palu ah, na kowos musaela kulyuk lalos uh. 49 Ke sripa se

inge, Lalmwetmet lun God fahk mu, ‘Nga ac fah supwala mwet palu

ac mwet sap nu yorolos; elos ac fah uniya kutu selos, ac kalyei kutu.’
50 Ke ma inge mwet in pacl inge ac fah eis mwatan akmas ma papa
matu tumalos tuh oru ke elos onela mwet palu nukewa ke mutaweyen
orekla faclu ah me, 31 mutawauk ke akmas kacl Abel me nwe ke akmas
kacl Zechariah, su tuh anwuki inmasrlon loang in kisa ac Acn Mutal
in Tempul uh. Aok, nga fahk nu suwos, mwet in fil se inge ac fah
kalyeiyuk kaclos inge nukewal!

52 “We nu suwos mwet luti Ma Sap uh! Kowos sruok key nu
ke mutunoa lun etauk, a kowos sifacna tia utyak nu we, ac kowos
kutongolos su kena utyak!”

53 Ke Jesus el som liki lohm sac, mwet luti Ma Sap ac mwet Pharisee
elos mutawauk in arulana lainul, ac srikal ke mwe siyuk puspis,
54 mweyen elos kena sruokilya ke kutu ma el ac fahk.

12

Kas In Sensenkakin Ke Mwet Wosounkas
(Matthew 10:26-27)

1 Ke tausin puspis mwet fahsreni ac elos asinukiyak ac longya sie
sin sie, na Jesus el mutawauk in sramsram meet nu sin mwet tumal
lutlut, “Kowos karinginkowosyang liki mwe pulol lun mwet Pharisee
inge — nga kaskas ke wosounkas lalos uh. 2 Kutena ma afyufi ac fah
ikakla, ac ma wikla nukewa ac fah eteyuk. 3 Ke ma inge, kutena ma
kowos fahkla yen lohsr uh ac fah lohngyuk in acn kalem, ac kutena
ma kowos mahmai in lukma, ac fah sulkakinyuk ke pusra lulap nu sin
mwet nukewa.

Su Fal In Sangeng Se
(Matthew 10:28-31)

4 “Nga fahk nu suwos, mwet kawuk luk, nik kowos sangeng sin mwet
su ku in uniya mano, a wangin ma elos ku in oru toko. 5 Nga ac fahkak
nu suwos lah su fal kowos in sangeng se uh: Sangeng sin God, su tukun
El uniya, oasr ku lal in sisla nu in hell. Aok, El na pa kowos in sangeng
se uh!

6 “Ya tia kukakinyukla won sparrow limekosr ke cent luo? Ne ouinge
a God El tiana mulkunla siefanna selos. 7 Finne aunsifowos, oaoala
nukewa tari. Ke ma inge, nik kowos sangeng; kais sie suwos arulana
saok liki sparrow puspis!

Fahkulak Christ, Ku Lafwekunul
(Matthew 10:32-33; 12:32; 10:19-20)

8 “Nga fahk nu suwos, kutena mwet su fahkyuyak ye mutun mwet
uh, nga, Wen nutin Mwet, fah oayapa fahkulak ye mutun lipufan lun
God. 9 A kutena mwet su lafwekinyu ye mutun mwet uh, nga, Wen
nutin Mwet, fah oayapa lafwekunul ye mutun lipufan lun God.

10 “Kutena mwet su kaskas lain Wen nutin Mwet, ac ku in nunak
munas nu sel; a kutena mwet su fahk kas enum lain Ngun Mutal, ac

fah tia nunak munas nu sel kac. o
11 “Ke elos ac uskowosyak in nununkeyuk kowos in iwen lolngok

uh, ku ye mutun governor ku mwet leum saya uh, nimet sensen lah
mea kowos ac sang topkolos, ku lah mea kowos ac fahk in aksuwosye
kowos. 12 Mweyen Ngun Mutal ac fah luti nu suwos in pacl sac ma
kowos in fahk.”

Pupulyuk Ke Sie Mwet Kasrup Lalfon

13 Sie sin mwet ke u lulap sac fahk nu sin Jesus, “Mwet Luti, fahk nu
sin tamulel luk in kitalik in fal mwe usru lasr sin papa tumasr.”

14 Jesus el topuk nu sel, “Mukul, su srisrngiyuwi in mwet nununku
lomtal, ku in kitalik mwe usru inmasrlomtal uh?” 15 Ac el sifilpa
fahk nu selos nukewa, “Liyaung ac karingin kowos liki kain in rapku
nukewa, mweyen moul na pwaye lun sie mwet tia ma ke ma su oasr
lal, el finne arulana kasrup.”

16 Na Jesus el fahk nu selos pupulyuk se inge: “Oasr mwet kasrup se

su acn lal uh oswe kain fokinsak na wowo. 17 El mutawauk in sifacna
nunku in el, ‘Wangin acn in nwanak fokin ima nukewa luk inge we.

Mea nga ac oru uh?’ 18 Na el sifacna nunku mu, ‘Pa inge ma nga ac
oru: nga ac kunausya lohm in filma luk inge ac musaela pac kutu in
yohk liki, yen nga ac filiya fokin ima ac ma luk nukewa we. 19 Na nga
fah fahk nu sik sifacna, Wo nu sum! Ma puspis ma lom ilusyukyak
oan, yolyak in akfalye enenu lom nu ke yac puspis fahsru uh. Inge
kom mongla na, mongo, nim ac akinsewowoye kom sifacna!” 20 A God
El fahk nu sel, ‘Kom mwet lalfon! Ofong moul lom ac fah itukla liki
kom; na ac lun su ma inge nukewa ma kom elosak?’ ”

21 Na Jesus el fahk nu selos, “Pa inge ma ac sikyak nu sin mwet su
elosak mwe kasrup nu selos sifacna, ac tia kasrup ye mutun God uh.”

Lulalfongi God
(Matthew 6:25-34)

22 Na Jesus el fahk nu sin mwet tumal lutlut, “Pa inge sripa se oru
nga fahk nu suwos kowos in tia fosrnga ke mwe mongo ma kowos
enenu nu ke moul lowos, ku ke nuknuk nu ke monuwos. 23 Tuh moul
lowos arulana saok liki mwe mongo, ac monuwos saok liki na nuknuk.
24 Nunku ke won yen engyeng uh: elos tia taknelik ku kosrani, ac
wangin nien filma lalos ku iwen mongo nalos, a God El kitalos. Ya
kowos tia arulana saok liki won uh? 25 Su suwos ac ku in akloesye
moul lal el fin fosrnga kac? 26 Na kowos fin kofla orala ma na srisrik
ouinge, efu kowos ku fosrnga ke ma saya uh? 27 Liye luman kapak lun
kiuf inima uh. Elos tia orekma ku tuta nuknuk lalos. Ac nga fahk nu
suwos lah finne Tokosra Solomon su arulana yohk kasrup lal, nuknuk
lal uh tia kato oana sie sin ros kiuf inge. 28 God pa yunela mah inima
inge uh, su oan misenge, na lutu isisyak ac wanginla. Ya El ac fah tia
yunikowosla in arulana wo liki? Arulana srikla lulalfongi lowos uh!

29 “Ke ma inge, nik kowos sisla pacl lowos in suk ac arulana fosrnga
ke ma kowos ac kang ku nim. 30 (Tuh mwet pegan fin faclu elos suk
ma inge in pacl nukewa.) Papa tomowos El etu lah kowos enenu ma

inge. 31 A kowos in suk Tokosrai lal, ac El ac fah asot pac ma inge nu
SUWOS.

Mwe Kasrup Inkusrao
(Matthew 6:19-21)
32 Nikmet sangeng, kowos finne u srisrik se, tuh Papa tomowos El

insewowo in asot Tokosrai nu suwos. 33 Kukakunla ma lowos nukewa
ac sang mani an nu sin mwet sukasrup uh. Akoela nu suwos mwe

neinyuk mani ma ac tia kulawi, ac elosak mwe kasrup lowos inkusrao,
yen ma ac fah tiana srikeni we, mweyen wangin mwet pisrapasr ac

fah utyak nu we, ac wangin watil ac fah kunausla. 34 Tuh yen ma saok
lowos oasr we, insiowos ac fah oan pac we.

Mwet Soan Oaru

35 “Loseni infulwowos in ku, ac akosak lam lowos an, tuh kowos
in akola nu ke kutena ma ac sikyak, 36 oana mwet kulansap su tupan
foloko lun mwet kacto lalos liki kufwen marut uh. Ke pacl se leum lalos
el tuku ac towol srungul uh, elos ac sa na ikasla nu sel. 37 Insewowo
mwet kulansap inge su ke leum lalos tuku el konalosyak tuh elos na
ngetnget ac akola! Nga fahk nu suwos, el ac sarukla coat lal, sap elos
in muta ke tepu in mongo, na el ac sang ma nalos. 38 Ac fuka lupan
engan lalos el fin konauk tuh elos na akola, el finne tuku ke infulwen
fong ku paht liki! 39 Kowos arulana etu lah mwet se la lohm se fin etu
ke pacl sie mwet pisrapasr ac tuku, el tia ku in lela elan utyak nu in
lohm uh. 40 Ke ma inge, kowos pac, kowos in akola, tuh Wen nutin
Mwet el ac fah sikme ke ao se su kowos tia etu kac.”

Mwet Kulansap Oaru Ac Mwet Kulansap Soaru
(Matthew 24:45-51)
41 peter el fahk, “Leum, ku pupulyuk se inge ma na nu sesr, ku kom
fahk nu ke mwet nukewa?”
42 Ac Leum el topuk, “Su sie mwet kulansap oaru ac lalmwetmet? El

pa mwet se ma leum lal ac filiya in kol mwet kulansap wial, ac sang
mwe mongo nalos in pacl fal uh. 43 Fuka lupan insewowo lun mwet
kulansap se inge leum lal fin foloko nu lohm sel ac konauk lah el oru
ma inge! 44 Pwayena nga fahk nu suwos, leum sac el ac sang tuh mwet
kulansap se inge in liyaung ma lal nukewa. 45 Tusruk, mwet kulansap
sac fin sifacna nunku sel mu leum se lal inge ac tia sa in foloko, ac el
fin mutawauk in uni mwet kulansap wial — kewana mukul ac mutan
— ac el mongo, nimnim ac sruhila, 46 na leum lal el ac foloko ke sie
len ma mwet kulansap sac tia nunku mu el ac tuku, ac el tiana akola.
Leum sac ac fah sang kai na upa nu sel, ac eisalang tuh elan keok yurin
mwet sululalfongi ac seakos.

47 «Sie mwet kulansap su etu ma leum lal lungse elan oru, a el tiana
akola in oru, ac fah sringsring el upa na. 48 A sie mwet kulansap su tia
etu ma leum lal lungse elan oru, a el orala sie ouiya ma fal in sringsring
el kac, ac fah sringsring el fisrasr na. Mwet se ma itukyang ma pus nu
se, ac fah siyukyuk ma pus sel; ac el su eis arulana yohk, arulana yohk
pac ma enenu in ituk sel.

Ke Sripen Jesus, Mwet Uh Srisrielik
(Matthew 10:34-36)

49 “Nga tuku in akosak sie e fin faclu, ac nga kena in tari tayak!
50 Oasr baptais se nga enenu in baptais kac, ac nga ac arulana toasr
nwe ke na orekla! 51 Ya kowos nunku mu nga tuku in ase misla nu
faclu? Mo, tia misla, a sraclik. 52 In pacl se ingela, sou ma oasr mwet
limekosr kac ac fah srisrielik, tolu lain luo, ac luo lain tolu. 33 Papa ac
fah lain wen natulos, ac wen ac fah lain papa tumalos; nina ac fah lain
acn natulos ac acn ac fah lain nina kialos; nina ac fah lain mutan kien
mukul natulos, ac mutan payuk fah lain nina kien mukul tumalos.”

Etu Kalmen Pulan Pacl Uh
(Matthew 16:2-3)

54Jesus el fahk pac nu sin mwet uh, “Ke kowos liye sie pukunyeng
sikyak roto, pacl sacn na kowos ac fahk mu ac afi —na mu afi. 55 Ac ke
kowos ac pula ke eng eir ac tuhme uh, na kowos fahk mu ac arulana
fol —na mu fol na. 56 Kowos mwet wosounkas! Kowos ku in liye faclu
ac kusrao, ac aketeya pulan pacl uh, na efu kowos ku tia etu kalmen
pacl se inge?”

Suk Misla Yurin Mwet Lain Kom
(Matthew 5:25-26)

57 “Efu ku kowos tia sifacna nunku lah mea fal kowos in oru? 58 Fin
oasr mwet se akola in us kom nu ke nununku, srike na in akmisye

inmasrlomtal meet liki komtal sun acn in nununku. Kom fin tia, na el
ac amakin kom nu ye mutun mwet nununku, su ac eiskomyang nu sin
mwet liyaung presin, na ac fah sisiyang kom nu in presin. 59 Nga fahk
nu sum, kom ac fah muta we nwe ke na kom akfalyela ma nukewa
pakpuki kom in moli uh.”

13

Forla Liki Ma Koluk Lowos, Ku Misa

11In pacl sac oasr kutu mwet in acn sac su fahk nu sin Jesus ke mwet
Galilee su Pilate el tuh uniya ke elos orek kisa nu sin God. 2 Jesus el
topuk nu selos ac fahk, “Ya ke tuh anwuki mwet Galilee ingo in ouiya
sac, kowos nunku mu elos koluk liki mwet Galilee saya uh? 3 Mo!
Ac nga fahk nu suwos lah kowos fin tia forla liki ma koluk lowos uh,
kowos nukewa ac fah misa oapana elos. 4 Ac fuka mwet singoul oalkosr
in Siloam ma tuh misa ke sripen tower sac putatla nu faclos ah? Ya
kowos nunku mu ma inge akkalemye lah elos koluk liki mwet nukewa
su muta Jerusalem uh? 5 Mo! Nga fahk nu suwos lah kowos fin tia
forla liki ma koluk lowos uh, kowos nukewa ac fah misa oapana elos.”

Pupulyuk Ke Sak Fig Soko Wangin Fahko

6 Na Jesus el fahk nu selos pupulyuk se inge, “Oasr mwet se su sak
fig soko sunal kapak ke ima in grape se lal. El som suk lah oasr fahko
kac, tuh wangin. 7 Na el fahk nu sin mwet orek ima se lal ah, ‘Liye, nga
fahsri acn se inge ke yac tolu ac suk lah oasr fahko ke sak fig soko uh,
a nga soenna konauk sie. Pakiya! Mwe mea in oan akokarkarye acn
uh ke wangin!” 8 A mwet ima sac fahk nu sel, ‘Leum luk, filiya in oan
ke sie pac yac; nga ac srike in pukanak sropoh an ac sang kutu mwe
akmongo ah nu kac. 9 Na fin fokla, arulana wo; ac fin tia, na kom ku
in sap in pakpuki.’ ”

Jesus El Akkeyala Mutan Sukapas Se Ke Len Sabbath

10 Sie len Sabbath ah Jesus el luti in iwen lolngok. 11 Mutan se
muta we su ngun Kkoluk se oru el mas ke lusen yac singoul oalkosr;
el foingyak ac tiana ku in suwoselik. 12 Ke Jesus el liyal el pangnolma
ac fahk, “Mutan, kom kwela liki mas lom an!” 13 El filiya paol facl, ac
in pacl sacna mutan sac suwoselik ac kaksakin God.

14 Mwet kol lun iwen lolngok el kasrkusrak lah Jesus el akkeyala
mwet sac ke len Sabbath, na el kasak ac fahk nu sin mwet uh, “Oasr
len onkosr fal mwet uh in orekma kac ke wik se. Ke ma inge, kowos
tuku ke len ingan in akkeyeyukla kowos, a in tia ke len Sabbath!”

15 Na Leum el topkol ac fahk, “Kowos mwet wosounkas! Kais sie
suwos ku in tulala cow ku donkey natul ke len Sabbath ac pwanla liki
kalkal uh in sang kof nimal. 16 Liye, mutan se inge ma ke fwilin tulik
natul Abraham, su Satan el kapriya ke yac singoul oalkosr. Ya tia fal
in tuleyukla el ke len Sabbath?” 17 Top se lal inge oru mwet lokoalok
lal uh mwekinla, a mwet saya uh engankin ma wolana nukewa Jesus
El oru uh.

Pupulyuk Ke Fiten Mustard
(Matthew 13:31-32; Mark 4:30-32)

18 Na Jesus el fahk, “Fuka luman Tokosrai lun God uh? Mea nga ku in
luma nu kac uh? 19 Pa inge lumah uh. Sie mwet el eis sie fiten mustard
ac yukwiya in ima lal uh. Fita sac kapak ac orala sak soko, ac won uh
tuku orala ang lalos uh in lesak uh.”

Pupulyuk Ke Mwe Pulol
(Matthew 13:33)

20 Na Jesus El sifilpa siyuk, “Mea nga ku in luma Tokosrai lun God
nu kac uh? 21 Pa inge lumah uh. Mutan se eis kutu mwe pulol ac
kulamiseak nu ke sie srikasrak in flao na yohk, nwe ke na flao nufon
sac pulolak.”

Mutunoa Oasriksrik
(Matthew 7:13-14, 21-23)

22 Jesus el fufahsryesr in siti srisrik ac acn srisrik, ac luti mwet uh
ke el fahsr in som nu Jerusalem. 23 Oasr mwet se siyuk sel, “Leum, ku
mwet na pu pa ac ku in moulla uh?”

Jesus El topuk ac fahk, 24 “Kwafeang tuh kowos in utyak ke mutunoa
oasriksrik; mweyen mwet puspis ac srike in utyak kac, tuh elos ac tia
ku. 25 Leum lun lohm sac ac fah tuyak ac kaliya mutunoa uh; na ke
kowos tu likin lohm uh ac mutawauk in towol srungul uh ac fahk,
‘Tkasla nu sesr!” el ac fah topuk ac fahk nu suwos, ‘Nga tia etekowos.
Kowos tuku ya me?’ 26 Na kowos fah fahk, ‘Kut tuh wi kom mongo,
ac kom tuh luti in acn sesr ah!” 27 Tusruktu el ac sifilpa fahk, ‘Nga
tia etu yen kowos tuku we me an. Fahla likiyu, kowos mwet orekma
koluk! 28 Kowos ac fah arulana tung ac ngalis inwihsuwos ke kowos
liyal Abraham, Isaac, Jacob, ac mwet palu nukewa in Tokosrai lun God,
a kowos sifacna fah sisila! 29 Mwet uh ac fah tuku liki acn kutulap ac
roto, liki acn eir ac epang, ac muta ke kufwa lun Tokosrai lun God.
30 Na elos su tok inge ac fah meet, ac elos su meet in pacl inge, elos ac
fah mau tok.”

Lungse Lun Jesus Ke Acn Jerusalem
(Matthew 23:37-39)
31 In pacl sacna kutu mwet Pharisee tuku nu yurin Jesus ac fahk,
“Enenu na kom in som liki acn inge, mweyen Herod el ako in unikomi.”
32 Jesus el fahk, “Kowos som ac fahkang nu sin fox sulallal soko ah
lah nga sisla demon ac akkeye mwet mas misenge ac lutu, na ulela
nga fah aksafye orekma luk uh. 33 Tusruktu, nga ac fah fahsr na ke
inkanek luk misenge, lutu, ac ulela. Tia fal in anwuki sie mwet palu
in kutena acn sayen Jerusalem.
34Jerusalem, Jerusalem! Kom uniya mwet palu, ac tungal nu ke misa
elos su God El supwalosme in fahkak kas lal nu sum. Pacl ekasr nga

tuh kena sruokkomi inpouk, oana ke sie won el kafisani torokrok natul
ye paol, a kom tia lela. 35 Ke ma inge, lohm sum ac fah pisala. Ac nga
fahk nu suwos, kowos ac fah tia sifil liyeyu nwe ke pacl se kowos ac
fah fahk, ‘God Elan akinsewowoyal su tuku Inen Leum.””

14

Jesus El Akkeyala Sie Mwet Mas

1Sie len Sabbath Jesus el som in mongo in lohm sin sie sin mwet kol
lun mwet Pharisee, ac mwet uh arulana tonel Jesus. 2 Oasr mukul se
fafwak paol ac nial el tuku nu yurin Jesus, 3 ac Jesus el siyuk sin mwet
luti Ma Sap ac mwet Pharisee uh, “Ku Ma Sap lasr uh lela in akkeyala
mas ke len Sabbath, ku tia?”

4 A elos tiana fahkla sie kas. Jesus el eis mwet sac ac akkeyalla ac
supwalla. 5 Na el fahk nu selos, “Fin sie suwos oasr wen se natul ku
soko ox natul su putatla nu in sie luf loal ke len Sabbath, ku kowos ac
tia sulaklak sraklalak liki luf sac ke na len Sabbath?”

6 Na elos tiana ku in topkol ke ma se inge.

Pusisel Ac Kulang

7Jesus el liye lah kutu mwet uh lungsena sulela acn in muta wowo,
ouinge el fahk pupulyuk se inge nu selos nukewa: 8 “Mwet se fin suli
kom nu ke kufwen marut, nimet kom som muta ke acnh ma wo emeet
uh. Sahp ac oasr pac mwet se solsolma su fulat liki kom, 9 na mwet
se la kufwa uh su suli komtal kewa, ac tuku ac fahk nu sum, ‘Sang
el uh elan muta insacn” Na kom ac tonongla ac som muta ke acn
ma pusisel oemeet uh. 101In tia ouinge, a ke suliyuk kom, wo kom
in som ac muta ke acn ma pusisel oemeet uh, na mwet se ma suli
kom uh fah fahk nu sum, ‘Kawuk, fahsru muta ke acn wowo se inge.’
Ouiya se inge ac akkatoye kom ye mutun mwet nukewa ma suliyuk
uh. 11 Tuh kutena mwet su sifacna akfulatyal ac fah akpusiselyeyuk, a
el su sifacna akpusiselyal ac fah akfulatyeyuk.”

12 Na Jesus el fahk nu sin mwet se la kufwa uh, “Kom fin orek mongo
infulwen len ku eku, nimet kom suli mwet kawuk lom, ku mwet wiom
ku sou lom saya, ku mwet tulan kasrup lom — mweyen elos ac mau
suli kom pac tok, na fin ouinge kom ac eis tari molin orekma wo se
kom oru ah. 13 Kom fin orek kufwa, kom suli mwet sukasrup, mwet
sukapas, mwet ul, ac mwet kun; 14 na ac fah akinsewowoyeyuk kom,
mweyen elos ac tia ku in folokin orekma wo lom. God El ac fah folokin
orekma lom ke len se mwet wo uh moulyak liki misa.”

Pupulyuk Ke Sie Kufwa Lulap
(Matthew 22:1-10)

15 Ke sie sin mwet su welul mongo el lohng ma inge, el fahk nu sin
Jesus, “Fuka lupan engan lun mwet su wi ipeis ke kufwa lun Tokosrai
lun God!”

16 Jesus el fahk nu sel, “Oasr mwet se tuh oru kufwa na lulap se,
ac suli mwet na pus nu kac. 17 Ke mongo in kufwa sac akola tari, el
supwala mwet kulansap lal in som fahk nu sin mwet ma el suli uh,
‘Fahsru, ma nukewa akola!” 18 Tusruk elos nukewa mutawauk in fahk
sripa lalos in tia ku in som. Mwet se oemeet uh fahk nu sin mwet
kulansap sac, ‘Nga tufahna molela ipin acn se, ac nga enenu in som

liye. Nunak munas, fahk elan tuleyula.’ 19 Ac sie pac fahk, ‘Nga tufahna
molela cow mukul singoul, ac nga ac som srikalos. Nunak munas, fahk
elan tuleyula.’ 20 Ac sie pac fahk, ‘Nga tufahna marutla, ac ke sripa se
inge nga tia ku in fahsrot.’

21 Na mwet kulansap sac folokla ac fahkak ma inge nukewa nu sin
leum lal. Leum sac arulana foloyak ac fahk nu sin mwet kulansap
lal, ‘Sulaklak fahla nu pe inkanek uh ac nu inmasrlon lohm in siti
uh ac pwanma mwet sukasrup, mwet sukapas, mwet kun, ac mwet
ul’ 22 Tiana paht toko, mwet kulansap sac fahk, ‘Sap lom ah orekla
tari, tusruk srak pacna oasr acn lula nu sin kutu pac mwet.” 23 Quinge
leum sac sifil fahk nu sin mwet kulansap lal, ‘Fahsrot nu ke inkanek in
ima uh ac acn pac likin siti uh, ac sap mwet uh in tuku, tuh lohm sik
fah sessesla. 24 Nga fahk nu suwos nukewa lah tia siefanna sin mwet
suliyuk meet ah ac fah wi ema mongo ke kufwa se luk inge!’ ”

Ma Eneneyuk Sin Sie Mwet Tuma Lutlut
(Matthew 10:37-38)

25 Sie pacl ah ke un mwet puspis elos welul Jesus fahsy, el forla ac
fahk nu selos, 26 “Kutena mwet su tuku nu yuruk, el koflana mwet
tumuk lutlut el fin tia lungse nga yohk liki papa tumal ac nina kial,
mutan kial ac tulik natul, mwet lel ac mwet lohl, oayapa moul lal
sifacna.” 27 Kutena mwet su tia us sakseng lal sifacna ac fahsr tukuk,
koflana mwet tumuk lutlut. 28 Fin sie suwos akoo in musai sie tower,
el enenu in muta ac motkwala lupan molo an meet, ac liye lah ac fal
mani ma oasr yorol in aksafyela ma el oru uh. 29 El fin tia oru ouinge,
na tukun el oakiya pwelung uh el ac tia ku in aksafyela tower sac,
ac mwet nukewa ma liye ac fah isrunul. 30 Elos ac fahk, ‘Mwet se
inge mutawauk in musai, a el tia ku in aksafyela!” 31 Fin sie tokosra
el oatula wi mwet singoul tausin, in mweun lain sie pac tokosra su
tuku in lainul wi mwet longoul tausin, el ac enenu in muta ac nunkala
meet lah pwaye oasr ku lal in lain tokosra se ngia. 32 El fin tia ku, na
el ac supwala mwet utuk kas in osun nu sin tokosra se ngia in pwapa
ke sukyen inkanek in misla ke el srakna loes lukel.” 33 Ac Jesus el sifil
fahk, “In ouiya se pacna inge, wangin sie suwos ku in mwet tumuk
lutlut el fin tia fuhleak ma lal nukewa.”

Sohl Su Wangin Em Kac
(Matthew 5:13; Mark 9:50)

34 “Sohl uh ma wo se, tusruktu fin wanginla emah, wanginna ma ac
ku in orek in sifil folokonak emah. 35 Ac wanginla sripa nu ke fohkon
acn uh, oayapa nu ke mwe akmongo sacn uh. Ac fah sisila. Ke ma inge
kowos porongo, fin oasr srewos!”

15

Pupulyuk Ke Soko Sheep Tuhlac
(Matthew 18:12-14)
1Sie len ah ke mwet eisani tax ac mwet koluk puspis saya fahsreni in
lohng luti lun Jesus, 2mwet Pharisee ac mwet luti Ma Sap uh mutawauk
in torkaskas ac fahk, “Mwet se inge eisani mwet koluk ac el welulos
pac mongo!” 3 Quinge Jesus el fahk pupulyuk se inge nu selos:

4 “Fin sie suwos oasr sheep siofok natul, ac soko tuhlac, mea el ac
oru? Ya el ac tia filiya ma eungoul eu inima an ac som suk ma soko
ma tuhlac nwe ke na el konauk? 5 Ke el konalak el ac arulana engan,
na el ac srakalak nu finpisal, ¢ ac usal folokla nu yen sel ah. Na el ac
pangoneni mwet kawuk lal ac mwet tulan lal ac fahk nu selos, ‘Fahsru
wiyu engan, mweyen nga konauk sheep soko nutik ma tuhlac!” 7 Nga
fahk nu suwos, in ouiya se pacna inge, ac fah oasr engan lulap inkusrao
ke sie mwet koluk su auliyak, liki mwet suwoswos eungoul eu su nunku
mu elos tia enenu in auliyak.

Pupulyuk Ke Sie Ipin Mani Ma Tuhlac

8 “Ku sie mutan fin oasr ipin mani singoul lal, ac sie tuhlac, mea el
ac oru? Ya el ac tia akosak lam uh, imonla lohm uh, ac moniyuk in
suk nwe ke na el konauk? 9 Ke pacl se el konauk uh el ac pangoneni
mwet kawuk lal ac mwet tulan lal ac fahk nu selos, ‘Fahsru wiyu engan,
mweyen nga konauk ipin mani se luk ma tuhlac!” 19Nga fahk nu suwos,
in ouiya se na inge, yohk engan yurin lipufan lun God ke sie mwet
koluk su auliyak.”

Pupulyuk Ke Sie Wen Su Tuhlac

11 Ac Jesus el sifilpa fahk, “Oasr wen luo nutin sie mwet. 12 Wen se
ma fusr ah fahk nu sin papa tumal, ‘Papa, ase nu sik inge ip luk ke
mwe usru lom uh.” Ouinge papa sac kitalik usru lal nu seltal. 13 Tukun
kutu len, wen se ma fusr ah el eisani ma lal nukewa ac som nu ke sie
facl loessula, ac sununtei mani lal uh ke ma na wangin sripa. 14 Tukun
el sisla ma lal nukewa, na sie sracl lulap sikyak in facl sac, ac el muta
in kwaco na lulap. 15 Ke ma inge el som ac sukok orekma yurin sie
mwet in facl sac, su supwalla nu inima lal in liyaung pig uh. 16 El
kena akkihpye insial ke kulun bean nun pig uh, a wanginna mwet
sang nu sel. 17 Tok, el asmakla ac nunkauk in el mu, ‘Yolyak mwe
mongo nun mwet orekma lun papa tumuk, a nga akuran misa ke
masrinsral! 18 Inge nga ac tuyak ac folokla nu yurin papa tumuk ac
fahk nu sel, “Papa, nga orekma koluk lain God ac lain kom. 19 Tia fal
in sifil pangpang nga wen nutum. Oreyu oana sie sin mwet orekma
lom.” ” 20 Ke ma inge, el tuyak ac folokla nu yurin papa tumal.

“Ke el srakna fahsr loesla liki lohm sel uh, papa tumal ah liyalak ac
arulana pakomutal, ac el kasrusr nu yurin wen natul, kafiselma inpaol
ac ngok mutal. 21 Na wen sac fahk, ‘Papa, nga orekma koluk lain God
ac lain kom. Tia fal in sifilpa pangpang nga wen nutum.” 22 Tusruktu
papa sac fahk nu sin mwet kulansap lal, ‘Sulaklak, use sie nuknuk na
kato ac sang nokmulang. Sang pac sie ring nu ke paol, ac fahluk nu

ke nial. 23 Na kowos som ac use cow fusr soko ma fact oemeet uh ac
uniya, kut in orek kufwa ac engan. 24 Mwehen wen se nutik inge tuh

misa, ac inge el sifil moul; el tuhlac, ac inge koneyukyak el.” Ouinge
kufwa ah mutawauk.

25 “In pacl se inge, wen se ma matu ah orekma oasr inimae. Ke
el foloko ac apkuranyang nu ke lohm uh, el lohng pusren mwe on
ac onsrosro. 26 Na el pangonma sie sin mwet kulansap uh ac siyuk
sel, ‘Mea orek uh? 27 Ac mwet kulansap sac fahk, ‘Tamulel se lom
el foloko, ac papa tomom el uniya cow fusr soko ma fact oemeet uh,
mweyen wen se natul ah painmoul foloko ac ku na.’ 28 Wen se ma

matu arulana kasrkusrak, ac tia lungse utyak nu in lohm ah. Ouinge
papa tumal el tufoki ac kwafe elan utyak. 29 Tusruktu el topuk papa
tumal ac fahk, ‘Liye, yac puspis nga orekma nu sum oana sie mwet
foko, ac tiana seakos ma sap lom uh. Ac mea kom se nu sik? Ne nani
soko, kom tia pac use nga in orek kufwa kac yurin mwet kawuk luk
uh! 30 A wen se nutum inge el sununtei ma lom nukewa yurin mutan
kosro su eis molin kosro lalos, ac ke el foloko kom uniya cow fusr soko
ma fact oemeet uh nu sel!’” 31 Papa sac fahk nu sel, ‘Wen nutik, kom
muta yuruk pacl nukewa, ac ma luk nukewa ma lom. 32 A kut enenu
na in orek kufwa ac engan, mweyen tamulel se lom inge el misa ac
sifil moul. El tuhlac, ac inge sifil koneyukyak el.” ”

16

Sie Mwet Tutafpo Usrnguk

1Jesus el fahk nu sin mwet tumal lutlut, “Oasr sie mwet na kasrup,
su filiya sie mwet tutafpo in liyaung ma lal nukewa. Na fwackyang
nu sin mwet kasrup sac lah mwet tutafpo se lal ah supoklotina ma
lal uh. 2 Ouinge el pangnolma ac fahk nu sel, ‘Mea nga lohng keim
inge? Ase nu sik sie pwepu in akkalemye orekmakinyen ma luk uh
sum, mweyen kom ac tia sifil karingin ma luk uh.’ 3 Ac mwet tutafpo
sac sifacna nunku in el, ‘Mea nga ac oru, ke leum luk el akola in sisyula
liki orekma luk uh? Nga munas in wi puk laf, ac nga mwekin in ngusr.
4 Kwal, nga etu lah mea nga ac oru, tuh mwet uh in suliyu nu in lohm
selos tukun sisila nga liki orekma luk.’ 5 Ouinge el solama kais sie
mwet ma oasr soemoul la nu sin leum sac. El siyuk sin mwet se meet
ah, ‘Lupa su soemoul lom nu sin leum luk?’ ¢ Ac el topuk, ‘Barrel siofok
ke oil in olive.” Na mwet tutafpo sac fahk nu sel, ‘Pa inge pwepu in misa
lom uh. Muta insacn, simusla ma lumngaul.’ 7 Na el sifil siyuk sin sie
pac, ‘Ac kom, lupa su soemoul lom?” Ac mwet sac topuk, ‘Sie tausin
bushel in wheat.” Na mwet tutafpo sac fahk ouinge, ‘Pa inge pwepu in
misa lom uh. Simusla ma oalfoko.” 8 Ouinge, leum lun mwet tutafpo
kutasrik sac kaksakunul ke inkanek usrnguk ma el oru, mweyen mwet
facl se inge arulana yohk usrnguk lalos ke ma elos oru, liki mwet lun
kalem uh.”

9 Ac Jesus el sifilpa fahk, “Ke ma inge nga fahk nu suwos: orekmakin
mwe kasrup lun faclu tuh kowos in konauk mwet kawuk lowos, na ke
pacl se lisr, ac fah suliyuk kowos nu in lohm kawil. 10 Kutena mwet
su oaru in ma srik, ac fah oaru pac ke ma yohk; ac kutena mwet su
sesuwos in ma srik ac fah sesuwos pac ke ma yohk. 11 Kowos fin soaru
in karingin mwe kasrup lun faclu, ac ku in lulalfongiyuk kowos fuka
in karingin mwe kasrup pwaye uh? 12 Ac kowos fin soaru in karingin
ma lun siena mwet, su ac ku in sot ma lowos?

13 “Wangin mwet kulansap ku in kulansapu leum luo. El ac srunga
sie, ac lungse el ngia; el ac pwaye nu sin sie, ac kwase el ngia. Kowos
koflana kulansupu God ac mani.”

Kutu Mwe Fahk Lun Jesus
(Matthew 11:12-13; 5:31-32; Mark 10:11-12)
14Ke mwet Pharisee elos lohng ma inge elos isrun Jesus, mweyen elos
lungse mani. 15 Jesus el fahk nu selos, “Kowos sifacna oru lumowos in

suwohs ye mutun mwet uh, tusruk God El etu insiowos. Tuh ma su
mwet uh pangon yohk sripa selos, ma inge pilasr ye mutun God.

16 “Ma Sap lal Moses ac ma simusla lun mwet palu uh orekmakinyuk
na nwe ke pacl lal John Baptais ah. In pacl sac me, Pweng Wo ke
Tokosrai lun God uh fwackyak, ac mwet uh aikusiyak in utyak nu loac.
17 Tusruktu, fisrasr tuh kusrao ac faclu in wanginla, liki sie akul srisrik
ke sie leta ke Ma Sap uh in wanginla.

18 “Kutena mukul su sisla mutan kial ac payuk nu sin sie pacna
mutan, el orek kosro; ac sie mukul su payuk nu sin mutan sisila se,
el oayapa orek kosro.

Pupulyuk Ke Sie Mwet Kasrup Ac Lazarus

19 “Qasr sie mwet kasrup su nukum nuknuk na yohk molo, ac el
moul in mut len nukewa. 20 Na oasr pac sie mwet sukasrup pangpang
Lazarus, su manol nuklana ke ruf, ac kwacna utukla el in muta ke
mutunoa in lohm sin mwet kasrup sac, 21 mweyen el finsrak na elan
ku in kang kutkut in mongo ma ac putatla liki tepu lun mwet kasrup
sac. Kosro ngalngul uh ac tuku pac lohi ruf kacl uh. 22 Mwet sukasrup
sac misa, ac lipufan uh usalla elan tuh muta siskal Abraham ke kufwa
inkusrao uh. Mwet kasrup sac misa ac pukpuki el, 23 ac ke el muta in

Hades,” yen ma el pulakin keok upa nu sel, el ngetak ac liyal Abraham
yen loessula, ac Lazarus el muta siskal. 24 Na el pangyak ac fahk, ‘Papa
Abraham! Pakomutuk, ac supwalma Lazarus elan isongya kufinpaol
in kof an ac kahlye mutun louk in akoyohuyauk, tuh nga muta in keok
lulap in e se inge!’ 25 Ac Abraham el fahk, ‘Ma nutik, esam lah pacl
kom moul muta fin faclu ma nukewa wo ac fisrasr nu sum, a funu
Lazarus el muta in ongoiya ac moul upa. Inge el muta insewowo inse,
a kom muta in keok. 26 Sayen ma inge, oasr luf na lulap se srikutelik,
pwanang kutena mwet ma ac ke fahsrot ingewot nu yurum ac tia ku
in orala, ac wangin pac mwet ac ku in tuku yurum me nu yorosr.’ 27 Na
mwet kasrup sac fahk, ‘Fin ouingan nga kwafe sum, Papa Abraham,
supwalla Lazarus nu in lohm sin papa tumuk, 28 yen tamulel limekosr
luk oasr we. Lela elan som ac sensenkunulos, tuh elos in mau tia tuku
nu yen waiok se inge.’ 29 Abraham el fahk, ‘Kas lal Moses ac lun mwet
palu uh oasr yorolos. Elos in porongo kas lalos an.” 30 Mwet kasrup
sac fahk, ‘Papa Abraham, srakna sufal ma kom fahk ingan! Tuh fin
oasr mwet se moulyak liki misa ac som nu yorolos, na elos fah ku in
auliyak ac forla liki ma koluk lalos.” 31 Ac Abraham el fahk, ‘Elos fin tia
lohngol Moses ac mwet palu uh, elos ac tia pac lulalfongi finne oasr
mwet se moulyak liki misa.” ”

17
Ma Koluk
(Matthew 18:6-7, 21-22; Mark 9:42)
1Jesus el fahk nu sin mwet tumal lutlut, “Ma su aktukulkulye mwet

uh in oru ma koluk ac nuna sikyak, tuh ac fuka kolukiya nu sin mwet
se su oru tuh ma inge in sikyak! 2 Ac wona in sripsripi sie eot wen
inkwawal ac sisila el nu in meoa uh, liki elan oru sie selos inge su srik
in oru ma koluk. 3 Ke ma inge kowos sifacna liyekowosyang!

* 16:23 Hades: nien kai kawil.

“Sie sin mwet lim fin oru ma koluk lain kom, kom kael; ac el fin
auliyak, kom nunak munas nu sel. 4 El fin oru ma koluk lain kom pacl
itkosr ke len se, ac tuku nu yurum ke kais sie pacl inge in taltal koluk
nu sum, kom enenu na in nunak munas nu sel.”

Lulalfongi
5 Mwet sap elos fahk nu sin Leum, “Akyokye lulalfongi lasr.”
6 Ac Leum el topuk, “Lulalfongi lowos fin oana lupan sie fiten
mustard, na kowos ac ku in fahk nu sin sak lulap soko inge, ‘Sifacna
fiskomyak ac yukwikomi in meoa uh!” na ac akos kowos.

Orekma Kunen Sie Mwet Kulansap

7 “Fin sie suwos oasr mwet kulansap se lal ac el orekma inima ku
karingin sheep uh, na ke el foloko liki ima uh, ya kom ac fahk elan
sulaklak som mongoi? 8 Kalem lah kom tia ku in oru ouinge, a kom ac
fahk nu sel, ‘Fahla orek mongo, tari kom ayaolla ac use mwe mongo
nak an, ac soano ngan mongo tari, na kom fah mongoi.’ 9 Tia enenu
tuh kom in fahk kulo nu sin sie mwet kulansap ke el orala ma kom sap
elan oru. 10 Ac oapana nu suwos — ke kowos ac orala ma nukewa ma
fwackot kowos in orala uh, na kowos fahk, ‘Kut mwe na kulansap, ac
kut oru na ma kunasr uh.’”

Jesus El Akkeyala Mukul Singoul

11 Ke Jesus el fahsr in som nu Jerusalem, el fahsr ut ke inmasrlon
acn Samaria ac Galilee. 12 Ke el oru elan utyak nu in sie siti srisrik, el
sun mukul singoul su oasr musen lepa ke manolos. Elos tu yen loes
kutu 13 ac wowoyak ac fahk, “Jesus! Leum! Pakoten nu sesr!”

14 Ke Jesus el liyalos el fahk nu selos, “Fahsrot ac fahk mwet tol uh
in liye kowos.”

Ke elos srakna fahsr in som, elos nasnasla. 15 Ke sie selos liye lah el
nasnasla, el foloko ac kaksakin God ke pusra lulap. 16 El faksufi sisken
nien Jesus ac sang kulo nu sel. El sie mwet Samaria. 17 Na Jesus el
fahk, “Ya tia mwet singoul pa aknasnasyeyukla ah; na pia eu? 18 Mea
pwaye lah mwetsac se inge mukena foloko in sang kulo nu sin God?”
19 Ac Jesus el fahk nu sel, “Tuyak ac som; lulalfongi lom akkeyekomla.”

Tuku Lun Tokosrai Lun God
(Matthew 24:23-28, 37-41)

20 Kutu mwet Pharisee siyuk sin Jesus lah Tokosrai lun God uh ac
tuku ngac. Ac el topuk, “Tokosrai lun God ac fah tia tuku in ouiya ma
ac ku in liyeyuk. 21 Wangin mwet ac fah fahk, ‘Liye, pa inge!” ku ‘Pa
ingo!” mweyen Tokosrai lun God oasr na in kowos.”

22 Na el fahk nu sin mwet tumal lutlut, ‘Pacl se ac fah tuku ke kowos
ac kena liye sie sin len lun Wen nutin Mwet, a kowos ac tia liye. 23 Ac
fah oasr mwet fahk nu suwos, ‘El a ingo!” ku ‘El a inge!” Tusruk nimet
som sokol. 24 Ke pacl se sarom uh sarmelik inkusrao ac tolak acn lucng
layen inge nwe layen ingo, ac fah ouinge Wen nutin Mwet ke len lal.
25 Tusruktu meet liki ma inge, el ac enenu in akkeokyeyuk ac sisila sin
mwet in fwil se inge. 26 Oana ma tuh orek ke pacl lal Noah ah, ac fah
ouinge pac in len lun Wen nutin Mwet. 27 Mwet nukewa tuh mongo na
ac nim, ac orek marut nwe ke na len se Noah el sroang nu fin oak soko
ah, na sronot uh tuku ac onelosla nukewa. 28 Ac fah oana ma orek ke
len lal Lot. Mwet uh elos mongo na ac nim, elos moli, elos kuka, elos

yok, ac elos musa. 29 Ke len se Lot el som liki acn Sodom, e ac sulfur
tuh kahkla lucng me ac onelosla nufon. 30 Ac fah ouinge len se ma

Wen nutin Mwet el ac sikme uh. '
31 “Ke len sacn, mwet se ma muta fin mangon lohm sel uh elan tia

oatui in eis ma lal in lohm sel uh. Oapana nu sin mwet se su muta in
ima lal uh, elan tia folokla in eis kutena ma. 32 Esam mutan kial Lot!
33 Kutena mwet su srike in loangela moul lal, ac fah tuhlac lukel; ac
el su lafwekunla moul lal, moul lal fah loangeyukla. 34 Nga fahk nu
suwos, in fong sac mwet luo ac fah tukeni motul fin bed se. Sie selos
ac itukla, ac sie mutana. 35> Mutan luo ac fah tukeni ilil wheat ke mwe
ilil se. Sie selos ac itukla, ac sie mutana.” 3¢ Mwet luo fah muta in ima
uh, ac fah utukla sie ac filiyuki sie.

37 Ac mwet tumal lutlut elos siyuk sel, “Leum, ma inge ac sikyak
oya?”

Jesus el fahk, “Kutena acn ma mano misa oan we, won vulture ac
fah toeni pac we.”

18

Pupulyuk Ke Katinmas Se Ac Mwet Nununku Se

1 Na Jesus el fahk sie pupulyuk nu sin mwet tumal lutlut in
akkalemye nu selos lah elos enenu in pre pacl nukewa ac tia fuhleak.
2 “Oasr sie mwet nununku in sie siti srisrik su tiana sangeng sin God,
ku akfulatye kutena mwet. 3 Oasr pac katinmas se su muta pac in acn
sac, su fahsri na mwet nununku sac ac kwafe sel elan kasrel aksuwosye
lokoalok se inmasrol ac mwet se ma alein nu sel. 4 Pacl na paht mwet
nununku sac tiana oru kutu ma, na tok el sifacna nunku in el mu, ‘Nga
finne tia sangeng sin God, ku sunakin kutena mwet, 5 tusruk ke lupan
lokoalok mutan se inge oru nu sik, nga ac kasrel elan eis suwohs ma el
suk uh. Nga fin tia, na el ac sifil pacna fahsriyu nwe ke na nga totola

na sell’”
6 Ac Jesus el sifilpa fahk, “Porongo ma mwet nununku koluk sac fahk

inge. 7Na mea, ya God El ac tia oru pac nununku lal in wo nu sin mwet
lal su pang nu sel ke len ac fong in suk kasru sel? Ya El ac pahtlac in
kasrelos? 8 Nga fahk nu suwos, El ac fah sa na in oru kasru lal nu selos.
Tusruktu, ke Wen nutin Mwet el tuku, ya el ac konauk lulalfongi fin
faclu?”

Pupulyuk Ke Sie Mwet Pharisee Ac Sie Mwet Eisani Tax

9 Jesus el oayapa fahk pupulyuk se inge nu sin mwet su pangon mu
elos mwet suwoswos, ac elos pilesru mwet nukewa sayalos. 10 “Sie pacl
ah mwet luo utyak nu in Tempul in pre. Sie selos mwet Pharisee, ac
el ngia mwet eisani tax. 11 Mwet Pharisee sac tuyak ac mukena pre, ‘O
God, nga kulo nu sum lah nga tia oana mwet ngia, su rapku ac oru ma
sesuwos ac kosro. Nga kulo pac lah nga tia oana mwet eisani tax se
ingo. 12 Nga lalo len luo ke wik se, ac nga sot nu sum sie tafu singoul ke
ma nukewa luk!” 13 A mwet eisani tax sac tu oetok ah, ac el tia pacna
keyak nu lucng ke el pre, a el puok iniwal ac fahk, ‘O God, pakoten nu
sik, tuh nga sie mwet koluk!” ” 14 Ac Jesus el fahk, “Nga fahk nu suwos,
mwet eisani tax sac pa God El insewowo se ke el folokla nu lohm sel
ah, ac tia mwet Pharisee sac. Tuh kutena mwet su sifacna akfulatyal
ac fah akpusiselyeyuk, ac el su sifacna akpusiselyal fah akfulatyeyuk.”

Jesus El Akinsewowoye Tulik Srisrik
(Matthew 19:13-15; Mark 10:13-16)

15 Kutu mwet uh use tulik srisrik natulos nu yurin Jesus tuh elan
filiya paol faclos. Ke mwet tumal lutlut elos liye, elos multikin nu sin
mwet ah. 16 A Jesus el pangon tulik uh in tuku nu yorol, ac el fahk,
“Lela tulik in tuku nu yuruk, ac nikmet ikololosi, tuh Tokosrai lun God
ma lalos su oana elos. 17 Pwayena nga fahk nu suwos, elos na su eis
Tokosrai lun God oana sie tulik srisrik ac fah utyak nu we.”

Mwet Kasrup Se
(Matthew 19:16-30; Mark 10:17-31)

18 Sie mwet kol lun mwet Jew el siyuk sin Jesus, “Mwet Luti wo, mea
nga enenu in oru tuh nga fah usrui moul ma pahtpat?”

19 Ac Jesus el siyuk sel, “Efu kom ku pangonyu wo? Wangin sie mwet
wo, a God mukena. 20 Kom etu ma sap uh: ‘Nik kom kosro; nik kom
akmas; nik kom pisrapasr; nik kom orek loh kikiap lain mwet; sunakin
papa tomom ac nina kiom.””

21 Ac mwet sac topuk, “Nga nuna akos ma sap inge nukewa oe ke
nga tulik me.”

22Ke Jesus el lohng ma inge, el fahk nu sel, “Oasr pac ma se lula kom
enenu in oru. Kukakunla ma lom nukewa ac sang mani kac an nu
sin mwet sukasrup, na ac fah oasr mwe kasrup lom inkusrao; na kom
fahsru fahsr tukuk.” 23 Tusruk ke mwet sac lohng ma inge, arulana
toasrla insial, mweyen el arulana kasrup.

24Jesus el liye lah mwet sac toasrla ac el fahk, “Arulana upa nu sin
mwet kasrup in ilyak nu in Tokosrai lun God! 25 Ac fisrasr soko camel
in fahsr sasla ke mutun soko nilul, liki sie mwet kasrup in utyak nu in
Tokosrai lun God.

26 Na mwet ma lohng kas ma el fahk uh siyuk, “Fin ouingan, su ac
ku in moul?”

27 Jesus el topuk, “Ma su kofla orek sin mwet uh, God El ku in oru.”

28 Na Peter el fahk, “Liye, kut filiya ma lasr nukewa ac fahsr tukum.”

29 Ac Jesus el fahk nu selos, “Pwayena nga fahk nu suwos, kutena
mwet su filiya lohm sel, ku mutan kial, ku mwet wial, ku papa tumal
ac nina kial, ku tulik natul ke sripen Tokosrai lun God, 30 el ac fah eis
ma yohk liki ke moul se inge, oayapa ke moul se tok uh el ac fah eis
moul ma pahtpat.”

Jesus El Kaskas Pacl Se Aktolu Ke Misa Lal

(Matthew 20:17-19; Mark 10:32-34)

317esus el srela mwet singoul luo uh nu saya ac fahk nu selos, “Lohng
akwoye! Kut ac som nu Jerusalem pa inge, yen se ma nukewa mwet
palu elos tuh simusla ke Wen nutin Mwet ac akpwayeyuk we. 32 Ac fah
itukyang el nu inpoun mwet pegan, su ac fah aksruksrukel, fahk kas
koluk kacl, ac anel. 33 Elos ac fah srunglul ac unilya, tusruktu tukun
len tolu el ac fah sifil moulyak.”

34 Mwet tumal lutlut elos tiana kalem ke ma inge; kalmen kas inge
wikla nu selos, ac elos tia etu ma Jesus el kaskas kac uh.

Jesus El Akkeyala Sie Mwet Kun
(Matthew 20:29-34; Mark 10:45-52)

35 Ke Jesus el tuku apkuranyang nu Jericho, oasr mwet kun se muta
sisken inkanek uh ac ngusr. 36 Ke el lohng ke un mwet uh fahsr alukella
el siyuk, “Mea se inge?”

37 Ac elos fahk nu sel, “Jesus lun Nazareth el a fahsryak ngi.”

38 Mwet kun sac wowoyak ac fahk, “Jesus! Wen nutin David!
Pakomutuk!”

39 Mwet ma fahsr meet uh mulat nu sel ac fahk elan misla. Tusruk
el wowoyak yohk liki meet, “Wen nutin David! Pakoten nu sik!”

40 Ke ma inge Jesus el tui, ac sap in utuku mwet sac nu yorol. Ke el
tuku apkuranyang, Jesus el siyuk sel, 41 “Mea kom lungse nga in oru
nu sum?”

Ac el topuk, “Leum, nga ke nga in sifilpa ku in liye.”

42 Jesus el fahk nu sel, “Kwal, kom in liye! Lulalfongi lom
akkeyekomla.”

43 In pacl sacna el ku lac in liye, ac el fahsr tukun Jesus ac sang kulo
nu sin God. Ke un mwet uh liye ma inge, elos nukewa kaksakin God.

19

Jesus Ac Zacchaeus

1Jesus el utyak nu Jericho, ac fahsr sasla we. 2 Oasr sie mwet kol lun
mwet eisani tax in acn sac, inel pa Zacchaeus, su sie mwet na kasrup.
3 El srike elan wi liye lah su Jesus, tusruk ke sripen el mwet na fototo
se, oru el kofla liyalak Jesus mweyen mwet uh arulana pus. 4 Na el
kasrusr nu meet ac fanyak nu ulun sak sycamore soko elan ku in liyal
Jesus ke el fahsryak in acn sac. 5 Ke Jesus el sun acn sac, el ngetak
ac fahk nu sel Zacchaeus, “Zacchaeus, sulaklak fani, mweyen misenge
nga ac muta in lohm sum.”

6 Zacchaeus el sulaklak fani, ac el engan ma lulap in eisal Jesus nu in
lohm sel. 7 Mwet nukewa su liye ma inge elos mutawauk in torkaskas
ac fahk, “Mwet se inge utyak ac muta in lohm sin sie mwet koluk!”

8 Zacchaeus el tuyak ac fahk nu sin Leum, “Leum, nga ke fahk nu
sum lah nga ac sang tafu mwe kasrup luk nu sin mwet sukasrup, ac
nga fin tuh kiapwela kutena mwet ke ma lalos, nga ac fah akfalye nu
sel pacl akosr yohk liki ma nga eisla.”

9 Jesus el fahk nu sel, “Mwet nukewa lohm uh langoeyukla misenge,
tuh mwet se inge el oayapa ma in fwilin tulik natul Abraham. 19 Wen
nutin Mwet el tuku in suk ac in molela mwet su tuhlac.”

Pupulyuk Ke Ipin Mani Gold
(Matthew 25:14-30)

11 Ke mwet uh srakna lohng ma inge, Jesus el sifilpa fahkak nu selos
sie pupulyuk. In pacl se inge el apkuran in sun acn Jerusalem, ac elos
nunku mu Tokosrai lun God akuranna sikyak. 12 Quinge el fahk, “Oasr
sie mwet leum su ako in som nu in sie acn loessula in tuh touyak el nu
ke tokosra. Ac el akoo mu el ac sifil foloko nu yen sel tukun el walak
uh. 13 Meet liki el som, el pangonma mwet kulansap singoul lal, ac
sang nu sin Kkais sie selos ipin mani gold se, ac fahk nu selos, ‘Liye lah
mea kowos ac ku in konauk in laesla ma inge ke nga ac som uh.” 14 A
mwet in facl sel arulana kwasel, na elos supwala kutu mwet utuk kas
in som tokol ac fahk, ‘Kut tia lungse mwet se inge in tokosra lasr’

15 “Mwet sac tokosrala, na el foloko. Na el sap mwet kulansap lal
uh in tuku elan liye lah lupa su elos akyokyelik ke ipin mani el tuh
sang nu selos ah. 16 Mwet se oemeet ah tuku ac fahk, ‘Leum luk, nga
laesla ipin mani gold se ma kom tuh ase nu sik ah ke ipin gold singoul’
17 Tokosra sac fahk, ‘Wo orekma lom. Kom sie mwet kulansap oaru!
Ke sripen kom oaru ke ma srik, nga ac fah sot kom in leum fin siti
singoul.” 18 Mwet se akluo ah tuku ac fahk, ‘Leum luk, nga laesla mani
se kom tuh ase nu sik ah ke ipin gold limekosr’ 19 Na tokosra sac
fahk nu sin mwet sac, ‘Kom ac fah leum fin siti limekosr’ 20 Sie pac
mwet kulansap uh tuku ac fahk, ‘Leum luk, pa inge ipin mani gold
se lom ah. Nga liyaung na ac nokomla ke sie ipin nuknuk. 2! Nga
sangeng sum mweyen kom sie mwet na upa. Kom eis ma su tia ma
lom, ac kosrani ke ma kom tia taknelik.’ 22 Na tokosra sac fahk nu sel,
‘Kom mwet kulansap koluk! Nga ac fah orekmakin kas lom sifacna in
nununkekom! Kom etu lah nga mwet upa se, su eis ma su tia ma luk,
ac kosrani ke ma nga tia taknelik. 23 Ke ouingan uh, efu ku kom tia
filiya mani luk an in bank, na ke nga foloko nga lukun eis wi kap kac?’
24 Na tokosra sac fahk nu sin mwet ma tu insac uh, ‘Eisla ipin mani
gold sacn lukel, ac sang nu sin mwet kulansap se ma ipin mani gold
singoul oasr yoro an.” 25 A elos fahk nu sel, ‘Leum, oasr tari ipin mani
gold singoul yorol!” 26 Ac el topuk, ‘Nga fahk nu suwos, kutena mwet su
oasr ma lal, ac fah itukyang pac kutu ma yohk liki nu sel. A mwet su
wangin ma lal, finne ma srisrik su oan sel ac fah itukla lukel. 27 Inge,
nu sin mwet lokoalok luk su tia lungse ngan tokosra lalos, usalosme ac
onelosla nukewa ye mutuk!” ”

Utyak Nu Jerusalem Ke Kutangla
(Matthew 21:1-11; Mark 11:1-11; John 12:12-19)

28 Tukun Jesus el fahk ma inge, el fahsr meet lukelos in som nu
Jerusalem. 29 Ke el apkuranyang nu Bethphage ac Bethany ke Fineol
Olive, el supwala luo sin mwet tumal lutlut uh in som meet, 30ac el fahk
nu seltal: “Komtal fahsrot nu in siti srisrik se meeto ingo. Ke komtal
tufahna utyak nu we komtal ac liye soko donkey fusr kapir in acn sac

su soenna oasr mwet muta fac. Tulalla ac usalu. 3! Fin oasr mwet
siyuk lah efu komtal ku tulalla, komtal fahk mu, ‘Leum el enenal.’”

32 Eltal som ac liye tuh ma nukewa oana ma Jesus el fahk nu seltal
ah. 33 Ke pacl se eltal tulala donkey fusr soko ah, mwet ma natu ah
siyuk seltal, ‘Efu ku komtal tulala?”

34 Ac eltal fahk, “Leum el enenal.” 35 Na eltal pwanla donkey fusr soko
ah nu yurin Jesus. Elos filiya nuknuk lalos nu fac, ac kasrel Jesus elan
sroang. 36 Ke el som, mwet uh laknelik nuknuk lalos uh fin inkanek

uh.

37 Ke el tuku apkuran nu Jerusalem, ke acn se ma inkanek uh oatui
ke Fineol Olive, sie u na lulap sin mwet tumal lutlut elos mutawauk in
engan ac kaksakin God ke pusra lulap ke ma usnguk puspis ma elos
wi liye. 38 Elos fahk, “God Elan akinsewowoye tokosra su tuku Inen
Leum! Misla in kusrao, ac wolana nu sin God!”

39 Na kutu sin mwet Pharisee inmasrlon un mwet uh fahk nu sin
Jesus, “Mwet Luti, fahk nu sin mwet tomom lutlut inge elos in misla!”

40 Ac Jesus el topuk, “Nga fahk nu suwos, elos fin misla, na eot uh ac
fah mutawauk in wowoyak.”

Jesus El Tung Ke Jerusalem

41 F] tuku apkuranyang nu ke siti uh, ac ke el liye, el tung kac, 42 ac
fahk, “Saok kom in etu misenge ma ac ku in sot misla nu sum! A inge
kom tia ku in liye! 43 Pacl se ac fah tuku ke mwet lokoalok lom ac
fah raunikomla ac kuhluskomla, ac kosrekomla ac putati nu fom liki

acn nukewa. 44 Elos ac fah arulana kunauskomla wi mwet nukewa su
muta in pot fulat lom. Wangin sie eot ac fah oan yen se, mweyen kom

tuh tia akilen pacl se God El tuku in tuh molikomla ah!”

Jesus El Som Nu In Tempul
(Matthew 21:12-17; Mark 11:15-19; John 2:12-22)

45Na Jesus el som nu in Tempul ac mutawauk in lusak mwet kuka uh,
46 ac el fahk nu selos, “Simla in Ma Simusla mu God El fahk, ‘Tempul
luk ac fah sie lohm in pre,” a kowos ekulla nu ke sie acn in wikla lun
mwet pisrapasr!”

47 Len nukewa Jesus el luti in Tempul. Un mwet tol fulat, ac mwet
luti Ma Sap, ac mwet kol lun mwet uh elos kena unilya, 48 tusruk elos
koflana konauk lah elos ac oru fuka, mweyen mwet uh lungse lohng
kas nukewa ke luti lal uh.

20

Kusen Siyuk Lun Mwet Uh Ke Ku Lun Jesus
(Matthew 21:23-37; Mark 11:27-33)

1 Sie len ke Jesus el muta in Tempul in luti mwet uh ac fahkak ke
Pweng Wo, mwet tol fulat ac mwet luti Ma Sap, wi pac un mwet matu
elos tuku 2 ac fahk nu sel, “Fahkma nu sesr, ma ya ku lom in oru ma
inge? Su sot ku ingan nu sum uh?”

3 Jesus el topuk ac fahk nu selos, “Inge nga ac siyuk suwos sie mwe
siyuk. Fahkma nu sik, 4 ku lal John in baptaisi mwet tuku ya me? Ya
ma sin God me, ku ma sin mwet uh?”

5 Elos mutawauk in asiyuki inmasrlolos, “Mea kut ac fahk? Kut
fin fahk mu, ‘Ma sin God,’ el ac mu, ‘Fin ouingan, efu kowos ku tia
lulalfongel John?’ ¢ A kut fin fahk mu, ‘Ma sin mwet uh,” un mwet na
lulap se inge ac tungal kut nwe ke kut misa, mweyen elos lulalfongi
mu mwet palu se pa John.” 7Ouinge elos fahk, “Kut tia etu lah tuku ya

»

§AC Jesus el fahk nu selos, “Fin ouingan, nga ac tia pac fahk nu suwos
lah ma ya ku luk in oru ma inge.”

Pupulyuk Ke Mwet Karingin Sie Ima
(Matthew 21:33-46; Mark 12:1-12)

9 Na Jesus el fahk pupulyuk se inge nu sin mwet uh: “Oasr sie mwet
ma yukwiya ima in grape se, ac sang nu sin kutu mwet in karingin, na
el som liki facl sel ke pacl na loeloes. 10 Ke sun pacl in telani grape in
ima uh, el supwala mwet kulansap se nu yurin mwet karingin ima uh
in tuh use ip lal ke ma elos kosrani uh. Tusruktu mwet liyaung ima
uh uni mwet kulansap sac nwe folokunulla pisinpo. 11 Na el sifilpa
supwala sie pac mwet kulansap; ac mwet liyaung ima elos sifilpa onel,
oral arulana koluk, ac folokunulla pisinpo pac. 12 Na el sifilpa supwala
mwet kulansap se aktolu. Mwet karingin ima elos kanteya pac ac
sisella. 13 Na mwet se ma la ima uh fahk, ‘Mea nga ac oru uh? Nga
ac supwala wen kulo se nutik inge. Pwayena lah elos ac akfulatyalV’

14 Tusruktu, ke mwet liyaung ima uh liyalak elos fahk nu sin sie sin
sie, “‘Wen se nutin mwet se la ima uh pa inge. Kut unilya, na ma lal
inge ac fah lasr lac!” 15 Quinge elos sisella liki ima uh ac unilya.

Na Jesus el siyuk, “Mea mwet se la ima uh ac oru nu sin mwet ma
karingin ima uh? 16 El ac tuku ac uniya mwet inge, ac sang ima uh nu
sin kutu pacna mwet.”

Ke mwet uh lohng ma inge elos fahk, “Tia ku in ouinge!”

17 Jesus el ngetang suelosi ac fahk, “Ac pia kalmen Ma Simusla se
inge?

‘Eot se ma mwet musa uh nunku mu wangin sripa ac sisla,

Pa yohk sripa oemeet uh’
18 Kutena mwet su putatyang nu fin eot sacn, ac fah musalsalu mano
nu ke ip srisrik. Ac eot sac fin putati nu fin sie mwet, ac fah mokutkuti
oana kutkut.”

Mwe Siyuk Ke Moli Tax
(Matthew 22:15-22; Mark 12:13-17)

19 Mwet luti Ma Sap ac mwet tol fulat elos kena kapriya Jesus in pacl
sacna, mweyen elos etu lah el fahk pupulyuk sac lainulos; tuh elos
sangeng sin mwet uh. 20 Ke ma inge elos suk sie pacl wo lalos. Elos moli
nu sin kutu mwet in som ac oru lumahlos in oana elos mwet suwoswos,
sruhk elos supwalosla in sruokilya Jesus ke mwe siyuk kutasrik lalos,
elos in mau eisalang nu ke ku fulat lun Governor lalos, su siemwet
Rome. 21 Mwet kutasrik inge fahk nu sin Jesus, “Mwet Luti, kut etu
lah kas lom ac ma kom luti inge ma pwaye. Kut etu lah kom tia wiwi
mwet, a kom luti ma pwaye ke ma lungse lun God. 22 Fahkma nu sesr,
ya ac lain Ma Sap lasr uh mwet uh in moli tax nu sin Caesar, Tokosra
Fulat lun acn Rome, ku tia?”

23 Tuh Jesus el akilen kutasrik lalos, ac el fahk nu selos, 24 “Use sie
ipin mani silver an nu sik ngan liye. Mutun su ac inen su oan kac
inge?”

Ac elos fahk, “Ma lun Caesar.”

25 Na Jesus el fahk, “Kwal, sang nu sin Caesar ma lun Caesar, ac sang

nu sin God ma lun God.” ]
26 Quinge elos koflana sruokilya ye mutun mwet uh ke kutena kas

lal, na elos misla ac arulana lut ke top lal uh.

Mwe Siyuk Ke Sifil Moulyak
(Matthew 22:23-33; Mark 12:18-27)

27 Na kutu mwet Sadducee, su fahk mu mwet uh ac fah tia sifil
moulyak, elos tuku nu yurin Jesus ac fahk, 28 “Mwet Luti, Moses el
tuh simusla ma sap se inge nu sesy, ‘Mukul se fin misa ac wangin tulik
natul, mwet lin mukul sacn enenu in payukyak sin katinmas sacn eltal
in mau ku in oswela kutu tulik ma ac pangpang ma nutin mukul se
ma misa uh.’ 29 Tuh oasr tamulel itkosr — ma se ma matu el payuk
nwe misa, a wangin tulik natul. 30 Na el su akluo el payukyak sin
katinmas sac, 31 na sifilpa ma se aktolu uh. Lumah sacna sikyak nu sin
tamulel itkosr ah nufon — elos misa ac wangin tulik natulos. 32 Na tok
katinmas sac misa. 33 Na fuka, ke ac mau sun len in sifil moulyak uh,
ac kien su katinmas sac? Nufonna mwet itkosr uh tuh payuk nu sel.”

34Jesus el topuk ac fahk nu selos, “Mukul ac mutan in pacl se inge
uh elos marut, 35 tusruktu mukul ac mutan ma fal in wi moulyak ke

pacl se fahsru, ac fah tia marut. 36 Elos ac fah oana lipufan, ac tia ku in
misa. Elos ma nutin God, mweyen elos moulyak liki misa. 37 Moses el
arulana akpwayei lah mwet misa elos sifil moulyak. Ke sramsram ke
firir se in kupo sac, el kaskas kacl Leum ouinge: ‘El God lal Abraham,
God lal Isaac, ac God lal Jacob.” 38 Ke ma inge El God lun mwet moul,
tia lun mwet misa, tuh nu sel mwet nukewa moul.”

39 Na kutu sin mwet luti Ma Sap elos fahk nu sel, “Mwet Luti, wona
top lom an!” 40 Ac elos koflana sifil siyuk kutena ma sel.

Mwe Siyuk Ke Christ
(Matthew 22:41-46; Mark 12:35-37)
41 Jesus el siyuk selos, “Efu ku fwack mu Christ el wen natul David?
42 Ku David el sifacna fahk in book in Psalm mu,

‘Leum God El fahk nu sin Leum luk:
Muta siskuk layot

43 Nwe ke nga oru mwet lokoalok lom oana sie ma loangeyen
niom.’
44 David el pangnol ‘Leum.” Fin ouinge, fuka tuh Christ elan wen natul
David?”

Jesus El Kaskas Lain Mwet Luti Ma Sap
(Matthew 23:1-36; Mark 12:38-40)

45 Ke mwet uh nukewa lohng, Jesus el fahk nu sin mwet tumal
lutlut, 46 “Kowos karinginkowosyang liki mwet luti Ma Sap uh, su
lungse forfor nukum nuknuk loeloes lalos, ac oayapa tuh mwet uh in
paingulos ac akfulatyalos ke nien kuka uh; ac sulela nien muta fulat
in iwen lolngok ac yen ma wo emeet in pacl in kufwa; 47 su lungsena
kiapu katinmas ac pisre lohm selos, tari elos filangkin pre loeloes lalos!
Kai nu selos uh ac fah arulana upa!”

Mwe Sang Lun Sie Katinmas
(Mark 12:41-44)
1Jesus el tuni ac liye ke mwet kasrup elos sang mwe sang lalos nu

in nien eisani mani in Tempul uh, 2 ac el oayapa liye sie katinmas
su arulana sukasrup sang luo cent srusra. 3 Ac el fahk, “Nga fahk
nu suwos, katinmas se inge el sang yohk liki mwet saya nukewa.
4 Mweyen mwet saya uh elos sang ke ma yolyak ke mwe kasrup lalos;
a el, el finne sukasrup a el sang nufon ma ac karingin moul lal uh.”

Jesus El Kaskaskin Kunanula Lun Tempul Uh
(Matthew 24:1-2; Mark 13:1-2)

5 Kutu sin mwet tumal lutlut uh sramsram ke kato lun Tempul uh,
ac ke woiyen yun ma orekla ke eot uh, ac ke mwe sang ma itukyang
nu sin God. Ac Jesus el fahk, 6 “Ma nukewa ma kowos liye inge — pacl
se ac fah tuku ke tia sie sin eot inge ac fah oan ke acn se — kewana ac
fah rakinyuki.”

Pacl In Keok Ac Kalyeiyuk Lun Mwet Uh
(Matthew 24:3-14; Mark 13:3-13)
7 Ac elos siyuk, “Mwet luti, pia pacl ma ingan ac sikyak uh? Ac akul
fuka ac akkalemye lah ma inge apkuran in sikyak?”

8 Jesus el fahk, “Kowos taran mwet in tia kiapwekowosla! Mwet
puspis ac fah sramsram ac fahk, ‘Nga pa el!” oayapa, ‘Pacl uh summal’
Tuh nik kowos welulos. 9 Nik kowos sangeng ke kowos ac lohng ke
mweun ac alein; ma inge ac sikyak meet, tusruktu tia kalmac pa pacl
uh apkuran me.”

10 Ac el sifilpa fahk, “Mutanfahl ac fah tuyak lain mutanfahl; tokosrai
ac fah wi pac alein. 11 Ac fah oasr kusrusr lulap, sracl upa, ac mas
sensen yen nukewa. Ac fah oasr pac ma na koluk ac aksangeng ac fah
tuku lucng me. 12 Tusruktu, meet liki ma inge nukewa ac sikyak uh,
ac fah kapiri ac akkeokyeyuk kowos; ac kowos ac fah nununkeyuk in
iwen lolngok uh ac fili in presin. Ac fah utukyak kowos nu ye mutun
tokosra ac mwet leum ke sripuk. 13 Ac fah pa inge pacl wo lowos in fahk
ke Pweng Wo uh. 14 Akoela nunak lowos an meet liki pacl sac, kowos
in tia fosrnga lah kowos ac loangekowos sifacna fuka, 1> mweyen nga

ac fah asot nu suwos kain in kas ac lalmwetmet ma mwet lokoalok
lowos uh ac tia ku in lain ku iluhs ke kas kowos ac fahk uh. 16 Kowos
ac fah mau tukakinyukyak sin papa ac nina kiowos, tamulel lowos,

mwet sou lowos, ac mwet kawuk lowos; ac kutu suwos ac fah anwuki.
17 Mwet nukewa ac fah kwase kowos ke sripuk. 18 Tusruktu, tia soko
aunsifowos ac fah putatla. 19 Kowos tu na ku, ac kowos fah sifacna
molikowosla.

Jesus El Sramsramkin Kunanula Lun Jerusalem
(Matthew 24:15-21; Mark 13:14-19)

20 “Kowos fin liye tuh acn Jerusalem rauniyukla ke mwet mweun, na
kowos ac etu na lah kunausyukla lun acn we apkuran me. 21 In pacl
sacn mwet ma muta in acn Judea enenu in kaingla nu fineol uh, ac
mwet ma muta in siti uh enenu in som liki, ac mwet su muta in ima
uh in tia folok nu in siti uh. 22 Tuh len ingo ac fah pangpang ‘Len in
Kalyeiyuk,” in akpwayei ma nukewa ma fwackyak in Ma Simusla uh.
23 We nu sin mutan su pitutu in pacl sac, ac nu sin mutan su tufahna
isusla uh! Mwe keok yohk ac fah tuku nu fin acn se inge, ac kasrkusrak
lun God ac fah oan fin mwet inge. 24 Kutu ac fah anwuki ke cutlass,
ac kutu ac fah mwet sruoh ac utukla nu in facl puspis saya; ac mwet
pegan uh ac fah longya acn Jerusalem nwe ke na pacl lalos safla.

Tuku Lun Wen Nutin Mwet
(Matthew 24:29-31; Mark 13:24-27)

25 “Oasr mwe akul ac fah sikyak ke faht, ac malem, ac itu uh.
Mutunfacl nukewa fin faclu ac fah tuninfong ac sangeng ke ngirngir
lun meoa uh, ac ku lun noa uh. 26 Mwet uh ac fah mulalla ke sangeng
ke elos ac tupan lah mea ac sikyak nu fin faclu nufon, mweyen ku
lulap lun yen engyeng uh ac fah kifusyukla liki acn selos. 27 Na Wen
nutin Mwet ac fah sikme — el tuku in sie pukunyeng ke ku lulap ac
wolana. 28 Ke pacl ma inge mutawauk in sikyak, kowos in tuyak ac
keyak sifowos nu lucng, tuh molela lowos apkuran me.”

Sie Mwe Lutlut Ke Soko Sak Fig
(Matthew 24:32-35; Mark 13:28-31)
29 Na Jesus el fahk nu selos pupulyuk se inge: “Nunku ke sak fig ac
kain in sak nukewa saya uh. 30 Ke pacl se lesak uh tufahna srunak
sroa, na kowos etu lah pacl fol uh apkuran me. 3! In ouiya sacn pacna,

ke kowos ac liye ke ma inge sikyak uh, kowos ac etu lah Tokosrai lun
God apkuran me.

32 pwayena nga fahk nu suwos, ma inge nukewa ac sikyak meet liki
mwet ma moul in pacl inge ac misa uh. 33 Kusrao ac faclu ac wanginla,
a kas luk ac fah tiana wanginla.

Enenu In Soano o
34 “Liyekowosyang tuh kowos in tia sisla pacl lowos ke kufwa yohk

ac mwe nim ku, ac fosrnga ke ma lun facl se inge, pwanang Len sac
ac mau sa na in sruokkowosi 35 oana sie mwe kwasrip. Ac fah sikyak
nu sin mwet in acn nukewa fin faclu. 36 Kowos in soano ac pre pacl
nukewa tuh kowos in ku in lainla ma inge nukewa ma ac sikyak, ac
kowos fah ku in tu ye mutun Wen nutin Mwet.”

37 Len nukewa Jesus el muta luti in Tempul, ac ke fong uh el ac
som muta Fineol Olive. 38 Ke lotutang nukewa mwet nukewa ac toang
tukakek ac som nu in Tempul in lohng mwe luti lal.

Pwapa Koluk In Unilya Jesus
(Matthew 26:1-5; Mark 14:1-2; John 11:45-53)
1 Apkuranyang nu ke pacl lun Kufwen Bread Tia Akpulol, su
pangpang Kufwen Alukela. 2 Mwet tol fulat ac mwet luti Ma Sap elos
sangeng sin mwet uh, oru elos suk in unilya Jesus ke lukma.

Judas El Insese In Tukakunak Jesus
(Matthew 26:14-16; Mark 14:10-11)

3 Na Satan el ilyak nu in Judas, su pangpang Iscariot, sie sin mwet
lutlut singoul luo. 4 Ouinge Judas el som ac pwapa yurin mwet tol fulat
ac mwet kol lun mwet soan ke Tempul lah mea el ac oru in tukakunak
Jesus nu selos. 5 Elos insewowo kac, ac wulela in moli nu sel ke mani.
6 Judas el insese kac, ac mutawauk in suk pacl wo lal in tukakunak
Jesus nu selos ke mwet uh tia etu kac.

Jesus El Akoo In Oru Kufwen Alukela
(Matthew 26:17-25; Mark 14:12-21; John 13:21-30)

7 Sun len se ke Kufwen Bread Tia Akpulol ma elos ac uniya sheep
fusr nu ke Kufwen Alukela. 8 Jesus el supwalla Peter ac John, ac el fahk
ouinge nu seltal: “Fahla ac akoela Kufwen Alukela nu sesr tuh kut fah
mongo kac.”

9 Ac eltal siyuk sel, “Kom lungse kut in akoo ya?”

10Jesus el topuk ac fahk, “Ke komtal ac utyak nu in siti uh, sie mukul

su us sufa in kof soko ac fah sun komtal. Fahsr tokol nu ke lohm se ma
el ac utyak nu loac uh, 11 ac fahk nu sin mwet se la lohm uh, ‘Mwet

Luti el fahk nu sum, pia infukil se ma nga ac mwet tumuk lutlut ac
mongo ke Kufwen Alukela we uh?’ 12 El ac fah pwenkomtalak nu in
sie fukil na lulap su oan lucng ac akoeyukla tari, yen komtal ac akoela

ma nukewa we.”
13 Eltal som ac konauk ma nukewa oana ke Jesus el fahk nu seltal

ah, ac eltal akoela Kufwen Alukela uh we.

Kufwa Lun Leum
(Matthew 26:26-30; Mark 14:22-26; Sie Corinth 11:23-25)

14 Ke sun ao in mutawauk kufwa uh, Jesus el muta ke tepu ac mwet
sap elos welul. 15 El fahk nu selos, “Nga tuh arulana ke wi kowos
mongo ke Kufwen Alukela se inge meet liki keok luk! 16 Tuh nga fahk
nu suwos, nga fah tia sifil mongo kac nwe ke na akpwayeiyukla kalmac

uh in Tokosrai lun God.” ) )
17 Na Jesus el eis cup se, sang kulo nu sin God, ac fahk, “Eis cup se

inge, ac kowos nukewa nim kac. 18 Nga fahk nu suwos lah ingela nga

ac tia sifil nim ke wain nwe ke na Tokosrai lun God tuku.”
19 Na el eis sie bread, sang kulo nu sin God, kunsalik ac sang nu selos

ac fahk, “Ma inge monuk su itukot keiwos. Oru ma inge in esamyu.”
20 In ouiya sacna, el sang nu selos sie cup tukun mongo uh ac fahk,
“Cup se inge pa wuleang sasu ke srahk, su ukuiyukla keiwos.

21 “Tusruktu liye, el su ac tukakinyuyak el wiyu oasr ke tepu se inge!
22 Wen nutin Mwet el ac misa oana ke God El oakiya, tusruktu we nu

sin mwet se su tukakunulak uh!”
23 Na elos mutawauk in asiyuki inmasrlolos lah su kac selos ac oru

ma se inge uh.

Akukuin Lah Su Fulat
24 Sie pac akukuin sikyak inmasrlon mwet tumal lutlut lah su selos

ac fal in fulat oemeet inmasrlolos. 25 Jesus el fahk nu selos, “Tokosra
lun mwet pegan uh oasr ku lalos fin mwet lalos, ac mwet leum uh
lungsena mwet uh in fahk ma wo kaclos. 26 Tusruktu in tia ouinge
yuruwos; a el su fulat oemeet elan ekla oana el su srik oemeet, ac
mwet kol se elan ekla oana mwet kulansap se. 27 Su kac fulat uh, el su
muta in mongo, ku el su kulansupal? Ma se ma muta uh. A nga muta
inmasrlowos oana el su kulansap.

28 “Kowos tuh wiyu in pacl nukewa ma srikeyuk nga ah; 29 ac in oana
ke Papa tumuk El ase ku nu sik in kol, ouinge nga asot pac ku sacna
nu suwos. 30 Kowos ac fah mongo ac nim ke tepu luk in Tokosrai luk,
ac kowos ac fah muta fin tron in nununku sruf singoul luo lun Israel.

Jesus El Fahkak Lah Peter El Ac Lafwekunul

(Matthew 26:31-35; Mark 14:27-31; John 13:36-38)

31“Simon, Simon! Lohngyu! Filfilla tari nu sel Satan elan srike kowos
nukewa, oana ke sie mwet ima el srela wheat uh liki kulun wheat
uh. 32 Tusruktu nga pre tari keim, Simon, tuh lulalfongi lom in tia
wanginla. Ac ke pacl se kom sifil foloko nu yuruk, kom fah akkeye
mwet wiom inge.”

33 Na Peter el fahk, “Leum, nga akola in wi kom nu in kapir, ac in wi
kom misal!”

34 Ac Jesus el fahk, “Nga fahk nu sum, Peter, won uh ac fah tia kahkla
ofong nwe ke na kom fahkla pacl tolu mu kom tia eteyu.”

Mwe Neinyuk Mani, Ap, Ac Cutlass

35Na Jesus el siyuk sin mwet tumal lutlut, “Ke nga tuh supwekowosla
meet ah, kowos tia utuk mwe neinyuk mani, ku ap, ku fahluk. Ya oasr
ma kowos tuh enenu?”

Ac elos fahk, “Wangin.”

36 Na Jesus el fahk, “A inge, el su oasr mwe neinyuk mani lal ku ap
lal, lela elan us; ac el su wangin cutlass natu, el enenu in kukakunla
coat lal in molela sie. 37 Tuh nga fahk nu suwos lah Ma Simusla se ma

fahk mu, ‘Elos oakulang yurin mwet koluk,” ac fah akpwayeiyuk keik,
mweyen ma su simla keik uh ac akpwayeiyuk.”
38 Ac mwet tumal lutlut elos fahk, “Leum, liye — cutlass luo pa inge!”
Ac el fahk, “Tari fal!”

Jesus El Pre Fineol Olive
(Matthew 26:36—46; Mark 14:32-42)
39Jesus el som liki siti uh nu Fineol Olive oana ke el oru pacl nukewa;

ac mwet tumal lutlut elos welul som. 40 Ke el sun acn we el fahk nu
selos, “Pre tuh kowos in tia putatyang nu in mwe sruhf.”

41 Na el fahsr lukelos ke lusa se ma mwet se ac ku in sisla sie eot nu
we, ac el sikukmutuntei ac pre. 42 El fahk, “Papa, fin ou lungse lom,

eisla cup in keok se inge likiyu. Tusruktu, in tia ou lungse luk, a lela ma
lungse lom in orek.” [ 43 Sie lipufan inkusrao sikme nu sel ac akkeyal.
44 Ke arulana yohk keok lal ke nunkeya, el kwafeang na in pre; ac fio
kacl uh tultul oana srah nu fin fohk uh.]*

45 El tuyak liki pre lal, ac folokla nu yurin mwet tumal lutlut ac
konauk lah elos motul, ke sripen totola lalos ke asor. 46 Ac el fahk nu
selos, “Efu kowos ku motul? Ngutalik ac pre tuh kowos in tia putatyang
nu ke mwe sruhf.”

Sruhu Jesus
(Matthew 26:47-56; Mark 14:43-50; John 18:3-11)

47 Jesus el srakna kaskas ke sie u lulap sun acn sac. Judas, sie sin
mwet tumal lutlut, pa pwanulos. El kalukyang nwe yurin Jesus in
ngok mutal. 48 Ac Jesus el fahk nu sel, “Judas, ya kom ac tukakunak
Wen nutin Mwet ke angokmwet?”

49 Ke mwet tumal lutlut ma welul Jesus elos liye ma ac sikyak uh,
elos siyuk, “Leum, ya kut ac orekmakin cutlass natusr uh?” 50 Ac sie
selos uni sie sin mwet kulansap lun Mwet Tol Fulat ac pakela lac sracl
layot.

51 Ac Jesus el fahk, “Tui, nimet sifil oru!” El kahlye sren mwet sac, ac
akkeyalla.

52 Na Jesus el fahk nu sin mwet tol fulat ac mwet kol lun mwet soan
ke Tempul, wi un mwet matu ma tuku in sruokilya uh, “Ya kowos
enenu na in us cutlass ac sak in anwuk tuku, oana in mwet kunaus
ma sap se pa nga? 53 Nga muta yuruwos in Tempul len nukewa, a
kowos tia srike in sruokyuwi. A pa inge ao lowos in mukuila, ac pacl
se ku lun lohsr uh leumi.”

Peter El Lafwekin Jesus
(Matthew 26:57-58, 69-75; Mark 14:53-54, 66-72; John 18:12-18, 25—
27)

54 Elos sruokilya Jesus ac kololla nu in lohm sin Mwet Tol Fulat; ac
Peter el fahsr loes kutu nu tokolos. 55 Oasr e se tayak infulwen inkul
lun Mwet Tol Fulat, ac Peter el welulos su tukeni muta raunela e sac.
56 Ke sie sin mutan kulansap uh liyal, ke e sac tolak mutal, el ngetang
suilya ac fahk, “Mwet se inge welul pac Jesus!” 57 Tusruktu Peter el
lafwekin ac fahk, “Mutan, nga tiana etal!”

58 Tukun pacl na fototo, sie sin mukul uh liyalak Peter ac fahk, “Kom
pa sie selos!”

*
22:44 Kutu Ma Simusla wangin fus 43 ac 44.

Tusruk Peter el topuk ac fahk, “Mukul, tia nga!”

59 Sahp ac tukun ao se tok, sie pac mukul uh fahk na ku, “Ma na
pwaye se lah mwet se inge tuh welul Jesus, mweyen el mwet Galilee
se pac!”

60 Tusruktu Peter el sifil pacna fahk, “Mukul, nga tiana etu ma kom

fahk an!”
In kitin pacl ah na, ke el srakna kaskas, won se kahkla. 61 Leum el

forla ac suilya Peter, na Peter el esamak lah Leum el tuh fahk nu sel,
“Meet liki won uh ac kahkla ofong, kom ac fahkla pacl tolu lah kom
tia eteyu.” 62 Peter el tufokla liki acn sac, ac tung arulana upa.

Aksruksrukeyuk Ac Puopo Jesus
(Matthew 26:67-68; Mark 14:65)
63 Mwet ma taranul Jesus elos aksruksrukel ac puokol. 64 Elos
nokomla mutal ac fahk, “Palye lah su puok kom uh!” 65 Elos fahk pac
kas in akkoluk puspis nu sel.

Jesus Ye Mutun Mwet Pwapa Fulat
(Matthew 26:59-66; Mark 14:55-64; John 18:19-24)

66 Ke lenelik, un mwet matu, mwet tol fulat, ac mwet luti Ma Sap elos
toeni, ac utuku Jesus nu ye mutun Un Mwet Pwapa Fulat inge. 67 Ac
elos fahk, “Fahk nu sesr, ya kom pa Christ?”

Ac el topuk, “Nga fin fahk nu suwos, kowos ac tia lulalfongiyu; 68 ac
nga fin kusen siyuk nu suwos, kowos ac tia topuk. 69 Tusruktu, in pacl
se ingela Wen nutin Mwet el ac fah muta lac po layot sin God Kulana.”

70 Ac elos nukewa fahk, “Na mea, kom Wen nutin God?”

Ac el topuk nu selos, “Kowos sifacna fahk lah nga pa el.”

71 Ac elos fahk, “Kut tia enenu kutu pac mwet loh! Kut sifacna lohng
ke ma el fahk uh!”

Jesus Ye Mutal Pilate

(Matthew 27:1-2, 11-14; Mark 15:1-5; John 18:28-38)

1U sac nufon tuyak ac pwanulla Jesus nu yorol Pilate, 2 ac mutawauk
in fahk kas in tukakunul we: “Kut konauk mwet se inge ke el kiapu
mwet lasr uh, ac fahk nu selos in tia moli tax nu sin Caesar, ac el oayapa
fahk mu el pa Christ, sie tokosra!”

3 Ac Pilate el siyuk sel, “Ya kom pa tokosra lun mwet Jew?”

Ac el fahk, “Kom fahk na.”

4 Na Pilate el fahk nu sin mwet tol fulat ac un mwet uh, “Nga tia
konauk sie sripa in nununkeyuk mwet se inge kac.”

5 Tusruk elos kwafe yohk liki meet ah, ac fahk, “Ke na luti lal uh el
purakak tukulkul yohk inmasrlon mwet uh in acn Judea nufon. El tuh
mutawauk Galilee, na pa inge el sun acn inge.”

Jesus Ye Mutal Herod

6 Ke Pilate el lohng ma inge, el siyuk selos, “Ya mwet se inge el mwet
Galilee?” 7Ke el etauk lah Jesus el mwet in acn se ma Herod el leumi,
el supwalla nu yorol, mweyen Herod el oayapa oasr Jerusalem in pacl
sac. 8 Herod el arulana insewowo ke el liyal Jesus, mweyen el lohng
kacl, ac loes pacl ma el soano elan liyal. El finsrak mu Jesus elan
oru kutu mwenmen elan liye. 9 Ouinge Herod el siyuk mwe siyuk

puspis sin Jesus, tusruktu wanginna top lun Jesus nu sel. 10 Mwet tol
fulat ac mwet luti Ma Sap elos kilukyak nu meet ac akyokye kas in
tukak lalos lain Jesus. 11 Herod ac mwet mweun lal elos aksruksrukel
Jesus ac aklusrongtenyal; tari elos nokmulang ke sie nuknuk na kato
ac folokunulla nu yorol Pilate. 12 Herod ac Pilate eltal kawukyak in len
sacna, a meet eltal asrungai.

Wotla In Anwuki Jesus
(Matthew 27:15-26; Mark 15:6-15; John 18:39—19:16)

13 pilate el solani kewa mwet tol fulat, mwet kol, ac mwet uh, 14 ac
fahk nu selos, “Kowos use mwet se inge nu yuruk ac fahk mu el
kiapwelana mwet uh. Inge nga srikal tari ye motowos, a nga tiana
konauk mu oasr sufal lal ke kutena ma kowos fahk kacl uh. 15 Oayapa
Herod el tiana konauk mu oasr ma sufal lal, oru el folokunulma nu
yorosr. Wanginna ma mwet se inge orala ma fal in anwuki el kac.
16 Ke ma inge, nga ac sang in sringsring el, tari nga fah tulalla. [ 17 Ke
pacl in Kufwen Alukela nukewa oasr oakwuk se lal Pilate in tulala sie
mwet kapir ma mwet uh siyuk in taltalla.]*

18 Ac un mwet nufon sac tukeni wowoyak ac fahk, “Unilya! Tulalla
Barabbas nu sesr!” ( 19 Barabbas el muta in kapir ke sripen sie alein
ma sikyak in siti uh lain government, oayapa ke sripen akmas ma el
oru.)

20 pilate el kena aksukosokye Jesus, oru el sifilpa kusen siyuk nu
sin mwet uh kac, 21 a elos sifilpa wowoyak ac fahk, “Srupsrulak!
Srupsrulak fin sakseng soko!”

22 Pilate el sifil fahk pacl se aktolu, “Ku meawin ma koluk lal uh?
Nga tia ku in konauk kutena ma lainul ma fal in anwuki el kac! Nga
ac sang na in sringsring el, tari nga tulalla.”

23 Tusruk elos sikalang in wowoyak ke kuiyalos mu Jesus elan
sripsripyak fin sakseng, nwe ke na wela siyuk lalos. 24 Ouinge Pilate el
wotela mu in wi ma elos siyuk uh. 25 El tulala mwet se ma elos siyuk
in ikakla uh, mwet se ma tuh muta in kapir ke sripen alein ac akmas,
ac el eisalang Jesus nu selos in oru oana ma elos lungse oru nu sel.

Jesus El Sripsripyak Fin Sakseng
(Matthew 27:32-44; Mark 15:21-32; John 19:17-27)

26 Mwet mweun elos pwanul Jesus som, ac ke elos fahsr elos sun sie
mwet Cyrene pangpang Simon, su fahsr in utyak nu in siti uh liki acn
el muta we likin siti uh. Elos sruokilya, filiya sakseng soko ah nu facl,
ac sap elan us fahsr tukun Jesus.

27 Qasr sie un mwet na lulap wi pac fahsr tokol; inmasrlon mwet
inge oasr pac kutu mutan su wowoyak ac tung ke Jesus. 28 Jesus el
forang nu selos ac fahk, “Mutan Jerusalem, nimet kowos tung keik, a

keiwos sifacna ac ke tulik nutuwos an. 29 Oasr len ac tuku ke mwet uh
ac fah fahk, ‘Insewowo mutan su talap, su tiana oswe tulik ku katitil’

30 Pacl se ingan pa mwet uh ac fahk nu ke eol uh, ‘Putati nu facsr!” ac
nu sin eol srisrik uh, ‘Wikinkutla!” 31 Tuh fin pa inge ma ac orek nu ke
sak folfol insroa,t faska ma ac orek nu ke sak paola uh?”¥

ES
23:17 Kutu Ma Simusla u sang fus 17. T 23:31 sak folfol insroa: pa pacl ma Jesus, su

wangin mwatal, el srakna moul. 1 23:31 sak paola: pa elos su fahsr tukun Jesus a oasr
mwatalos.

32 Qasr pac mwet luo saya, kewana mwet orekma koluk, wi pac
pwenyukla in tuh wi Jesus anwuki. 33 Ke elos tuku nu ke acn se
pangpang “Sri in Ahlunsuf” elos patkilya Jesus nu fin sakseng soko,
oayapa mwet koluk luo ah, sie layen layot ac sie layen lasa sel. 34 Jesus
el fahk, “Papa, nunak munas nu selos, tuh elos tia etu ma elos oru uh.”

Elos kitalik nuknuk lal inmasrlolos ke susfa. 35> Mwet uh tu na liye
ma uh ke mwet kol lun mwet Jew elos aksruksrukel ac fahk: “El molela
mwet saya uh —lela elan sifacna molella, fin pwaye el pa Christ se ma

God El sulela uh!”
36 Mwet mweun uh oayapa aksruksrukel. Elos tuku nu yorol ac sang

wain vinegar nu sel, 37 ac fahk, “Sifacna molikomla, fin pwaye kom
tokosra lun mwet Jew.”

38 Kas inge simla oan lucng liki sifal, “El inge Tokosra lun mwet Jew.”

39 Sie sin mwet koluk ma wi sripsripyak uh fahk kas in angonkas nu
sin Jesus: “Mea, tia kom pa Christ? Molikomla sifacna, ac kital uh!”

40 A mwet se ngia kael ac fahk, “Ku kom tia sangeng sin God? Kom
welul eis kain kaiyuk sefanna. 41 Fal ma orek nu sik kom uh, mweyen
kut eis lacnen orekma koluk lasr. A el, wangin kutena ma koluk el
oru.” 42 Na el fahk nu sin Jesus, “Jesus, esamyu ke kom tuku ke ku lun

Tokosra!” )
43 Jesus el fahk nu sel, “Pwayena nga fahk nu sum, misenge na kom

ac wiyu in Paradise.”

Misa Lun Jesus
(Matthew 27:45-56; Mark 15:33—41; John 19:28-30)

44 Ke apkuran nu ke infulwen len, in polo acn sac nufon lohsrla ke
lusen ao tolu. 45 Kalmen faht uh wanginla, ac nuknuk lisringyen Acn
Mutal Na Mutal ke Tempul uh mihsalik infulwa, ip luo lac. 46 Jesus el
wola ke sie pusra lulap ac fahk, “Papa! Nga asot ngunik nu inpoum!”
El fahkla ma inge, na el misa.

47 Mwet kol lun un mwet mweun el liye ma sikyak inge, ac el
kaksakin God ac fahk, “Pwayena mwet se inge el sie mwet na suwohs!”

48 Ke mwet ma fahsreni in tuh intoein ma orek uh liye ma sikyak
inge, elos nukewa usruk kwawalos ac folokelik nu lohm selos ac
arulana asor. 49 Ac mwet kawuk nukewa lun Jesus, wi mutan ma welul
tuku Galilee me, elos tu loes kutu ac liye ma inge.

Jesus El Pukpuki
(Matthew 27:57-61; Mark 15:42—47; John 19:38-42)

50 Qasr mukul se, inel pa Joseph mwet Arimathea, sie siti in acn
Judea. El sie mwet wo ac suwoswos, su sie sin mwet ke Un Mwet
Pwapa Fulat lun mwet Jew. 51 Tusruktu el tia insese nu ke pwapa lalos
ku ma elos oru uh, ac el tupan tuku lun Tokosrai lun God. 52 El tuh
som nu yorol Pilate ac siyuk ke monin Jesus. 53 Na el sruhkya manol,
pwela ke nuknuk linen se, ac filiya in sie kulyuk su pukpukyak in eot
uh, ma soenna oasr mwet misa filiyuki loac. 54 Len sac pa Friday, ac
apkuranyang nu ke len Sabbath.

55 Mutan ma tuh welul Jesus tuku Galilee me elos welul Joseph in
liye kulyuk sac, ac oayapa in liye onangan mano sac. 36 Na elos folokla
nu lohm elos muta we, ac mutawauk in akoela ono ac mwe keng nu
ke mano sac.

Elos mongla ke len Sabbath, oana ke oakwuk lun Ma Sap uh.

24

Moulyak Liki Misa
(Matthew 28:1-10; Mark 16:1-8; John 20:1-10)
1Toang na ke len se emeet in wik, mutan inge som nu ke kulyuk uh ac
us mwe keng ma elos akoela ah. 2 FElos liyauk lah eot sac ipisyukla liki
mutun kulyuk sac, 3 na elos utyak nu loac; tusruktu elos tiana konauk
monin Leum Jesus. 4Elos arulana fohsak ke ma inge, na in kitin pacl ah

na mwet luo tu me siskalos su nukum nuknuk na saromrom. 3> Mutan
uh arulana sangeng ac faksufi ke mwet luo ah fahk nu selos, “Efu

kowos ku suk el su moul inmasrlon mwet misa? 6 El tia oasr inge;
el akmoulyeyukyak tari. Esam ma el tuh fahk nu suwos ke el muta
Galilee ah: 7 ‘Wen nutin Mwet el ac fah itukyang nu inpoun mwet
koluk, ac el ac fah anwuki fin sakseng soko, na tukun len tolu el ac fah
sifil moulyak.””

8 Na mutan uh elos esamak kas lal inge, 9 ac folokla liki kulyuk uh,
ac fahkak ma inge nukewa nu sin mwet singoul sie, weang pac mwet
wialos saya. 10 Mutan inge pa Mary Magdalene, Joanna, ac Mary nina
kial James. Eltal, ac kutu pac mutan saya ma welultal, pa tukeni fahkak
ma inge nu sin mwet sap uh. 11 A mwet sap elos nunku mu mutan
inge sramsram wel, oru elos tiana lulalfongelos. [ 12 Tusruktu Peter el
tuyak ac kasrusr nu ke kulyuk uh. El kui nu ten ac liyauk nuknuk linen
mukena. Na el folokla nu lohm sel ac arulana fwefela ke ma sikyak

uh.J*

Fahsr Nu Emmaus
(Mark 16:12-13)

13 In len sac pacna, luo pac selos fahsr in som nu in sie siti srisrik
pangpang Emmaus, sahp ac mael itkosr liki acn Jerusalem, 14 ac eltal
tukeni sramsramkin ma nukewa ma sikyak uh. 15 Ke eltal kaskas ac
asiyuki ke ma inge, Jesus sifacna el kalukyang nu yoroltal ac welultal
fahsr. 16 Eltal liyal, tusruktu eltal tiana akilenul. 17 Jesus el fahk nu
seltal, “Mea komtal fahsr srumun an?”

Eltal tukeni tui, ac ngetnget in asor. 18 Sie seltal su pangpang Cleopas
el siyuk sel, “Mea, kom mukena pa mwet mutwata se nu Jerusalem ma
tia etu ke ma orek we ke len ekasr somla me?”

19 Ac Jesus el siyuk, “Mea ingan?”

Na eltal fahk, “Ma uh ma sikyak nu sel Jesus lun Nazareth. Mwet
se inge el sie mwet palu, su kas in luti ac orekma lal arulana ku ye
mutun God ac mwet uh. 20 Mwet tol fulat lasr ac mwet kol saya elos
eisalang in nununkeyuk, na elos wotela elan anwuki fin sakseng. 21 Ac
kut tuh finsrak mu el pa ac aksukosokyela Israel uh! Sayen ma inge,
misenge len se aktolu tukun ma inge sikyak. 22 Kutu sin mutan ke u
lasr uh aklutye kut. Elos toang na som nu ke kulyuk sac, 23 tuh tia ku in
konauk manol. Elos foloko ac fahk lah elos liye sie aruruma ke lipufan,

su fahk nu seltal mu el sifil moul. 24 Kutu sin mwet wiasr uh som nu
ke kulyuk sac ac konauk oana ma mutan elos srumun ah, tusruk elos

tiana liyalak.”

*
24:12 Kutu Ma Simusla uh wangin fus 12 loac.

25 Na Jesus el fahk nu seltal, “Pwaye lah komtal arulana afon! Efu ku
pahtlac fuk komtal in lulalfongi ma nukewa ma mwet palu ah fahk?
26 Ya tia eneneyuk tuh Christ elan keok ke ma inge, na el fah utyak nu
in wolana lal?” 27 Ac Jesus el aketeya nu seltal ma fwack kacl in Ma
Simusla nukewa, mutawauk ke book lal Moses, fahsru nu ke ma simla
sin mwet palu nukewa.

28 Ke eltal apkuran in sun siti srisrik se eltal fahsr nu we ah, Jesus
el oru acnu mu el ac fahla na. 29 Tuh eltal ikolilya ac fahk, “Tari muta
yorosr, mweyen fongeni pa inge.” Ouinge el utyak ac mongla yoroltal.
30 El muta in welultal mongo, na el eis bread ac pre lac kac, na el
kunsalik ac sang nu seltal. 31 Na ikakla mutaltal ac eltal akilenulak, ac
in pacl sacna el wanginla liki ye mutaltal. 32 Na eltal fahk nu sin sie
sin sie, “Ya insiasr tia fusrfusryak ke engan, oana sie e tayak in kut, ke
el sramsram nu sesr inkanek uh ac aketeya nu sesr ke Ma Simusla?”

33 Eltal sulaklak na tuyak ac folokla nu Jerusalem ac konauk mwet
tuma lutlut singoul sie, wi kutu pac mwet saya uh, 3¢ su fahk nu seltal,
“Pwayena lah Leum el moulyak! El sikyang nu sel Simon!”

35 Na mwet luo ah akkalemye nu selos ma sikyak inkanek ah, ac ke
eltal akilenak Leum ke el kunsalik bread uh.

Jesus El Sikyang Nu Sin Mwet Tumal Lutlut
(Matthew 28:16-20; Mark 16:14-18; John 20:19-23; Orekma 1:6-8)

36 Ke pacl se eltal srakna srumun ma inge, Jesus sifacna el sikyak
inmasrlolos [ac fahk nu selos, “Misla nu suwos.”]T

37 Elos arulana tuninfongla, ac nunku mu elos liyauk inut se. 38 Na
el fahk nu selos, “Efu kowos ku sangeng? Efu kowos ku alolo in
nunak lowos uh? 39 Ngetma liye pouk ac niuk, ac liye lah nga pa inge.
Kahlyuwi na kowos ac fah etu na pwaye, tuh inut uh wangin ikwa ac
sri kac oana ke kowos liye keik uh.” [

40 F] fahk ma inge, ac kolang paol ac nial nu selos.]} 41 Elos srakna
tia ku in lulalfongi, ke sripen arulana yohk fwefela ac engan lalos. Na
el siyuk selos, “Ya oasr mongo yuruwos inge?” 42 Elos sang nu sel ipin
ik manman se, 43 ac el eis ac kang ye mutalos.

44 Na el fahk nu selos, “Pa inge ma nga tuh fahk nu suwos ke nga
srakna muta yuruwos ah: Ma nukewa ma simla keik in Masap lal
Moses, in ma simusla lun mwet palu, ac in book in Psalm uh enenu na
in akpwayeiyukla.”

45 Na el ikasla nunak lalos in kalem ke Ma Simusla uh, 46 ac fahk
nu selos, “Pa inge ma simla uh: Christ el ac fah keok, ac el ac fah
moulyak liki misa ke len se aktolu, 47 ac ke inel, pweng ke auliyak ac
nunak munas ke ma koluk enenu in lutiyuk in facl nukewa, mutawauk
Jerusalem. 48 Kowos mwet loh ke ma inge. 4% Ac nga ac fah supwama
nu fowos ma su Papa tumuk El wulela kac. Tusruktu kowos enenu in
mutana in siti uh nwe ke na ku lucng me fah tuku nu fowos.”

Jesus El Utukyak Nu In Kusrao
(Mark 16:19-20; Orekma 1:9-11)
50 Na el kololosla nu likin siti uh ac som apkuran nu Bethany,
ac el srukak paol nu faclos ac akinsewowoyalos. 51 Ke pacl se el

T 24:36 Kutu Ma Simusla u tia fwak nu selos, “Misla nu suwos.” I 24:40 Kutu Ma Simusla
uh wangin fus 40 loac.

akinsewowoyalos inge, el som lukelos, [ac utukyak el nu inkusrao.]$
52 Flos alu nu sel, tari elos folokla nu Jerusalem, sesseslana ke engan,
53 ac len nukewa elos muta in Tempul ac sang kulo nu sin God.

§ 24:51 Kutu Ma Simusla u wangin “Ac utukyak el nu inkusrao.”

Pweng Wo Ke Jesus Christ Ma Simla Sel
JOHN

Tukakinyen Book In JOHN

Book se inge, Pweng Wo Ke Jesus Christ Ma Simla Sel John, fahkak
ke Jesus lah el Kas kawil lun God, su “Kas el ekla mwet ac muta
inmasrlosr.” Book se inge simla tuh mwet ma riti uh in ku in lulalfongi
lah Jesus pa Mwet Lango su God El tuh wulela kac, oayapa lah el Wen
nutin God, ac elos fah ku in eis moul fin oasr lulalfongi lalos in el
(20:31).

Mutaweyen book uh fahkak kalem lah Jesus pa Kas kawil lun God.
Ip se meet ke book uh takunla kutu orekma usrnguk su akkalemye
lah Jesus el Wen Nutin God, ac el Mwet Lango se ma wulela orekla
kac. Tukun kas inge, oasr pac kutu sramsram in aketeya kalmen
orekma usrnguk inge. Ip se inge srumun ke kutu mwet ma lulalfongi
Jesus ac forla fahsr tokol, ac ke kutu mwet su lainul ac tia lungse
lulalfongi. Chapter 13 nu ke 17 srumun yokna ke nunak lun Jesus nu
sin mwet tumal lutlut ke fong se tukakinyukyak el, ac kas in akoelosla
ac akpulaikyalos ke eku se ma sruhu el. Chapter 18 nu ke 21 srumun
ke tukakyak ac sruoh lal, oayapa ke sripsripyak ac moulyak lal, ac ke
sikyak lal nu sin mwet tumal lutlut tukun el moulyak ah.

Sramsram ke mutan se ma koneyukyak mu el kosro (8:1-11) bracketi
meyen pus me simusla matu ac kutu pac leng meet ah sisla, ac kutu
pac fuliya ke kutena yen saye.

John el srumun yokna ke mwe kite lun moul kawil in Christ — sie
mwe kite su mutawauk inge, ac su ma nu selos su akilen tuh pwaye
Jesus el inkanek, pwaye, ac moul. Sie pac ma kalem ke book lal John
pa orekmakinyen ma su oasr faclu in akfisrasrye aketeya ke ma saok
ke moul in ngun: oana kof, bread, kalem, mwet shepherd ac sheep
natul, oa in grape ac fahko kac.

Takla Lun Koanon Book Se Inge
Mutaweyen book uh 1:1-18
John Baptais ac mwet tuma lutlut oemeet lun Jesus 1:19-51
Luti lun Jesus yurin mwet uh 2:1—12:50
Wik safla ke moul lun Jesus in acn Jerusalem ac acn apkuran nu we
13:1—19:42
Moulyak ac sikyang lun Leum nu sin mwet uh 20:1-31
Saflaiyen book uh: Jesus el sikyak pac Galilee 21:1-25

Kas In Moul
1 Meet liki orekla faclu, Kas® el nuna oasr yurin God, ac el oapana
God. 2 Kas se inge el oasr yurin God meet liki mutaweyen faclu. 3 God
El orala ma nukewa kacl. Wangin kutena ma orekla saya, fin tia ke
Kas. 4 Moul uh tuku liki Kas, ac moul se inge pa ase kalem nu sin
mwet uh. 5 Kalem el tolak in lohsr, ac lohsr uh kofla konela.

* 1:1 Kas: in kas Greek fahk mu “Logos” su kalmac apkuran in oana Lemlem Kulana lun
God.

6 God El supwama mwet fahkak se lal, pangpang John, 7 su tuku in
fahkak nu sin mwet uh ke kalem sac, tuh mwet nukewa in lohng mwe
fahk se inge ac lulalfongi. 8 Tia el pa kalem sac, a el tuku in fahkak ke
kalem sac. 9 Pa inge kalem na pwaye — kalem se ma tuku nu faclu ac

tolak mwet nukewa.
10 Kas el nuna oasr faclu, ac God El nwe orala faclu kacl, a faclu

tiana akilenul. 11 El tuku nu yen sel sifacna, a mwet lal sifacna tia
eisal. 12 Tusruktu, oasr kutu sin mwet uh eisal ac lulalfongi in el; ke
ma inge el oru tuh elos in ku in ekla tulik nutin God. 13 Elos tia ekla
tulik nutin God ke inkanek in isusla lun mwet, ku ke lungse lun mwet,

a ke oakwuk lun God. .
14 Kas el ekla mwet ac muta inmasrlosr, sessesla ke kulang ac pwaye.

Kut liye wolana lal, wolana su el eis ke sripen el Wen sefanna nutin
Papa.

15 John el kaskas kacl. El wowoyak ac fahk, “Pa inge el su nga tuh
kaskas kac ke nga fahk, ‘El tuku tukuk, tusruktu el fulat likiyu, mweyen
el nuna oasr meet liki nga tuh isusla.””

16 Liki lungkulang yoklana lal el kalwenina in ase mwe insewowo
nu sesr nukewa. 17 God El ase Ma Sap kacl Moses, a kulang ac pwaye
tuku kacl Jesus Christ. 18 Wangin sie mwet na liye God, a wen sefanna
natul, su oana God ac muta sisken Papa pacl nukewa, el pa arulana
fahkulak kalem nu sin mwet uh.

Kas Sel John Baptais
(Matthew 3:1-12; Mark 1:1-8; Luke 3:1-18)
19 Mwet fulat lun mwet Jew in Jerusalem supwala kutu mwet tol ac
mwet Levi nu yorol John in tuh siyuk sel, “Su kom an?”
20 John el tia srunga topuk, ac el fahk lemtulauk, “Tia nga pa Christ.”
21 Elos siyuk, “Na fin ouingan, su kom an? Kom pa Elijah?”
John el topuk, “Mo, tia nga pa el.”
Elos siyuk, “Kom pa Mwet Palu sac?”
El topuk, “Mo.”
22 Flos fahk, “Na fahk nu sesr lah su kom an. Mea kom ac fahk keim
sifacna? Enenu kut in us sie top folokla nu yorolos su supwekutme.”
23 John el topuk ke kas ma mwet palu Isaiah el simusla:
“Nga pa ‘pusren sie su wowoyak yen mwesis:

Oru sie innek suwohs nu sin Leum elan fahsr kac!”” i
24 Na mwet utuk kas ma supweyukla sin mwet Pharisee, 25 elos siyuk

sel, “Fin tia kom pa Christ ku Elijah ku Mwet Palu sac, efu ku kom
baptaisi mwet uh?”

26 John el topuk ac fahk, “Nga baptais ke kof, tusruktu oasr sie su
muta inmasrlowos su kowos tiana akilen. 27 El tuku tukuk, tusruktu
nga kupansuwol in tulala ah losyen fahluk lal.”

28 Ma inge nukewa sikyak in acn se pangpang Bethany, ma oan
kutulap in Infacl Jordan,t yen John el orek baptais we.

Lamb Nutin God
29 Len se toko ah, John el liyalak Jesus ke el tuku nu yorol, ac el fahk,

“Liye, Lamb nutin God pa ingo, su eela ma koluk lun faclu! 30Pa inge el
su nga tuh kaskas kac ke nga fahk, ‘Mwet se ac tuku tukuk, tusruktu el

T 1:28 Bethany, ma oan kutulap in Infacl Jordan: acn se inge sie liki Bethany se ma oan fototo
nu Jerusalem.

fulat likiyu, mweyen el nuna oasr meet liki nga tuh isusla.’ 31 Nga tuh
tiana etu lah su el, tusruktu nga tuku baptaisi mwet ke kof in fahkulak
nu sin mwet Israel.”

32 Ac John el fahkak pac ouinge, “Nga sifacna liye ke Ngun oatui
oana sie wuleoa inkusrao me, ac oan facl. 33 Nga srakna tia etu lah el
pa mwet sac, a God, su supweyume in baptais ke kof, El fahk nu sik,
‘Kom fah liye Ngun oatui ac oan fin sie mwet. El pa mwet se ma ac
baptais ke Ngun Mutal.’ ” 34 Na John el fahk, “Nga liye tari, ac nga fahk
nu suwos lah el pa Wen nutin God.”

Mwet Tuma Lutlut Oemeet Lun Jesus

35 In len se toko ah, John el sifilpa tu insac, wi luo sin mwet tuma
lutlut lal. 36 El liye ke Jesus el fahsryak, na John el fahk, “Pa ingo Lamb
nutin God!”

37 Mwet lutlut luo lal eltal lohng ke el fahk ouinge, na eltal fahsr
tokol Jesus. 38 Jesus el tapulla ac liye lah eltal fahsr tokol, ac el siyuk,
“Mea komtal suk an?”

Na eltal topuk, “Rabbi, kom muta oya?” (Kalmen Rabbi pa “Mwet
luti.”)

39 Jesus el topuk, “Fahsru liye.” (In pacl sac ac ao akosr ma ke tafun
len tok.) Ouinge eltal welul som ac liye yen el muta we, ac mutana
yorol nwe ke ekela.

40 Sie seltal pa Andrew, ma lel Simon Peter. 41 El sa na konalak Simon,
ma lel, ac fahkang nu sel, “Kut konalak Messiah.” (Kalmen kas se inge
pa “Christ.”) 42 Na el pwanulla Simon nu yurin Jesus.

Jesus el ngetang nu sel ac fahk, “Kom pa Simon wen natul John,
tusruktu ac fah pangpang kom Cephas.” (Ine se inge oapana Peter, ac
kalmac pa “eot.”)

Jesus El Pangnol Philip ac Nathanael

43 Len se tok ah, Jesus el nunkauk elan som nu Galilee. El liyalak
Philip ac fahk nu sel, “Fahsru wiyu!” 44 (Philip el mwet Bethsaida, siti
se na ma Andrew ac Peter muta pac we.) 45 Philip el konalak Nathanael
ac fahk nu sel, “Kut konauk mwet se ma Moses el sim kacl in book in
Ma Sap, oayapa su mwet palu simusla kacl. El pa Jesus, wen natul
Joseph, mwet Nazareth.”

46 Na Nathanael el siyuk, “Ya oasr ma wo ku in tuku Nazareth me?”

Philip el fahk, “Fahsru ac liye.”

47 Ke Jesus el liyal Nathanael lah el fahsr nu yorol, el kaskas kacl ac
fahk, “Mwet Israel na pwaye se pa inge. Wangin ma sufal in el!”

48 Nathanael el siyuk sel, “Kom ku eteyu?”

Ac Jesus el fahk, “Nga liye kom ke kom muta ye sak fig soko, meet
liki Philip el pangon kom ah.”

49 Na Nathanael el fahk, “Mwet Luti, kom Wen nutin God! Kom
Tokosra lun Israel!”

50 Jesus el fahk nu sel, “Ya kom lulalfongi mweyen na nga fahkot lah
nga liye kom ye sak fig soko ah? Kom ac fah liye ma yohk liki ma
inge!” 51 Ac el fahk nu selos, “Nga fahk na pwaye nu suwos: kowos ac
fah liye kusrao ikakelik, ac lipufan lun God sowak ac oatui nu fin Wen
nutin Mwet.”

Sie Marut In Cana

1Len luo toko marut se orek in Cana, sie siti srisrik in acn Galilee.
Nina kial Jesus el tuh oasr we, 2 na Jesus ac mwet tumal lutlut elos wi
pac suliyuk nu ke marut sac. 3 Ke pacl se lisr wain ah, nina kial Jesus
el fahk nu sel, “Lisr wain uh.”

4Jesus el fahk nu sel, “Nina, kom in tia fahk nu sik ma nga in oru.
Pacl luk uh soenna tuku.”

5 Na nina kial el fahk nu sin mwet kulansap uh, “Oru ma nukewa
ma el fahk kowos in oru.”

6 Oasr ma sap ke alu lun mwet Jew nu ke aknasnasye pao, na ke
sripa se inge tuh oasr sufa eot onkosr mwe neinyuk kof oan we. Kais
sie sufa inge sufa na lulap, ku in nein sunun gallon longoul nu ke
tolngoul. 7 Jesus el fahk nu sin mwet kulansap uh, “Nwakla sufa inge
ke kof.” Na elos nwakla nwe ke na nwanala. 8 Na el fahk nu selos,
“Inge, utiya kutu kof an ac usla nu yurin mwet se ma liyaung kufwa
uh.” Elos usla kof ah nu yorol, 9 ac el ema tuh na ekla nu ke wain. El
tiana etu lah wain inge tuku ya me (tusruktu mwet kulansap ma utiya
kof ah elos etu). Ouinge el pangonma mukul se ma ac marut 10 ac fahk
nu sel, “Mwet uh mutana srukak wain wowo meet, na tukun mwet
uh ac nim yohk kac, elos fah srukak wain ma tia arulana wo. A kom
sruokya na wain ma wo uh nwe ke pacl se inge!”

11 Jesus el oru mwenmen se oemeet inge in Cana in Galilee. El
akkalemyela wolana lal we, ac mwet tumal lutlut elos lulalfongel.

12 Tukun ma inge, Jesus ac nina kial ac mwet lel, oayapa mwet tumal
lutlut, elos som nu Capernaum ac muta we ke kutu len.

Jesus El Som Nu Ke Tempul
(Matthew 21:12-13; Mark 11:15-17; Luke 19:45-46)

13 In pacl sac tuh apkuranyang nu ke Kufwen Alukela, ouinge Jesus
el som nu Jerusalem. 14 Ke el som nu in Tempul, el liye lah oasr mwet
kukakin cow, sheep, wule, ac oayapa mwet ayaol mani elos muta pac
ke tepu lalos we. 15 Ke ma inge el orala mwe sringsring sucl soko ac
sang lusla sheep ac cow nukewa liki Tempul uh. El oankiya pac tepu
lun mwet ayaol mani, ac mani lalos rakelik. 16 El sap nu sin mwet ma
kuka wule, “Usla ma inge liki acn inge! Tia sifil orekmakin lohm sin
Papa tumuk mu acn in kuka se!” 17 Mwet tumal lutlut elos esam lah
Ma Simusla uh fahk, “O God, moniyuk luk nu ke Tempul lom firirrir
in nga oana sie e.”

18 Mwet fulat lun mwet Jew elos forang nu sel ac siyuk, “Mwe akul
fuka kom ku in oru in akkalemye nu sesr lah oasr suwohs lom in oru
ma inge?”

19 Jesus el fahk, “Kunausla Tempul se inge, ac in len tolu nga fah
sifilpa musaela.”

20 Ac elos fahk nu sel, “Yac angngaul onkosr pa tuh musaiyuk Tempul
se inge! Ya kom ac sifilpa musaela ke len tolu?”

21 Tusruktu tempul se ma Jesus el sramsram kac inge pa manol
sifacna. 22 Quinge ke el akmoulyeyukyak liki misa, mwet tumal lutlut
elos esamak lah el tuh fahk ma se inge, ac elos lulalfongi Ma Simusla
ac ma Jesus el fahk.

Etu Lun Jesus Ke Ouiyen Moul Lun Mwet uh
23 Ke Jesus el muta Jerusalem ke pacl lun Kufwen Alukela, mwet
puspis lulalfongi in el ke elos liye mwenmen ma el oru. 24 Tusruktu
Jesus el tia sifacna fuhlelang nu selos, mweyen el arulana etu moul lun
mwet uh. 25 Tia enenu kutena mwet in fahkak nu sel ke ouiyen mwet
uh, mweyen el sifacna etu ma nukewa ma oan in nunak lalos.

3

Jesus ac Nicodemus
1 Oasr sie mwet kol lun mwet Jew pangpang Nicodemus, su ma in u
lun mwet Pharisee. 2 Sie fong ah el som nu yurin Jesus ac fahk nu sel,

“Rabbi,” kut etu lah kom sie mwet luti supweyukme sin God. Wangin

sie mwet ku in oru mwenmen ma kom oru God El fin tia welul.”
3 Jesus el fahk, “Nga fahk na pwaye nu sum: sie mwet el fin tia sifil

isusla, el koflana liye Tokosrai lun God.”

4 Na Nicodemus el siyuk sel, “Sie mwet matu ac sifilpa osweyukla
fuka? Mea, el ku in sifil ilyak nu insien nina kial ac isusla pacl se
akluo?”

5 Jesus el topuk, “Nga fahk na pwaye nu sum: sie mwet el fin tia

isusla ke kof ac Ngun, el koflana ilyak nu in Tokosrai lun God. 6§ Mwet
su isusla ke ikwa, ma lun ikwa; a mwet su isusla ke Ngun, ma lun
ngun. 7 Nik kom lut mweyen nga fahk lah kowos nukewa enenu in
sifilpa isusla. 8 Eng uh tuh nu yen el lungse. Kom lohng kusa, a kom
tia etu yen el tuku we me, ku yen el ac som nu we. Ac oapana inge
elos nukewa su isusla ke Ngun.”

9 Nicodemus el siyuk, “Mea, ku in ouingan?”

107esus el topuk, “Kom sie mwet luti fulat in Israel, ya pwaye kom tia
etu ma se inge? 11 Nga fahk na pwaye nu sum: kut kaskas ke ma kut
etu, ac fahkak ma kut liye uh. Ne ouinge, wangin sie suwos lulalfongi
ma kut fahk uh. 12 Kowos tia lulalfongiyu ke nga fahk nu suwos ke
ma lun faclu, na kowos ac lulalfongiyu fuka nga fin kaskas ke ma nu
inkusrao? 13 Soenna oasr sie mwet na sowak nu inkusrao sayen Wen
nutin Mwet, su oatui inkusrao me.”

14 Oana ke Moses el tuh srupusrak serpent bronze soko fin sak soko
in acn mwesis ah, in ouiya sacna Wen nutin Mwet el fah sripsripyak,
15 tuh elos nukewa su lulalfongi in el elos fah ku in ilyak nu ke sie moul
sasu wangin saflaiya. 16 Tuh God El lungse faclu ouinge: El ase Wen
sefanna natul, tuh elos nukewa su lulalfongi in el fah tia misa, a elos
fah eis moul ma pahtpat. 17 Tuh God El tia supwama Wen natul in tuh
nununku faclu, a tuh faclu in eis moul kacl.

18 Kutena mwet su lulalfongi in Wen el tia nununkeyuk; tusruktu
kutena mwet su tia lulalfongi, el nununkeyuk tari, mweyen el tia
lulalfongi in Wen sefanna nutin God. 19 Pa inge luman nununku sac:
kalem tuku tari nu faclu, a mwet uh elos lungse lohsr yohk liki kalem
sac, mweyen orekma lalos uh koluk. 20 Kutena mwet su oru ma koluk
el srunga kalem, ac el fah tia tuku nu ke kalem, mweyen el tia lungse
orekma koluk lal in liyeyuk. 21 A kutena mwet su oru ma pwaye el
tuku nu ke kalem, tuh in kalem lah ma el oru el oru in akos God.

* 3:2 Rabbi: liye 1:38.

Jesus ac John Baptais

22 Tukun ma inge, Jesus ac mwet tumal lutlut elos som nu in acn
Judea, ac el muta yorolos we ke kutu pacl, ac el baptaisi mwet. 23 John
el oayapa oru baptais lal in acn Aenon apkuran nu Salim, mweyen
yohk kof in acn sac. Mwet uh fahsrel ac el baptaiselos. 24 (Ma inge ma
meet liki John el kapiri in presin.)

25 Kutu sin mwet lutlut lal John mutawauk in akukuin yurin sie mwet
Jew ke ouiyen aknasnas ke alu lun mwet Jew. 26 Ke ma inge elos som
nu yorol John ac fahk nu sel, “Mwet Luti, kom esam mwet se ma tuh
wi kom layen kutulap ke infacl Jordan, mwet se ma kom tuh fahkak
kac ah? Inge el wi pac orek baptais, ac mwet uh rirla nu yorol!”

27John el topuk, “Wangin ma ku in sikyak nu sin sie mwet, fin tia ma
sin God me. 28 Kowos sifacna mwet loh luk ke nga tuh fahk, ‘Tia nga
pa Christ, a supweyukme nga meet lukel.” 29 In pacl in marut, mukul se
ma marut uh ac ma kial pa mutan sac. Tusruktu mwet kawuk se lun
mukul sac el engankin lah el tu siskal ac lohng pusren mukul marut
sac. Ouinge engan luk uh oapana engan lun mukul se ma kawuk lun
mukul marut sacn. 30 Ac fah puseni mwet fahsr tukun Jesus, ac mwet
luk uh ac fah pueni.”

El Su Tuku Inkusrao Me

31 El su tuku lucng me el fulat liki nukewa. El su ma faclu me el
ma lun faclu ac el kaskas ke ma lun faclu, a el su tuku inkusrao me
el fulat liki nukewa. 32 El fahkak ke ma el liye ac lohng tari, a wangin
mwet lulalfongi ma el fahk uh. 33 Kutena mwet su lulalfongi ma el
fahk, el akkalemye lah el lulalfongi lah ma God El fahk uh ma pwaye.
34 El su God El supwama el fahk kas lun God, mweyen God El sang
nufon Ngun lal nu sel. 35 Papa El lungse Wen natul, ac El sang elan ku
fin ma nukewa. 36 Kutena mwet su lulalfongi ke Wen oasr moul ma
pahtpat lal. Kutena mwet su seakos Wen fah wangin moul lal, a el ac
fah mutana ye kaiyuk lun God.

4

Jesus ac Sie Mutan Samaria

1 Jesus el etu lah mwet Pharisee elos lohng tuh pus mwet el
baptaisela, oayapa pus mwet tuma lutlut lal lukel John. 2 (Pwayeiya
uh, Jesus sifacna el tiana baptaisela kutena mwet. Mwet tumal lutlut
mukena pa baptaisi mwet.) 3 Quinge ke Jesus el lohng ma fwack inge,
el fahsr liki acn Judea ac som nu Galilee. 4 Ke el folok nu Galilee, el

enenu in fahsr sasla acn Samaria.
5 Na el sun sie siti srisrik in Samaria pangpang Sychar, ma apkuran

nu ke ipin acn se ma Jacob el tuh sang lal Joseph, wen natul. ¢ Lufin
kof lal Jacob oan we, ac Jesus el pituki siska ke sripen el totola ke fahsr
lal. Pacl se inge apkuran nu ke infulwen len.

7 Sie mutan Samaria el tuku in ut kof, ac Jesus el fahk nu sel, “Ase
nimuk kutu kof an.” 8 (Mwet tumal lutlut elos som tari in moul mongo
in siti uh.)

9 Mutan sac fahk, “Kom sie mwet Jew, a nga mwet Samaria se —na
fuka tuh kom ku in ngusr kof sik kom in nim?” (Mwet Jew tia ku in
orekmakin ahlu ma mwet Samaria orekmakin.)

10Jesus el fahk, “Kom tia etu ke mwe sang ma God El akoo in sot nu
sum, ac kom tia pac etu lah su siyuk mwe nim sum. Kom funu etu,
kom lukun siyuk sik ac nga sot nu sum kof in moul.”

11 Ac mutan sac fahk, “Leum se, wangin mwe ut kof lom, ac lufin
kof se inge loal. Kom ac eis kof in moul an fuka? 12 Jacob, papa matu
tumasr, pa pukanak lufin kof se inge ac likiya nu sesr. El, ac wen natul,
ac un kosro natul nukewa elos nim kof kac. Ya kom pangon kom yohk
lukel Jacob?”

13 Jesus el topuk, “Kutena mwet su nim kof se inge fah sifilpa malu,
14 3 kutena mwet su nim ke kof se ma nga fah sang nu sel, ac fah tiana
sifilpa malu. Tuh kof se ma nga fah sang nu sel ac fah ekla sie unon in
kof in el, su ac fah sang nu sel kof in moul, oayapa moul ma pahtpat.”

15 Ac mutan sac fahk, “Leum se, use nimuk kutu kof sacn! Na nga
fah tia sifilpa malu, ac nga fah tia enenu in tuku nu inse inge in ut

kof,”
16 Jesus el fahk nu sel, “Fahla solama mukul tomom an, na komtal

foloko nu yuruk.”

17 Ac mutan sac fahk, “Wangin mukul tumuk.”

Jesus el fahk, “Pwaye fahk lom an lah wangin mukul tomom. 18 Kom
tuh payuk sin mukul limekosr, ac mukul se kom muta yoro inge tia ma
tomom. Kom kaskas pwaye nu sik.”

19 Na mutan sac fahk, “Nga akilen tuh kom mwet palu se. 20 Mwet
matu tumuk meet ah elos tuh alu nu sin God fineol soko inge, a kowos
mwet Jew fahk mu Jerusalem mukena pa acn se ma fal mwet uh in

alu nu sin God we.” )
217esus el fahk nu sel, “Mutan, lulalfongiyu, mweyen pacl se ac tuku

ke mwet fah tia alu nu sin Papa fineol soko inge ku in Jerusalem.
22 Kowos mwet Samaria tia arulana etu lah su kowos alu nu se,
tusruktu kut mwet Jew etu lah su kut alu nu se, mweyen molela lun
God nu sin mwet uh ac tuku ke mwet Jew. 23 Tusruktu pacl se ac tuku,
aok tuku tari, ke mwet alu pwaye elos ac kolyuk ke ngun in alu nu sin
Papa fal nu ke ma pwaye. Pa inge elos su Papa El suk in alu nu sel.
24 God El Ngun, ac ku lun Ngun lal mukena pa oru mwet uh in alu nu
sel ke pwaye.”

25 Mutan sac fahk nu sel, “Nga etu lah Messiah el ac tuku — el su kut
pangon ‘Christ.’” Ac ke el ac tuku el fah aketeya ma nukewa nu sesr.”

26 Ac Jesus el fahk, “Nga pa el, nga su kaskas nu sum.”

27In pacl sac mwet tumal lutlut lun Jesus elos foloko, ac elos arulana
lut in liye lah el kaskas nu sin mutan se. Tusruktu wangin sie selos
fahk nu sin mutan sac, “Mea kom lungse?” ku siyuk sin Jesus, “Efu

kom ku sramsram nu sin mutan sac?” o
28 Na mutan sac filiya sufa in kof lal ac folokla nu in siti uh, ac fahk

nu sin mwet we, 29 “Fahsru liye mwet se su fahkma nu sik ma nukewa
nga oru meet ah. Ya acnu tia el pa Christ?” 30 Quinge elos som liki siti
uh ac tuku nu yurin Jesus.

31 In pacl sac, mwet lutlut elos kwafe sin Jesus, “Mwet Luti, eiswin
kutu mwe mongo uh!”

32 A el topuk ac fahk nu selos, “Oasr mwe mongo nak ma kowos tia

etu kac.”
33 Quinge mwet tumal lutlut elos mutawauk in asiyuki inmasrlolos

sifacna, “Ya oasr mwet use mwe mongo nu yorol?”

34 Jesus el fahk nu selos, “Mwe mongo nak pa in akos ma lungse lun
El su supweyume, ac in aksafye orekma El ase nu sik in oru. 35 Oasr
soakas se lowos ma fahk mu, ‘Malem akosr lula na pacl in kosrani.’
Tusruktu nga fahk nu suwos, ngetla liye imae akwoya. Fahko kac
matula inge, ac akola nu ke kosrani! 36 Mwet se su kosrani el eis molin
kosrani lal ke el eisani fahko nu ke moul ma pahtpat. Ke ma inge, el su
yukwiya ac el su sifani fah tukeni engan. 37 Tuh soakas sac pwaye ma
fahk mu, ‘Sie mwet yukwiya, ac sie pacna mwet fah kosrani.’ 38 Nga
supwekowosla in eisani fahko in sie ima ma kowos tia orekma Kkac.
Kutena mwet tuh orekma kac, a kowos eis woiyen orekma lalos.”

39 Mwet puspis sin mwet Samaria in siti sac lulalfongi ke Jesus ke
sripen mutan sac fahk, “El fahkma nu sik ma nukewa su nga tuh oru
meet ah.” 40 Ouinge ke mwet Samaria elos tuku nu yurin Jesus, elos
kwafe sel elan muta yorolos, na el muta we len luo.

41 Mwet puspis wi pac lulalfongi ke sripen fahkak lal, 42 ac elos fahk
nu sin mutan sac, “Inge kut lulalfongi, tia ke sripen ma kom fahk, a
ke sripen kut sifacna lohngol, ac kut etu lah pwaye, el pa Mwet Lango
lun faclu.”

Jesus El Akkeyala Wen Se Nutin Sie Mwet Kol Fulat

43 Tukun Jesus el muta we ke len luo, el mukuiyak ac som nu Galilee.
44 E] tuh sifacna fahk, “Sie mwet palu el tia akfulatyeyuk in facl sel
sifacna.” 45 Ke el sun acn Galilee, mwet in acn sac paingul mweyen
elos wi som nu ke Kufwen Alukela se ma orek Jerusalem, ac elos tuh
liye ma nukewa ma el oru ke pacl in kufwa sac.

46 Toko Jesus el folokla nu Cana in Galilee, acn se ma el tuh ekulla kof
nu ke wain we. Oasr sie mwet fulat lun government tuh muta we su
wen se natul mas in acn Capernaum. 47 Ke el lohng lah Jesus el tuku
liki acn Judea nu Galilee, el som nu yorol ac siyuk sel elan som nu
Capernaum ac akkeyala wen se natul, su apkuran in misa. 48 Jesus el
fahk nu sel, “Kowos fin tia liye orekma usrnguk ku mwenmen, kowos
fah tia lulalfong.”

49 Na mwet sac fahk, “Leum, fahsru wiyu meet liki tulik se nutik ah

misa.”
50 Jesus el fahk nu sel, “Fahsrot, wen nutum el ac moul na!” Mwet

sac lulalfongi kas lun Jesus ac el som. 51 Ke el srakna fahsr inkanek
uh, mwet kulansap lal ah sonol ac fahk nu sel, “Wen nutum el kwela!”

52 El siyuk selos lah ac pacl su wen se natul ah kwela, ac elos topuk,
“Fol lal ah wanginla lukel ke ao se ma tafun len tok ekea.” 53 Na papa
sac esamak lah ac ao sac pacna pa Jesus el fahkang nu sel mu, “Wen
nutum el ac moul na.” Ouinge el, ac sou lal nukewa lulalfongila.

54 Pa inge mwenmen se akluo ma Jesus el oru tukun el foloko liki
acn Judea nu Galilee.

)

Jesus El Akkeyala Sie Mwet Sisken Lulu Bethesda

1Tukun ma inge, Jesus el som nu Jerusalem nu ke sie kufwa lun mwet
Jew. 2 Oasr lulu in kof se oan apkuran nu ke Mutunpot lun Sheep in
Jerusalem, ac oasr sawalsrisr limekosr kac. Inen lulu sac pa Bethesda
in kas Hebrew. 3 Mwet mas puspis oan fin sawalsrisr inge — mwet

kun, mwet maskin nia, ac mwet ul. [Elos soano kof uh in noanoayak,
4 mweyen kutu pacl uh, sie lipufan lun Leum ac oatui nu in lulu sac
ac oru kof uh in noanoayak. Mwet mas se ma ac sroang oemeet nu in

lulu uh tukun kof uh noanoayak uh ac kwela liki mas lal uh.]* 5 Oasr
sie mukul muta we su mas yac tolngoul oalkosr. 6 Jesus el liye lah el
oan we, ac el etu lah mukul sac mas ke pacl na loeloes; ouinge el siyuk
sel, “Ya kom lungse kwela?”

7Mwet mas sac topuk nu sel, “Leum, wangin mwet luk in filiyuwi in
lulu uh ke pacl se kof uh noanoayak uh. Pacl nukewa nga ac srike in
sroang nu in kof uh, oasr na mwet ac sroang meet likiyu.”

8Jesus el fahk nu sel, “Tukakek, srukak mwe oan kiom, ac fahsr.” 9Na
mukul sac kwela in pacl sacna. El srukak mwe oan kial ac mutawauk

in fahsr. _
Len sac len Sabbath. 10 Ke ma inge mwet fulat lun mwet Jew elos

fahkang nu sin mukul se ma kwela ah, “Len Sabbath se pa inge. Lain
Ma Sap lasr kom in lippise mwe oan kiom ac fahsr.”
11 E] topuk, “Mwet se ma akkeyeyula pa sap nga in srukak mwe oan

kiuk ac fahsr.” .
12 Elos siyuk sel, “Su mwet se sap kom in oru angan uh?”

13 Tuh mukul se ma kwela ah tiana etu lah su Jesus, mweyen arulana
pukanten mwet in acn sac, ac Jesus el illa na som.

14 Tok, Jesus el sonol in Tempul ac fahk nu sel, “Liye, kom kwela inge.
Ke ma inge nimet sifil oru ma koluk, mweyen kom fin sifil oru, ac oasr
ma na koluk liki ku in sikyak nu sum.”

15 Na mukul sac som ac fahk nu sin mwet fulat lun mwet Jew lah
Jesus pa mwet se akkeyalla ah. 16 Ke ma inge elos mutawauk in
aklokoalokye Jesus, ke sripen el akkeyala mwet se ke len Sabbath.
17 Jesus el fahk nu selos, “Papa tumuk El orekma pacl nukewa,
pwanang nga enenu in orekma pac.”

18 Fahk se inge oru mwet fulat lun mwet Jew arulana suk in unilya.
Tia ke sripen el kunausla Ma Sap ke len Sabbath mukena, a el fahk mu
God pa Papa tumal, su kalmac uh pa el oana God.

Ku Fulat Lun Wen
19 Ke ma inge Jesus el topkolos ac fahk, “Nga fahk na pwaye nu

suwos: Wen el tia ku in oru kutena ma ke ku lal sifacna. El oru na
ma el liye Papa tumal El oru. Ma Papa El oru, Wen el oru pac. 20 Tuh

Papa El lungse Wen, ac akkalemye nu sel ma nukewa ma El sifacna
oru. El fah fahkak nu sel orekma yohk liki inge tuh elan oru, ac kowos
nukewa fah fwefela kac. 21 Oana ke Papa El akmoulyauk mwet misa ac
sang moul nu selos, ouinge Wen el fah sang moul nu selos su el lungse
sang nu se. 22 Papa sifacna El tia nununku kutena mwet. El sang nu
sin Wen natul ku nukewa in nununku, 23 ouinge mwet nukewa fah
akfulatye Wen in oana ke elos akfulatye Papa. Kutena mwet su tia
sunakin Wen elos tia pac sunakin Papa su supwalma.

24 “Nga fahk na pwaye nu suwos: kutena mwet su lohng kas luk ac
lulalfongi in El su supweyume, el ilyak tari nu ke moul kawil. El fah
tia nununkeyuk, a el illa liki misa nu ke moul. 25 Nga fahk na pwaye
nu suwos: pacl se ac fah tuu — kaok tuku tari — ke mwet misa fah
lohng pusren Wen nutin God, ac elos su porongo fah moulyak. 26 Qasr

K
5:4 Kutu Ma Simusla uh sang fus 3b—4; pa oru bracketi uh.

ku lun Papa in sang moul, ac El sang ku sac pacna nu sin Wen natul.
27 Ac El asang nu sin Wen tuh in el pa ac nununku mwet uh, mweyen
el Wen nutin Mwet. 28 Nik kowos lut ke ma se inge: pacl se ac tuku ke
mwet misa nukewa fah lohng pusracl 29 ac ilme liki kulyuk lalos. Elos
su oru ma wo fah moulyak nu ke moul, a elos su oru ma koluk fah
moulyak nu ke nununku ac lisyukla.

Mwet Loh Kacl Jesus

30 “Wangin ma nga ku in oru ke ku luk sifacna. Nga oru nununku
luk fal nu ke ma God El fahk nu sik, ke ma inge nununku luk suwohs,
mweyen nga srike in oru ma lungse lun El su supweyume, ac tia ma
lungse luk sifacna.

31 “Nga fin orek loh keik sifacna, mwet uh tia ku in etu lah pwaye.
32 Tusruktu oasr pac mwet se saya su orek loh keik, ac nga etu lah
ma el fahk keik uh ma pwaye. 33 Kowos tuh supwala mwet utuk kas
lowos nu yorol John, ac el fahkak kas na pwaye keik. 34 Nga tia enenu
sie mwet in orek loh keik. Nga fahk na ma inge tuh kowos in moulla.
35 John el oana sie lam ma firirrir ac kalem, ac kowos tuh engankin
kalem sac ke kitin pacl. 36 Tusruktu oasr ma loh keik su yohk liki ma
loh lal John: pa orekma ma nga oru, su Papa tumuk El ase nu sik in
oru. Ma inge pa kaskas keik, ac fahkak pac lah Papa pa supweyume.
37 Oayapa Papa, su supweyume, El orek loh keik. Kowos soenna lohng
pusracl ku liye mutal, 38 ac kowos tia pacna sang kas lal uh in oan in
kowos, mweyen kowos tiana lulalfongi kacl su El supwama. 39 Kowos
lutlut ke Ma Simusla mweyen kowos nunku mu kowos ku in konauk
moul ma pahtpat kac. Ac Ma Simusla inge fahkak pac keik! 40 Ne
ouinge, a kowos tia lungse tuku nu yuruk tuh kowos in eis moul.

41 “Nga tia suk kaksak sin mwet. 42 A nga etekowos, ac nga etu lah
wangin lungse lowos nu sin God. 43 Nga tuku ke ku fulat lun Papa
tumuk, a kowos tia eisyu. A siena mwet fin tuku ke ku lal sifacna,
kowos ac eisal. 44 Kowos lungsena kaksakin sin sie sin sie, a kowos tia
srike in suk kaksak sel su mukefanna God. Na kowos ac lulalfongiyu
fuka? 45 Nik kowos nunku mu nga pa ac tukakin kowos nu sin Papa
tumuk. Moses, su kowos filiya finsrak lowos se, el na pa ac fah tukakin
kowos uh. 46 Kowos funu lulalfongi na pwaye kacl Moses, kowos lukun
lulalfongiyu, mweyen oasr na ma el simusla keik. 47 A ke kowos tia
lulalfongi ma el simusla uh, kowos ac lulalfongi fuka ma nga fahk uh?”

6

Jesus El Kiteya Limekosr Tausin Mwet Mukul
(Matthew 14:13-21; Mark 6:30-44; Luke 9:10-17)

1 Tukun ma inge, Jesus el kal sasla in Lulu Galilee (su oayapa
pangpang Lulu Tiberias). 2 Oasr sie un mwet na lulap fahsr tokol,
mweyen elos liye mwenmen el oru ke el akkeyala mwet mas. 3 Jesus el
utyak fin soko inging ac pituki wi mwet tumal lutlut. 4 Pacl in Kufwen
Alukela apkuran me. 5Jesus el ngetla liye lah sie un mwet na lulap tuku
nu yorol, ke ma inge el siyuk sel Philip, “Kut ac konauk oya mongo ma
fal in kiteya u na lulap se inge?” 6 (El fahk ma se inge in srikal Philip
— el etu tari ma el ac oru.)

7 Philip el topuk ac fahk, “In kitalos nukewa ke ipin bread na srisrik
se, ac yohk liki ipin silver luofoko kut ac enenu.”

8 Andrew, sie pac sin mwet tumal lutlut, su ma lel Simon Peter, el
fahk, 9 “Tulik mukul se oasr inge su oasr lof in bread barley limekosr
ac ik lukwa sel. Tusruktu sufal na pwaye in sang kiteya mwet inge.”

10 Jesus el fahk nu selos, “Fahk nu sin mwet uh in muta nu ten.”
(Acn na mahma se pa inge.) Ouinge mwet nukewa muta; sahp ac oasr
tausin limekosr ma mwet mukul. 11 Jesus el eis bread uh, sang kulo
nu sin God, ac kitalik nu sin mwet nukewa su muta in acn sac. El oru
oapana nu ke ik ah, na elos nukewa eis fal nu ke enenu lalos. 12 Ke
elos nukewa kihpi, el fahk nu sin mwet tumal lutlut, “Orani ma yolyak
an, tuh kut in tia kunausten.” 13 Ouinge elos orani luwen mongo uh
ac nwakla fotoh singoul luo ke ma yolyak ke lof limekosr ma mwet ah
mongo kac.

14 Ke mwet uh liye mwenmen ma Jesus el oru inge, elos fahk,
“Pwayena lah pa inge Mwet Palu se ma ac tuku nu faclu!” 15 Jesus
el etu lah elos akoo in tuku sruokilya ke ku in oru elan tokosra, ouinge
el sifilpa mukena utyak nu fin inging uh.

Jesus El Fahsr Fin Kof uh
(Matthew 14:22-32; Mark 6:45-52)

16 Ke ekela, mwet tumal lutlut lun Jesus elos tufokla nu ke lulu
sac, 17 sroang nu fin oak soko, ac kal in folokla nu Capernaum. Inge
lohsrani tari, a Jesus el soenna tuku nu yorolos. 18 In pacl sac eng
na upa se tuhyak, ac fin kof uh pulkulakyak. 19 Mwet lutlut elos kal
mael tolu ku akosr, na elos liyalak Jesus lah el fahsr fin kof uh, ac
apkuranyang nu ke oak okoalos, na elos tuninfongla. 20 Jesus el fahk
nu selos, “Nik kowos sangeng. Nga pa inge!” 21 Na elos enganak ac
srakulang nu fin oak uh, ac in pacl sacna oak uh sun pe acn ah, yen
ma elos kal nu we.

Mwet uh Sokol Jesus
22 Len se tok ah, un mwet se ma mutana lefahl sac, elos esam lah
oak soko na pa tuh oan pe acn ah, ac elos etu lah Jesus el tia wi mwet
tumal lutlut sroang nu fin oak soko ah, a eltal mukena oayak. 23 Oak
saya ma tuku Tiberias me oai pe acn ah, fototo nu ke acn se ma un
mwet ah tuh mongo bread we tukun Jesus el sang kulo ah. 24 Ke un
mwet uh liye lah Jesus, oayapa mwet tumal lutlut, elos tukeni wangin,

na elos sroang nu fin oak inge ac kal som nu Capernaum in tuh sokol
we.

Jesus El Bread In Moul

25 Ke mwet ah konalak Jesus lefahl lac ah, elos fahk nu sel, “Mwet
Luti, kom tuku ngac nu inge?”

26 Ac Jesus el fahk, “Nga fahk na pwaye nu suwos: kowos sukyu
mweyen kowos tuh mongo bread ac kihpi kac, ac tia ke sripen kowos
kalem ke mwenmen luk ah. 27 Nik kowos orekma nu ke mwe mongo
su ac kolukla; a kowos in orekma nu ke mwe mongo ma ac oan nwe
tok, su Wen nutin Mwet el ac sot nu suwos, mweyen God, Papa, El
akkalemye tari mu El insemowo kacl.”

28 Ke ma inge elos siyuk sel, “Mea kut ku in oru tuh kut in akfahsrye
ma God El lungse kut in oru?”

29 Jesus el topuk, “Ma God El lungse kowos in oru pa kowos in
lulalfongel su El supwama.”

30 Elos topkol ac fahk, “Mwenmen fuka kom ac oru tuh kut in ku in
liye ac lulalfongi kom? Mea kom ac oru? 3! Papa matu tumasr meet
ah mongo manna yen mwesis, oana Ma Simusla fahk, ‘El sang bread
nalos inkusrao me.””

32 Jesus el fahk, “Nga fahk na pwaye nu suwos: ma Moses el tuh
sot nu suwos tia bread inkusrao me. Papa tumuk pa asot nu suwos
bread pwaye inkusrao me. 33 Tuh bread ma God El asot pa el su oatui
inkusrao me ac sang moul nu faclu.”

34 Ac elos fahk nu sel, “L.eum, ase nu sesr bread se inge pacl nukewa.”

35 Jesus el fahk nu selos, “Nga bread in moul. El su tuku nu yuruk
fah tiana masrinsral. El su lulalfongiyu fah tiana malu. 36 Tuh nga
fahk tari nu suwos lah kowos nwe liyeyu a kowos soenna lulalfongiyu.
37 Elos nukewa su Papa El ase nu sik fah tuku nu yuruk. Nga
fah tiana folokunla kutena mwet su tuku nu yuruk, 38 mweyen nga
oatui inkusrao me, tia in oru lungse luk sifacna, a ma lungse lal su
supweyume. 39 Ac lungse lal su supweyume pa nga in tia lela kutena
selos su El ase nu sik in tuhlac, a nga in akmoulyalosyak nukewa ke
len safla. 40 Tuh pa inge ma Papa tumuk El lungse: elos nukewa su liye
Wen ac lulalfongel in eis moul ma pahtpat. Ac nga fah akmoulyalosyak

ke len safla.”
41 Mwet uh mutawauk in mungulngulyak kacl, mweyen el fahk, “Nga

pa bread se ma oatui inkusrao me.” 42 Elos fahk, “Ya tia Jesus pa inge,
wen natul Joseph? Kut etu papa tumal ac nina kial. Fuka tuh elan fahk
inge mu el oatui inkusrao me?”

43 Jesus el topuk, “Nimet kowos mungulngul inmasrlowos sifacna.
44 Wangin sie mwet ku in tuku nu yuruk, Papa su supweyume El fin
tia kololma. Ac nga fah akmoulyalak ke len se safla. 43 Sie mwet palu
el simusla kas inge: ‘God El fah luti mwet nukewa.” Kutena mwet su
lohng kas lun Papa ac lutlut sel, el ac tuku nu yuruk. 46 Tia kalmeya
pa oasr mwet liye tari Papa. El na su tuku sin God, el mukena pa liyal
tari. 47 Nga fahk na pwaye nu suwos: el su lulalfongiyu, oasr moul
ma pahtpat yorol. 48 Nga bread in moul. 4% Papa matu tomowos elos
mongo manna yen mwesis, tusruktu elos misa. 50 A funu bread su tuku
inkusrao me, kutena mwet su mongo kac el fah tiana misa. 31 Nga pa
bread in moul su tuku inkusrao me. Kutena mwet fin kang bread se
inge, el fah eis moul ma pahtpat. Bread se su nga fah sang nu sel pa
ikok, su nga sang tuh faclu fah ku in moul.”

52 Kas se inge purakak sie akukuin upa inmasrlolos, na elos asiyuki
ac fahk, “El ac ku in ase fuka ikwal kut in kang?”

53Tesus el fahk nu selos, “Nga fahk na pwaye nu suwos: kowos fin tia
mongo ke ikwen Wen nutin Mwet ac nim srahl, ac fah wangin moul
in kowos. 54 Kutena mwet su mongo ke ikok ac nim srahk fah oasr
moul ma pahtpat yorol, ac nga fah akmoulyalak ke len se safla. 35 Tuh
ikok pa mwe mongo pwaye, ac srahk pa mwe nim pwaye. 56 Kutena
mwet su mongo ke ikok ac nim srahk, el moul in nga, ac nga moul in
el. 57 Papa su moul El supweyume, ac ke sripal nga oayapa moul. In
ouiya sacna, kutena mwet su mongo ke ikok fah moul ke sripuk. 58 Pa
inge bread se ma tuku inkusrao me. Tiana oana bread ma papa matu

tomowos mongo kac, na tok elos misa. Mwet se ma mongo ke bread
se inge fah moul ma pahtpat.”
59 Jesus el fahk ma inge ke el luti in iwen lolngok in acn Capernaum.

Kas Su Ase Moul Ma Pahtpat

60 Mwet puspis sin mwet tumal lutlut elos lohng ma inge, ac elos
fahk, “Mwe luti inge arulana upa. Su ku in kalem kac?”

61 Wanginna mwet fahkang ma inge nu sin Jesus, a el sifacna etu lah
elos mungulngul kac, ouinge el fahk nu selos, “Ya ma inge oru kowos
ke fuhleak? 62 Na ac fuka kowos fin liye Wen nutin Mwet el folokyak
nu yen el muta we meet? 63 Ngun lun God pa asang moul. Wangin
sripen ku lun mwet uh. Kas su nga kaskaskin nu suwos, ma sin Ngun
lun God su ase moul. %4 Ne ouinge, kutu suwos tia lulalfongi.” (Jesus
el nuna etu oe ke mutawauk lah su mwet ma ac tia lulalfongi, ac su
mwet se ac tukakunulak.) 65 Ac el fahk pac, “Pa na inge sripa se oru
nga tuh fahk nu suwos mu wangin sie mwet ku in tuku nu yuruk Papa
El fin tia kasrel elan ku in tuku.”

66 Ke sripa se inge, mwet puspis sin mwet fahsr tokol elos folokla ac
tia sifilpa welul. 67 Ouinge el siyuk sin mwet tumal lutlut singoul luo,
“Ac kowos, ya kowos lungse pac som?”

68 Simon Peter el topuk, “Leum, kut ac som nu yurin su? Kas ma ase
moul ma pahtpat oasr yurum. 69 Ac inge kut lulalfongi ac etu lah kom
pa El su Mutal su tuku sin God me.”

70 Jesus el topuk, “Nga pa sulekowosla mwet singoul luo, pwaye? Ne
ouinge, a sie suwos el devil!” 71 E]l kaskas kacl Judas, wen natul Simon
Iscariot. Tuh Judas, el ne sie sin mwet tumal lutlut singoul luo, el pa
ac tukakunulak uh.

7

Jesus Ac Mwet Lel

1 Tukun ma inge, Jesus el fufahsryesr in Galilee. El tuh tia lungse
forfor in acn Judea, mweyen mwet fulat lun mwet Jew we kena unilya.
2 Apkuran me pacl in Kufwen Iwen Aktuktuk, 3 ke ma inge mwet lel
Jesus elos fahk nu sel, “Fahla liki acn inge ac som nu Judea, tuh mwet
ma tuh fahsr tukum fah liye ma kom oru an. ¢ Mwet se fin lungse in
eteyuk el, el ac tia oru orekma lal in lukma. Ke kom oru ma inge, lela
faclu nufon in etu keim!” 5 (Finne tamulel lal elos tiana lulalfongi kacl.)

6 Jesus el fahk nu selos, “Pacl luk uh soenna tuku. A funu kowos,
oana sie pacl nukewa. 7 Faclu koflana srungakowos, a faclu srungayu
mweyen nga kalweni in fahk lah ouiya lun faclu koluk. & Kowos som
na nu ke kufwa an. Nga ac tia wi som ingena nu ke kufwa se inge,
mweyen pacl fal luk soenna tuku.” 9 El fahk ouinge ac mutana in acn
Galilee.

Jesus Ke Kufwen Iwen Aktuktuk

10 Tukun mwet lel som tari nu ke kufwa ah, Jesus el som pac;
tusruktu el tia som lemtulauk, a el som in lukma. 11 Mwet fulat lun
mwet Jew elos sokol ke kufwa ah. Elos siyuk, “El a ya?”

12 Qasr na mungulngul lun un mwet uh kacl. Kutu mwet uh fahk,
“El mwet na wowo se,” a kutu fahk, “Mo, el aklalfonye mwet uh.”

13 Tusruktu wangin sie mwet kaskas lemtulauk kacl, mweyen elos
sangeng sin mwet fulat lun mwet Jew.

14 Ke sun infulwen wik in kufwa sac, Jesus el som ac mutawauk in
luti in Tempul. 15 Mwet fulat lun mwet Jew elos arulana lut ac fahk,
“Fuka tuh mwet se inge arulana yohk etu lal, a el tia mwet lutlut se?”

16 Jesus el fahk, “Ma nga luti uh tia mwe luti luk sifacna, a ma lun
God, su supweyume. 17 Kutena mwet su kena oru ma lungse lun God,

el fah etu lah mwe luti luk ma sin God me ku ma sik sifacna. 18 Sie
mwet su kaskas ke ku lal sifacna el srike in akfulatyal sifacna. A el su

lungse akfulatye El su supwalma, el inge pa kaskas pwaye ac wangin
sutuu in el. 19 Ya tia Moses pa asot nu suwos Ma Sap? Tusruktu tia sie
suwos akos Ma Sap. Efu kowos ku srike in uniyuwi?”

20 Un mwet uh topkol ac fahk, “Su srike in unikowi an? Oasr demon
se yurum!”

21 Jesus el fahk, “Nga orala sie mwenmen, ac kowos nukewa lut.
22 Moses el sap kowos in kosrala wen nutuwos (sruhk tia Moses, a
papa matu tomowos pa mutawauk lumah se inge), ac ouinge kowos

kosrala tulik mukul se ke len Sabbath. 23 Sie tulik mukul fin kosrla ke
len Sabbath tuh in akfalye Ma Sap lal Moses, efu kowos ku kasrkusrak

sik ke nga oru sie mwet in arulana kwela ke len Sabbath? 24 Nimet
nununku ke ma motowos liye, a nununku fal nu ke ma su suwohs.”

Ya El Pa Christ?

25 Kutu sin mwet Jerusalem elos fahk, “Ya tia mwet se inge pa mwet
fulat elos srike in uniya uh? 26 Liye! El kaskas lemtulauk ye mutalos,
ac wanginna ma elos fahk lainul! Ya pwaye elos etu lah el pa Christ?
27 Tusruktu pacl se Christ el ac tuku, wangin sie mwet ac etu lah el
tuku oya me — a kut nukewa etu acn mwet se inge tuku we me uh.”

28 Ke Jesus el luti in Tempul, el fahk ke sie pusra lulap, “Ya pwaye
kowos eteyu ac etu yen nga tuku we me? Nga tia tuku ke ku luk sifacna.
El su supweyume El pwayena. Kowos tia etal, 2% a nga etal, mweyen
nga tuku yorol me ac El supweyume.”

30 Na elos srike in sruokilya, tusruktu wangin sie mwet filiya pao
facl, mweyen pacl lal soenna tuku. 31 A mwet puspis inmasrlon un
mwet uh lulalfongel, ac elos fahk, “Ke pacl se Christ el tuku, ya el ac
orek mwenmen pus liki na ma mwet se inge oru uh?”

Supweyukla Mwet Soan In Sruokilya Jesus

32 Kutu mwet Pharisee elos lohng ke mwet uh mungulngul kacl Jesus,
pwanang elos ac mwet tol fulat supwala kutu mwet soan lalos in
Tempul in som sruokilya. 33 Jesus el fahk, “Nga ac fah muta yuruwos
ke kitin pacl na, na nga fah som nu yurin El su supweyume. 34 Kowos
ac fah sukyu, a kowos fah tia koneyuyak, mweyen kowos koflana som
nu yen nga ac muta we.”

35 Mwet fulat lun mwet Jew elos fahk nu sin sie sin sie, “Pia acn el

ac som nu we tuh kut in tia ku in konalak uh? Ya el ac som nu in facl
saya, yen mwet lasr uh fahsrelik ac muta we, ac luti mwet Greek? 36 El

fahk mu kut ac sokol tuh kut ac tia ku in konalak, ac kut ac tia ku in
som nu yen el oasr we. Mea kalmen ma el fahk uh?”

Unon In Kof In Moul

37 Ke len se safla lun kufwa sac, len se ma yohk sripa oemeet, Jesus
el tuyak ac fahk ke pusra lulap, “Kutena mwet su malu, lela elan tuku
nu yuruk ac nim. 38 Oana Ma Simusla fahk, ‘Kutena mwet su lulafongi
keik, unon in kof in moul fah sororme liki insial.’ ” 39 Jesus el fahk
ma se inge ke Ngun su God El ac fah sang nu selos su lulalfongi. Ke
pacl sac, Ngun soenna itukyang nu sin kutena mwet, mweyen Jesus el
soenna utukyak nu in wolana lal.

Srisrielik Inmasrlon Mwet Uh ]
40 Kutu sin mwet inmasrlon un mwet uh lohng ke el fahk ma se inge,

ac elos fahk, “Pwayena lah mwet se inge el Mwet Palu sac!”

41 Ac kutu fahk, “El pa Christ!”

A kutu pac fahk, “Christ el ac tia tuku Galilee me! 42 Ma Simusla fahk
mu Christ el ac sie sin fita natul Tokosra David, ac el ac fah isusla in
Bethlehem, siti srisrik yen David el tuh muta we.” 43 Ouinge srisrielik
inmasrlon un mwet uh ke sripen Jesus. 44 Kutu selos kena sruokilya,
tusruktu wangin sie mwet filiya pao facl.

Selulalfongi Lun Mwet Fulat Lun Mwet Jew
45 Ke mwet soan elos folokla, mwet tol fulat ac mwet Pharisee siyuk
selos, “Efu kowos ku tia usalu?”
46 Mwet soan elos topuk, “Soenna oasr mwet sramsram oana mwet

'”

47 Mwet Pharisee siyuk selos, “Ya kowos wi pac kiapweyukla?
48 Ya kowos na lohng mu oasr sie mwet fulat ku sie mwet Pharisee
lulafongel? 49 Un mwet inge tia etu ke Ma Sap lal Moses, ke ma inge
elos oasr ye selnga lun God!”

50 Sie sin mwet Pharisee su muta we pa Nicodemus, mwet se ma tuh
som nu yorol Jesus meet. El fahk nu sin mwet ah, 51 “Fal nu ke Ma Sap
lasr uh, kut tia ku in nununku sie mwet meet liki kut lohng pusracl
sifacna, ac konauk lah mea el oru.”

52 Na elos fahk, “Mea, kom sie pac mwet Galilee? Riti Ma Simusla
ac kom ac etu lah wangin mwet palu ku in sikyak Galilee me.” [ 33 Na
elos nukewa folokelik nu in acn selos.

1 ac Jesus el som nu Fineol Olive.

Mutan Se Su Sruoh Ke Kosro
2 Toang na in lotu tok ah el folokla nu ke Tempul. Mwet nukewa

fahsreni raunella, ac el muta nu ten ac mutawauk in lotelos. 3 Mwet
luti Ma Sap ac mwet Pharisee use mutan se su sruoh mweyen el orek
kosro,” ac elos sap elan tu ye mutun mwet nukewa. 4 Ac elos fahk
nu sin Jesus, “Mwet luti, mutan se inge sruoh ke el orek kosro. 5 1In
Ma Sap lasr uh Moses el sapkin mu kain in mutan se inge enenu in
tatngal nu ke misa. A kom, mea kom ac fahk kac?” ¢ Elos fahk ma
inge in srikal Jesus, tuh elos in ku in tukakunulak ke kas lal. A el
suwoli ac simis infohk uh ke kufinpaol. 7 Ac ke elos sikalani na in
kusen siyuk nu sel, el keyak ac fahk nu selos, “Mwet se su soenna oru
ma koluk inmasrlowos, elan tanglal meet.” 8 Na el sifilpa suwoli ac
simis infohk uh. 9 Ke elos lohng kas lal inge, elos nukewa fahsrelik

*
8:3 orek kosro: mutan sac el oan yurin sie mukul su tia ma tumal; liye ke Kalmen Kutu
Kas In Bible.

kais sie, mutawauk ke mwet ma matu selos. Jesus mukena lula yurin
mutan sac, su srakna tu insac. 10 El keyak ac fahk nu sel, “Pia mwet
ah? Wangin mwet lula in nununkekom?”

11 Mutan sac topuk, “Leum, wanginna.”

Na Jesus el fahk, “Kwal, nga ac tia pac nununkekom. Kom ku in som,

tusruktu nimet sifilpa oru ma koluk.”]t

Jesus El Kalem Lun Faclu
12 Jesus el sifilpa kaskas nu sin mwet Pharisee ac fahk, “Nga kalem
lun faclu. Kutena mwet su fahsr tukuk fah oasr kalem lun moul yorol,

ac el fah tiana fahsr in lohsr.”
13 Mwet Pharisee elos fahk nu sel, “Inge kom orek loh keim sifacna.

Ma kom fahk an tia akpwayei kutena ma.”

14 Jesus el topuk ac fahk, “Nga finne orek loh keik sifacna, ma nga
fahk uh pwaye, mweyen nga etu acn nga tuku we me, ac acn nga
ac som nu we. Kowos tia etu acn nga tuku we me ku acn nga ac
som nu we. 15 Kowos orek nununku fal nu ke nunak lun mwet. Nga
tia nununku kutena mwet. 16 Tusruktu nga fin oru, nununku luk ac
suwosna, mweyen tia nga mukena kac, a Papa su supweyume el wiyu.
17 Simla in Ma Sap lowos mu ke mwet loh luo nunak sefanna, ma eltal
fahk uh pwaye. 18 Nga orek loh keik sifacna, ac Papa su supweyume
El oayapa orek loh keik.”

19 Flos siyuk sel, “Pia papa tomom an?”

Jesus el topuk, “Kowos tia eteyu, ac kowos tia pac etu Papa tumuk.
Kowos funu eteyu kowos lukun etu pac Papa tumuk.”

20Jesus el fahk ma inge ke el luti in Tempul, apkuran nu ke infukil se
ma box in mwe sang uh oan we. A wangin mwet sruokilya, mweyen
pacl lal soenna tuku.

Kowos Tia Ku In Som Nu Yen Nga Ac Som Nu We

21Jesus el sifilpa fahk nu selos, “Nga fah som liki kowos, ac kowos
fah sukyu, tusruktu kowos ac misa in ma koluk lowos. Kowos koflana
som nu yen nga ac som nu we.”

22 Ke ma inge mwet fulat lun mwet Jew elos fahk, “El fahk mu kut tia
ku in som nu yen el ac som nu we. Ya kalmac pa el ac sifacna unilya?”

23 Jesus el topuk, “Kowos ma ten me, a nga tuku lucng me. Kowos
ma lun faclu, a nga tia ma lun faclu. 24 Pa sis nga fahkot mu kowos ac
misa in ma koluk lowos. Kowos fin tia lulalfongi lah ‘Nga Nuna Nga
Ah Na,” kowos ac misa in ma koluk lowos.”

25 Flos siyuk sel, “Su kom an?”

Jesus el topuk, “Nuna mwet se na nga tuh fahk nu suwos ke
mutawauk ah. 26 Yohk ma nga enenu in fahk nu suwos; yohk ma fal
nga in nununkekowos kac. Tusruktu El su supweyume El pwayena, ac
nga fahkak nu sin faclu ma na nga lohng sel mukena.”

27Elos tiana kalem kac lah Jesus el kaskas nu selos ke Papa. 28 Ouinge
el fahk nu selos, “Ke kowos ac srupusrak Wen nutin Mwet, kowos ac
fah etu lah ‘Nga Nuna Nga Ah Na,” ac kowos fah etu lah wangin ma
nga oru ke ku luk sifacna, a nga fahk na ma Papa El fahk nu sik in

T 8:11 Pus ma simusla ac kutu leng matu wangin ipin mwe read se inge (8:1-11) loa, ac kutu
fuliya tukin Jn 21:24; ac kutu fuliya tukin Lk 21:38; oasr ma Simusla se fuliya tukin Jn 7:36.

fahk. 29 Ac El su supweyume El wiyu. El tiana filiyuwi nga in mukena,
mweyen pacl nukewa nga oru ma El insewowo kac.”
30 Mwet puspis su lohng ma Jesus el fahk inge elos lulafongel.

Ma Pwaye Fah Aksukosokye Kowos

31 Ke ma inge Jesus el fahk nu sin mwet Jew su lulalfongel, “Kowos
fin akos na luti luk, kowos mwet tumuk lutlut na pwaye. 32 Kowos fah
etu ma pwaye, ac ma pwaye fah aksukosokye kowos.”

33 Elos topuk, “Kut mwet ke filin tulik natul Abraham, ac soenna oasr
pacl kut mwet kohs lun kutena mwet. Efu kom ku fahk mu, ‘Kowos ac
fahaksukosokyeyuk?’ ”

34 Jesus el fahk nu selos, “Nga fahk na pwaye nu suwos: mwet
nukewa su orekma koluk, elos mwet kohs nu ke ma koluk. 35 Sie mwet
kohs el ac tia ma lun sou se nwe tok, a sie wen el ma na nutin sou
sacn nwe tok. 36 Ac Wen el fin aksukoskyekowosla, na kowos ac fah
sukosokla na pwaye. 37 Nga etu lah kowos filin tulik natul Abraham.
Ne ouinge, a kowos srike in uniyuwi, mweyen kowos tia lungse eis
mwe luti luk uh. 38 Nga kaskas ke ma Papa tumuk El akkalemye nu
sik, a kowos oru ma papa tomowos fahk nu suwos.”

39 Flos topkol ac fahk, “Papa tumasr pa Abraham.”

Jesus el topkolos ac fahk, “Kowos fin tulik natul Abraham na pwaye,
kowos ac oru oana ma el tuh oru ah. 49 Ma nga oru uh pa in fahk
nu suwos ma pwaye su nga lohng sin God. Ne ouinge a kowos suk in
uniyuwi. Abraham el tiana oru kain ingan! 4! Ma na papa tomowos el
tuh oru pa kowos oru.”

Elos topuk, “Kut tia temti. Papa sefanna tumasr, pa God.”

42Jesus el fahk nu selos, “Fin pwaye lah God El Papa tomowos, kowos
lukun lungse nga, mweyen nga tuku yurin God me, ac inge nga oasr
yuruwos. Nga tia tuku ke ku luk sifacna, a El supweyume. 43 Efu ku
kowos tia kalem ke ma nga fahk uh? Mweyen na kowos tia lungse
lohng fahkak luk. 44 Kowos tulik nutin papa tomowos, Devil, ac kowos
kena ukwe ma lungse lun papa tomowos an. Oe ke mutawauk ah me,
el nuna mwet akmas se ac tia wi layen ma suwohs uh, mweyen wangin
ma pwaye in el. Pacl el kikiap uh el oru na fal nu ke elah lal, mweyen
el mwet kikiap se, ac el papa tumun kikiap nukewa. 45 A ma nga fahk
uh ma pwaye, pa pwanang kowos tia lulalfongiyu. 46 Su suwos ku in
akpwayei lah oasr mwetik ke ma koluk? Nga fin fahkak ma pwaye uh,
efu kowos ku tia lulalfongiyu? 47 El su tuku sin God me el porongo
kas lun God. A kowos tia ma sin God me, pa pwanang kowos ac tia
porongo uh.”

Jesus ac Abraham

48 Elos siyuk sin Jesus, “Ya tia pwaye ke kut fahk mu kom mwet
Samaria se, ac oasr demon in kom?”

49 Jesus el topuk, “Wangin demon yuruk. Nga akfulatye Papa tumuk,
a kowos akpusiselyeyu. 30 Nga tia suk mwet uh in akfulatyeyu.
Tusruktu oasr sie su suk in akfulatyeyuk nga, ac nununku lal suwohs
ac insese nu sik. 51 Nga fahk na pwaye nu suwos: kutena mwet su akos

luti luk fah tiana misa.”
52 Flos fahk nu sel, “Inge kut etu suwohs lah oasr demon se yurum!

Abraham el misa, ac mwet palu elos misa, a kom fahk mu kutena mwet

su akos luti lom fah tiana misa. 33 Abraham, papa tumasy, el misa. Ya
kom fahk mu kom fulat lukel Abraham? Ac mwet palu elos misa pac.

Ku kom nunku mu su kom an?”
54 Jesus el topuk, “Nga fin sifacna akfulatyeyu, na akfulat sacn ac

wanginna sripa. Papa tumuk pa akfulatyeyu — El na su kowos fahk
mu El God lowos. 55 Kowos tiana etal, tusruktu nga etal. Nga fin fahk
mu nga tia etal, nga ac mwet kikiap se oana kowos. A nga etal, ac nga
akos kas lal. 56 Abraham, papa tomowos, el tuh insewowo lah el ac ku
in liye pacl in tuku luk. El tuh liye ac el enganak kac.”

57 Elos fahk nu sel, “Kom soenna sun yac lumngaul — ac fuka tuh
kom liyal Abraham?”

58 Jesus el topkolos, “Nga fahk na pwaye nu suwos: meet liki
Abraham el tuh isusla ah, ‘Nga Nuna Nga Ah Na.””

59 Na elos tou eot in tanglal, tusruku Jesus el imla ac som liki Tempul.

9

Jesus El Akkeyala Sie Mwet Su Isusla Kun

1 Ke Jesus el fahla, el liyauk sie mwet su nuna isusla kun. 2 Mwet
tumal lutlut siyuk sel, “Mwet Luti, su kac koluk pwanang el uh el isusla
tuh kun? Ya ma koluk lal sifacna, ku ma lun papa tumal ac nina kial?”

3 Jesus el topuk, “Tia ke sripen ma koluk lal sifacna ku koluk lun
papa tumal ac nina kial pa pwanang el kun, a tuh ku lun God in ku
in akilenyuk in el. 4 Kut enenu in kwafeang oru orekma lun El su
supweyume ke srakna len. Fong apkuran me ke wangin mwet ac ku
in orekma. 5 Ke nga oasr faclu, nga kalem lun faclu.”

6 Tukun el fahk ma inge, Jesus el anila nu infohk uh ac arukak ani
nu ke fohk uh, ac sang mosrwela mutun mwet sac, 7 na el fahk nu sel,
“Fahla ac twanla motom ke Lulu in Kof Siloam.” (Kalmen ine se inge
pa “Supweyukla.”) Ouinge mwet sac som, twanla mutal, ac el foloko
tuh liyaten.

8 Na mwet tulan lal ac elos su liyal ke el mwet ngusr se meet, elos
asiyuki, “Tia pa inge mwet se ma muta ngusr ah?”

9 Kutu selos fahk, “Pwaye, el pa ingan,” a kutu pac fahk, “Mo, tia el.

El oana mwet sac.”
Ouinge mwet sac sifacna fahk, “Nga pa mwet sac.”

10 Elos siyuk sel, “Fuka tuh kom ku in liye inge?”

11 Fl topuk, “Mwet se pangpang Jesus el orala fohk furarrar, ac sang
mosrwela mutuk, ac fahk nga in som nu Siloam ac twanla mutuk. Na
nga som, ac pacl se na nga twanla mutuk, nga ku in liye.”

12 Elos siyuk, “El oasr oya?”

El topuk, “Nga nikin.”

Mwet Pharisee Elos Asiyuki Ke Mwet Kun Se Ma Akkeyeyukla

13 Na elos pwanla mwet se ma tuh kun meet nu yurin mwet Pharisee.
14 Len Sabbath se pa Jesus el orala fohk furarrar ac sang akwoyela
mutun mwet kun sac. 15 Na mwet Pharisee elos sifilpa siyuk sin mwet
sac lah fuka nwe el ku in liye. El fahk nu selos, “El sang fohk furarrar
nu ke mutuk. Nga twanla mutuk, ac inge nga ku in liye.”

16 Kutu sin mwet Pharisee fahk, “Mwet se ma orala ma se inge tia ku
in ma sin God me, mweyen el tia akos Ma Sap ke Sabbath.”

A kutu mwet uh fahk, “Fuka tuh mwet koluk se in ku in oru kain
luman mwenmen inge?” Na elos srisrielik. 17 Ke ma inge mwet
Pharisee elos sifilpa siyuk sin mwet sac, “Kom fahk mu el akkalemyela
motom — kwal, mea kom ac fahk kacl?”

Mwet sac topuk, “El mwet palu se.”

18 Tusruktu mwet fulat lun mwet Jew elos tia lungse lulalfongi mu el
kun meet ac inge el ku in liye, nwe ke na elos pangonma papa ac nina
kial 19 ac siyuk seltal, “Ma nutumtal pa mukul se inge? Komtal fahk
mu el isusla tuh kun. Na fuka tuh inge el ku in liye?”

20 Papa ac nina kial topuk, “Kut etu lah el wen natusr, ac kut etu pac
lah el isusla kun. 21 Tusruktu kut tia etu lah fuka tuh inge el ku in liye.
Kut tia pac etu lah su akkeyalla ke kun lal uh. Siyuk sel. El matu ac el
ku in sifacna topuk!” 22 Papa ac nina kial ah fahk ouinge mweyen eltal
sangeng sin mwet fulat lun mwet Jew, su insesela tari mu mwet se ma

fahk mu el lulalfongi lah Jesus pa Christ, ac sisila el liki iwen lolngok.*
23 Pa oru papa ac nina kial ah fahk mu, “El matu. Siyuk sel!”

24 Flos sifilpa solama mwet se su isusla kun, ac fahk nu sel, “Wulela
ye mutun God lah kom ac kaskas na pwaye! Kut etu lah mwet se su
akkeyekomla inge el mwet koluk se.”

25 Mwet sac topuk, “Nga tia etu lah el mwet koluk se ku tia. Ma
sefanna nga etu: nga mwet kun se meet, ac inge nga liye.”

26 Elos siyuk, “Mea el oru nu sum pwanang kom kwela liki kun lom
ah?”

27 El topuk, “Nga fahk tari nu suwos, a kowos tiana porongo. Efu
kowos ku lungse sifilpa lohng? Mea, kowos lungse wela pac mwet
tumal lutlut?”

28 Flos suwoswosyang nu sel ac fahk, “Kom pa mwet tuma lutlut lun
mwet sacn, a kut mwet lutlut lal Moses. 29 Kut etu lah God El kaskas
nu sel Moses, a funu ke mwet sacn, kut tiana etu lah el tuku ya me!”

30 Mwet sac topuk, “Mea sakirik se! Kowos tia etu lah el tuku ya me,
a el akkeyeyula liki kun luk uh! 31 Kut etu lah God El porongo mwet
su inse pwaye nu sel ac akos ma lungse lal. El tia porongo mwet koluk
uh. 32 Oe ke mutawauk lun faclu, wangin sie mwet lohng mu sie mwet
ku in sang liyaten nu sin sie mwet su isusla kun. 33 Mwet se inge fin
tia ma sin God me, el koflana oru kutena ma.”

34 Ac elos topuk, “Kom isusla in ma koluk ac matula in ma koluk, a
kom srike in luti kut?” Na elos sisella liki iwen lolngok uh.

Kun Ke Moul In Ngun

35 Ke Jesus el lohngak ma sikyak inge, el konauk mwet sac ac siyuk
sel, “Ya kom lulalfongi ke Wen nutin Mwet?”

36 Mwet sac topuk, “Leum, fahk nu sik su el uh, tuh ngan ku in
lulalfongel!”

37 Jesus el fahk nu sel, “Kom liyal tari, ac el pa kaskas nu sum inge.”

38 Mwet sac fahk, “Leum, nga lulalfongi,” ac el pasrla ye mutal ac alu
nu sel.

39 Jesus el fahk, “Nga tuku nu faclu in nununku, tuh mwet kun fah
ku in liye, ac elos su liye fah ekla kun.”

* 9:22 sisila e liki iwen lolngok: el tia ku in sifil aengani yurin mwet Israel.

40 Kutu mwet Pharisee su welul elos lohng ma el fahk inge, na elos
siyuk sel, “Ya kut kun pac?”

417esus el fahk, “Kowos fin kun, na ac wangin mwatuwos. Tusruktu
ke kowos fahk mu kowos ku in liye, kalmac pa oasr na mwatuwos.”

10

Pupulyuk Ke Mwet Liyaung Sheep

1Jesus el fahk, “Nga fahk na pwaye nu suwos: mwet se ma tia ut ke
mutunoa nu in kalkal lun sheep, a sroak ke kutena acn, el sie mwet
pisrapasr sulallal. 2 Mwet se ma ut ke mutunoa, el mwet liyaung sheep,
3 ac mwet liyaung mutunoa el ikasla nu sel. Sheep natul uh akilen
pusracl ke el pangnolos ke inelos, ac el pwanulosla. 4 Ke el usalosme
nu likin kalkal uh, el fahsr meet ac sheep uh fahsr tokol, mweyen elos
etu pusracl. 3 Elos fah tia fahsr tukun kutena mwet, a elos ac kaingla
liki mwet sac, mweyen elos tia etu pusracl.”

6 Jesus El fahk pupulyuk se inge nu selos, tusruktu elos tiana kalem
ke kalmen ma el fahk ah.

Jesus, Mwet Shepherd Wo

7 Ke ma inge Jesus el sifilpa fahk, “Nga fahk na pwaye nu suwos:
Nga pa mutunoa nu ke sheep uh. 8 Mwet nukewa su tuku meet likiyu
elos mwet pisrapasr sulallal, ac sheep uh tiana porongelos. 9 Nga pa
mutunoa. Kutena su utyak keik el fah moulla, ac keik el fah ilyak ac
illa ac konauk ma nal. 10 Mwet pisrapasr elos tuku na in pusr, uniya,
ac kunausla. Nga tuku tuh mwet uh in ku in eis moul — aok, moul se

ma fas ke ma wo nukewa. o i
11“Nga mwet shepherd wo, su akola in misa ke sheep uh. 12 Sie mwet

su orekma in eis moul, su tia mwet shepherd na pwaye ac tia ma natul
sifacna pa sheep uh, ke el liye soko wolf tuku, el ac kaingla liki sheep
uh. Na wolf uh el ac sruok soko, ac ma ngia kaingelik. 13 Mwet orekma
sac kaingla mweyen el orekma na ke moul, ac tia nunku ke sheep uh.
14 Nga mwet shepherd wo. Nga etu ma nutik ac ma nutik eteyu, 15 oana
ke Papa El eteyu, ac nga etu Papa. Ac nga engan in sang moul luk ke
sheep nutik. 16 Oasr kutu pac sheep nutik su tia muta in kalkal se inge.
Nga enenu in usalosme pac. Elos fah lohng pusrek, ac elos nukewa fah
u sefannala, yurin mwet shepherd sefanna.

17 “papa El lungse nga, mweyen nga engan in fuhleak moul luk, tuh
nga fah ku in sifilpa eis. 18 Wangin mwet eisla moul luk likiyu. Nga
sifacna fuhlela ke lungse luk. Oasr suwohs luk in fuhleak, ac oasr
suwohs luk in sifilpa eis, mweyen pa inge ma Papa tumuk EI sapkin
nga in oru.”

19 Sifilpa oasr srisrielik inmasrlon mwet uh ke sripen kas inge. 20 Pus
selos fahk, “Oasr demon se yorol! El lofongla! Efu kowos ku porongel?”

21 A kutu selos fahk, “Mwet ma oasr demon yoro uh tia ku in kaskas
ange! Fuka tuh sie demon in sang liyaten nu sin mwet kun uh?”

Srungayuk Jesus
22 Ke pacl se inge, Kufwen Kisa ke Tempul orek in acn Jerusalem.
23 Pacl in mihsrisr, ac Jesus el fahsr ke Sawalsrisr lal Solomon in
Tempul, 24 ke mwet uh fahsreni raunella ac siyuk sel, “Kom ac wikin
lah su kom an nwe ngac? Fahk in kalem nu sesr: ya kom pa Christ?”



JOHN 10:25 165 JOHN 11:10

25 Jesus el topuk, “Nga fahkot tari nu suwos, a kowos tiana
lulalfongiyu. Orekma nga oru ke ku lun Papa tumuk pa sifacna fahkak
lah su nga. 26 A kowos ac tia lulalfongi, mweyen kowos tia sheep nutik.
27 Sheep nutik porongo pusrek. Nga etalos, ac elos fahsr tukuk. 28 Nga
sang moul kawil nu selos, ac elos fah tiana misa. Wangin mwet ku
in tulakunulosla likiyu. 29 Elos su Papa El ase nu sik elos saok liki
ma nukewa, ac wangin mwet ku in tulakunulosla liki karinginyuk lun
Papa tumuk. 30 Nga ac Papa ma sefanna.”

31 Na mwet uh sifilpa tou eot in sang tanglal. 32 Jesus el fahk nu selos,
“Ma wo puspis nga orala ye motowos su Papa El ase nu sik in oru. Ma
ya kac sin ma inge kowos ke tungalyu kac an?”

33 A elos fahk, “Kut tia lungse tungal kom ke sripen kutena orekma
wo, a ke sripen kas enum lom lain God! Mwet se na pa kom, a kom
srike in oru mu kom pa God!”

34 Ac Jesus el fahk, “Simla in Ma Sap lowos sifacna lah God El fahk
mu, ‘Kowos god uh!” 35 Kut etu lah ma fahkak in Ma Simusla uh
pwayena nwe tok; ac God El pangon mwet ingan god — aok, mwet
ma kas lal uh tuh itukyang nu se. 36 Funu keik, Papa El suleyula ac
supweyume nu faclu. Na fuka tuh kowos fahk mu nga kaskas enum
ke nga fahk mu nga Wen nutin God? 37 Nimet lulalfongiyu nga fin tia
oru ma Papa tumuk El lungse ngan oru. 38 Tusruktu nga fin oru, kowos
finne tia lulalfongiyu, kowos in lulalfongi orekma luk, tuh kowos fah
ku in etu na pwaye lah Papa El oasr in nga, ac nga in Papa.”

39 Flos sifilpa srike in sruokilya Jesus, tusruktu el worla liki

inmasrlolos.
40 Toko Jesus el sifilpa folokla tupalla Infacl Jordan nu yen John el

oru baptais lal we, ac el muta we. 41 Mwet puspis tuku nu yorol ac
fahk, “John el tiana orek mwenmen, tusruktu ma nukewa el fahk ke
mwet se inge pwayena.” 42 Ac mwet puspis we lulafongel.

11

Misa Lal Lazarus
1Sie mukul pangpang Lazarus su muta Bethany, el masak. Bethany

pa siti srisrik se ma Mary ac Martha, tamtael lal, muta we. 2 (Mary
se inge pa tuh ukuiya ono se nu ke nien Leum ac sang aunsifal eela.
Lazarus se ma mas inge ma wial.) 3 Tamtael se inge supwala kas nu
sin Jesus ac fahk, “Leum, mwet kawuk saok lom el mas.”

4 Ke Jesus el lohngak el fahk, “Mas se inge tia ma nu ke misa, a ma
in nawela God, oayapa Wen nutin God fah eis wolana kac.”

5Jesus el lungse Martha ac Mary, su ma wial, ac Lazarus. ¢ Tusruktu
ke el lohng lah Lazarus el mas, el mutana yen el muta we ke len luo
pac. 7 Toko el fahk nu sin mwet tumal lutlut, “Kut folokla nu Judea.”

8 A mwet tumal lutlut elos fahk, “Mwet Luti, in pacl na fototo se
somla, mwet in acn we tuh srike in tungal kom. Ya kom nunku kom
in folok nu we?”

9 Jesus el topuk, “Ya tia oasr ao singoul luo ke len se? Ke ma inge
kutena mwet su fahsr ke len el ac tia tukulkul, mweyen el liye kalem
Iun faclu. 10 A el fin fahsr ke fong el tukulkul, mweyen wangin kalem

10:34 Psa 82:6

yorol.” 11Jesus el fahk ma inge na el sifil fahk, “Lazarus, kawuk lasr,
el motulla, tusruktu nga ac som okasulak.”

12 Mwet tumal lutlut elos topuk ac fahk, “Leum, el fin motul, el ac
kwela.”

13 Kalmen ma Jesus el fahk uh pa Lazarus el misa, a elos nunku mu
el kaskas ke motul in mongla. 14 Ke ma inge Jesus el fahkang nu selos
ke kas na kalem, “Lazarus el misa, 15 tusruktu ke sripowos nga wokin
lah nga wangin yorol, tuh kowos fah lulalfongi. Kut som nu yorol.”

16 Thomas (su pangpang Fak) el fahk nu sin mwet lutlut wial,
“Fahsru, kut nukewa welul som, tuh kut in wi pacna Mwet Luti misa!”

Jesus Pa Akmoulyauk Mwet Ac Sang Moul

17Ke Jesus el sun acn we, el lohngak lah Lazarus el pukpuki len akosr
lac tari. 18 Tia sun mael luo Bethany nu Jerusalem, 19 ac mwet puspis
tuku liki acn Judea in akpwaryal Martha ac Mary ke misa lun mukul
se wialtal inge.

20 Ke Martha el lohngak lah Jesus el tuku, el illa som in osun nu sel,
a Mary el mutana in lohm ah. 21 Martha el fahk nu sel Jesus, “Leum,
kom funu oasr inge, mukul se wiuk inge lukun tia misa! 22 Tusruktu
finne inge pacna, nga etu lah God El ac sot nu sum kutena ma kom
siyuk sel.”

23 Jesus el fahk nu sel, “Ma wiom el ac sifil moulyak.”

24 Martha el topuk, “Nga etu lah el ac sifil moulyak ke len safla.”

25 Jesus el fahk nu sel, “Nga pa akmoulyauk mwet uh liki misa nu ke
moul. Kutena mwet su lulalfongi in nga fah moul, el finne misa. 26 Ac
kutena mwet su moul ac lulalfongiyu fah tiana misa. Ya kom lulalfongi
ma se inge?”

27 Martha el topuk, “Aok, Leum! Nga lulalfongi lah kom pa Christ,
Wen nutin God, el su God El wulela kac mu ac tuku nu faclu.”

Jesus El Tung

28 Tukun Martha el fahk ma inge, el folokla ac mahma nu sel Mary,
tamtael lal, ac fahk, “Mwet Luti el oasr inge, ac el siyuk kom.” 29 Ke
Mary el lohng, el tuyak ac sulaklak som in osun nu sel. ( 30 Jesus el
soenna tuku nu yen mwet uh walil we, a el srakna oasr yen se Martha
el sonol we ah.) 31 Mwet ma muta lohm ah yorol Mary in akpwaryal,
ke elos liye lah el tuyak ac sulaklak tufoki som, elos ukwalla mweyen
elos nunku mu el ac som in tung ke kulyuk ah.

32 Mary el tuku nu yen Jesus el muta we, na ke el liyalak Jesus, el
putati nu ke nial ac fahk, “Leum, kom funu muta inge, mukul se wiuk
inge lukun tia misa!”

33 Jesus el liye lah el tung, oayapa mwet ma welul elos wi pac tung,
na insial arulana asor ac el liksreni na oela. 34 El siyuk selos, “Kowos
piknilya oya?”

Elos topuk, “Leum, fahsru liye.”

35Jesus el tung. 36 Ac mwet uh fahk, “Liye lupan nunak lal kacl!”

37 A kutu selos fahk, “El tuh sang liyaten nu sin mwet kun sac, na
efu ku elan kofla in oru tuh Lazarus elan tia misa?”

Akmoulyeyukyak Lazarus

38 Jesus el srakna asor yohk, na el som nu ke kulyuk ah, sie luf oan
pe eol ah ac eot se itukyang kosrala mutun luf sac. 39 Jesus el fahk,
“Eisla eot sacn!”

Martha, su ma wien mas sac, el fahk, “Leum, ac arulana koluk fohlo,
mweyen el pukpuki len akosr lac!”

40 Jesus el fahk nu sel, “Mea, nga tia fahk nu sum tari lah kom
fin lulalfongi kom ac liye wolana lun God?” 41 Elos eisla eot sac nu
saya. Na Jesus el ngetak nu lucng ac fahk, “Papa, nga kulo nu sum tuh
kom porongeyu. 42 Nga etu lah kom porongeyu pacl nukewa, tusruktu
nga fahk ma inge tuh mwet inge in lulalfongi lah kom supweyume.”
43 Tukun el fahk ma inge, el pang ke pusra lulap, “Lazarus, ilme!” 44 Na
el ilme. Paol ac nial srakna pihpla ke nuknuk in misa, ac ipin nuknuk
se pwelah mutal. Jesus el fahk nu selos, “Tulala nuknuk in misa lal
lukel, ac lela elan som.”

Pwapa Sulallal In Unilya Jesus
(Matthew 26:1-5; Mark 14:1-2; Luke 22:1-2)

45 Mwet puspis sin mwet Jew ma tuku nu yorol Mary elos liye ma
Jesus el oru, ac elos lulalfongi kacl. 46 Tusruktu kutu selos folokla nu
yurin mwet Pharisee ac fahkak nu selos ma Jesus el oru. 47 Ke ma
inge mwet tol fulat ac mwet Pharisee elos osun yurin Un Mwet Pwapa
Fulat ac fahk, “Mea kut ac oru, ke arulana pus mwenmen ma mwet se
inge orala? 48 Kut fin fuhlela elan oru na lumah inge, mwet nukewa
ac lulalfongel lac, ac mwet leum lun acn Rome elos ac sroang nu kac,
ac kunausla Tempul lasr oayapa mutunfacl sesr.”

49 Sje selos pangpang Caiaphas, su tuh Mwet Tol Fulat ke yac sac,
el fahk, “Efu kowos ku lalfon fuk? 50 Kowos tia akilen lah ac wo nu
suwos tuh mwet se na in misa ke mwet uh, liki mutunfacl nufon se in
kunausyukla?” 51 Pwayeiya uh, Caiaphas el tia fahk ma inge ke nunak
na lal, a ke sripen el pa Mwet Tol Fulat ke yac sac el fahk kas in palye
kacl Jesus lah el ac misa ke sripen mwet Jew, 52 ac tia kaclos mukena,
a oayapa in eisani nu sie mwet nukewa lun God su fahsrelik nu yen

nukewa uh. .
53 Tukun len sac lac, mwet fulat lun mwet Jew elos suk na oreya in

unilya Jesus. 54 Ke ma inge Jesus el tia sifil fahsr lemtulauk inmasrlon
mwet Jew, a el som nu ke sie acn apkuran nu yen mwesis, nu ke sie
siti srisrik pangpang Ephraim, ac el muta we yurin mwet tumal lutlut.

55 Inge apkuran me pacl in Kufwen Alukela, ac mwet puspis fahsryak
liki acn selos nu Jerusalem in aknasnasyalosla fal nu ke oakwuk lun
Ma Sap meet liki kufwa uh. 56 Elos sokol Jesus, ac ke elos tukeni in
Tempul elos asiyuki sie sin sie, “Mea kowos nunku? El ac tuku nu ke
kufwa uh ku tia?” 57 Mwet tol fulat ac mwet Pharisee elos sapkin mu
kutena mwet fin etu acn Jesus el oasr we, elan tuku akkalemye tuh
elos in sruokilya.

12

Jesus El Mosrweyukla Bethany
(Matthew 26:6-13; Mark 14:3-9)
1Len onkosr meet liki Kufwen Alukela, Jesus el som nu Bethany, acn
sel Lazarus, mwet se el akmoulyauk liki misa. 2 Elos akoo mongo in eku
se nu sel we, ac Martha el kasru in kulansap kac. Lazarus el sie selos su

welul Jesus fungyang nu ke tepu uh. 3Na Mary el use sie sufa in ono na
yohk molo, ma orekla ke sak keng soko pangpang nard, ac ukuiya nu
ke nial Jesus, ac eela ke aunsifal. Foulin ono keng sac fohlela in lohm
sac nufon. 4Judas Iscariot — sie sin mwet tumal lutlut lun Jesus, el su
ac fah tukakunulak — el fahk, 5 “Efu ku ono soko inge tia kukakinyukla
ke tolfoko ipin silver, ac itukyang nu sin mwet sukasrup uh?” ¢ El tia
fahk ma inge mweyen el nunku ke mwet sukasrup, a mweyen el mwet
mutunpo koluk se. El pa sruok pak in mani uh, ac oasr na pacl el

orekmakin nu ke mwe enenu lal sifacna.
7 Tusruktu Jesus el fahk, “Nimet lusrongol! Lela elan esam lah ma

el oru inge ma nu ke len in pukpuki luk. 8 Ac oasr mwet sukasrup
yuruwos pacl nukewa, a nga ac tia muta yuruwos pacl nukewa.”

Nunak Sulallal In Unilya Lazarus
9 Mwet puspis elos lohngak lah Jesus el oasr Bethany, na elos som
nu we. Elos tia som in liyal Jesus mukena, a oayapa tuh elos in liyal
Lazarus, su Jesus el akmoulyauk liki misa. 10 Ke ma inge mwet tol fulat
elos pwapa tuh elos in oayapa unilya Lazarus, 11 mweyen ke sripal,
mwet Jew puspis elos ngetla lukelos ac lulalfongi ke Jesus.

Utyak Pwengpeng Nu In Jerusalem
(Matthew 21:1-11; Mark 11:1-11; Luke 19:28-40)

12 Ke len se tok ah, un mwet na lulap se ma tuku nu ke Kufwen
Alukela elos lohng lah Jesus el ac tuku nu Jerusalem. 13 Ke ma inge
elos us lesak palm ac illa som in sonol. Elos sasa ac fahk, “Hosanna!™
Insewowo el su tuku Inen Leum! God Elan akinsewowoye Tokosra lun

Israel!”
14 Jesus el konauk donkey soko ac sroang muta fac, oana ke Ma

Simusla fahk:
15 «Siti Zion, nikmet sangeng!
Liye, Tokosra lom el tuku,
Ac el muta fin soko donkey fusr.”

16 Mwet tumal lutlut tia kalem ke ma inge in pacl sac, tusruktu ke
pacl se Jesus el akmoulyeyukyak in wolana, elos fah esamak lah Ma
Simusla fahkak ma inge kacl, ac elos esamak pac lah elos tuh oru ma
inge nu sel.

17 Mwet ma tuh welul Jesus ke pacl se el pangnolma Lazarus liki
inkulyuk uh ac akmoulyalak liki misa ah, elos tuh fahkak ke ma sikyak
inge. 18 Pa inge sripa se oru un mwet uh tuku sonol — mweyen elos
lohng lah el oru mwenmen se inge. 19 Na mwet Pharisee elos fahk nu
sin sie sin sie, “Wanginna ma kut ku in oru! Ngetla liye, faclu nufon
welul lac!”

Kutu Mwet Greek Suk Jesus
20 Oasr mwet Greek inmasrlon mwet ma som nu Jerusalem in wi alu
ke pacl in kufwa uh. 21 Elos som nu yorol Philip ac fahk, “Leum se, kut
kena liyal Jesus.” (Philip el mwet Bethsaida in Galilee.)
22 Na Philip el som fahk nu sel Andrew, ac eltal tukeni som fahk nu
sin Jesus. 23Jesus el topkolos ac fahk, “Sun pacl fal tuh Wen nutin Mwet
in eis wolana lulap. 24 Nga fahk na pwaye nu suwos: fiten wheat se

* 12:13 Hosanna: Kalmen kas Hebrew se inge pa “Nunak munas, molikutla!” Tuh pacl mwet
uh fahkla, elos sasa in kaksakin God.

fin tia putatla nu in fohk uh ac misa, na tia ku in puseni, a ac nuna
fita se na. A fin misa, na ac osweya fita pukanten. 25 El su seko moul
lal, ac fah tuhlac lukel; a el su lafwekunla moul lal fin facl se inge, fah
eis moul kawil. 26 El su lungse kulansupweyu el enenu in fahsr tukuk,
tuh mwet kulansap luk fah wiyu yen nga oasr we. Ac Papa tumuk El
fah akfulatyal su kulansupweyu.

Jesus El Kaskas Ke Misa Lal

27 “Inge insiuk toasrlana — mea nga ac fahk? Ya nga ac fahk mu,
‘Papa, nik kom lela ao in keok se inge in putati fuk’? Tusruktu pa inge
sripen tuku luk uh — tuh nga in ku in mutangla ao in keok se inge.
28 Papa, akkalemye wolana lun Inem!”

Na pusra se kasla inkusrao me ac fahk, “Nga akkalemye tari wolana
luk, ac nga fah sifilpa oru.”

29 Un mwet se ma tu in acn sac elos lohng pusra sac, ac kutu selos
fahk mu pusren pulahl, a kutu mu, “Lipufan se kaskas nu sel!”

30 A Jesus el fahk nu selos, “Pusra sac tia kaskas ke sripuk, a ke
sripowos. 3! Inge pacl in nununkeyuk faclu. Inge leum lun faclu fah
sisila. 32 Pacl se nga ac sripsripyak liki faclu, nga fah kolma mwet
nukewa nu yuruk.” ( 33 Ke el fahk ma inge el akkalemye luman misa
se su el ac keok kac.)

34 Un mwet sac topuk ac fahk, “Ma Sap lasr uh fahk mu Christ el ac
moul ma pahtpat. Na efu ku kom fahk mu Wen nutin Mwet ac fah
sripsripyak? Su Wen nutin Mwet se inge?”

35 Jesus el topuk ac fahk, “Ac fah oasr kalem inmasrlowos ke kitin
pacl na. Oru orekma lowos ke srakna oasr kalem yuruwos, tuh lohsr

uh in tia tuku nu fowos. Tuh el su fahsr in lohsr el tia etu acn el
fahsr nu we. 36 Kowos lulalfongi ke kalem ke srakna oasr yuruwos,

tuh kowos fah mwet lun kalem.”

Selulalfongi Lun Mwet Uh
Tukun Jesus el fahk ma inge, el som liki acn sac ac wikla lukelos.
37 El nwe orala ma usrnguk puspis ye mutalos, elos tiana lulalfongi in
el, 38 tuh kas in palu lal Isaiah fah akpwayeiyuk:
“Leum, su lulalfongi pweng ma kut srumun?
Leum God El akkalemye ku lal nu sin su?”
39 Ke ma inge elos koflana lulalfongi, mweyen Isaiah el oayapa fahk:

40 “God El konela mutalos
Ac kaliya nunak lalos,

Tuh mutalos fah tia liye,
Ac nunak lalos fah tia kalem
Ac elos fah tia forma nu sik, God El fahk,
Tuh ngan akkeyalos liki mas lalos.”

41 Jsaiah el fahk ma inge mweyen el liye wolana lun Jesus, ac en
kaskas kacl.

42 In pacl sac, mwet fulat puspis sin mwet Jew lulalfongi ke Jesus
Tusruktu ke sripen mwet Pharisee, elos tia sramsramkin lemtulauk,
mweyen elos tia lungse in sisila elos liki iwen lolngok.t

43 Elos lungse tuh mwet uh in kaksakunulos, liki elos in eis kaksak
sin God.

T 12:42 Hosanna: Kalmen kas Hebrew se inge pa “Nunak munas, molikutla!” Tuh pacl mwet
uh fahkla, elos sasa in kaksakin God.

Nununkeyuk Ke Kas Lun Jesus

44 Jesus el fahk ke sie pusra lulap, “El su lulalfongiyu el tia
lulalfongiyu mukena, a el oayapa lulalfongi ke El su supweyume. 45 El
su liyeyu, el liyal pac El su supweyume. 46 Nga tuku nu faclu oana
kalem se, tuh elos nukewa su filiya lulalfongi lalos in nga, fah tia
mutana in lohsr. 47 Kutena mwet fin lohng kas luk ac tia akos, nga
fah tia nununkal. Nga tia tuku in nununku faclu, a in molela. 48 El
su tia eisyu ac tia eis kas luk, oasr sie su ac fah nununkal. Kas ma
nga fahkak uh pa ac nununkal ke len safla! 49 Mwe luti luk uh tia ma
sik sifacna, a Papa su supweyume pa sapkin nu sik ma nga in fahk ac
kaskaskin. 50 Nga etu lah ma El sapkin uh ma ac ase moul ma pahtpat.
Ke ma inge, nga fahk oana ma Papa El fahk nu sik.”

13

Jesus El Ohlla Nien Mwet Tumal Lutlut

1Len se meet liki Kufwen Alukela pa inge. Jesus el etu lah fototome
pacl lal in som liki faclu nu yurin Papa. El nuna lungse mwet lal fin
faclu, ac el lungse elos nwe ke safla.

2Jesus ac mwet tumal lutlut elos fungyang nu ke mongo in eku. Devil
el purakulak Judas, wen natul Simon Iscariot, elan fah tukakunulak
Jesus. 3 Jesus el etu lah Papa El sang tari ku e nukewa nu sel. El etu
lah el tuku sin God me ac el ac som nu yurin God. 4 Ke ma inge el
tuyak liki tepu uh, ac eisla nuknuk loeloes lal, ac losya infulwal ke sie
taol. 5 Na el okoala kof nu in sie ahlu, ac mutawauk in oul nien mwet
tumal lutlut, ac eela ke taol se kapir infulwal ah. 6 El tuku nu yorol
Simon Peter, su fahk nu sel, “Leum, ya kom ac oul niuk?”

7 Jesus el topuk nu sel, “Kom tiana kalem ke ma nga oru inge,
tusruktu kom ac fah kalem kac tok.”
8 Na Peter el fahk, “Kom fah tiana ohlla niuk ke kutena pacl!”

Jesus el topuk, “Nga fin tia oul niom, kom ac fah tila mwet tumuk
lutlut.”

9 Simon Peter el fahk, “Leum, fin angan, tia oul niuk mukena, a ohlla
pac pouk ac sifuk!”

10Jesus el fahk, “Kutena mwet su yihla tari el nasnas, ac el tia enenu
in oul kutena acn ke manol sayen nial. Kowos nukewa nasnas — sayen
sie.” (11Jesus el etu tari lah su ac tukakunulak uh, pa oru el fahk mu,
“Kowos nukewa nasnas, sayen sie.”)

12 Tukun Jesus el ohlla nialos, el sifilpa nokomang nuknuk loeloes
lal, ac folokla nu acn sel ke tepu sac. El siyuk selos, “Ya kowos kalem
ke ma se nga tufahna oru nu suwos ah? 13 Kowos pangonyu Mwet Luti
ac Leum, ac fal kowos in fahk ouingan, mweyen pwaye. 14 Nga Leum
ac Mwet Luti lowos, ac nga tufahna ohlla niowos. Ke ma inge, kowos
enenu pac in oul nien sie sin sie. 15 Nga oakiya sie srikasrak nu suwos,
tuh kowos fah oru oana nga oru nu suwos. 16 Nga fahk na pwaye nu
suwos: wangin mwet kohs el fulat liki leum lal, ac wangin mwet utuk
kas fulat lukel su supwalla. 17 Inge ke kowos etu ma pwaye se inge, ac
fah mwe insewowo yohk nu suwos kowos fin moulkin!”

18 “Nga tia kaskas keiwos nukewa. Nga arulana etalos su nga sulela.
Tusruktu Ma Simusla enenu in akpwayeyuk su fahk. ‘Mwet se ma ipeis
ke mongo nak el forla lainyu.’

19 Nga fahk ma inge nu suwos, meet liki ac sikyak, tuh ke pacl se fin
sikyak, kowos fah lulalfongi lah, ‘Nga Nuna Nga Ah Na.” 20 Nga fahk na
pwaye nu suwos: el su insewowo in eisal su nga supwaot, el oayapa
eisyu; ac el su insewowo in eisyu, el oayapa eisal su supweyume.”

Jesus El Palye Tukakyak Lal
(Matthew 26:20-25; Mark 14:17-21; Luke 22:21-23)

21 Tukun Jesus el fahk ma inge, el arulana toasr insial, ac akkale-
mye nu selos mu, “Nga fahk na pwaye nu suwos: sie suwos ac
tukakinyuyak.”

22 Mwet tumal lutlut elos ngetani sie sin sie. Elos arulana nukanla
lah su el kaskas kac uh. 23 Sie sin mwet lutlut, el su Jesus el lungse
yohk, el muta sisken Jesus. 24 Simon Peter el pounsetel ac fahk, “Siyuk
sel lah su el kaskas kac uh?”

25 Quinge mwet lutlut sac keyang nu sel Jesus ac siyuk, “Leum, ku
su?”

26 Jesus el topuk, “Mwet se ma nga ac twenya ipin bread se ac sang
nu se uh pa mwet sac.” Ouinge el eis ipin bread se, ac twenya ac sang
nu sel Judas, wen natul Simon Iscariot. 27 Pacl se na Judas el sruokya
ipin bread sac, na Satan el ilyak nu in el. Jesus el fahk nu sel, “Aksaye
oru ma kom ac oru an!” 28 Tia sie selos su muta ke tepu sac kalem kac
lah efu ku Jesus el fahk ma se inge nu sel. 29 Ke sripen Judas pa mwet
liyaung pak in mani lalos, kutu sin mwet lutlut uh nunku mu Jesus el
fahk elan som moli ma eneneyuk nu ke kufwa sac, ku elan som sang
mwe kasru nu sin mwet sukasrup.

30 Tukunna Judas el eis ipin bread sac ah, na el tufoki. Fongeni tari.

Ma Sap Sasu

31 Tukun Judas el tuyak som, Jesus el fahk, “Inge wolana lun Wen
nutin Mwet akpwayeiyuk. Inge wolana lun God akkalemyeyukla kacl.
32 Ac wolana lun God fin akkalemyeyukla kacl, na God sifacna El fah
sang wolana lun Wen nutin Mwet, ac El ac fah sa in orala ma inge.
33 Tulik nutik, nga ac fah tia muta yuruwos paht. Kowos ac fah sukyu,
tusruktu nga fahk nu suwos inge ma nga tuh fahk nu sin mwet fulat
lun mwet Jew, ‘Kowos koflana som nu yen nga ac som nu we.” 34 Inge
nga sot nu suwos sie ma sap sasu: kowos in lungse sie sin sie. Oana
ke nga lungse kowos, kowos in oayapa lungse sie sin sie. 35 Kowos fin
lungse sie sin sie, na mwet nukewa ac fah etu lah kowos mwet tumuk
lutlut.”

Jesus El Palye Lah Peter El Ac Lafwekunul
(Matthew 26:31-35; Mark 14:27-31; Luke 22:31-34)
36 Simon Peter el siyuk sel, “Leum, kom ac som nu ya?”
Jesus el topuk, “Kom tia ku in ukweyu inge nu yen nga ac som nu
we, tusruktu tok kom ac fah fahsr tukuk.”
37 Peter el siyuk, “Leum, efu ku ngan tia ku in fahsr tukum inge? Nga
akola in misa keim!”

13:18 Psa 41:9

38 Jesus el fahk, “Ya pwayena lah kom akola in misa keik? Nga fahk
na pwaye nu sum: meet liki won uh kahkla, kom ac lafwekinyu pacl
tolu.”

14

Jesus El Inkanek Nu Yurin Papa

1Jesus el fahk nu selos, “Nik kowos fosrnga ku inse toasr. Lulalfongi
in God ac lulalfongi pac in nga. 2 Pukanten acn in muta in lohm sin
Papa tumuk, ac nga ac som in akoo acn suwos. Funu tia ouinge nga
lukun tia ku in fahk ma inge nu suwos. 3 Ac tukun nga ac som akoo
acn suwos, nga ac fah foloko ac eis kowos nu yuruk, tuh yen nga muta
we kowos fah oayapa muta we. 4 Kowos etu inkanek nu yen nga ac

som nu we.” .
5 Thomas el fahk nu sel, “Leum, kut tia etu yen kom ac som nu we,

na kut ac etu fuka inkanek nu we uh?” )
6Jesus el topkol ac fahk, “Nga pa inkanek, ac pwaye, ac moul; wangin

mwet som nu yurin Papa fin tia ke nga.” 7 Ac el fahk nu selos, “Inge ke
kowos eteyu tari, kowos fah oayapa etu Papa tumuk, ac ingela kowos
etal ac kowos liyal.”

8 Philip el fahk nu sel, “Leum, fahkulak Papa nu sesr — pwayena ma

kut enenu.” .
9 Jesus el topuk, “Nga muta yuruwos pacl na loeloes, na Philip, ya

pwaye kom tiana eteyu? Kutena mwet su liyeyu tari el liyal pac Papa.
Na efu kom ku fahk mu, ‘Fahkulak Papa nu sesr?’ 10 Philip, ya kom tia
lulalfongi lah nga muta in Papa, ac Papa El muta in nga?” Na Jesus
el fahk nu sin mwet tumal lutlut, “Kas ma nga kaskaskin nu suwos
tia ma sik sifacna. Papa, su mutana in nga, El na pa oru ma inge.
11 Lulalfongiyu ke nga fahk mu nga muta in Papa, ac Papa El muta in
nga. Kowos fin tia lulalfongi ma nga fahk inge, na kowos lulalfongi
ke ma nga oru. 12 Nga fahk na pwaye nu suwos: kutena mwet su
lulalfongi in nga, fah oru ma nga oru uh — aok, el ac fah oru pac ma
yohk liki, mweyen nga ac som nu yurin Papa. 13 Ac nga fah oru kutena
ma kowos siyuk kac inek, tuh wolana lun Papa fah akkalemyeyuk in
Wen. 14 Kowos fin siyuk sik kutena ma inek, nga fah oru.”

Wulela Ke Ngun Mutal

15 “Kowos fin lungse nga, kowos ac akos ma sap luk. 16 Nga fah siyuk
sel Papa, ac el ac fah sot Ngun Mutal nu suwos, su ac fah kasrekowos
ac muta yuruwos nwe tok. 17 El pa Ngun su akkalemye na pwaye ke
God. Faclu koflana eisal, mweyen faclu koflana liyal ku etal. Tusruktu
kowos etal, mweyen el mutana yuruwos ac el oasr in kowos.

18 “Nga fah tia filikowosi mwet mukaimtal. Nga fah foloko nu
yuruwos. 19 In kitin pacl na faclu fah tia sifil liyeyu, tusruktu kowos ac
liyeyu; ac ke sripen nga moul, kowos fah oayapa moul. 20 In len sac,
kowos fah etu tuh nga oasr in Papa ac kowos oasr in nga, oana ke nga

oasr in kowos uh. )
21 “Kutena mwet su lohng ac liyaung ma sap luk, el lungse nga. Ac el

su lungse nga, Papa tumuk El fah lungse pac el. Nga fah oayapa lungse
el ac sifacna fahkyuyak nu sel.”

22 Judas (tia Judas Iscariot) el fahk, “Leum, ac fuka kom in
fahkkomyak nu sesr, a tia nu sin faclu?”

23 Jesus el topuk nu sel, “El su lungse nga fah akos kas luk. Papa
tumuk fah lungse el, na nga ac Papa tumuk fah tuku nu yorol ac muta
yorol. 24 El su tia lungse nga el tia akos kas luk. Ac kas ma kowos lohng
sik tia ma luk sifacna, a ma sin Papa, su supweyume.

25 “Nga fahkot ma inge nu suwos ke nga srakna oasr yuruwos.
26 Ngun Mutal el fah tuku ac kasrekowos, mweyen Papa El fah
supwama inek, el fah luti kowos ma nukewa, ac oru kowos in esamak
ma nukewa ma nga fahk tari nu suwos.

27 “Nga filiya misla yuruwos. Misla luk sifacna pa nga asot nu suwos.
Nga tia asot oana ke faclu asot. Nikmet fosrnga ku toasr, oayapa nikmet
sangeng. 28 Kowos lohng ke nga fahk nu suwos, ‘Nga ac som, tusruktu
nga ac foloko nu yuruwos.” Kowos fin lungse nga, kowos ac engankin
lah nga ac som nu yurin Papa, mweyen El fulat likiyu. 29 Nga fahk ma
inge nu suwos meet liki ac sikyak, tuh ke pacl se sikyak uh kowos fah
lulalfongi. 30 Nga fah tia sifilpa kaskas paht yuruwos, mweyen leum
lun faclu el ac tuku. Wangin ku lal fuk, 31 tusruktu faclu enenu in etu

lah nga lungse Papa, pa pwanang nga oru ma nukewa El sapkin ngan
oru.
“Fahsru, lela kut in som liki acn se inge.”

15

Jesus El Fain Pwaye

1«Nga fain*pwaye, ac Papa tumuk El mwet yukwiya. 2 El kotala lah
nukewa in nga ma tia isus fahko, ac el kofela lah nukewa ma isus fahko
tuh in nasnas ac isus fahko pus liki meet ah. 3 Kowos aknasnasyeyuk
tari ke kas su nga fahkak tari nu suwos. 4 Kowos in kupasrme nu sik,
ac nga fah kupasr na nu suwos. Sie lah koflana in sifacna isus fahko.
El fah isus fahko el fin kupasryang na nu ke inkain fain uh. In lumah
sacna, kowos tia ku in orek fahko kowos fin tia mutana in nga.

5 “Nga fain, ac kowos pa lah kac uh. Kutena mwet su mutana in nga,
ac nga in el, fah isus fahko puspis, tuh kowos koflana oru kutena ma
kowos fin muta sayuk. 8 Kutena mwet su tia muta in nga fah sisila,
oana mah paola ma mwet uh ac sifani ac sisang nu in e uh in firiryak.
7 Kowos fin mutana in nga ac kas luk oanna in kowos, na kowos fah
siyuk sin Papa ke kutena ma kowos lungse, ac El fah sot nu suwos.
8 Wolana lun Papa tumuk ac fah kalem ke kowos isus fahko puspis;
ac in ouiya se inge kowos fah mwet tumuk lutlut. 9 Nga lungse kowos
oana ke Papa El lungse nga; kowos mutana in lungse luk. 10 Kowos fin
akos ma sap luk, kowos ac oanna in lungse luk, oana ke nga akos ma
sap lun Papa tumuk ac mutana in lungse lal.

11 “Nga fahk ma inge nu suwos tuh engan luk fah oan in kowos, ac
tuh engan lowos fah arulana yohk. 12 Pa inge ma sap luk nu suwos:
kowos in lungse sie sin sie, oana ke nga lungse kowos. 13 Wangin lungse
yurin mwet yohk liki lungse se inge: tuh sie mwet fah filiya moul lal
ke mwet kawuk lal. 14 Ac kowos mwet kawuk luk, kowos fin oru ma
nga sapkin nu suwos. 15 Nga tia sifilpa pangon kowos mwet kulansap,
mweyen sie mwet kulansap el tia etu ma mwet kacto lal el oru. A
nga pangon kowos mwet kawuk, mweyen nga fahkot ma nukewa ma
nga lohng sin Papa tumuk. 16 Kowos tia suleyula; nga sulekowosla ac

®
15:1 fain: kalmac pa oa in grape.

srisrngikowosi kowos in som ac isus fahko puspis — kain fahko ma ac
oan paht. Ke kowos oru ouinge, na Papa El fah asot nu suwos kutena
ma su kowos siyuk sel inek. 17 Ke ma inge, nga sapkin nu suwos tuh
kowos in lungse sie sin sie.”

Srunga Lun Faclu

18 “Mwet faclu fin srungakowos, esam na lah elos tuh srungayu
meet liki elos srungakowos. 19 Kowos funu ma lun faclu, na mwet
faclu lukun lungse kowos oana mwet lalos. Tusruktu kowos tia ma
lun faclu mweyen nga sulekowosla liki faclu, pa pwanang mwet faclu
srungakowos. 20 Esam ma nga tuh fahk nu suwos: ‘Wangin sie mwet
kulansap fulat liki mwet kacto lal’ Elos tuh akkeokyeyu, na elos ac
akkeokye kowos pac. Oayapa oasr mwet su tuh akos mwe luti luk, na
ac fah oasr pac mwet akos kowos. 21 A elos ac oru ma inge nukewa nu
suwos mweyen kowos ma luk, tuh elos tia etal su supweyume. 22 Nga
funu tia tuku ac sramsram nu selos lukun wangin mwatalos ke ma
koluk. A ke ouinge uh, wangin sripa elos ku in srukak in tulalosla
liki ma koluk lalos. 23 Kutena mwet su srungayu el srunga pac Papa
tumuk. 24 Nga oru ma su wangin mwet nu orala meet. Elos funu tia
liye ke nga oru ma inge, lukun wangin mwatalos. A elos tuh liye na ke
nga oru ma inge inmasrlolos, ac elos srakna srungayu ac oayapa Papa
tumuk. 25 Tusruktu ma inge ac nuna sikyak tuh ma simla in Ma Sap
lalos in ku in akpwayeiyuk: ‘Elos srungayu ke wangin sripa.’

26 “Ngun Mutal el ac tuku — aok, Ngun lun pwaye, su tuku sin Papa
me. Nga ac fah supwalot nu yuruwos sin Papa, ac el ac fah orek loh
keik. 27 Ac kowos ac oayapa orek loh keik, mweyen kowos nuna wiyu
oe ke mutawauk ah me.

16

1 “Nga fahk ma inge nu suwos tuh kowos fah tia fuhleak lulalfongi
lowos. 2 Kowos ac fah sisila liki iwen lolngok, ac pacl se fah tuku ke
kutena mwet su unikowosi ac fah nunku mu el kulansupu God ke el
oru ma inge. 3 Mwet uh ac oru ouinge nu suwos mweyen elos tia etu
Papa ac tia pac eteyu. 4 A nga fahk ma inge nu suwos, tuh ke pacl se
elos ac oru ma inge, kowos ac esam lah nga fahkak tari nu suwos.”

Orekma Lun Ngun Mutal

“Nga tuh tiana fahk ma inge nu suwos ke mutawauk ah, mweyen nga
muta yuruwos. 3 Tusruktu inge nga ac som nu yorol su supweyume,
a wangin sie suwos siyuk sik lah nga ac som nu ya. 6 Ac inge ke nga
fahkot nu suwos uh, insiowos sessesla ke asor. 7 Tusruktu nga fahk na
pwaye nu suwos: ac wo nu suwos lah nga som liki kowos, mweyen
nga fin tia som, Ngun Mutal el ac tia tuku nu yuruwos in kasrekowos.
A nga fin som liki kowos, na nga ac supwalma nu yuruwos. 8 Ac pacl se
el tuku, el ac akpwayei nu sin mwet faclu lah arulana tafongla nunak
lalos ke ouiya lun ma koluk, ac ke ma su suwohs, ac ke nununku lun
God. 9 Tafongla nunak lalos ke ma koluk, mweyen elos tiana lulalfongi
in nga. 10 Tafongla nunak lalos ke ma suwohs, mweyen nga ac som nu
yurin Papa, ac kowos fah tia sifil liyeyu. 11 Ac elos tafongla ke nununku,
mweyen el su leum lun faclu el nununkeyuk tari.

12 “Srakna pus ma nga kena fahk nu suwos, tusruktu ac arulana upa
nu suwos in kalem kac inge. 13 Tuh ke pacl se Ngun el ac tuku, Ngun
se su akkalemye pwayeiyen ma ke God, el ac fah pwen kowos nu ke
ma pwaye nukewa. El fah tia kaskas ke ku lal sifacna, a el ac kaskas
ke ma el lohng, ac el ac fahkak nu suwos ke ma ac fah tuku. 14 El ac
fah akkalemye wolana luk, mweyen el ac eis ma nga fahk ac fahkak
nu suwos. 15 Ma nukewa lun Papa ma luk, pa pwanang nga fahk mu
Ngun ac fah eis ma nga sang nu sel ac fahkak nu suwos.”

Asor Ac Fah Ekla Engan

16 “In kitin pacl na, kowos fah tia sifil liyeyu, na tok kutu kowos fah
liyeyu.”

17 Kutu sin mwet tumal lutlut elos asiyuki inmasrlolos, “Mea kalmen
ma el fahk inge? El fahk mu in kitin pacl na kut ac tia sifil liyal, na tok
kutu kut ac liyal. Ac el oayapa fahk, ‘Ma inge ma ke sripen nga ac som
nu yurin Papa.’ 18 Mea kalmen, ‘Kitin pacl na?’ Kut tia etu lah mea el

kaskas kac uh!”
19 Jesus el etu lah elos kena siyuk sel, ouinge el fahk nu selos, “Nga

fahk mu, ‘In kitin pacl na kowos ac tia sifil liyeyu, na tok kutu kowos
fah liyeyu!” Ya pa inge ma se kowos asiyuki kac inmasrlowos uh?
20 Nga fahk na pwaye nu suwos: kowos ac fah tung mwemelil, a faclu
ac fah engan. Kowos fah asor, tusruktu asor lowos fah ekla nu ke
engan. 21 Ke pacl se sie mutan el apkuran in isusla, el laloela mweyen
pacl in keok lal apkuran me. Tusruktu pacl se tulik sac isusla, el
mulkunla keok lal, mweyen el engan lah tulik se isusla nu faclu. 22 Ac
fah oapana nu suwos: kowos asor inge, tusruktu nga ac sifilpa liye
kowos, ac insiowos ac fah sessesla ke engan, ke sie kain engan ma
wangin mwet ku in eisla liki kowos.

23 “Ke len sac ac tuku, kowos fah tia siyuk sik ke kutena ma. Nga fahk
na pwaye nu suwos: Papa El ac fah sot nu suwos kutena ma kowos
siyuk sel kac inek. 24 Kowos soenna siyuk kutena ma inek. Siyuk ac
kowos fah eis, tuh engan lowos fah arulana yohk.

Kutangla Faclu

25 “Nga orekmakin kas in pupulyuk in fahk ma inge nu suwos.
Tusruktu pacl se ac fah tuku ke nga fah tia orekmakin pupulyuk, a
nga ac fah kaskas lemtulauk nu suwos kacl Papa. 26 Ke len sac ac tuku,
kowos fah siyuk sel inek, ac nga fah tia enenu in siyuk sel keiwos,
27 tuh Papa sifacna El lungse kowos. El lungse kowos mweyen kowos
lungse nga ac lulalfongi lah nga tuku sin God me. 28 Aok, nga tuku sin
Papa me, ac nga tuku nu faclu; ac inge nga ac som liki faclu, ac som
nu yurin Papa.”

29 Na mwet tumal lutlut elos fahk nu sel, “Inge kom kaskas kalem
na ac tia orekmakin pupulyuk. 30 Inge kut etu lah kom tia enenu sie
mwet in kusen siyuk nu sum, mweyen kom etu ke ma nukewa. Ma se
inge oru kut in lulalfongi lah kom tuku sin God me.”

317Jesus el topkolos ac fahk, “Ya kowos lulalfongi inge? 32 Pacl se ac
fah tuku, aok tuku tari, ke kowos nukewa ac fah fahsrelik, kais sie nu
yen sel sifacna, ac nga ac fah mukena muta. Tusruktu nga tia arulana
mukela, mweyen Papa El oasr yuruk. 33 Nga fahkot nu suwos ma inge
tuh in oasr misla yuruwos ke kowos kupasrme nu sik. Ke kowos muta

faclu kowos ac keok. Tusruktu kowos in pulaik na! Nga kutangla faclu
tari!”

17

Jesus El Pre Ke Mwet Tumal Lutlut

1 Tukun Jesus el fahk ma inge, el ngetak nu inkusrao ac fahk, “Papa,
pa inge pacl sac ke kom ac fahkak wolana lun Wen nutum, tuh Wen
fah oayapa fahkak wolana lom. 2 Tuh kom sang nu sel tuh in oasr
ku lal fin mwet nukewa, tuh El fah sang moul ma pahtpat nu selos
nukewa su kom sang nu sel. 3 Ac kalmen moul ma pahtpat pa inge: in
etekom, God pwaye sefanna, ac in etu Jesus Christ, su kom supwama.
4 Nga fahkak tari wolana lom nu faclu, ke nga aksafyela orekma ma
kom ase nu sik in oru. 5Inge, ye motom O Papa, sifilpa ase nu sik
wolana lom — wolana su tuh oan yuruk ke nga muta yurum meet liki

faclu orekla.
6 “Nga fahkkomyak tuh elos su kom ase nu sik liki faclu in etekom.

Elos tuh ma lom, ac kom eisalosme nu sik. Elos akos tari kas lom, 7 ac
inge elos etu lah ma nukewa kom ase nu sik tuku sum me. 8 Nga sang
nu selos mwe fahkak ma kom tuh se nu sik, ac elos eis tari. Elos etu
lah pwaye nga tuku yurum me, ac elos lulalfongi lah kom supweyume.

9 “Nga pre kaclos. Nga tia pre ke faclu, a kaclos su kom ase nu sik,
mweyen elos ma lom. 10 Ma nukewa yuruk ma lom, ac ma nukewa
lom ma luk; ac wolana luk sikyak kalem in elos. 11 Ac inge, tari muta
luk fin faclu ac nga fahsrot nu yurum. A elos ac mutana faclu. Papa
Mutal! Karinganulos ke ku lun Inem, Ine se su kom tuh ase nu sik. Tuh
elos fah ma sefanna, oana ke nga kom ma sefanna. 12 Pacl se ke nga
welulos, nga liyalosyang ke ku lun Inem — Ine se ma kom se nu sik.
Nga karinganulos ac tia sie selos tuhlac, sayen el su nuna kalem mu
ac tuhlac — tuh Ma Simusla fah akpwayeiyuk. 13 Ac inge nga fahsrot
nu yurum, ac nga fahk ma inge fin faclu, tuh elos fah sesseslana ke
engan lulap luk. 14 Nga sang kas lom nu selos tari, ac faclu srungalos,
mweyen elos tia ma lun faclu, oana ke nga tia ma lun faclu. 15 Nga tia
siyuk kom in eisalosla liki faclu, tusruktu nga siyuk kom in liyalosyang
liki el su Koluklana. 16 In oana ke nga tia ma lun faclu, elos tia pac ma
lun faclu. 17 Eisalos nu sum sifacna ke ma pwaye. Kas lom ma pwaye.

18 Nga supwaloselik nu fin faclu, oana ke kom supweyume nu faclu.
19 Ac ke sripalos nga eisyuwot sifacna nu sum, tuh elos fah ku pac in
sifacna eisaloswot na pwaye nu sum.

20 “Nga tia pre kaclos inge mukena, a nga oayapa pre kaclos su
lulalfongi keik ke sripen fahkak lalos. 21 Nga pre tuh elos nukewa
fah ku in ma sefanna. Papa, lela elos in muta in kut, oana ke kom
muta in nga ac nga in kom. Lela elos in ma sefanna, tuh faclu fah
lulalfongi lah kom supweyume. 22 Wolana se ma kom tuh ase nu sik,
nga sang nu selos, tuh elos fah ku in ma sefanna, oana ke nga kom
ma sefanna: 23 aok, nga muta in elos ac kom muta in nga, tuh elos fah
ku in ma sefanna, tuh faclu fah ku in etu lah kom supweyume, ac lah
kom lungse elos oana ke kom lungse nga.

24 “Papa! Kom eisalosma nu sik, ac nga lungse elos in wiyu yen nga
muta we, tuh elos fah ku in liye wolana luk — wolana su kom ase nu
sik, tuh kom lungse nga meet liki orekla faclu. 25 O Papa Suwoswos!

Faclu tia etekom, a nga etekom, ac elos inge etu lah kom supweyume.
26 Nga fahkkomyak tuh elos in etekom, ac nga fah tafwelana in oru,
tuh lungse lom nu sik fah ku in oan in elos, ac tuh nga fah oayapa ku
in muta in elos.”

18
Sruhu Jesus
(Matthew 26:47-56; Mark 14:43-50; Luke 22:47-53)

1Tukun Jesus el pre tari, el wi mwet tumal lutlut illa, ac som tupalla
Infacl Srisrik Kidron. Oasr ima se in acn sac, ac Jesus ac mwet tumal
lutlut elos utyak nu we. 2 Judas, el su ac tukakunulak Jesus, el etu
acn sac, mweyen pus pacl Jesus ac mwet tumal lutlut elos tukeni we.
3 Ouinge Judas el som nu in ima sac, ac pwen sie un mwet mweun lun
acn Rome welul, oayapa kutu mwet soan ke Tempul ma supweyukla
sin mwet tol fulat ac mwet Pharisee. Elos us mwe mweun, lam ac kahp
welulos. 4Jesus el etu na ma nukewa ma ac sikyak nu sel, ouinge el
kalukyang nu yorolos ac siyuk selos, “Su kowos suk an?”

5 Elos topuk, “Jesus lun Nazareth.”

El fahk, “Nga pa el.”

Judas el wi tu inmasrlon un mwet sac. 6 Ke Jesus el fahk nu selos,
“Nga pa el,” elos kohloli ac topla nu infohk ah. 7 Jesus el sifilpa siyuk
selos, “Su kowos suk an?”

Ac elos fahk, “Jesus lun Nazareth.”

8 Jesus el fahk, “Nga fahk tari nu suwos lah nga pa el. Fin nga pa
kowos suk an, fuhlela mwet inge in som.” ( 9 El fahk ouinge tuh in
akpwayeiyuk kas se el tuh fahk meet: “Papa, tia sie selos su kom ase
nu sik tuhlac likiyu.”)

10 Oasr cutlass se yorol Simon Peter, na el faesak ac sang paki sie sin
mwet kulansap lun Mwet Tol Fulat, ac wotela sracl layen layot. Inen
mwet kulansap sac pa Malchus. 11 Jesus el fahk nu sel Peter, “Isongya
cutlass nutum an nu ke ma nukumyen! Mea, kom nunku mu nga ac
tia nim ke cup in keok se ma Papa El se nu sik uh?”

Jesus Ye Mutal Annas

12 Toko mwet mweun Rome ac captain lalos, wi mwet soan lun mwet
Jew, elos sruokilya Jesus ac kaprilya, 13 ac kololla meet nu yorol Annas.
Annas pa papa tumun mutan kial Caiaphas, su Mwet Tol Fulat ke yac
sac. 14 Caiaphas pa tuh sang kas in kasru nu sin mwet fulat lun mwet
Jew mu, ac fal tuh mwet sefanna in misa ke mwet nukewa.

Peter El Lafwekin Jesus
(Matthew 26:69-70; Mark 14:66-68; Luke 22:55-57)

15 Simon Peter ac sie pac mwet lutlut eltal fahsr tokol Jesus. Mwet
lutlut se saya ah eteyuk sin Mwet Tol Fulat, ouinge el welul Jesus utyak
na nwe ke inkul lun Mwet Tol Fulat, 16 a Peter el mutana likin kalkal
ah sisken mutunpot ah. Na mwet lutlut se ngia el tufoki ac kaskas nu
sin mutan kulansap se su karingin mutunpot uh, ac pwanulak Peter
nu in kalkal ah. 17 Mutan sac fahk nu sel Peter, “Ku kom tia sie sin

mwet lutlut lun mwet sacn?”
Peter el topuk, “Mo, tia nga.”

18:14 Jn 11:49-50

18 Mwet kulansap ac mwet topang elos tanak tari sie e ke mulut ke
sripen arulana ohu, ac elos tu raunela ac langlung kac. Na Peter el
welulosyang tu langlung.

Mwet Tol Fulat El Kusen Siyuk Sin Jesus
(Matthew 26:59-66; Mark 14:55-64; Luke 22:66-71)

19 Mwet Tol Fulat el lolngok sin Jesus ke mwet tumal lutlut ac ke luti
lal ah. 20 Ac Jesus el fahk, “Pacl nukewa nga kaskas lemtulauk nu sin
mwet uh. Luti luk nukewa orek in iwen lolngok ac in Tempul, yen
mwet nukewa tukeni we. Wangin kutena ma nga fahk in lukma. 21 Na
efu kom ku kusen siyuk sik? Siyuk sin mwet ma lohngyu ah lah mea
nga fahk nu selos. Elos etu ma nga fahk.”

22 Ke Jesus el fahk ma inge, sie sin mwet soan su tu we puokya
likintupal ac fahk, “Kom ku kaskas angan nu sin Mwet Tol Fulat!”

23 Jesus el fahk nu sel, “Fin oasr ma nga fahk tuh sufal, akkalemye
nu sesr nukewa. A fin pwaye ma nga fahk uh, efu kom ku puokyu?”

24 Jesus el srakna kapir ke Annas el supwalla nu yorol Caiaphas,
Mwet Tol Fulat.

Peter El Sifilpa Lafwekunul Jesus
(Matthew 26:71-75; Mark 14:69-72; Luke 22:58-62)

25 Peter el srakna tu langlung insac, na kutu sin mwet uh fahk nu
sel, “Ku tia kom pa sie sin mwet lutlut lun mwet sacn?”

A Peter el sifil lafu ac fahk, “Mo, tia nga.”

26 Sie sin mwet kulansap lun Mwet Tol Fulat, su sou lun mwet se ma
Peter el pakela insrac ah, el kasla ac fahk, “Kom pa nga liye welul Jesus
in ima sac — pwaye?”

27 peter el sifilpa fahk, “Mo” — na in pacl sacna, won se kahkla.

Jesus Ye Mutal Pilate
(Matthew 27:1-2, 11-14; Mark 15:1-5; Luke 23:1-5)

28 Toang na in lotu sac, utukla Jesus liki lohm sel Caiaphas nu inkul
fulat sel governor. Mwet fulat lun mwet Jew uh elos tuh tia wi utyak
nu inkul fulat sac ke sripen elos tia lungse akfohkfokyalos, elos in mau
ku in mongo ke Kufwen Alukela. 29 Ouinge Pilate el ilme nu yorolos ac
siyuk, “Mea kowos tukakin mwet se inge kac uh?”

30 Top lalos nu sel pa, “El funu tia orala sie ma koluk lulap, kut lukun
tia usalu nu yurum.”

31Pilate el fahk nu selos, “Fin angan, kowos sifacna usal ac nununkal
fal nu ke ma sap lowos an.”

Elos topuk ac fahk, “Ma sap lowos, mwet Rome, tia lela nu sesr in
wotela sie mwet in anwuki.” ( 32 Ma inge sikyak in akpwayei ma Jesus
el fahk ke el fahkak luman misa ma el ac misa kac.)

33 Pilate el sifil utyak nu in lohm sel ac sap in utuku Jesus nu yorol,
na el siyuk sel, “Ya kom pa tokosra lun mwet Jew?”

34Tesus el topuk, “Ya ma na kom sifacna siyuk, ku mwet pa fahk nu
sum keik?”

35 Pilate el topkol ac fahk, “Ya kom nunku mu nga sie mwet Jew?
Mwet lom sifacna ac mwet tol fulat pa eiskomme nu sik. Mea kom
orala uh?”

36Jesus el fahk, “Tokosrai luk uh tia ma lun facl se inge. Funu ma lun
faclu, mwet ma fahsr tukuk lukun anwuk in taranyu liki poun mwet
fulat lun mwet Jew. Mo. Tokosrai luk tia ma faclu!”

37 Ke ma inge Pilate el siyuk sel, “Fin angan, ya tokosra se pa kom?”

Jesus el topuk, “Kom pa fahk mu tokosra se pa nga uh. Nga isusla
ac tuku nu faclu ke na sripa se inge: in kaskas ke ma pwaye. Kutena
mwet su ma lun ma pwaye elos porongeyu.”

38 Pilate el siyuk, “Ac mea ma pwaye?”

Wotla In Anwuki Jesus
(Matthew 27:15-31; Mark 15:6-20; Luke 23:13-25)

Na Pilate el sifil illa nu yurin mwet uh ac fahk nu selos, “Nga tia
ku in konauk kutena ma koluk lun mwet se inge. 39 Tusruktu in
fal nu ke oakwuk uh, yac nukewa ke pacl in Kufwen Alukela nga
muta aksukosokyela sie mwet kapir nu suwos. Kowos lungse nga in
aksukosokyela tokosra lun mwet Jew?”

40 Flos wowoyak ac fahk, “Mo, tia el! Kut lungse Barabbas!”
(Barabbas el sie mwet pisrapasr sulallal.)

19

1 Na Pilate el sap in utukla Jesus ac in sringsring el. 2 Mwet mweun
uh pwelah tefuro se ke lah ma oasr otoh kac ac oakiya fin sifal, na
elos nokmulang ke nuknuk sroninmutuk loeloes se 3 ac tuku nu yorol
ac fahk, “Paing kom, Tokosra lun mwet Jew!” Ac elos fahsryang ac
srunglul ke paolos.

4 Pilate el sifilpa tufoki nu yurin mwet uh ac fahk, “Liye, nga ac usalu
nu yuruwos tuh kowos in etu lah nga koflana konauk kutena ma koluk
lun mwet se inge.” 3 Ouinge Jesus el ilme, susuyang ke tefuro in otoh
sac ac nuknukyang ke nuknuk sroninmutuk loeloes sac. Pilate el fahk
nu selos, “Liye! Pa inge mwet sac!”

6 Ke mwet tol fulat ac mwet topang lun Tempul elos liyal, elos
wowoyak ac fahk, “Srupsrulak! Srupsrulak fin sakseng soko!”

Pilate el fahk nu selos, “Kowos sifacna usal ac srupsrulak. Nga tia
konauk kutena ma koluk lal.”

7Un mwet uh topuk ac fahk, “Oasr ma sap lasr ma fahk mu fal elan
misa, mweyen el oru mu el Wen nutin God.”

8 Ke Pilate el lohng ma se inge, el arulana sangeng liki meet ah. 9 El
sifilpa utyak nu in lohm sel ac siyuk sin Jesus, “Kom tuku oya me?”

Tuh Jesus el tiana topuk. 10 Pilate el fahk nu sel, “Ya kom ac tia kas nu
sik? Esam, oasr ku luk in tulekomla ac oayapa in unikowi fin sakseng.”

11 Jesus el topuk ac fahk, “God El funu tia asot ku nu sum, lukun
wangin ku lom fuk. Ke ma inge, mwet se ma eisyuwot nu inpoum uh,
mwatal yohk liki kom.”

12 Ke Pilate el lohng ma inge, el srike in suk elan tulalla Jesus. Tuh
un mwet uh wowoyak ac fahk, “Kom fin tulalla, kalmac pa kom tia
mwet kawuk lal Caesar! Kutena mwet su oru mu el sie tokosra el lain
Leum Fulat lun acn Rome!”

13 Ke Pilate el lohng kas inge, el pwanulla Jesus nu likin lohm ah, ac
muta fin mwe muta in nununku in acn se ma pangpang “Falful Eot.”
(In kas Hebrew pangpang “Gabbatha.”) 14 In pacl sac apkuran in sun

infulwen len ke len se meet liki Kufwen Alukela. Pilate el fahk nu sin
mwet uh, “Pa inge tokosra lowos an!”

15 Elos wowoyak ac fahk, “Unilya! Unilya! Srupsrulak fin sakseng

soko!”
Pilate el siyuk selos, “Mea, kowos lungse nga in uniya tokosra lowos

fin sakseng soko?”
Mwet tol fulat elos topuk, “Tokosra sefanna lasr, pa Caesar!”

16 Na Pilate el eisalang Jesus nu selos™ elos in unilya fin sakseng.

Jesus El Sripsripyak Fin Sakseng
(Matthew 27:32—44; Mark 15:21-32; Luke 23:26—43)

17 Ouinge elos eisal Jesus, ac el illa ac sifacna us sakseng lal, som
nu ke acn se pangpang “Sri In Ahlunsuf.” (In kas Hebrew pangpang
“Golgotha.”) 18 Elos srupsrulak we fin sakseng soko, ac elos srupusrak
pac mwet luo saya, sie lac ac sie lac, ac Jesus infulwa. 19 Pilate el
simusla sie mwe fahkak ac sang in sripsripi ke sakseng soko ah. Kas
el simusla kac uh pa, “Jesus Lun Nazareth, Tokosra Lun Mwet Jew.”
20 Mwet puspis riti, mweyen acn se Jesus el sripsripyak we ah tia loes
liki siti uh. Ma simla sac simla ke kas Hebrew, kas Latin, ac kas Greek.
21 Mwet tol fulat elos fahk nu sel Pilate, “Nik kom simis mu, ‘Tokosra
Lun Mwet Jew,” a wo in fahk mu, ‘Mwet se inge fahk mu, Nga pa
Tokosra Lun Mwet Jew.””

22 pilate el topuk, “Ma nga simusla tari ac wi na.”

23 Tukun mwet mweun elos srupsrulak Jesus tari fin sakseng, elos eis
nuknuk lal ac kitalik nu ke ip akosr, kais sie ip nu sin kais sie selos. Elos
eis pac nuknuk loeloes lal ma tollac ke ip sefanna, wangin kwatuta kac.
24 Mwet mweun elos fahk nu sin sie sin sie, “Wona kut in tia seseya, a
kut susfa kac in konauk lah su ac la uh.” Ma inge sikyak in akpwayei
Ma Simusla su fahk:

“Elos kitalik nuknuk luk inmasrlolos

Ac susfa ke nuknuk loeloes luk.”
Na pa inge ma mwet mweun elos oru.

25 Mwet su tu apkuran nu ke sakseng soko ah pa nina kial Jesus,
tamtael lun nina kial, Mary mutan kial Clopas, ac Mary Magdalene.
26 Jesus el liye nina kial ac mwet lutlut se su el lungse ke eltal tukeni
tu insac; na el fahk nu sin nina kial, “El inge el wen nutum.”

27 Na el fahk nu sin mwet lutlut sac, “El inge el nina kiom.” Tukun
pacl sac mwet lutlut sac eisal nina sac nu in lohm sel sifacna in muta
yorol.

Misa Lun Jesus
(Matthew 27:45-56; Mark 15:33—41; Luke 23:44-49)

28 Ke pacl se inge Jesus el etu lah ma nukewa aksafleyukla tari. In
akpwayeye Ma Simusla el fahk, “Nga malu.”

29 Ahlu se oan we, sessesla ke wain vinegar, ouinge twenyuki insroal
se ke wain uh, na itukyang nu ke sak hyssop soko ac kokoyang nu ke
oalul. 30 Jesus el nimya wain sac ac fahk, “Safla tari!”

Na kipatu kwawal ac el fuhleak ngunal.

Fakfuki La Sien Jesus

*
19:16 nu selos: elos inge pa un mwet sac nufon.  19:24 Psa 22:18

31 Len sac len Friday se, len in akoo nu ke Sabbath, na mwet fulat
lun mwet Jew elos tia lungse mano inge in oanna fin sakseng ke len

Sabbath, mweyen Sabbath se inge arulana mutalf nu selos. Ke ma inge
elos siyuk sel Pilate elan lela elos in kotalik nien mwet ma sripsripyak,
ac eisya manolos liki sakseng uh. 32 Ouinge mwet mweun elos som
koteya nien mwet se meet ah, na toko mwet se akluo ma welul Jesus
anwuki ah. 33 A ke pacl se elos tuku nu yorol Jesus, elos liye lah el
misa tari, ke ma inge elos tiana koto nial. 34 Ne ouinge, sie sin mwet
mweun el fakisang osra natul ah nu ke la sial Jesus, ac in pacl sacna
srah ac kof tukenina sororla kacl. ( 35 Mwet se ma liye ke ma inge
sikyak el orek loh kac, tuh kowos in ku pac in wi lulalfongi. Ma el fahk
kac ma pwaye, ac el etu lah el kaskas pwaye.) 3¢ Ma inge orekla tuh in
akpwayei Ma Simusla su fahk: “Tia sokofanna sri kacl fah kaptelik.”
37 Ac oasr pac sie Ma Simusla su fahk, “Elos ac fah ngetang liye el su
elos tuh fakisya.”

Pukpuki Jesus
(Matthew 27:57-61; Mark 15:42—47; Luke 23:50-56)

38 Tukun ma inge Joseph, su sie mwet in siti srisrik Arimathea, el
siyuk sel Pilate lah el ac ku in eisya monin Jesus. (Joseph el sie mwet
fahsr tukun Jesus, tusruktu in lukma, mweyen el sangeng sin mwet
fulat lun mwet Jew.) Pilate el fahk nu sel mu el ku in eis mano sac, ke
ma inge Joseph el som ac usla. 39 Nicodemus, mwet se su tuh som meet
nu yorol Jesus ke fong, el welul Joseph, ac el us akuran paun siofok ke
mwe keng luo inge: myrrh ac aloes akulamisiyak. 40 Mwet luo inge eis
monin Jesus ac pwella ke nuknuk linen wi mwe keng, fal nu ke ouiya
lun mwet Jew ke akoeyen sie mano nu ke pukpuki. 41 Oasr sie ima ke
acn se ma Jesus el anwuki we, ac in acn sac oasr kulyuk na sasu se
su soenna oasr mwet pukpuki loac. 42 Ke sripen luf sac oan apkuran,
oayapa ke sripen len se inge len se meet liki len Sabbath, elos filiya
monin Jesus we.

20
Kulyuk Pisala Se
(Matthew 28:1-8; Mark 16:1-8; Luke 24:1-12)

1 Toang na ke lotutang in Sunday, ke srakna lohsrlosr, Mary
Magdalene el som nu ke kulyuk ah tuh liyauk lah eot sac ipisyukla
liki mutun kulyuk sac. 2 El kasrusr som nu yorol Simon Peter ac mwet
lutlut se ngia su Jesus el lungse, ac fahk nu seltal, “Elos eisalla Leum
liki kulyuk ah, ac kut tia etu lah elos fililya oya!”

3 Na Peter ac mwet lutlut se ngia eltal som nu ke kulyuk ah. 4 Eltal
tukeni kasrusr, a mwet lutlut se ngia mui lukel Peter ac sun kulyuk ah
meet. 5 El kui nu ten ac liyauk nuknuk linen ah, tusruktu el tiana utyak
nu loac. ¢ Ac Simon Peter el tuku tokol ac suwosla na nwe in kulyuk ah.
El liye nuknuk linen oan we 7 ac nuknuk se ma sang pwelah insifen
Jesus ah — tia wi nuknuk linen uh oan, a limlimla na oan saya. 8 Na
mwet lutlut se ngia ma sun kulyuk ah meet, el utyak pac nu in luf uh.
El liye ac lulalfongi. (9 Eltal soenna kalem ke Ma Simusla ma fahk mu

T 19:31 sabbath se inge arulana mutal: mweyen falyang nu ke Kufwen Alukela. 19:36
Exo0 12:46; Oek 9:12; Psa 34:20 19:37 Zec 12:10; Fwack 1:7

el enenu na in moulyak liki misa.) 10 Na mwet lutlut luo ah folokla nu
lohm seltal ah.

Jesus El Sikyang Nu Sel Mary Magdalene
(Matthew 28:9-10; Mark 16:9-11)

11 Mary el tu na tung likin kulyuk ah. Ke el srakna tung, el suwoli
ac ngetang nu in luf sac, 12 ac liyauk lipufan luo nuknuk fasrfasr. Eltal
muta yen se ma monin Jesus tuh oan we ah, sie ke acn sifal oan we, ac
sie ke acn nial oan we. 13 Eltal siyuk sel, “Mutan, efu kom ku tung?”

Mary el topuk ac fahk, “Elos usalla Leum luk, ac nga tia etu acn elos
fililya we!”

14 Na el tapulla ac liyalak Jesus tu insac, tusruktu el tiana akilen lah
Jesus. 13 Jesus el siyuk sel, “Mutan, efu kom ku tung? Su kom suk an?”

Mary el nunku mu el mwet ima se, ouinge el fahk nu sel, “Fin kom
pa usalla, fahk nu sik acn kom fililya we, ac nga fah som eisal.”

16 Jesus el fahk nu sel, “Mary!”

Mary el forang nu sel ac fahk ke kas Hebrew, “Rabboni!”* (Kalmac
pa “Mwet Luti.”)

17 Jesus el fahk nu sel, “Nik kom sruokyuwi, mweyen nga soenna
sowak nu yurin Papa. Tusruktu, fahla nu yurin mwet lili ac fahk nu
selos lah nga sowak nu yurin Papa tumuk ac Papa tumalos, God luk ac

God lalos.” )
18 Quinge Mary Magdalene el som ac fahk nu sin mwet tumal lutlut

lah el liyalak Leum, ac el srumun ma Jesus el tuh fahk nu sel ah.

Jesus El Sikyang Nu Sin Mwet Tumal Lutlut
(Matthew 28:16-20; Mark 16:14-18; Luke 24:36—49)

19 Ke eku in len Sunday sac, mwet lutlut elos tukeni in sie acn ac
lakiya srungul uh mweyen elos sangeng sin mwet fulat lun mwet Jew.
Na Jesus el tuku ac tu inmasrlolos ac fahk, “Misla nu suwos.” 20 Tukun
el fahk ma se inge, el kolang paol ac fahkak pac la siyal nu selos. Mwet
tumal lutlut elos arulana engan ke elos liye Leum. 21 Jesus el sifil fahk
nu selos, “Misla nu suwos. Oana ke Papa El supweyume, ouinge nga
supwekowosla.” 22 Na el mongyang nu faclos ac fahk, “Kowos eis Ngun
Mutal. 23 Kowos fin nunak munas ke ma koluk lun mwet, elos fah eis
nunak munas. Kowos fin tia nunak munas nu selos, elos ac tia pac eis
nunak munas.”

Jesus ac Thomas

24 Thomas (su pangpang pac Fak,T) el wangin yorolos ke Jesus el
sikyang nu selos. 25 Ouinge elos fahk nu sel, “Kut liyal Leum!”

Thomas el fahk nu selos, “Nga fin tia liye inken kinet in osra inpaol
ah, ac filiya kufinpouk fin kinet ah, ac isongang pouk nu ke la sial, nga
ac tia lulalfongi.”

26 Wik se toko mwet lutlut elos sifilpa tukeni in lohm ah, ac Thomas
el welulos. Srungul uh lakiyuki, a Jesus el tuku ac tu inmasrlolos ac
fahk, “Misla nu suwos.” 27 Na el fahk nu sel Thomas, “Filiya kufinpoum
inse inge, ac liye pouk. Na asroema poum ac isongang nu ke la siuk.
Nimet kom alolo, a lulalfongi na!”

28 Thomas el fahk nu sel, “Leum luk ac God luk!”

* 20:16 Rabboni: kas Aramaic; Rabbi pa kas Hebrew. T 20:24 Fak: pa inge kalmen ine se
inge, Didymous.

29 Jesus el fahk nu sel, “Ya kom lulalfongi mweyen na kom liyeyu?
Insewowo elos su tiana liyeyu a elos lulalfongi!”

Sripen Simla Lun Book Se Inge
30 Jesus el oru pac mwenmen puspis ye mutun mwet tumal lutlut, a
tiana simla in book se inge. 31 Tusruktu ma inge simla tuh kowos fah
ku in lulalfongi lah Jesus pa Christ, Wen nutin God, ac tuh ke lulalfongi
lowos in el, kowos fah ku in eis moul.

21

Jesus El Sikyang Nu Sin Mwet Lutlut Itkosr

1 Tukun ma inge, Jesus el sifil sikyang pacl se nu sin mwet tumal
lutlut sisken Lulu Tiberias.™ El sifacna fahkulak ouinge. 2 Simon Peter,
Thomas (su pangpang Fak), Nathanael (mwet Cana in Galilee), wen
luo natul Zebedee, ac luo pac sin mwet tumal lutlut lun Jesus elos tuh
tukeni we. 3 Simon Peter el fahk nu sin mwet inge, “Nga ac som patur.”

Elos fahk nu sel, “Kut ac wi kom.” Ke ma inge elos kalla fin soko oak,
tusruktu ke fong sac nufon elos tiana sruokya soko ik. 4 Ke tufahna
lenelik, Jesus el tu we kof ah, tusruktu mwet lutlut ah tia etu lah Jesus.
5 Na el siyuk selos, “Tulik, oasr ik?”

Elos topuk, “Wanginna.”

6 El fahk nu selos, “Sisla kwa lowos an nu yem oh, na ac fah oasr
ma kowos sruokya.” Ouinge elos sisla, ac koflana amakunak mweyen
arulana pukanten ik.

7 Mwet lutlut se ma Jesus el lungse el fahk nu sel Peter, “Leum pa
ingo!” Ke Peter el lohng lah Leum, el sifilpa nokomang nuknuk lik lal
(mweyen el tuh sarukla) ac atula nu in kof ah. 8 Oak soko ah tia oan
loes liki finmes uh — sahp ac yact siofok ma. Na mwet lutlut ngia
kalang nu finmes ah, amakin kwa ah, sessesla ke ik. 9 Ke elos srola
nu finmes ah elos liye e mulut se we, ac ik oan fac, ac oasr pac bread.
10 Na Jesus el fahk nu selos, “Use kutu ik ma kowos tufahna sruokya

an.”
11 Simon Peter el sroang nu fin oak ah, ac amakin kwa ah nu finmes

ah sessesla ke ik lulap — ik siofok lumngaul tolu nufon. Ne arulana
pukanten, nwek sac tiana mihsalik. 12 Jesus el fahk nu selos, “Fahsru
mongo.” Tia siefanna sin mwet lutlut ah pulaik in siyuk lah su el uh,
mweyen elos etu lah el pa Leum. 13 Jesus el som ac eis bread, ac sang
nu selos. El oru oapana ke ik ah.

14 Pa inge pacl se aktolu Jesus el sikyang nu sin mwet tumal lutlut
tukun akmoulyeyak el liki misa.

Jesus ac Peter

15 Tukun elos mongo tari, Jesus el siyuk sel Simon Peter, “Simon wen
natul John, ya kom lungse nga yohk liki lungse lun mwet inge nu sik
uh?”

El topuk, “Aok, Leum, kom etu lah nga lungse kom.”

Jesus el fahk nu sel, “Karinganang sheep fusr nutik.” 16 Jesus el fahk
nu sel pacl se akluo, “Simon wen natul John, ya kom lungse nga?”

El topuk, “Aok, Leum, kom etu lah nga lungse kom.”

*
21:1 Lulu Tiberias: sie pac inen Lulu Galilee.

Jesus el fahk nu sel, “Karinganang sheep nutik.” 17 Jesus el fahk pacl
se aktolu, “Simon wen natul John, ya kom lungse nga?”

Peter el mutawauk toasrla mweyen Jesus el siyuk sel pacl aktolu,
“Ya kom lungse nga?” Ke ma inge el fahk nu sel, “Leum, kom etu ma
nukewa; kom etu lah nga lungse kom!”

Jesus el fahk nu sel, “Karinganang sheep nutik.” 18 Nga fahk na
pwaye nu sum: pacl se ke kom mwet fusr, kom sifacna loskomi ac fahsr
nu yen kom lungse som nu we. Tusruktu ke pacl se kom matuoh, kom
ac asroela poum ac siena mwet fah loskomi ac pwen kom nu yen kom
tia lungse fahsr nu we. 19 (Ke Jesus el fahk ouinge, el fahkak luman
misa ma Peter el ac mau sun ac sang wolana nu sin God kac.) Na Jesus
el fahk nu sel, “Fahsr tukuk!”

Jesus Ac Mwet Lutlut Se Ngia

20 pPeter el tapulla ac liyauk mwet lutlut se ma Jesus el lungse yohk
ah fahsryak tokol — mwet se ma tuh keyang nu sin Jesus ke mongo in
eku se safla ac siyuk sel, “Leum, su ac tukakinkomyak uh?” 21 Ke Peter
el liyalak, el siyuk sin Jesus, “Leum, ac mwet se inge ac mea?”

22 Jesus el topkol ac fahk, “Nga fin lungse elan moul nwe ke nga
foloko, mea lom nu kac? Fahsr tukuk!”

23 Quinge kas se fwackelik inmasrlon mwet su fahsr tukun Jesus lah
mwet lutlut se inge ac tiana misa. Tusruktu Jesus el tiana fahk mu el
ac tia misa. El fahk mu, “Nga fin lungse elan moul nwe ke nga foloko,

mea lom nu kac?” )
24 Pa inge mwet lutlut se ma orek loh ke ma inge, ac el pacna pa

simusla ma inge; ac kut etu lah ma el fahk uh pwaye.

Saflaiya

25 Inge, pukanten pac ma saya ma Jesus el oru. Fin simisyukla
nukewa kais sie, nga pangon faclu nufon ac tia ku in nwauk book
ma ac simisyukla inge.

OREKMA
Lun Mwet Sap

Tukakinyen Book In OREKMA Lun Mwet Sap

Book se inge, Orekma Lun Mwet Sap, tafweyenna sramsram ke Pweng
Wo Ma Simla Sel Luke. Ma yohk ke book se inge pa in fahkak lah ke
kolyuk lun Ngun Mutal, mwet su fahsr tukun Jesus in pacl oemeet ah
elos tuh fahkelik Pweng Wo ke Jesus “in acn Jerusalem, ac in acn Judea
nufon, oayapa Samaria, ac nu in mutunfacl nukewa fin faclu.” (1:8)
Sramsram se inge fahkak ke ouiyen mutawauk lun moul in Christian
yurin mwet Jew meet, na yokyokelik nwe ke mutunfacl nukewa wi
lohng lah ma pac nu selos. Mwet se ma simusla book se inge tuh kena
akkalemye nu sin mwet ma ac riti uh lah moul in Christian uh tia ma
in lain Tokosrai lun acn Rome, ac tuh lulalfongi lun mwet Christian uh
mwe akpwayeye wuleang lun God nu sin mwet Jew uh.

Book in Orekma kitakatelik nu ke ip yohk tolu in srumun ke lupan
acn ma Pweng Wo ke Jesus Christ uh sulkakinyuk we, ac church lal
uh oakwuki we: (1) Mutaweyen orekma lun mwet Christian in acn
Jerusalem tukun Jesus el sowak nu lucng. (2) Fahsrelik nu in kutu
pac acn in Palestine. (3) Sifilpa fahsrelik nu ke acn ma apunla Meoa

Mediterranean nwe ke na sun acn Rome. o
Sie ma yohk ke book in Orekma pa ke mukuikui lun Ngun Mutal,

su tuku ke ku lulap nu fin mwet lulalfongi in acn Jerusalem ke len
in Pentecost, ac oayapa ke el kol ac akkeye mwet in church ac mwet
kol pac lalos ke ouiya nukewa ma fwackyak in book se inge. Mwe
luti su mwet lulalfongi elos srumun in pacl sac arulana akkalemye
koanon Pweng Wo uh. Ac mukuikui nukewa ma takinyukla in book se
inge fahkak lupan ku lun kas inge in akkeye moul lun mwet lulalfongi
oayapa sie sin sie lun church in pacl sac.

Takla Lun Koanon Book Se Inge

Akola in orek loh 1:1-26
a. Sap safla ac wulela safla lun Jesus 1:1-14

b. Mwet se in aolul Judas 1:15-26
Orek loh in Jerusalem 2:1—8:3
Orek loh in Judea ac Samaria 8:4—12:25

Luti lal Paul 13:1—28:31
a. Fahsr se meet lal Paul 13:1—14:28
b. Meeting in acn Jerusalem 15:1-35

c. Fahsr akluo lal Paul 15:36—18:22
d. Fahsr aktolu lal Paul 18:23—21:16
e. Paul el kapir in Jerusalem, Caesarea, ac Rome 21:17—28:31

1 Nu sum, Theophilus:
In book se luk meet ah, nga tuh simusla ma nukewa su Jesus el tuh

oru ac luti nu sin mwet uh ke el mutawauk orekma lal 2 nwe ke na sun
len se ma tuh utukyak el nu inkusrao. Meet liki utukyak el, ke ku lun

Ngun Mutal el sang kas lal nu sin mwet el tuh sulela in mwet sap lal.
3 Ke lusen len angngaul tukun el misa, el tuh sikyang nu selos pacl na
pus in ouiya su liksreni na akpwayei lah pwaye el sifil moulyak. Elos
liyal, ac el kaskas nu selos ke Tokosrai lun God. 4 Ac ke el srakna muta

yorolos, el fahk sap soko inge nu selos: “Nimet som liki acn Jerusalem,
a kowos in soano na mwe kite se su nga tuh fahk nu suwos, su Papa El
wulela kac. 3John el tuh baptais ke kof, a in len ekasrna fahsru, kowos
ac fah baptais ke Ngun Mutal.”

Utukyak Jesus Nu In Kusrao

6 Ke mwet sap elos tukeni nu yurin Jesus, elos siyuk sel, “Leum, ya
kom ac folokonak tokosrai lun mwet Israel ke pacl se inge?”

7 Jesus el fahk nu selos, “Pacl uh, ac ma ac orek uh, oakwuk ke ku
lun Papa tumuk, ac tia ma lowos in etu lah ma inge ac sikyak ngac.
8 Tusruktu kowos ac fah eis ku ke Ngun Mutal ac tuku nu fowos, ac
kowos ac fah mwet loh keik in acn Jerusalem, ac in acn Judea nufon,
oayapa Samaria, ac nu in acn nukewa fin faclu.” 9 Tukun el fahk ma
inge tari, utukyak el nu inkusrao ye mutalos, na pukunyeng se kosralla

lukelos.

10 Elos srakna suiya acn lucng ke utukyak el ah, na mwet luo sikme
welulosyang, nukum nuknuk na fasrfasr 11 ac fahk, “Mwet Galilee, efu
kowos tu nget na nu lucng? Jesus se ma utukla liki kowos nu inkusrao
inge, ac fah sifilpa foloko in lumah se na ma kowos liye el som nu
inkusrao kac ah.”

Mwet Se In Aolulla Judas

12 Na mwet sap elos folokla nu Jerusalem liki fineol Olive, su lusa
oasr ke tafun mael. 13 Elos folokla nu in siti uh, ac utyak nu in lohm
se elos muta we ah: Peter;, John, James ac Andrew, Philip ac Thomas,
Bartholomew ac Matthew, James wen natul Alphaeus, Simon mwet

Zealot,” ac Judas wen natul James. 14 Elos inge kwacna tukeni nu sie
in pre, wi mutan uh, ac Mary nina kien Jesus, ac mukul wial ah. 15 In
kutu len tok, un mwet lulalfongi elos toeni — sahp ac oasr mwet siofok
longoul nufon — na Peter el tuyak in sramsram. 16 El fahk, “Mwet lili
ac lulu, ac nuna akpwayeiyuk Ma Simusla se ma fahk ke Ngun Mutal
tuh palye in kas lal David, ke ma ac sikyak kacl Judas, mwet se ma
pwanulos su sruokilya Jesus ah. 17 Judas el tuh sie sesr, ke sripen solla
el in wi ipeis ke orekma se inge.”

18 (Mani se ma Judas el tuh eis ke sripen ma koluk se ma el orala, el
sang molela sie ipin acn. Acn sacna pa el tuh putatla ac misa we, ac sial
fokelik ac koanonsial nufon raki. 19 Mwet nukewa su muta Jerusalem
elos lohng ke ma inge, ouinge in kas lalos sifacna elos pangon ipin acn
sac Akeldama, su kalmac pa “Acn Moulla ke Srah.”)

20 “Tuh simla in book in Psalm,

‘Lela lohm sel in pisinmala;

Ac in wangin mwet muta we,’
Oayapa simla mu,
‘Lela siena mwet in eis orekma lal.’

21 “Ke ma inge enenu na tuh sie sin mwet ma wi kut na fufahsryesr
ke pacl Jesus el muta yorosr, 22 mutawauk na oe ke pacl ma John
el tuh fahkak mwe luti lal ke baptais, nwe ke utukyak Jesus liki kut
nu inkusrao. Mwet ouinge se pa enenu in wikutyang in orek loh ke
moulyak lun Jesus Christ.”

*
1:13 mwet Zealot: inen u se ma ngalkin acn Israel.

23 Quinge elos sulela mwet luo: Joseph (su pangpang pac Barsabbas
ku Justus), ac Matthias. 24 Na elos pre ac fahk, “O Leum, kom etu nunak
lun mwet nukewa. Ke ma inge, ikasla nu sesr lah su sin mwet luo inge
kom sulela 25 in eis orekma lun mwet sap in aolul Judas, su som tari
nu in acn fal nu sel.” 26 Tari na elos susfa ke mwet luo inge, ac oayang
nu sel Matthias, su weang mwet sap singoul sie ah.

2

Tuku Lun Ngun Mutal

1Ke sun len in Pentecost, mwet lulalfongi nukewa fahsreni nu in acn
sefanna. 21In pacl sacna sie pusra lulap kasla yen engyeng uh, oana
pusren sie eng na upa, ac nwakla in lohm se elos muta loac ah nufon.
3 Na elos liye kutu ma su oana luman loh ma firir, su fahsrelik ac tuhwi
fin kais sie mwet in acn sac. 4 Elos nukewa sessesla ke Ngun Mutal ac
mutawauk in kaskas ke kutena kain in kas, oana ke Ngun sang nu selos
in fahk.

5 Oasr mwet Jew su muta in Jerusalem, mwet lun alu, su tuku liki
mutunfacl nukewa fin faclu.* 6 Ke elos lohng pusra se inge, sie u na
lulap fahsreni nu in acn sac. Elos nukewa arulana lut, mweyen kais sie
selos lohng ke mwet lulalfongi inge elos sramsram ke kas lalos sifacna.
7Ke lut lulap ac fwefela lalos elos fahk, “Mwet inge su kaskas ouinge
uh elos mwet Galilee! 8 Na fuka tuh kut lohng elos sramsram ke kain
in kas lun kais sie mutunfacl sesr uh? 9 Kut mwet Parthia, Media,
ac Elam; oayapa Mesopotamia, Judea, ac Cappadocia; Pontus ac Asia,
10 payapa liki acn Phrygia ac Pamphylia, liki Egypt ac kutu acn in Libya
ma apkuran nu ke siti Cyrene. Kutu sesr ma tuku Rome me 11 kut isusla
mwet Jew, a kutu sesr forla in wela alu lun mwet Jew. Ac kutu sesr
tuku liki acn Crete ac Arabia. Ne ouinge a kut nukewa lohng ke elos
sramsram ke kain in kas nukewa lasr, ke orekma yohk su God El oru!”
12Ke lut lulap ac fohsak lalos, elos asiyuki na inmasrlolos, “Mea kalmen
ma inge?”

13 A kutu sin mwet uh aksruksruk ke mwet lulalfongi, ac fahk mu,
“Mwet inge sruhi!”

Kas In Luti Lal Peter ) ) i
14 Na Peter el tuyak wi mwet sap singoul sie, ac fahkak ke sie pusra

lulap nu sin un mwet uh: “Mwet Jew wiasr, ac kowos nukewa su muta
in Jerusalem, porongeyu ke nga ac aketeya kalmen ma inge nu suwos.
15 Mwet inge tia sruhi oana ke kowos nunku an; tufahna ao eu ke
lotutang uh pa inge. 16 A pwayeiya uh, pa inge ma se mwet palu Joel
el tuh fahk kac:

17 ‘God El fahk, Pa inge ma nga ac oru ke len safla uh,

Nga fah oru tuh ngun mutal luk in tuku nu fin mwet nukewa.
Wen nutuwos ac acn nutuwos elos ac fah sulkakin kas luk;

Mukul fusr lowos elos ac fah liye aruruma sin God me,

Ac mukul matu lowos elos ac fah mwemei ma pwaye lun God.
18 Aok, finne mwet kulansap luk, mukul ac mutan,

Nga ac fah sang ngun luk nu faclos in len ingo,

Ac elos ac fah wi pac sulkakin kas luk.

*
2:5 mutunfacl nukewa fin faclu: mutunfacl nukewa ma elos etu kac in pacl so.

19 Nga ac fah oru ma usrnguk in acn engyeng uh,
Ac ma sakirik fin faclu ten.
Ac fah oasr pac srah, e, ac kulasr matoltol;

20 Faht uh ac fah lohsrla,
Ac malem uh srusrala oana srah,
Meet liki Len lulap ac wolana lun Leum ac fah tuku.
21 Na kutena mwet su pang in suk kasru sin Leum elos fah moul’

22 “Kowos mwet Israel, porongo kas luk! Jesus lun Nazareth el
sie mwet, su ku lulap lal akpwayeiyuk tari ye motowos nukewa ke
mwenmen ac orekma usrnguk su God El sang ku nu sel in oru. Kowos
sifacna etu ma inge, mweyen orek inmasrlowos. 23 God El sifacna
oakiya meet lah El ac eisalot Jesus nu inpouwos, ac kowos sang tuh
mwet koluk in unilya fin sakseng soko. 24 Tusruk God El akmoulyalak
liki misa, ac aksukosokyal liki ku lun misa, mweyen misa tia ku in
sruokilya oana sie mwet kapir. 25 Tuh David el fahk ouinge kacl,

‘Nga liye Leum God ye mutuk in pacl nukewa;
El apkuran nu sik, ac nga ac fah tiana fosrnga.
26 Ke ma inge nga arulana insewowo,
Ac kas luk sessesla ke engan.
Mensis nga ac finne misa,
A nga fah inse misla ke sripen finsrak luk,
27 Mweyen kom ac fah tiana sisyula in facl lun mwet misa;
Kom ac fah tia lela mwet kulansap oaru lom in kulawi in kulyuk

uh.
28 Kom fahkak tari nu sik inkanek nu ke moul,
Ac apkuran lom nu sik ac fah nwekyula ke engan.’

29 “Mwet lili luk, nga enenu in kaskas na kalem nu suwos kacl David,
papa matu pwengpeng tumasr. El tuh misa ac pukpuki, ac kulyuk lal
uh pa na oan yorosr nwe misenge. 30 El sie mwet palu, ac el etu ma
God El wuleang nu sel ah: God El orala wulela na ku se nu sel mu El
ac fah oru tuh sie sin fita natul pa ac tokosra oana el. 31 David el liye
ma God El ako in oru inge, ouinge el kaskaskin sifil moulyak lun Christ
ke el fahk mu,

‘Tiana sisyukla el in facl sin mwet misa;

Manol tuh tiana kulawi oan inkulyuk uh.’
32 God El tuh akmoulyauk Jesus se inge liki misa, ac kut nukewa mwet
loh kac. 33 Akmoulyeyukyak el tari nu ke lac po layot sin God Papa
tumal, ac el eis Ngun Mutal sin God, oana ke tuh wiliyukyang nu sel
kac. Ma kowos liye ac lohng inge pa mwe sang se inge su El supwama
nu facsr. 3¢ Mweyen tia David pa tuh som nu lucng ah; a David el tuh
fahk,
‘Leum God El fahk nu sin Leum luk:

Muta inge, ke lac po layot sik,
35 Nwe ke nga filiya mwet lokoalok lom in oana ma loangeyen niom.’

36 “Ke ma inge, wona kowos mwet Israel nukewa in arulana etu
kalem, lah Jesus se inge su kowos srupusrak fin sakseng, pa God El

orala tuh elan Leum ac Christ!” o
37 Ke mwet uh lohng ma inge, arulana fakisya insialos, na elos fahk

nu sel Peter ac mwet sap ngia, “Mwet lili, mea kut ac oru uh?”
38 Peter el fahk nu selos, “Kais sie suwos enenu in forla liki ma koluk
lal, ac baptaisla inen Jesus Christ, tuh ma koluk lowos fah nunak munas

nu suwos; ac kowos fah eis mwe kite lun God ke Ngun Mutal. 39 Tuh
wulela lun God orekla nu suwos ac nu sin tulik nutuwos, oayapa mwet
nukewa su muta yen loessula — elos nukewa su Leum God lasr El
pangonma nu yorol.”

40 pPeter el kwafe ouinge nu selos ke kas in akku puspis saya, ac
fahk, “Sifacna molikowosla liki mwe kai su ac sikyak nu sin fwil se
inge su arulana koluk.” 41 Mwet puspis selos lulalfongi kas lal Peter ac
baptaisla, ac akuran tolu tausin mwet pa wela u sac ke len sac. 42 Elos
arulana eisalosyang in porongo ac lutlut sin mwet sap uh, oayapa

aengani yurin sie sin sie, ac wi pac ipeis ke kufwa in kunsalik bread,t
ac pre.

Ouiyen Moul Lun Mwet Lulalfongi
43 Mwet sap elos oru ma sakirik ac mwenmen puspis, ac mwet uh
arulana lut ke ma inge. 44 Mwet lulalfongi nukewa elos arulana insese

ac tukeni akasrui sie sin sie ke ma lalos. 45 Elos kukakunla acn ac ma
lalos, ac kitalik mani kac uh nu sin mwet nukewa, fal nu ke lupan

enenu lun kais sie. 46 Len nukewa elos tukeni nu in Tempul, ac ke pacl
in mongo elos tukeni in lohm selos ke engan ac inse pusisel. 47 Elos
kaksakin God ac elos ohi yurin mwet nukewa. Ac Leum El akpusyelik
mwet in u sac len nukewa ke mwet su moliyukla.

3

Akkeyeyukla Sie Mwet Ul

1 Sie len ah Peter ac John som nu in Tempul ke ao tolu tafun len
tok, ke pacl in pre. 2 Ke eltal sun mutunoa su pangpang Mutunoa
Oasku, eltal liye sie mukul muta we, su nuna ul nial oe ke el isusla me.
Len nukewa ac utukla el nu ke mutunoa sac elan muta ngusr mani sin
mwet su utyak nu in Tempul uh. 3 Ke el liye lah Peter ac John ac utyak,
el ngisraltal. 4 Eltal ngetang suilya, na Peter el fahk nu sel, “Ngetma
nu sesr!” 5Na el ngetang ac nunku mu eltal ac kital. 6 Ac Peter el fahk
nu sel, “Wangin na pwaye mani yuruk, tuh nga ac sot nu sum ma su
oasr yuruk: Ke inen Jesus Christ lun Nazareth, nga sap kom in tuyak
ac fahsr!” 7Na el sruokya lac paol layot, ac tulokunulak. In pacl sacna
nial ac kapsran nial kui. 8 El sroak tu, ac mutawauk in fahsr. Na el
welultal utyak nu in Tempul, fahsr ac srosro ac kaksakin God. 9 Mwet
in acn sac liye ke el fahsr ac kaksakin God, 10 ac ke elos akilenak lah
el pa mwet ul se ma muta ngusr ke Mutunoa Oasku ah, elos nukewa
lut ac fwefela ke ma sikyak nu sel.

Kas In Luti Lal Peter In Tempul
11 Ke mwet sac sripsriplana kacl Peter ac John fin Sawalsrisr lal

Solomon,” mwet uh fwefela ac kasrusr nu yoroltal. 12 Ke Peter el liye
mwet uh, el fahk nu selos, “Mwet Israel wiasr, efu ku kowos lut ke ma
inge, ac efu kowos ku ngetma suikuti? Ya kowos nunku mu ku lasr, ku
wo lasr sifacna pa oru ma inge? 13 God lal Abraham, Isaac, ac Jacob,
God lun mwet matu lasr somla, pa nawella Jesus, Mwet Kulansap lal,
ke wolana mutal. Tusruktu kowos tuh eisalang nu sin leum fulat lun

i 2:42 kufwa in kunsalik bread: in pacl inge kufwa se inge pangpang Kufwa lun Leum.

%
3:11 Sawalsrisr lal Solomon: sie sin sawalsrisr lulap ke Tempul, yen mwet uh toeni
sramsram we.

acn uh, ac kowos lusulla ye mutal Pilate, finne Pilate el tuh sulela tari
in aksukosokyalla. 14 Jesus el sie mwet mutal ac suwoswos, a kowos
srungal ac sisella, ac siyuk sel Pilate elan wi nunak lowos an ac tulala
sie mwet akmas. 15 Kowos tuh uniya mwet se ma ac kol mwet uh nu
ke moul, tuh pa God El akmoulyalak liki misa — ac kut mwet loh nu ke
ma inge. 16 Ku lun inen Jesus pa sang ku nu sin mwet ul se inge. Sikyak
ma su kowos liye ac etu inge ke sripen lulalfongi ke inel. Lulalfongi ke
Jesus pa akkeyalla, oana ke kowos nukewa liye.

17 “Ac inge, mwet lili luk, nga etu lah ma kowos ac mwet kol lowos
tuh oru nu sin Jesus, orekla ke sripen nikin lowos. 18 God El nuna
fahkak oemeet sin mwet palu nukewa lah Christ el ac enenu in keok;
ac El akpwayei ke ma sikyak inge. 19 Ke ma inge, kowos in auliyak ac
forla nu sin God, tuh El fah nunak munas ke ma koluk lowos. Kowos
fin auliyak, 20 na Leum God El ac fah oru in oasr pacl in aksasuyeyuk
ngunuwos, ac El ac fah supwalma Jesus, aok Christ su El nu sulella
tari keiwos. 21 Enenu elan mutana inkusrao nwe ke na sun pacl fal in
aksasuyeyuk ma nukewa, oana ke God El tuh wulela meet sin mwet
palu mutal lal. 22 Mweyen Moses el tuh fahk, ‘Leum God lowos El ac fah
supwama sie mwet palu oana ke El tuh supweyume, ac el ac fah siena
sin mwet lowos. Kowos enenu in akos ma nukewa ma el sap kowos
in oru. 23 Kutena mwet su tia akos mwet palu sac ac fah sriyukla liki
mwet lun God uh, ac kunausyukla.’ 24 Ac mwet palu nukewa su oasr
kas sin God nu se, welulang pac Samuel ac elos su tuku tokol, elos tuh
wi fahkelik ma sikyak in pacl inge uh. 25 Wuleang lun God ma El tuh
orala sin mwet palu lal, ma inge ma nu suwos, ac kowos wi pac ipeis ke
wulela se su God El tuh oakiya yurin mwet matu lowos meet ah. Oana
ke El tuh fahk nu sel Abraham mu, ‘Ke fita lom nga fah akinsewowoye
mwet nukewa faclu.” 26 Ouinge God El tuh sulela Mwet Kulansap se
lal, ac supwalma nu yuruwos emeet, in tuh akinsewowoye kowos ke
el oru kowos nukewa in forla liki orekma koluk lowos.”

4

Peter Ac John Ye Mutun Mwet Pwapa Fulat

1Peter ac John srakna sramsram nu sin mwet uh ke kutu mwet tol, ac
mwet se ma sifen mwet topang ke Tempul uh, ac kutu mwet Sadducee
elos tuku. 2Elos toasr ke sripen mwet sap luo ah luti nu sin mwet uh lah
Jesus el akmoulyeyukyak liki misa, mweyen ma inge mwe akpwayeye
lah mwet misa uh ac sifil moulyak. 3 Ouinge elos sruokoltal uh ac
siseltalang nu in presin nu ke len tok ah, mweyen apkuran in fongeni.
4 Tusruktu pus sin mwet ma lohng luti laltal uh lulalfongi; ac pisen
mwet ke u sac apkuran in sun tausin limekosr.

51In len se tok ah, mwet kol lun mwet Jew ac un mwet matu ac mwet
luti Ma Sap elos fahsreni nu Jerusalem. 6 Elos osun nu sel Mwet Tol
Fulat Annas, oayapa Caiaphas, John, Alexander ac kutu pac mwet in
sou lun Mwet Tol Fulat. 7 Elos sap mwet sap luo ah in tu ye mutalos, na
elos siyuk seltal, “Ma ya ku se lomtal an, ku inen su komtal orekmakin
in oru ma inge uh?”

8 Peter el sessesla ke Ngun Mutal, ac el topuk nu selos ac fahk: “Mwet
kol lun mwet uh, ac mwet matu: 9 kowos fin kusen siyuk nu sesr
misenge ke orekma wo su orekla nu sin sie mwet ul, ac lah akkeyeyukla

el fuka, 10]lela kowos nukewa in etu, ac mwet Israel nukewa in etu pac,
lah mwet se tu ye motowos inge el kwela na pwaye ke sripen ku lun
inen Jesus Christ lun Nazareth, su kowos tuh uniya fin sakseng, ac su
God El akmoulyauk liki misa. 11 Jesus pa Ma Simusla uh tuh kaskas
kac, ma fahk mu,
‘Eot se ma kowos mwet musa uh pilesru

Sikyak tuh pa yohk sripa oemeet uh.’
12F] mukena pa oasr ku lal in molela mwet uh. Fin faclu nufon, wangin
sie ine saya su God El sang ku nu se in molikutla.”

13 Mwet ke Un Mwet Pwapa Fulat arulana fwefela ke elos liye lupan
pulaik lal Peter ac John, yokna ke elos liye lah eltal mwet na lusrongten
ac tia wi lutlut. Na elos tufah akilenak lah mwet luo inge tuh welul
Jesus meet. 14 Tusruk wangin ma elos ku in fahk, mweyen elos liye na
mwet se ma akkeyeyukla ah tu yorol Peter ac John. 15 Na elos sap eltal
in som liki nien pwapa fulat lalos, ac elos mutawauk in sramsram
inmasrlolos sifacna. 16 Elos asiyuki ac fahk, “Mea kut ac oru nu sin
mwet inge uh? Mwet nukewa in acn Jerusalem etu ke mwenmen
ma orek inge lah eltal pa oru uh, ac kut tia ku in lafu mu tia pwaye.
17 Tusruktu, kut ku in kai mwet inge in tia sifil kaskas nu sin kutena
mwet ke inen Jesus, tuh in tia fahsrelik pweng se inge nu saya.”

18 Quinge elos sifilpa pangnoltalak nu in lohm uh, ac fahk nu seltal
eltal in tiana sifil kaskaskin, ku luti, ke inen Jesus. 19 Na Peter ac John
topkolos ac fahk, “Kowos in sifacna nunku lah pia ma ac wo sin God —
in akos kowos, ku in akos God? 20 Kut tia ku in tia fahk ma kut sifacna
liye ac lohng uh.” 21 Na Un Mwet Pwapa Fulat sifilpa sang kas in kai
yohk liki meet, ac fuhlelosla. Elos akilen lah elos tia ku in konauk pac
sie sripa in kaeltal kac, mweyen mwet uh elos kaksakin God ke ma
sikyak inge. 22 Mwet se ma akkeyeyukla ke mwenmen se inge el matu
liki yac angngaul.

Mwet Lulalfongi Elos Pre Tuh Elos In Pulaik

23 Tukunna aksukosokyeyukla Peter ac John, eltal folokla nu yurin
mwet laltal uh, ac fahk nu selos ma mwet tol fulat ac mwet matu elos
fahk nu seltal. 24 Ke un mwet lulalfongi elos lohng, elos nukewa tukeni
ac pre nu sin God ac fahk, “Leum Fulat, su orala kusrao ac faclu ac
meoa ac ma nukewa su oan loac! 25 Kom tuh kaskas ke Ngun Mutal nu
sel David, su papa matu tumasr ac mwet kulansap lom, ke el tuh fahk,
‘Efu ku mwet pegan elos kasrkusrak;

Efu ku mwet uh orek pwapa lusrongten?

26 Tokosra lun faclu elos akoelosla nu ke mweun,

Ac mwet kol nukewa tukeni nu sie
In lain Leum God ac Christ, mwet solla lal.’

27 Tuh pwayena lah Herod ac Pontius Pilate, wi mwet pegan ac mwet
Israel uh, tuh tukeni in siti uh ac lainul Jesus, Mwet Kulansap mutal

lom su kom oru tuh elan Christ. 28 Elos tukeni nu sie in oru ma nukewa
su kom nuna wotela mu ac sikyak, fal nu ke ku ac lungse lom. 29 Ac

inge, O Leum God, porongo kas in aksangeng lalos, ac lela tuh kut,
mwet kulansap lom, in fahkak kas lom ke pulaik. 30 Asroela poum in
akkeyala mas, ac lela tuh orekma usrnguk ac mwenmen in ku in orek
ke inen Jesus, Mwet Kulansap mutal lom.”

4:25 4:25-26; Psa 2:1-2

31 Tukun tari pre lalos uh, na acn se elos toeni we ah kusrusryak.
Elos nukewa sessesla ke Ngun Mutal, ac mutawauk in fahkak kas lun
God ke pulaik.

Mwet Lulalfongi Elos Tukeni Ke Ma Lalos

32 Un mwet lulalfongi uh elos nunak se ac inse sefanna in ma
nukewa. Wangin sie inmasrlolos fahk mu ma lal uh ma lal sifacna,
a elos nukewa tukenina ke ma lalos nukewa. 33 Ke ku lulap mwet
sap elos fahkak kalem ke moulyak lun Leum Jesus, ac God El arulana
akinsewowoyalos nukewa. 34 Wangin sie mwet ke u sac oasr enenu
la ke kutena ma. Elos su oasr acn ku lohm se, elos kukakunla ac use
mani ma elos eis kac, 35 ac sang nu sin mwet sap uh, na mani inge
kitakatelik nu sin kutena mwet, fal nu ke enenu lal.

36 Ouinge Joseph, sie mwet Levi su isusla in acn Cyprus ac mwet sap
elos pangon “Barnabas” (kalmac pa “Sie su Akkeye”), 37 el kukakunla
sie ipin acn lal, ac use mani uh ac sang nu sin mwet sap uh.

5

Ananias Ac Sapphira

1 Oasr mukul se pangpang Ananias, ac inen mutan kial pa Sapphira.
Ananias el kukakunla sie ipin acn laltal. 2 Tusruk el ac mutan kial
insesela in sruokya kutu mani uh, ac sang ma lula nu sin mwet sap.
3 Peter el fahk nu sel, “Ananias, efu ku kom lela Satan elan leum fom,
oru kom kikiap nu sin Ngun Mutal ac sruokya kutu mani ke acn lom
an? 4 Meet liki kom tuh kitala acn se lom ah, acn sac ma na lom; ac
tukun kom kitala ah, mani kac ma pacna lom. Na efu ku kom sulela
kom in oru ouingan? Kom tia kiapu mwet uh, a kom kiapu God!” 5 Ke
pacl se na Ananias el lohng ma inge, el topla misa; ac mwet nukewa
su lohng ma inge elos arulana tuninfongla. ¢ Na mukul fusr uh tuku,
nokomla manol, ac usla pikinya.

7Na tukun ao tolu ma, mutan kial ah utyak, a el tiana etu ma sikyak
inge. 8 Peter el siyuk sel, “Fahk nu sik, ya pa inge nufon lupan mani

ma kom ac mukul tomom ah eis ke molin acn lomtal ah?”
Ac mutan sac fahk, “Aok, pa ingan nufon.”

9 Na Peter el fahk nu sel, “Efu ku kom ac mukul tomom ah tuh sulela
in srike Ngun lun God? Mwet ma pikinya mu